
SÖZÖNÜ

Hələ uşaq yaşlarımda kiçik hekayələr, hərdən 
də şeirlər yazar, ancaq yazdıqlarımı hamıdan giz-
lədərdim. Yuxarı siniflərdə oxuduğum zaman Ab-
dal Qasım haqqında atamdan və Abdal kəndinin 
köhnə kişilərindən eşitdiklərimi toplayıb iki his-
səli bir pyes yazdım. Həmin ilin yayında Şuşada-
kı pioner düşərgəsinə gedərkən pyesi də özümlə 
götürüb çamodana qoydum. Pioner düşərgəsində 
dincələn məktəblilərlə görüşə gələn böyük şair 
Xəlil Rza Ulutürklə pionerlərin görüşü bitdikdən 
sonra şairlə təkbətək görüşüb söhbət eləmək istə-
yimi bildirdim. Şair məni bir otağa apardı və xeyli 
söhbətləşdik. Söhbətin sonunda utana-utana “Ab-
dal Qasım” pyesinin əlyazmasını verib xahiş elə-
dim ki, vaxtı olanda oxusun, mənə fikrini bildir-
sin. Həmin ilin sentyabr ayında Xəlil Rza Ulutürk 
mənə, ev ünvanımıza o zaman “otkrıtka” dediyi-
miz açıqca ilə bir məktub göndərdi. Sonralar öy-
rəndim ki, şair pyesi oxuduqdan sonra zəng vu-
rub mənim haqqımda Ağdamın tanınmış ziyalısı, 
şairin yaxın dostu Zeynal Məmmədovdan soruş-
muş və ünvanımı da Zeynal müəllimdən alaraq 
mənə məktub göndərmişdir. Açıqcada şair mə-
nim istedadlı qələmim olduğunu qeyd eləmiş, bir 
neçə bədii əsərlərin siyahısını yazaraq onları oxu-

mağımı tövsiyə etmişdi. Sonda isə Abdal Qasımı 
bolşeviklərə kömək edən bir sosialist inqilabçısı 
kimi verməyimi irad tutmuşdu. Təbii ki, o dövrdə 
məktəblərdə kommunist ideologiyasının təsiri al-
tında pyesi inqilabi ruhda yazmağı düşünüb, Ab-
dal Qasımı sosialist inqilabçısı kimi vermişdim və 
bunu da mənə irad tutan Xəlil Rzanın bu qeydlə-
rindən sonra pyesi üzə çıxarmadım. Ancaq mənə 
Xəlil Rzadan açıqca gəldiyini kəndin poçtalyonu 
Məhəmməd kişi atama demişdi. Atamın istəyi ilə 
acıqcanı ona verdim. Oxudu. Sonra pyesi məndən 
alıb özü də oxudu və Xəlil Rzanın qeyd etdiyi ira-
dı daha kəskin ifadə etdi: ”Yaxşı yazmısan. Amma 
Xəlil Rza düz deyir, Abdal Qasım hara, sosialist 
inqilabı hara?” Pyesi yenidən işlədim, ancaq nə-
dənsə yeni variant özümün də xoşuma gəlmədi və 
eləcə sandıq yazılarımın içinə qoydum.

 Bu hadisədən sonra atam tez-tez məni götürüb 
ata yurdumuz olan Abdal kəndinə aparar, maraq-
lı hadisələr danışardı. 1974-cü ildə isə ali məktə-
bin birinci kursunda oxuyarkən mənə bir mək-
tub yazdı. Həmin məktubda mənə bəzi fikirlərini 
çatdırmaqla, keçmişdə baş verənlərlə, xüsusilə, 
atası Binnət Fərzəliyevin gerçək bir bədii əsərə 
bənzəyən həyat yolu haqqında qeydlər yazmağa 
başladığını bildirirdi. 

 Sonrakı həyatımda atamın həmin məktubu və 
yazdığı xatirələri yaddan çıxarmışdım.1983-cü 

ildə atam vəfat edəndən sonra kiçik bacım Nailə 
ailə həyatı qurarkən atamın bütün yazıları, xa-
tirələri olan balaca çamodanı özü ilə götürüb ər 
evinə aparmaq istədiyini dedi. Bunu özü üçün ata 
evindən ən əziz cehiz hesab etdiyini deyən Nailə-
nin qəlbini sındırmayıb, ailəlikcə bu istəyinə ra-
zılıq verdik. Çamodanı əziz xatirə kimi saxlayan 
Nailə günlərin birində evimizə gəlib atamın mənə 
yazdığı məktubu (o məktub necə gedib həmin ça-
modana düşdüyünü isə bu gün də bilmirəm) və öz 
xətti ilə xatirələrini yazdığı ümumi dəftəri mənə 
verdi. Məktubu xatırladım, ancaq dəftərdən xəbə-
rim yox idi. Dəftəri götürüb vaxt itirmədən oxu-
dum. Həm burdakı qeydlər, həm də atamın məni 
tez-tez Abdala aparıb, məkanları göstərərək elə-
diyi söhbətlər, daxilimdə “Nur Dərəsi” romanını 
yazmaq hissini oyatdı. Beləcə, romanın gerçəklərə 
əsaslanan yetkin bir ədəbi əsər olması məqsədilə 
əlavə araşdırmalara, Abdal-Gülablının yaşlı sa-
kinləri ilə görüşüb, xatirələrini dinləməyə, döv-
lət arxivlərində qolçomaq kimi sürgün edilmiş, 
sonra isə 1938-ci ildə repressiya qurbanı olmuş 
Fərzəliyev Binnət Novruz oğlu ilə bağlı sənədlə-
ri vərəqləməyə başladım. Həqiqətən, atamın de-
diyi kimi, qeyri-adi dözüm sahibi, həyatın bütün 
zərbələri qarşısında sınmayan, düşməninə belə 
ədalətli davranan, heç vaxt haqqı nahaqqa qurban 
verməyən, gənc yaşlarından böyük bir elin hör-

mətini qazanan, saysız-hesabsız insanların həyat-
da mövqe tutmasında xüsusi rol oynayan qüdrətli 
bir şəxsiyyətin obrazı yarandı düşüncələrimdə. 
Və elə bu obrazı hər kəsə tanıtmaq, həmin dövrün 
keşməçeşləri haqqında insanlarda aydın təsəvvür 
yaratmaq arzusu ilə qələmi əlimə götürdüm. Ya-
radanın köməyi ilə gələcək nəsillərə ərməğan et-
mək istədiyim romanı yazmağa başladım...

ŞƏCƏRƏ TANITIMI

 Yayın əvvəlləri idi. Həmişə olduğu kimi, günəş 
doğsa da Çıraxlı dağı onun qabağını kəsmişdi. 
Kəndə günün şüaları hələ gec çatacaqdı. Amma 
hava işıqlaşmışdı və səksən yaşlı Kərbəlayı Fər-
zalı bayaqdan oyanıb, inəklərin başından kəndi-
ri açaraq örüşə buraxmışdı. Abdal kəndində heç 
kim malını özü aparmır otarmağa. Səhər tezdən 
hər kəs oyanar, sağılanını sağar, balasını əmiz-
dirər, sonra da başından kəndirini açıb yanbızına 
bir qapaz vurar, “oha” deyib yola salardı kövşənə. 
Mal-qara gedib meşədə, çəmənlikdə otlayar, ax-
şam hava qaralanda da qayıdardı sahibinin evinə. 
Ən qəribəsi də o idi ki, heyvançığazlar gəlib birba-
şa dayanardılar kəndirləndikləri yerdə və sahiblə-
ri də gəlib ordaca kəndiri vurardılar boyunlarına. 

 Fərzalı kişi inəkləri yola salandan sonra keç-
di pəyəyə. Atını bir az sığalladı, tumarladı, elə 
ordaca yüyənini taxdı və palanını belinə qoyub 
pəyədən çıxardı. Fərzalı kişinin atı əvvəldən yük 
daşımağa öyrədilmişdi. Odur ki, atına yəhər də 
almamışdı. Yük yığılan zaman atın belini əzməsin 
deyə Gülablı Həsiyə altı yumşaq bir palan tikdir-
mişdi. Yüyən əlində pəyədən çıxar-çıxmaz nəvəsi 
Binnət qabağını kəsdi:

 - Abba, bu gün mən də gedəjəm. Bu gün də 

aparmasan daha səni çox istəmiyəjəm.
 Nəvəsinin incik gözlərini diqqətlə süzən Fər-

zalı kişi gülümsündü:
 - Nə vaxt baban verdiyi sözündən qaçıb, qırış-

mal? Dünən söz verdim ki, sabah aparajam. Get 
çayını iç, gəl. Amma bir az tez. Gün qızmamış Yal-
lıcaya çataq, yoxsa istiyə düşərik.

 Yaz gələn kimi Kərbəlayı Fərzalının kövşən 
həyatı başlayırdı. Yallıca deyilən ormanlıq onun 
ata-baba mülkü idi. Buranın otunu bir tərəfdən 
başlayıb dəryazla biçər, kiçik komalarla kövşən-
də bir neçə gün qurumasını gözləyər, sonra da ata 
yükləyib daşıyardı həyətinə. Əslində kənddə “öy-
lad” adlanan köklü bir nəslin ağsaqqalı olan Kər-
bəlayı Fərzalı otu kimlərəsə biçdirə və daşıtdırıb 
həyətində ot tayasına vurdura bilərdi. Amma hər 
səhər durub Yallıcaya getməsi, otu dincələ-dincələ 
özü çalması, sonra onu qurudaraq daşıyıb tayaya 
vurması illərdir adət etdiyi güzəran idi və bunu 
canının sağlamlığı üçün vacib hesab edirdi. 

 Yallıcaya çatanda artıq gün xeyli qızmışdı. 
Buna baxmayaraq Fərzalı kişi atın yüyənini bir 
ağacın budağına bərkitdi. Binnət maraqlandı:

 - Abba, yüyəni niyə balaca budağa bağlayır-
san?

 Fərzalı kişi Binnətin maraqla verdiyi bu sualı 
cavabsız buraxmadı:

 -Ona görə ki, at çox sadiq heyvandı. Onsuz da 

sahibinin xəbəri olmadan heç yana getməz. Buda-
ğa ona görə bağlayıram ki, yüyən ayağına dolaş-
masın. Ona görə gövdəyə bərk-bərk bağlamıram 
ki, lazım gəlsə ordan yüyəni çıxara bilsin.

 Maraq Binnəti yenə bürüdü:
 - Niyə lazım gələjək ki, ordan yüyəni çıxarma-

sı? Sahibi lazım gələndə çıxarajax dana...
 - Hə... Bax hikmət elə ordadı, Binnət balam. 

Birdən oldu sahibinin başına bir iş gəldi. Ya kimsə 
qıraxdan durub bir ox atdı, ya bu namərd tüfəng-
dən güllə atdı, ya da sahibinin ayağı burxuldu, 
hərəkət eliyə bilmədi. At o qədər vəfalı heyvandı 
ki, bunu biləjək və sahibinin köməyinə gəlmək is-
tiyəjək. Möhkəm bərkitsəm, ordan yüyəni çıxarıb 
gələ bilməz. Amma xırda budağa bağlandığına 
görə fınxırıb elə dartınajaq ki, yüyən budaqdan 
aralanıb çıxajaq və sahibinin köməyinə yetəjək.

 Binnət xeyli fikrə getdi. Uşaq ağlı ilə babası-
nın dediklərini nağıl kimi qəbul etdi. Amma çox 
sevdiyi babasının da sözlərinə qarşı nəsə demək 
ağlının ucundan belə keçmədi.

 Gün artıq göyün ortasına çatmışdı. Kərbəlayı 
Fərzalı dik dayanıb kölgəsinə baxdı:

 - Hə, kölgə ən qısa vaxtına azalıb. Deməli gü-
nortaya az qalıb. Ordan quru çır-çırpılardan yığ 
gətir, ocaq çataq, bir kəkotu çayı içək. 

 Binnət özünü verdi meşənin qalınlığına. Bir 
qucaq çırpı yığıb qayıtdı. Ocağı çatmaq istəyirdi 
ki, babası:

 - Yox, hələ ocağı yandırma. Ordan çaydanımızı 
götür, qaç Damcı bulaqdan doldur gətir. O bula-
ğın suyu çaya ayrıca dad verir. Sonra ocaq çatıb 
qoyarsan üstünə - dedi.

 Çay qaynamışdı. Xurcundakı süfrəni çıxarıb 
ocağın yaxınlığında yerə salan Binnət babasını 
səslədi:

 - Abba, çay qaynadı. Kəkotu da atdım içinə. 
 Fərzalı kişi dəryazı bir yana qoydu:
 - Xurcunda motal pendiri var, onu da çıxar, 

çörəyi də. 
 Ocağın bir kənarında qızdırılmış çörəklə motal 

pendiri Binnətə necə ləzzət elədisə, iştahla kasa-
nın dibini də sivirib ağzına qoydu:

 - Abba, bu pendir evdəkindəndi?
 - Bəs hardan olajaq? Əlbəttə, evdə, nənən qoy-

duğu pendirdəndi də... Nədi ki?
 - Heç, elə bil dadı başqa cür gəldi mənə. 
 Kərbalayı Fərzalı gülümsündü:
 - Yox, dad elə həmən daddı. Amma yediyin yer, 

şərait onu dadlı elədi. Buna deyirlər tərli yemək. 
Yəni tər töküb, yorulanda adamın iştahı da artır. 
Yediyini də iştahla yeyirsən və sənə elə gəlir ki, 
dadı başqadı.

Kərbəlayı Fərzalı qalxıb yaxınlıqdakı axar suda 
əllərini yudu. Binnət də babası ilə bərabər yuyun-
du və qayıdıb yenidən oturdular süfrənin başın-
da. Fərzalı kişi başını qaldırıb göyü seyr elədi:

 - Hə... O yandan qara bulud üzü bu tərəfə gəlir. 
Yağış yağajaq. Biçini saxlayaq. Sən süfrəni yığış-
dır, mən də atı hazırlayım, otumuzu yığıb qayı-
daq. Yoxsa yağışa düşərik.

 Baba-nəvə atı yüklədilər. Binnət otun üstün-
də oturdu, Kərbəlayı Fərzalı da atın yüyənindən 
tutub yol aldılar kəndə. Dağı enib düzəngaha ça-
tar-çatmaz yağış yağmağa başladı. Kərbalayı Fər-
zalı atın başını çevirib qarğıdan hörülmüş kosma-
çaya gəldi. Binnəti də yükün üstündən alıb yerə 
qoydu:

 - Bir az burda gözləməli olduq. Yağış kəssin, 
sonra gedərik.

 Atın yüyənini qarğı kosmacanın sütun ağacı-
na keçirdi. Kosmaçanın bir tərəfində ağac kötük-
lərindən doğranıb qoyulmuş oturacaqlar var idi. 
Hər ikisi gəlib oturacaqda əyləşdilər. Kərbəlayı 
Fərzalı Binnətə kosmaça haqqında danışdı:

 - Bunu dədəm Həzi tikdirib burda. Bir dəfə 
köyşəndən gələndə yağış onu nejə tutubsa, gəlib 
camaatı yığıb başına, hov edib bir gündə bunu 
tikdirib. İndi hamı ona rəhmət oxuyur ki, kim 
köyşəndən gələndə yağışa düşsə, burda daldala-
nıb yağışın kəsməyini gözləyir. İstidə də burda 
kölgələnir, nəfəsini dərib yuxarı kəhrizin suyun-
dan içib, sonra yoluna davam eliyir.

 Kərbəlayı Fərzalı bir xeyli fikrə getdi. Han-
dan-hana üzünü Binnətə çevirdi:

 - Bu yerin adı nədi, bilirsən?
 Binnət çiyinlərini çəkdi.
 - Yox, abba, hardan bilim?
 Kərbəlayı Fərzalı dərindən bir nəfəs aldı. 
 - Elə yaxşı imkandı. Mənim oğlum Novruz belə 

söhbətlərdən uzaqdı. Danışım ki, nəslimizin ta-
rixi itib-batmasın. Bu yerin adı Nur dərəsidi. Nur 
dərəsi adın bura bizim, yəni sənin də, mənim də, 
öylad tayfasından olan hər kəsin ulu babası Dədə 
bəy verib. Bilirsən kim olub Dədə bəy? 

 Binnət başını yellədi.
 - Bilmirsən. İndi mənə yaxşı-yaxşı qulaq as.
 

Dədə bəy hekayəti

 Kərbəlayı Fərzalı adəti üzrə sağ ayağını qaldır-
dı, dabanını kötüyün üstünə qoydu. Hər iki əlini 
çataxlayıb dizini qucaqladı və söhbətə başladı:

- Dədə bəy bura Təbrizdən gəlib. O vaxtkı pad-
şahımız Şah İsmayıl Xətainin ordusunun sərkər-
dəsi imiş. Deyilənlərə görə Dədə bəy Ərdəbildə 
doğulub. Şah İsmayılın atası Şeyx Heydər padşah 
olduğu zamanlarda tez-tez ova çıxarmış. Bir dəfə 
ova çıxanda Dədə bəyi görür. Onun ova çıxacağı-
nı bilə-bilə şahın ov yerində bu cavan oğlanın pey-
da olmasından qəzəblənir. Amma ürəyiyumşaq 
adam olduğundan ona toxunmur. Əksinə, tapşırır 
ki, şah üçün bir ceyran ovlayıb gətirsin. Kənardan 

da izləyir. Dədənin yay çəkməsi, ox atması şahın o 
qədər xoşuna gəlir ki, ceyran ovlamaq tapşırığını 
saxlayıb Dədəni özü ilə gətirir saraya. Ona döyüş-
çülərinə özü kimi ox atmaq öyrətməyi tapşırır. Bu 
minvalla illər keçir, şahın bacısı Paşa xatun bir gün 
gəzintiyə çıxanda Dədə bəyi görüb ona vurulur. 
Şah da buna razı olur və evlənirlər. Evlənəndən 
sonra şah Dədə bəyi eşik ağası təyin edir. Yayın 
isti günlərindən birində Dədə bəy Şeyx Heydər-
dən razılıq alıb ailəsi və on beş-iyirmi nəfərlik 
qul-qaravaşları, qoruyucuları ilə dağa çıxırlar. 
Dədə bəyin sarayda olmadığını bilən Qaraqoyun-
lular gecə ikən saraya soxulub Şeyx Heydəri də, 
saraydakı bütün yaxınlarını da öldürürlər. Bir tək 
şahın sonbeşik oğlu İsmayılı Lələ Hüseyn deyilən 
bir kişi gizli yolla saraydan çıxarıb gizlədir. 

 Xəbər dağda dincələn Dədə bəyə çatır. Çapar 
göndərib öyrənir ki, Qaraqoyunlular sarayı ta-
mam ələ alıb və sarayda nə qədər Şeyx Heydər 
tərəfdarı varsa, hamısını qılıncdan keçiriblər. Belə 
olduğu halda saraya getməyin, savaş açmağın 
yersiz olduğunu anlayıb, gizli yolla Ərdəbilə gəlir 
və ordakı Abdal tayfaları ilə ittifaq qurur. Neçə il-
lər hazırlıq görəndən sonra on beş nəfərlik qüvvə 
toplayır, gizli yolla saraya daxil olur və sarayda-
kıların hamısını öldürüb dövləti yenidən ələ keçi-
rir. Dədə bəy İsmayılın sağ qaldığını bilirdi. Gecə 
ikən çaparları göndərib Lələ Hüseynlə birlikdə İs-

mayılı saraya dəvət edir və əli ilə şahlıq cıqqasını 
başına qoyub İsmayılı şahlıq kürsüsündə oturdur. 
İsmayıl o zaman çox cavan olsa da atasının başına 
gələnlər onu həm çox sarsıtmışdı, həm də savaşa 
hazırlaşmağa vadar eləmişdi. Şah İsmayıl fərman 
verib Dədə bəyi ordunun sərkərdəsi təyin edir. 
Hər iki cəngavər əl-ələ verib yürüşlərə başlayır-
lar. Dövlətin sərhədlərini böyüdürlər, iqtidarları-
nı yenilməz hala gətirirlər. Amma sonra Osmanlı 
ilə savaşa getməkdən imtina elədiyinə görə ara-
ları dəyir. Şah nə qədər çalışır ki, Dədə bəyi yola 
gətirsin, Osmanlıdan babası Uzun Həsənin məğ-
lubiyyətinin əvəzini çıxsın, Dədə bəy razı olmur. 
Ancaq Şah İsmayıl necə olur-olsun Osmanlı ilə 
savaşdan geri çəkilmir və ona görə də Dədə bəyi 
bütün saray əyanları qarşısında sərkərdəlikdən 
azad eliyib saraydan qovur. Hətta Dədə bəyin 
də, atının da zirehini əlindən alıb, adi bir yəhərli 
atla busatsız, silahsız saraydan çıxarır. Dədə bəy 
etiraz etmir, saraydan çıxıb yol alır quzeyə tərəf. 
Araz çayın keçir. Ov ovlayır, meşələrdə yatır, 
beləcə sərgərdan həyat yaşayır. Gəzə-gəzə gəlib 
çıxır bu yerlərə. O zaman burdakı kəndlər Abdal 
adlanmırdı. Üç-dörd kənd varıdı, adamlar da ha-
mısı zəhmətkeş, bir-birinə mehriban adamlar idi. 
Atı ilə gəlib bax yuxarıdakı təpədən buraları seyr 
edir. O qədər xoşuna gəlir ki, kənddəki sakinlər-
dən bir-ikisi ilə görüşüb burda həmişəlik məskən 

salmaq istədiyini deyir. Kənd adamları onu tanı-
masalar da, köməklik edib balaca bir daxmaca ti-
kirlər. Kiçik daxmacadan ibarət olan həmin yurd 
yeri indi bizim yaşadığımız evin üstündəki yarısı 
dağılan daxmacadı. Dədə bəy hər gün gələrmiş 
Nur dərəsinin başı üstündəki qayada oturub, inti-
zar dolu baxışlarla buranı seyr edərmiş. Elə onun 
bu intizarlı baxışları, hərəkətləri camaatda da ma-
raq yaradıb və bu dərəni o zamandan Nur dərəsi 
adlandırıblar. Deyilənlərə görə, Şah İsmayıl Dədə 
bəyi saraydan qovandan sonra Osmanlıya savaş 
açıb və məğlub olub. Bu məğlubiyyətdən sarsılıb, 
Dədə bəyin haqlı olduğunu anlayıb və ona qar-
şı ədalətsiz davrandığına görə özünü qınayıb. O 
zamandan da başlayıb Xətai təxəllüsü ilə şeirlər 
yazmağa. Dədə bəy haqqında da bir əfv fərmanı 
imzalayıb, çaparla göndərib ki, qayıtsın saraya. 
Çaparlar Dədə bəyi çox axtarandan sonra, axır 
ki, gəlib burda, Nur dərəsində tapıblar. Fərmanı 
oxuyan Dədə bəy saraya dönməyəcəyini deyir. 
Çaparlar şahın onlara qəzəbi tutacağını, cəzalan-
dıracağını deyib, saraya dönməyə razı salmaq 
istəsələr də Dədə bəy inad edir. Çaparların israr 
etdiyini görəndə isə deyir:

 - Şah məni bütün əyanların qarşısında saray-
dan qovub. Əgər mən saraya dönsəm şah nüfuz-
dan düşər. Şah nüfuzdan düşərsə xanədan dağı-
lar. Ona görə də şaha deyin, fərmanına görə sağ 

olsun, amma xanədanın qüdrətini azaltmamaq 
naminə saraya dönməyəcəm.

 Çaparlar geri dönüb, Dədə bəyin dediklrini 
şaha çatdırırlar. Vəziyyəti belə görən Şah İsma-
yıl bibisini, Dədə bəyin zövcəsi Paşa xatunu qəf-
lə-qatırla Dədə bəyi saraya dönmək üçün razı sal-
mağa göndərir. Dədə bəyin üç oğlunu da yanına 
alan Paşa xatun həmin çaparların bələdçiliyi ilə 
gəlirlər Dədə bəyin yanına. Deyilənə görə, Dədə 
bəy indi Tək Qavır deyilən yerdə, dağın döşündə 
daş üstündə oturub üzü Salmannara tərəf təbiə-
tin gözəlliyini seyr edirmiş. Görür ki, kəcabəli bir 
karvan Göbəkli tərəfdən gəlir. Bu yolların karvan 
yolu olmadığına görə, gələnlərin kim olduğunu 
öyrənmək üçün atına minib gəlir çaylax meşəsi-
nin içindən karvanın qabağını kəsir. Qılıncını si-
virib dayanmalarını əmr edir. Karvan dayanır və 
kəcavənin pərdəsini aralayan Paşa xatun:

- Mənəm, Dədə, səni yoluxmağa gəlmişəm - deyir. 
Ömründə heç zaman heç kimin qarşısında əyil-

məyən Dədə bəy atından enir, qılıncını yerə qo-
yub diz üstdə çökür.

- Sənin bu sədaqətin qarşısında diz çökürəm - deyir.
Dəvəni xıxırdırlar. Paşa xatun Dədə bəyin üç 

oğlu ilə kəcavədən çıxıb Dədə bəylə görüşürlər. 
Yaxınlıqdakı Gülablı kəndinin də bir neçə igidi 
karvanla maraqlanıb atlanaraq bura gəlmişdilər. 
Bundan sonra yerli camaat bilir ki, illərdi onlarla 



Təhmasib Novruzov

18

birlikdə təkbaşına yaşayan bu adam xanədan or-
dusunun səraslanı Dədə bəy imiş.

 Paşa xatun da nə qədər dil tökür, şahın ona 
qarşı hərəkətindən həqiqətən peşman olduğunu 
deyirsə də Dədə bəy inadından dönmür. Belə olan 
təqdirdə Paşa xatun da geri - Təbrizə, saraya dön-
məyəcəyini və ömrünün axırına kimi burda onun-
la qalacağını bildirir. 

 Paşa xatunla gələn qəflə-qatır geri dönür. Bu-
ranın camaatı Dədə bəyi tanıyandan və şahın bi-
bisinin gəldiyini biləndən sonra, yığışıb üç günə 
indi bizim yaşadığımız həmən evi tikiblər. Şah 
İsmayıl yenə inadından dönmür. Əyanlarını da 
başına yığıb xanədanın bir hissəsi olan Arran dü-
zünü gəzmək adı ilə Dədə bəyi görməyə gəlir. 
Dədə bəy xəbər tutur ki, şah bu yerlərə gəlir. Atını 
minib Arazın Kürə töküldüyü yerin yaxınlığında 
şahı qarşılayır. Adəti qayda ilə təzim edir. Lakin 
bu dəfə də Dədə bəyin inadını qıra bilməyən şah, 
bir gecə onun qonağı olmaq istədiyini bildirir. 
İndi bizim yaşadığımız həmən evdə Şah İsmayıl 
bir gecə qonaq qalıb. Burda üç fərman imzalayıb. 
Bir fərmanla Arran Bəylərbəyliyini yaradıb, Dədə 
bəyi də Bəylərbəyi təyin edib. İkinci fərmanla bur-
dakı kəndlərin adı birləşdirilib, Abdal kəndi ad-
landırılıb, kəndi dövlət vergisindən azad edib və 
kənddə bir məscid inşa olunması üçün dövlət xə-
zinəsindən pul ayırıb. Üçüncü fərmanla isə dövlət 

xəzinəsi hesabına Malbəylidən bura kimi iyirmi 
beş quyudan ibarət kəhriz çəkilməsinə əmr verib. 
Bax bu Yuxarı kəhriz həmin kəhrizdir ki, onu Şah 
İsmayıl çəkdirib. Şah geri dönəndə Dədə bəyin 
böyük oğlu Məhəmmədi özü ilə aparıb və son-
radan Şah İsmayılın oğlu Şah Təhmasibin şahlığı 
dönəmində ordunun sərkərdəsi olub. Burda Dədə 
bəylə Paşa xatunun bir oğulları olub, ona da şahın 
böyük oğlunun adını, yəni Təhmasib adını qo-
yublar. İllər ötür, Şah İsmayıl çox cavan vaxtında 
dünyasını dəyişir. Dədə bəy ailəsini götürüb Təb-
rizə gedir. Bu, Dədə bəyin saraydan qovulduqdan 
sonra Təbrizə yeganə səfəri olub. Yenə zövcəsinə 
sarayda qalmağı təklif eləsə də, Paşa xatun razı-
laşmır. İkinci oğlunu - Mehdini də Təbrizdə qo-
yub, Paşa xatunu, oğulları Zülfüqarı və Təhmasibi 
götürüb Abdala qayıdırlar. Yolda soyuqdan ağır 
xəstələnən Dədə bəy Təbrizdən qayıdandan bir 
neçə gün sonra dünyasını dəyişir. Ölməzdən əv-
vəl yanındakı iki oğlunu çağırıb üç vəsiyyət eli-
yir. Birincisi, bu kənddə nəslimiz davam eləsin, 
bəylərbəyiliyin gəliri Abdal camaatı ilə bölünsün. 
İkincisi, onun qəbrini o yerdə qazsınlar ki, anaları 
Paşa xatunun onun yanına gəldiyini ilk dəfə ordan 
görmüşdü. Həm də qəbrin əhlət yerini iki nəfər-
lik qazdırsınlar, Paşa xatun dünyasını dəyişəndə 
qəbri açsınlar, onu da yanında dəfn eləsinlər, çün-
ki məzarda da Paşa xatunsuz olmaq istəməmişdi. 

Üçüncüsü də, mənim nəslimdən olan hansı kişi 
kəbininə aldığı qadını yarı yolda buraxsa, onu bo-
şasa, o dünyada nə mənim, nə də Paşa xatunun 
hüzuruna çıxmasın. Bax beləcə dünyasını dəyişir 
Dədə bəy!

 Binnət babasının, kəndin Şah İsmayıl tərəfin-
dən Abdal adlandırılması haqqında dediklərini 
düşünüb sual verdi:

- Abba, dedin ki, kəndi Şah İsmayıl Abdal adlan-
dırıb. Bəs o vaxta kimi bu kəndin adı yoxudu ki? 

 Binnətin sualı Kərbəlayi Fərzalıya xoş gəldi. 
Deməli Binnət onu diqqətlə dinləyib:

 - Varıdı! Dedim axı, burda o vaxta kimi dörd 
kənd olub. Dövrü-qədimdən burda yaşayıblar. 
Amma Şahın Abdal tayfalarına mənsub olmasına 
görə buranın camaatına o qədər sevgisi olub ki, 
tayfasının adı ilə buranı Abdal adlandırıb. 

 - Şah İsmayıl da Abdal olub? Abdallar kim 
olub ki?

 - Şah İsmayıl şeir də yazıb. Şeirinin birində tə-
rıqəti sufi olsa da, Abdal tayfasından olduğun özü 
yazıb. Abdal tayfaları isə türklərin çox qədim tay-
falarından biridir. 

 Kərbəlayı Fərzalı hekayəti necə həvəslə nəvə-
sinə nəql edir, sonrakı sorğu-suallara başı necə 
qarışmışdısa, yağışın kəsdiyindən də xəbəri olma-
mışdı. Birdən başını yuxarı qaldırıb, yağışın kəs-
diyini, gün çıxdığını gördü:

 - Hə, söhbətimiz bitdi, yağış da kəsdi. Ya allah, 
yolçu yolda gərək.

 Hələ də Dədə bəy hekayətinin təsirindən ay-
rıla bilməyən Binnət üzünü Kərbalayı Fərzalıya 
tutdu:

 - Abba, oğulları Dədə bəyin dediklərinə əməl 
elədilər?

 - Əlbəttə elədilər. O Tək Qavır dediyimiz həmin 
qəbirdi ki, dağın döşündədi. Dədə bəylə Paşa xatun 
ikisi də bir qəbirdə basdırıldıqlarına görə camaat 
onu Tək Qavır adlandırıb. Bəylərbəyi kəndi oldu-
ğuna görə Abdal camaatı dövlətə vergi ödəməkdən 
azad edilib. Urus padşah gələndən sonra o fərma-
nı ləğv elədi. Amma vergi ödəməməyə adət elə-
miş camaat hələ də vergi vermir. Nəslimizdə Dədə 
bəydən bu yana arvadını boşayan kişi, ərindən bo-
şanan qadın olmayıb. Bu günə kimi biz vəsiyyətə 
sadiq olmuşuq. Bu gündən sonra da onu qorumaq 
sizə, sizdən sonra gələnlərə düşür. Di ya allah, qalx 
otun üstünə, gedək...

İllər ötmüşdü. Binnət xeyli yaşa dolmuşdu. 
Dayısı, Abdal məscidinin mollası Molla Əsəddən 
yazıb-oxumağı öyrənmişdi. Quranı, dini kitabla-
rı, əlinə keçəndə ərəb əlifbası ilə yazılmış dünyə-
vi kitabları oxuyub biliyini xeyli artırmışdı. Artıq 
babası ilə mübahisə etməkdən, həyata, dini dəyər-
lərə öz münasibətini açıq deməkdən çəkinmirdi. 

Binnətin belə açıq fikirli olması, düşündüklərini 
və qəbul etdiklərini sona qədər müdafiə etməsi 
Kərbəlayı Fərzalının ürəyincə idi. Hərdən bəzi fi-
kirləri xoşuna gəlməyəndə Binnəti bunlardan ya-
yındırmaq istəyirdi. Ancaq nəvəsinin inadkarlığı 
qarşısında sonda ya razılaşardı, ya da mübahisəni 
yarımçıq kəsərdi. 

 Binnət babasının yaşlandığını nəzərə alıb bi-
çində ağır işləri onun görməsinə imkan vermirdi. 
Balaca qardaşı Lətifi də götürüb babası ilə birlik-
də ormana gələr, otu biçər, əvvəlki günlərdə ça-
lınmış, qurumuş otu ata yükləyər və kəndə dönər-
dilər. 

 Bu dəfə ormanlıqda otu biçə-biçə gəlib div de-
yilən yerə çatdı. Bura ormanlığın ən hündür yeri 
idi. Dəryazı işlətmək də çətin idi. Düz yerdə, ya 
da üzü aşağı yerdə dəryaz işlətmək başqadır, dikə 
doğru isə ikiqat, üçqat güc sərf etməli olursan. 
Odur ki, dəryazı çevirdi, tiyəsini yerə dayayıb ci-
bindən ovxar daşını çıxardı, dəryazı ovxarlamağa 
başladı. Kənardan Binnəti diqqətlə seyr edən ba-
bası asta addımlarla diki qalxıb nəvəsinin yanına 
gəldi:

 - Hə... Dəryazı ovxarla, bir az da dincini al. Üzü 
yuxarı ot çalmaq asan deyil - deyə Binnətə bir az 
dincəlməyi məsləhət gördü. Dönüb babasını ya-
nında görən Binnət başını yellədi:

 -Abba, sən bax o allah, bura niyə çıxırsan? Yaşlı 

adamsan, otur aşağıda, biçib düşürəm də... 
 Kərbəlayı Fərzalı gülümsündü. 
 - Düz deyirsən, yaşlanmışam. Doxsanıma iki 

bayram qalıb. Amma mənim dədəm mən yaşda 
olanda bax burda, Yallıcanın bu yerində xanın 
on bir yasavulunu tərki-silah eliyib, qollarını da 
bağlayıb, yollayıb xanın yanına. Mənə deyirsən ki, 
yaşlı adamsan, niyə bu diki çıxırsan?

 Binnət babasının üzünə baxdı:
 - Həzi babam? Havaxt?
 - Urus höküməti gələndən beş-altı bayram sonra.
 Binnəti maraq götürdü.  
 - O yaşda on bir yasavulu? Niyə ki? Yasavullar 

neyniyirmiş ki, ona?
 Kərbəlayı Fərzalı əlini yerə dayayıb çəmənli-

yin üstünə çökdü:
 - Əlini saxla, Lətifi də çağır, danışım qulaq 

asın. Danışım ki, siz də yekələndə öz uşaqlarını-
za, nəvələrinizə danışın. Bilsinlər ki, babaları necə 
hünərli kişi olub.

 Binnət dəryazı yaxınlıqda axan suyun yanına 
gətirdi. Tiyəsinə bağlanan yerini suya qoydu. Son-
ra bir az aşağıda biçilib qurumuş otu taxta yaba ilə 
toplayan Lətifi səslədi:

 - A Lətif, əlini saxla. Sonra toplayarsan. Gəl bir 
az dincələk. Abbam nəsə deyəjək bizə.

 Lətif də əlini saxladı. Taxta yabanı topladığı ot 
komasına sancdı. Sərnici götürüb:

 - Gedim onda damcı bulaqdan su gətirim, içək 
- dedi. Binnət etiraz elədi:

 - Aqqa, vallah sən gəlincə abbam fikrin də-
yişəjək. Gəl danışsın, qulaq asaq kişiyə. Sonra bir 
yerdə gedib həm gözündən içərik, həm də sərnıcı 
doldurub gətirərik.

 Lətif böyük qardaşını çox istəyirdi. Çevikliyi, 
hünərliliyi ilə balaca yaşında kənddə ad çıxar-
mışdı. Hətta özündən böyük oğlanlara da dirə 
döymədə, güləş meydanında bab gəlirdi. Amma 
uşaqlıqdan Binnətin sözündən çıxmazdı. Sərnici 
yerə qoyub qalxdı onların yanına. Kərbəlayi Fər-
zalı əlini saqqalına çəkdi, yerini rahatlayıb söh-
bətə başladı.

 
Həzinin hekayəti

- Hə... Mənim dədəm Həzi çox cəld, qoçaq 
kişiydi. Urusdar gəlib bizim bu torpaqları alan-
dan sonra, başlayıblar dünyanın hər yerindən 
xaçpərəst hayları buralara köçürməyə. Bax Qa-
rakəndə, Ağbulağa, Naxçıvaniyə, Aranzəminə, 
Piricamala,Təkirə, Mirikəndə, Dahraza o vaxt gə-
tirib doldurublar onları. Onda dədəm xəbər gön-
dərib Mehdiqulu xana ki, əgər Abdala, Gülablıya 
erməni xaçpərəstləri göndərsələr, hamısın doğ-
ruyajam. Mehdiqulu xan da bilirdi ki, Həzi dedi-
yini eliyəndi. Ona görə dörd bir yanımıza ermə-

niləri gətirib yığdılar, amma bizim kəndlərə bir 
erməni də gətirmədilər. Sonra Təkirə, Mirikəndə 
gələn ermənilər Ağbulağa getmək üçün ya gərək 
dağ aşaydılar, ya da Abdalla Gülablının ortasın-
dan keçib gedəydilər. Dədəm yolu kəsdi, qoyma-
dı bir erməni də bizim kəndlərdən keçib getsin. 
Xaçpərəstlər pristava şikayət elədilər, pristav da 
Mehdiqulu xana dedi, amma xan cavab vermişdi 
ki, o kənd Bəylərbəyliyi kəndidi, Həzi də dəlinin 
biridi, ona soz deyə bilməz. Beləcə, dədəm ölənə 
kimi bir erməni də bu yolla gedib-gələ bilmədi. 
Dədəm deyərdi ki, bunlar elə murdar kafirlərdi 
ki, ayaqları dəyən yeri də murdarlayırlar. Hə... Bir 
məsələ də varıdı. Urus höküməti gələndən sonra 
kəndlərin hamısına vergi qoydular. Hər kənd ildə 
xeyli vergi verirdi. O vaxt bizim kənddən də vergi 
yığmaq istəmişdilər. Dədəm Şah İsmayılın ulu ba-
bamız Dədə bəyi Arran Bəylərbəyi təyin eləməsi 
fərmanını aparıb xana. Orda yazılıb ki, Dədə bə-
yin yaşadığı Abdal kəndi vergilərdən azad olunur. 
Xan nə qədər dədəmi başa salmaq istəyib ki, indi 
ayrı hökümətdi, onlar bu fərmana baxmazlar, də-
dəm qəti şəkildə kəndin vergi verməyəcəyin xana 
bildirib, gəlib. Aradan neçə bayram keçəndən 
sonra, bir gün pristav xəbər tutub ki, bizim kənd 
hələ də vergi vermir. Götürüb on bir yasavulu Şu-
şadan göndərib ki, gedin Həzini gətirin yanıma. 
Yasavullar atlarını minib, əllərində də beşatılan, 

Şuşadan enib, Malıbəylini keçib gəlirlər Abdala. 
Bax burdan, Qalagörükən dağını qalxıb Yallıcaya 
yenəndə görüblər ki, bir yaşlı kişi ot toplayır. Də-
dəm də həmişə yaz, yay , payız burda ot biçərdi, 
toplayıb daşıyardı həyətə. Yasavulbaşı yaxınlaşıb 
dədəmə:

 - Salam əleyküm, a kişi.- deyir.
 Dədəm əlini saxlayır, dönür bunlara tərəf:
- Əleyküməsalam. Haradı yolunuz? - deyə so-

ruşub.Yasavulların içindən biri dədəmi tanıyır. 
Yavaşca yasavulbaşına işarə verir ki, Həzi elə 
budu. Urus bic olur axı. Yasavulbaşı heç nə demir. 
Atdan düşüb, gəlir dədəmin yanına. Bir az dədə-
min üzünə baxır. Dədəm də ona baxıb soruşur:

 - Xeyir ola, nəsə itirmisiniz?
 Yasavulbaşı özünü onda qoymur. İşarə verir, o 

biri yasavullar da atdan enirlər. Yasavulbaşı əlini 
belinə qoyub ətrafı seyr edə-edə:

 - Yox, heç nə itirməmişik. Elə buralar xoşu-
muza gəlir, bir az gəzib, nəfəsimizi dərmək istə-
dik.-deyir.

 Dədəm heç nədən şübhələnmir. Taxta yabasını 
ota sancır, bir koma otu götürüb o biri komanın 
üstünə qoymaq istəyir. Fürsəti əldən verməyən 
yasavullar o saat qamarlayıb kişini tuturlar. Əli-
ni, qolunu bərk-bərk bağlayırlar. Sonra ayaq üstə 
qaldırıb deyirlər ki, pristav səni istəyir. Gedəjiyik 
Şuşaya.



Nur dərəsi

27

 Vəziyyəti belə görəndə dədəm sakitcə razı-
laşır. Deyir əl-qolumu niyə bağlayırsınız? Pris-
tav çağırır, deyin, gedim. Amma yasavulbaşı 
deyir ki, sənin haqqında çox eşitmişəm. Sonra 
bizi azara salarsan. Düş qabağımıza, gedək. Də-
dəm dinməz-söyləməz başlayır Yallıcanın dikini 
dırmaşmağa, yasavullar da atın belində bunun 
yan-yörəsini əhatəyə alıb, başlayırlar dağı dırmaş-
mağa. Xeyli dırmaşandan sonra, dədəm dayanır: 

 - On bir cavan oğlan, atın belində, əllərində 
beşatılan, bir qoja kişidən qorxursunuz. Nəfəsim 
çatmır. Dağı çıxa bilmiyəjəm. Əlimi açın, bəlkə 
birtəhər çıxdım. 

 Yasavulbaşı əvvəl razılaşmır. Xeyli mübahisə 
eliyirlər. Dədəm ayaqlarını bir başmağa dirəyib, 
əl çəkmir ki, qollarımı açmasanız bir addım da 
atmaram. Məcbur olub, yasavulbaşı atdan düşür. 
Gəlir dədəmin yanına. Xəncərini çıxarıb əlini bağ-
ladıqları kəndiri kəsir. Kəndir kəsilən kimi dədəm 
bir an da vaxt itirmədən əl atır yasavulbaşının 
əlindən xəncəri alıb, dayayır boğazına. Çığırır ki, 
ya hamınız beşatılanlarınızı da, xəncərlərinizi də 
çıxarıb atın yerə, ya da başçınızın boğazın kəsəjəm. 
Canının dərdindən yasavulbaşı əmr edir ki, dedi-
yin eliyin. Hamısı beşatılanları da, xəncərləri də 
çıxarıb atır yerə. Sonra ikisinə əmr edir ki, atlar-
dan düşsünlər. Birinə o birinin əllərini bağlamağı 
əmr edir. Artıq xəncər ətinə işləyən yasavulbaşı 

görür ki, dediklərini eləməsələr, onu öldürəjək. 
Əmr eliyir ki, dediyin eliyin. Beləcə bütün yasa-
vullara bir-birinin qollarını bağlatdırır. Axırın-
cı yasavulun qolunu yasavulbaşına bağlatdırır, 
yasavulbaşının da qolunu özü bağlayır. Sonra ot 
bağlamaq üçün gətirdiyi uzun kəndirlə hamısını 
bağlayır bir-birinə:

 - İndi nə deyirsiniz? Canınız mənə lazım deyil. 
Amma bu beşatılanlar da, xəncərlər də, atlar da 
lazımımdı. Canlarınız sizin, bunlar mənim - deyə 
yasavulbaşına baxır. 

 Hələ də özünə gələ bilməyən yasavulbaşı ra-
zılıq verir. Beləcə, yasavullar piyada üz tuturlar 
Şuşaya tərəf. Dədəm də atları, beşatılanları, xən-
cərləri götürüb gəlir kəndə. Deyilənə görə vəziy-
yətdən xəbər tutan pristav yasavulbaşını çağırıb, 
hadisəni olduğu kimi öyrənib, yasavulbaşını gül-
lələyib və xana də deyib ki, bir kəndin ki, əliyalın 
qojası on bir silahlı, atlı yasavula qalib gəlir, onda 
o kəndə toxunmağa dəyməz. Beləcə, urusdar da 
bizdən vergi almaqdan vaz keçiblər.

 Kərbəlayı Fərzalı söhbətini bitirdikdən sonra 
gülümsəyərək Lətifə baxdı:

 - Köhnə kişilər dədəmin uşaqlığından, cavan-
lığından danışardılar. Sənin qoçaqlığını görəndə, 
həmişə dədəm düşür yadıma. O da uşaq vaxtı sə-
nin kimi ipə-sapa yatmayan olub...

DÖNÜŞ

 Köhnə əsri yola salar-salmaz Kərbəlayı Fərza-
lı ömrünü nəvələrinə bağışladı. Ölümündən bir 
neçə gün əvvəl kövşəndən qayıdanda artıq çavan 
oğlan olmuş Binnəti Nur dərəsində, yuxarı kəhri-
zin üstündə oturdub vəsiyyət də eləmişdi. Əvvəl 
Binnət elə bilmişdi ki, babası elə-belə öyüd-nə-
sihət verir ona. Ölümündən sonra anladı ki, əslin-
də babası ölümün vaxtının gəldiyini hiss edirmiş. 
Odur ki, girəvəyə salıb ona vəsiyyət edib. Atası 
Məşədi Novruzun qənaətcilliyinin bəzən xəsis-
liyə gedib çıxdığını, bunun da allah qatında xoş 
qarşılanmadığını demişdi. Qazandığın puldan 
həm ailənə, həm yaxınlarına, həm də eldə, oba-
da ehtiyacı olanlara xərcləmirsənsə, yəni səxavət 
göstərmirsənsə, deməli axirət dünyası üçün heç 
nə qazanmırsan. Novruza nə qədər deyirdisə, 
Kərbalayı Fərzalının özü demiş, bir qulağıyla alıb, 
o biri qulağından da atırmış. Pulun varsa ailənin 
də, yaxınlarının da, çatırsa elinin də işinə yaramaq 
lazımdır. Yəni, allahın sənə qismət etdiyini allahın 
kasıb bəndələri ilə bölüşməsən, qismətin halalın 
olmaz. İkinci vəsiyyəti ulu babası Dədə bəyin və-
siyyətini unutmamaqdır. Axtarıb-arayıb, özünüzə 
elə zövcə tapın ki, sonradan boşamalı olmayası-
nız. Boşayarsınızsa, səbəbkarın kim olmasına bax-

mayaraq qadın yox, kişi allah qatında günahkardı. 
Qardaşları Lətifi, Əyyubu, Həmidi, Manafı, Əliba-
lanı, Məcidi gözü kimi qorumağı tapşırmışdı. Lə-
tif Həzi babası kimi qoçaqdı, amma gücü hara sərf 
edəcəyini bilmir. Əyyub dədəsi Novruza oxşu-
yub, Novruz bir taxta yabanı qırdığına görə Lətifi 
şallaxladı. Əyyub da belə eliyəcək, ona çox da fikir 
vermə. Həmid özünü hamıdan çox istiyən adam-
dı, heç kimə görə özünə zərər dəysin istəməz. 
Manaf ağzında dilinin olduğu bilinməyən sakit 
uşaqdı. Yekələndə də elə olacaq. Əlini heç vaxt 
onun üstündən çəkməməyi vəsiyyət eləmişdi. Di-
gər nəvələri Əlibala ilə, balaca Məcidlə bağlı da 
nəsihətlərini vermişdi.

 Babasının ölümündən sonra onun dediyi son 
sözlərini gecə-gündüz beynində saf-çürük edirdi 
Binnət. Hərdən bəzi fikirləri ilə razılaşmaq istə-
mirdi, amma babasının nurlu siması gözünün 
önünə gələn kimi, fikrindən vaz keçirdi. Beləcə 
günlər bir-birini əvəz edirdi. Bir axşam həyət qa-
pısının ağzında bir atlı dayanıb, “Ay Maşa Nov-
ruz əmi” deyib çağırdı. Binnət cəld durub ağac 
budaqlarından düzəlmiş çəpər darvazanı araladı. 
Binnəti görən qonaq:

 - Məşədi evdədi? – deyə soruşdu. Binnət xəfif 
gülümsünərək:

 - Çağıranda Maşa Novruz əmi deyirsən, indi 
Məşədi? - dedi, - hə, evdədi. Atdan düş gəl. 

 Qonaq atdan endi. Atın yüyənini çəpər darva-
zaya keçirib həyətə girdi. Binnətlə evə daxil oldu-
lar. Məşədi Novruz namaz qılırdı. Bir qədər keçdi. 
Namazı qurtarıb çevrildi qonaqla Binnətə tərəf:

 - Bu kimdi, a bala?
 Qonaq əvvəl Binnətə baxdı. Gördü ki, Binnətin 

cavab vermək fikri yoxdu. Hiss elədi ki, Məşədi-
nin zəhmindən çox çəkinir Binnət. Odur ki, özü 
sözə başladı. 

 - Gülablıdan gəlirəm, Məşədi. Camal bəy gön-
dərib məni.

 - Xeyirdimi, niyə göndərib Camal bəy səni, a 
bala?

 Qonaq yerində bir balaca qurcalandı:
 - Bəy deyir ki, burda bir uşkol açmaq istəyirəm. 

İki kəndin imkanı olan adamlarına da deyirik ki, 
bir az köməklik eləsinlər. Birinci bura göndərdi. 
Dedi ki, Məşədi kəndin ağsaqqalıdı, öylad tirəsi-
nin də böyüyüdü. Nə köməklik edəcəyini bilək.

 - Nə uşkol a bala? Orda kim oxuyajaq, kim dərs 
öyrədəjək? Düzəlib hər yarağımız, qalıb saqqal 
darağımız? Məscid var də... Savad almaq istəyən 
gedib orda Molla Əsəddən öyrənir. Day uşko-
la-muşkola nə hacət var?

 - Yox e, Məşədi, bu elə uşkol döyül. Burda ayrı 
cür dərs öyrədillər. Şuşadakı kimi. Urus məktəbidi.

 Məşədi Novruz üzünü çevirib qonağa necə 
baxdısa, qonaq özünü itirdi:

 - Urus uşkolu nədi ə?.. Bizim dədəmiz-baba-
mız urus uşkolu oxuyub ki, uşaqlarımız da urus 
uşkolunda oxusunlar? Camal bəyə deynən mənim 
adımı silsin o siyahıdan. Əvvəl urus ermənini gə-
tirdi soxdu böyrümüzə, torpağımızı murdarladı, 
indi də müsəlman mədrəsəsinin yerinə xaçpərəst 
uşkolu açır. Mənlik deyil. Heç Camal bəyə də 
məsləhət görmürəm ki, bu işə baş qoşsun. Sonra 
müsəlmanlar ona lənət oxuyar.

 Binnətin içi-içini yeyirdi. Gülablı Qurbanın 
Şuşaya gedib-gəldiyini, orda dərs aldığını, əməl-
li-başlı savad qazandığını, ağbulaqlı Əbdürrəhi-
min uşkolda oxuyub, sonra da Peterburqa getdi-
yini, orda oxuyub, qayıdıb Bakıda böyük hörmət 
sahibi olduğunu bilirdi. Odur ki, Camal bəyin 
bu təşəbbüsünə ürəyində əhsən desə də, atasının 
sözünün qabağına söz deyə bilmirdi. Nəhayət, 
birtəhər özünü toplayıb atasına üz tutdu:

 - Addə, niyə heylə deyirsən? Məsciddə də oxu-
yar uşaqlar, uşkolda da. Savad almağın nə ziyanı 
var ki?. Odey, Qurban gedir Şuşada...

 - Kəs səsini, qırışmalın biri qırışmal. - Binnətə 
acıqlandı. - Məndən çox bilirsən? Bu, urusdarın 
oyunudu, indi də istiyirlər bizi dinimizdən, məz-
həbimizdən ayırsınlar. - sonra üzünü qonağa tut-
du - dur get, bala, get dediyimi Camal bəyə de, 
mənə umudlu olmasın.

 Qonaq qalxdı. Binnət də qalxdı, gəlib qonağı 

qapıdan yola salıb geri döndü. İlk dəfə cəsarətə 
gəlib atası ilə mübahisəyə girməyə qərar verdi. 
Babası Kərbəlayı Fərzalıdan fərqli olaraq atası 
Məşədi Novruz heç vaxt kiminsə onunla müba-
hisə etməsindən xoşlanmırdı. O da ola belindən 
gələn oğlu! Amma Binnət atası ilə cəhlə girməyə 
qərarlı idi. Odur ki, birbaşa evə qayıtdı. Anası 
Asiya Məşədiyə çay süzmüşdü. Binnətin gəldiyi-
ni görüb:

 - İçirsənmi sa da gətirim, nənə qurban?- deyə 
Binnətə baxdı. Binnət başı ilə istəmədiyini bildir-
di. Məşədi Novruz başını qaldırıb Binnətin üzünə 
baxdı:

 - Qonaq yanında dədəsiynən cəhlə girən oğula 
zəqqutun vermək lazımdı, çay-çörək yox.

 Binnət bardaş qurub atası ilə üzbəüz əyləşdi:
 - Addə, niyə heylə deyirsən? Mən Qurbanla 

tez-tez görüşüb söhbət eliyirəm. Onlara Şuşada, 
realnı məktəbdə hər şey öyrədirlər. O gün də də-
dəsi bir tar alıb. Deyir uşkolda tar sinifi də açılıb, 
yazılmışam ora, tar çalmaq öyrənəjəm. Bunun 
nəyi pisdi ki?

 Məşədi yenə gözlərini qaldırıb Binnəti süzdü. 
Tut qurusundan birini götürüb ağzına atdı, çay-
dan bir qurtum alıb, süfrəyə qoydu:

 - Əvvəla, uşkolda öyrətdikləri hamısı şeytanın 
elmidi. Mən şeytan elminin öyrədilməsinə pul 
verə bilmərəm, günaha bataram. İkincisi, aşıq ol-

maq istiyirsən, get aşığın yanına, öyrətsin, gərək 
gedəsən, urusdardan tar çalmaq öyrənəsən?

 Binnət yenə dözməyib dilləndi:
 - Addə, tar çalmağı urusdar öyrətmir e... Şuşa-

da usta tarçalanlar var, ona görə realnı məktəbdə 
bir dənə də tar sinfi açıblar, bizim öz tarçalanları-
mız cavanları öyrədir. Addə, vallah burda pis heç 
nə yoxdu.

 - Binnət, sən hardan öyrənmisən dədənlə dil-
ləşməyi? - Məşədi Novruz yerində dönüb Bin-
nətə baxdı,- evin də böyüyü mənəm, nəslin də 
ağsaqqalı mənəm. Mən xaçpərəstlərin burda uş-
kolun açıb, allah qatında günaha bata bilmərəm. 
Dur get, gecə düşür, gör qardaşların harda qaldı, 
gəlsinlər evə. Gör inək də örüşdən qayıdıbsa onu 
bağla oxuruna. Dur, qırışmal oğlu qırışmal!

 Binnət gördü ki, atası ilə mübahisə etməyin 
faydası olmayacaq. Odur ki, yerindən qalxdı, qa-
pıdan çıxıb yollandı qardaşlarının oynadığı gü-
ney məhləsinə.

Qardaşlarını evə gətirib, örüşdən qayıdan inə-
yi oxura bağlayandan sonra, atını minib yollandı 
Gülablıya. Əvvəl Şuşada, realnı məktəbdə oxuyan 
Qurbanla görüşdü, Camal bəyin onlara adam gön-
dərdiyini, atasının ona cavabını danışdı. Qurban 
Camal bəyin Gülablıda rus-tatar məktəbi açması 
fikrindən xəbərdar olduğunu, hətta Şuşadakı sa-
vadlı adamların da bu işdə ona kömək etdikləri-

ni bildiyini söylədi. Binnət öyrəndi ki, məktəbə 
Camal bəy öz mülkündən yer ayırdığını, amma 
burda dərs demək üçün gələn uçitellərin qalma-
ları, onların zəhmət haqlarının verilməsi, məktəb 
üçün lazım olan bəzi şeylərin alınması, kitabların, 
dəftərlərin, qələmlərin alınıb uşaqlara paylanması 
işlərinə xeyli vəsait lazımdır. Qurban onu da əlavə 
etdi ki:

 - Camal bəy bunları da ödəyər. Amma, məncə, 
ona görə Məşədi Novruzun yanına adam göndə-
rib ki, kəndin ağsaqqalıdı, o özü də, camaat da bu-
nun əleyhinə olmasınlar. Yoxsa kəndlərdə savadlı 
uşaqlar yetişdirmək əvəzinə tirələrin dava-dalaşı-
na səbəb olarlar. 

 Söhbət əsnasında Qurbanın qonşusu, uşaqlı-
ğından qoçaqlıqda ad çıxaran Hüsü də gəldi. Qur-
ban Hüsünün gəldiyini görüb, söhbəti dəyişmək 
istəyən Binnətə:

 - Narahat olma, - dedi,- Hüsü də mənlə Şuşaya 
gedib, gəlir.

 - O da realnı məktəbdə oxuyur?
 - Hə! Təzə başlıyıb. Onun da dədəsi oxumağın 

istəmir, ona görə Şuşada bazarbaşı çayxanasında 
ona iş düzəltdilər, orda qazanır, uşkolda da oxu-
yur. Mən həm uşkolda oxuyuram, həm də dərs-
dən sonra tar çalmaq öyrənirəm. Hüsü də mən tar 
ustasının yanında olduğum müddətdə çayxanada 
işləyib, pul qazanır, sonra da gəlirik evə.

 Binnət xeyli fikrə getdi. Handan-hana üzünü 
hər iki həmsöhbətinə tutdu:

 - İkiniz də rus uşkolunda oxuyursunuz. Nejə 
bilirsiniz, bu uşkol müsəlmançılığa ziyandı, yoxsa 
yox? Yəni, bu uşkolu oxuyanlar müsəlmançılıq-
dan çıxarlar?

 Qurban gülümsündü:
 - Ay Binnət, sən nə danışırsan? Orda quran da 

öyrədilir. Ta bizimkilər kimi yox e... Qurandan 
elə şeyləri öyrədirlər ki, adam bizim mollaların 
savadsızlığına məəttəl qalır. Bax quranda yazılır 
ki, eım öyrənmək ən böyük savabdı. Amma bizim 
mollalar deyir ki, elm şeytan əməlidi. Yanı, bunlar 
quranın ayələrinə qarşı çıxırlar. Əslində elə buna 
görə, yanı adamların gözlərinin açılmasından 
qorxduqlarına görə mollalar istəmirlər ki, uşkol 
olsun, uşaqlar savad alsın. Uşkolda dinə, o cüm-
lədən müsəlmançılığa ziyanlı bir şey görmürəm 
mən. Amma dinlə yanaşı orda uşaqlara həm də 
başqa dərslər verirlər. Dünyanın hər yerindən 
məlumatlandırırlar.Yazmaq, oxumaq öyrədillər. 
Bunun nəyi pisdi ki?

 Binnət Qurbanla, Hüsü ilə xeyli söhbət edib 
evə gəldi. Səhər atası Məşədi Novruz evdən çıxıb 
çümə namazını qılmaq üçün məscidə ketmişdi. 
İnəkdən sağdığı südü yerbəyer edən anası Asiya 
işlərini qurtarıb, tut ağacının altında dayanıb üzü 
Göbəkliyə boylanan Binnətin yanına gəldi:

 - Nə fikir eləyirsən, a bala? Gözün nə yaman 
yol çəkir?-deyə soruşdu. 

 Binnət dönüb xeyli anasının gözlərinin içinə 
baxdı:

 - Nə fikir eliyəjəm, annə? Axşam dədəmin o 
qonağa elədikləri heç yadımdan çıxmır. O boyda 
Camal bəy səni sayıb, qapına adam göndərir, hör-
mətsiz edib qaytarırsan geri. 

 Anası sağ əlini düyünləyib ağzına apardı:
 - Bıy, başına dönüm, a bala. Bu da axşamkı 

döyül, dədənnən ağızlaşasan. Dədən bilir kimə 
nə cavab vermək lazımdı. Camal bəy getsin öz 
uşaqiların oxutsun, bizim nə işimiz var urus uş-
kolunda? Odey, məsciddə dərs verirlər də... Kim 
oxumaq, yazı-pozu öyrənmək istəyir, getsin orda 
öyrənsin. 

 Binnət anasının boynunu qucaqladı:
 - Annə, məsciddə təkcə quranı öyrədirlər. Onu 

da ala-yarımçıq, özlərinə sərf edəni öyrədirlər, 
sərf etməyənlərin də üstündən keçirlər. Amma 
uşkolda həm quranı başdan-ayağa öyrədirlər, 
həm də hesabı, tarixi, nə bilim ey, o biri elmləri. 
Bunun nəyi pisdi axı?

 - Ay oğul, dədən bir yana, bu dediklərini Əsəd 
dayın eşitsə bilirsən neyniyər? - anası heyrətlə 
Binnətin üzünə baxdı.

 - Əsəd dayım heç nə eləməz. Dədəm kimi 
döyül. Cümə namazından sonra qalıb dayımla 

təkbətək söhbət eliyəjəm - deyib həyətdən çıxan 
Binnəti anası nə qədər səsləsə də cavab olmadı. 
Binnət birbaşa kəndin məscidinə gəldi. Cümə 
günü olduğuna görə namaza xeyli adam toplaş-
mışdı. Binnət də adamlarla birgə cümə namazını 
qıldıqdan sonra həyətdəki iri daş parçasının üs-
tündə oturub fikirləşirdi. Kəndin mollası Mol-
la Əsəd Binnətin dayısı idi. Çox savadlı, həm də 
gözəl nitqi olan Molla Əsəd babasının adını daşı-
yırdı. Babası Molla Əsədin müsəlman mədrəsələri 
üçün yazdığı kitab təkcə Abdal məscidində deyil, 
digər müsəlman ölklərinin də mədrəsələrində 
dərs vəsaiti kimi istifadə olunurdu. 

 Yavaş-yavaş məscidin həyəti boşaldı. Namazını 
qılan kənd əhli günorta yeməyi üçün evlərinə yol-
lanırdı. Nəhayət, hamının getdiyini görən Molla 
Əsəd dağdağan ağacının altındakı daşın üstündə 
təkbaşına oturan Binnəti görüb, ona yaxınlaşdı:

 - Binnət, oğul, sən niyə getmirsən? Acmamı-
san?

 Dayısının ona tərəf gəldiyini görən Binnət da-
şın üstündən qalxdı, gəlib ədəb-ərkanla görüşdü, 
baş endirib hörmətini bildirdi:

 - Acmışam, dayı. Amma yemək üçün yox, yax-
şı sözlər üçün!

 Molla Əsəd dərhal anladı ki, nəsə olub və Bin-
nət onunla söhbət eləmək istəyir:

 - Nə barədə sözlər eşitmək istiyirsən, Binnət 

balam? Buyur, eşidirəm səni.
 Binnət diqqətlə dayısının üzünə baxdı:
 - Dayı, o gerçəkdi ki, quran elm öyrənməyi 

müsəlman olmağın ən vacib şərtlərindən biri bu-
yurub?

 - Hə! Həzrət Peyğənbər səllallahi və səlləm 
alimin mürəkkəbinin şəhid qanından üstün oldu-
ğunu buyurub. Onu da buyurub ki, əlində dəmir 
əsa, ayağında dəmir çarıx elm ardınca gəz, ta də-
mir əsa əriyincə, dəmir çarıx deşilincə! Nəyə görə 
soruşursan ki?

 - Elədisə, urusdarın açdığı uşkolda oxumaq 
niyə müsəlmanlar üçün haram olur?

 - Onu kim deyir? Elm öyrədən kim olur-olsun, 
müsəlman olsun, xaçpərəst olsun, fərq etməz, 
allah qatında savab iş tutmuş olur. O cümlədən, 
urus uşkolunda da elm öyrətməyin və öyrənmə-
yin günahı yox, savabı var. 

 Dayısının sözlərindən ürəklənən Binnət üzünü 
ona tutub dedi:

 - Dayı, olar bu günortanı bizdə, dədəmlə bir 
yerdə yeyək?

 Binnətin gözlərindəki mənalı baxışları seyr 
edən Molla Əsəd:

 - Niyə olmur, - dedi, - Asiya bir şey bişiribmi 
görəsən?

 - Cümə günüdü, dayı, annəm hər cümə günü 
toyuq bişirir- sevinc dolu gözlərilə sanki dayısına 

yalvarırdı Binnət, - gedək, həm yeməyimizi yeyək, 
həm də evdə söhbət eliyək.

 Molla Əsəd başını tərpətdi:
 - Nə deyirəm, gedək...
 Məşədi Novruzun evində Molla Əsəd çoxdan 

idi ki, qonaq olmamışdı. Əslində, kürəkəni Məşədi 
Novruzun bəzən yersiz qənaətcilliyi onun da xo-
şuna gəlmirdi. Gərəksiz yerə pul məsrəf etməyin 
doğru olmadığını qəbul etsə də, Məşədi Novru-
zun bəzən vacib olan, dini baxımdan səxavət he-
sab olunan xərclərdən də nümayişkaranə imtina 
etməsini xoşlamırdı. Bir neçə dəfə bunu kürəkə-
ninə irad da tutmuşdu, amma xeyiri olmamışdı. 
Ona görə bacısı evinə gec-gec gələr, gələndə də 
tez gedərdi. Asiya xanım onu yeməyə məcbur et-
mək istəyəndə də yarızarafat-yarıciddi “Məşədiyə 
ziyan vurma, bajı” deyib çıxardı. İndi bacısı oğlu-
nun mənalı, sanki ondan kömək umurmuş kimi 
acizanə baxışları qarşısında Binnətin təklifini yerə 
salmadı. Asiya xanımın nəhrə yağı ilə bişirdiyi 
toyuq çığırtmasını iştahla yeyib, üstündən soyuq 
ayran içib, dua edəndən sonra yerini rahlayıb Bin-
nətə baxdı:

 - Hə, bacıoğlu, nə deyəcəkdin? Gəldik, toyuq 
çığırtmasın yedik. İndi sözünü de.

 Binnət bir az ehtiyatla atasının üzünə baxdı. 
Sonra dayısına çevrildi:

 - Məscidin həyətində verdiyim sualı izah 

elədin, mən eşitdim, dayı. İstiyirəm onu yenə 
deyəsən, dədəm də eşitsin. 

 Molla Əsəd mitəkkəni dikəldib, qolunun altına 
qoydu, məscidin həyətində Binnətin sualına ver-
diyi cavabı bir az da ətraflı danışdı. Axırda:

 - Bir sözlə, elm, savad öyrənmək də savab-
dı, öyrətmək də, elm öyrənmək istəyənə kömək 
eləmək də - dedi.

 Dayısının yanında cəsarətlənən Binnət dizləri 
üstdə dikəlib üzünü dayısına tutdu:

 - Gedib Məşhədi ziyarət edib, Məşədi adı al-
maq böyük savabdı, yoxsa elm öyrənmək istəyənə 
kömək eləmək?

 Məşədi Novruz iti baxışlarla oğlunu süzdü. 
Bunu sezən Molla Əsəd Binnətin nə dediyini an-
ladı:

 - Dedim axı, allah-taala quranı-kərimdə “bir 
alimin mürəkkəbi bir şəhidin qanından irəlidir” 
deyə buyurub. İslamda ən böyük savab şəhid-
likdir, yəni islam və vətən yolunda canını fəda 
etməkdir. Əgər şəhidin qanından üstün alimin 
mürəkkəbidirsə, nəinki Məşhədi, heç müqəddəs 
Məkkəni də ziyarət etmək elmə dəstək vermək-
dən daha üstün savab əməl hesab edilə bilməz. 

 Söhbətin hardan gəldiyini anlayan Məşədi 
Növruz, nəhayət səbrini basa bilmədi:

 - Əsəd, sən elm deyəndə bu cavanlar onu düz-
gün başa düşmürlər. Yəni islam elmindən, allahın 

elmindən söhbət gedir, yoxsa urusdarın uşkolun-
dakı elmdən yox! – dedi.

 - Yox, Məşədi, elə deyil,- Molla Əsəd üzünü 
kürəkəninə tutdu, - şəriət elmi başqa, o biri elm-
lər başqa. Elmin o qədər sahələri var ki... Rəbbin 
məsləhət bilmədiyi tək bir elm var, o da yarada-
nı görmək üçün olan elm, yanı ki, astronomiya. 
O da ona görədir ki, allahı nə qədər görə, tanıya 
bilərsənsə, o qədərini quran vasitəsilə məxluqlara 
tanıdıb. Bundan o yanası yoxdu və insanlara da 
ona görə bu elmə boşuna vaxt itirməmək məsləhət 
bilinib. Qalan bütün elmlər dünyanın inkişafında 
bir açar rolu oynayır. Dünyanın inkişafı, haqqın, 
ədalətin, ədəb-ərkanın bərqərar olması üçün olan 
bütün elmləri öyrənmək də savabdı, öyrətmək də, 
öyrənənə və öyrədənə kömək eləmək də.

 Molla Əsəd çox gəzmiş, çox görmüş adam idi. 
Dünyada baş verən hadisələrə də biganə qalmırdı. 
Söhbət arası onu da dedi ki, az qala yüz ildi urus-
dar olub başımızın ağası:

 - Padşah da urus, qubernator da, pristav da, 
naçalnik də. Səndən güclü bir düşmənə qalib 
gəlmək istəyirsənsə, onun dilini öyrənməlisən. 
Dili də harda öyrənməlisən? Uşkolda! Ona görə 
də urus uşkolu olması yaxşıdı, uşaqlar dilini öy-
rənər, onun istəklərindən baş çıxardar, sonra da 
istəklərini puç eləməyin yolunu taparlar. Yoxsa 
bu xaçpərəstlərdən canımızı qurtara bilmərik. Sa-

vadsız olsaq urusdarnan ermənilər əlbir olub axı-
rımıza çıxarlar. 

 Ata, oğul, kürəkən arasında fikir mübadiləsi o 
qədər qızışmışdı ki, axşam düşdüyündən xəbərlə-
ri də olmamışdı. Asiya xanım içəri girib:

 - Binnət, a bala, inək örüşdən gəldi, dur onu 
oxura bağla, sonra gəlib söhbət edərsiniz - deməsi 
onları sanki yuxudan ayıltdı və Molla Əsəd aya-
ğa qalxıb namaza yollandı. Məşədi Novruz da 
qalxıb dəstəmaz almağa ketdi. Binnət inəyi yer-
bəyer edəndən sonra evə daxil olanda atası o biri 
otaqdan əlində bir boxça ilə Binnətə doğru gəldi. 
Boxçanı Binnətə uzatdı:

 - Bu qızılları özümlə o dünyaya aparası dö-
yüləm. Sizdən ötrü yığmışam. Hər birinizin pa-
yını da ayrıca büküb qoymuşam. Bu, sənin ata 
payındı. Götür, istiyirsən get uşkol aç, istiyirsən 
get şeytan elmi öyrən, amma məni o günaha şərik 
eləmə...-dedi.

 Binnət atasının verdiyi qızıl payını götürüb 
vaxt itirmədən Gülablıya gəldi. Əvvəl Qurbanla, 
Hüsü ilə görüşdü. Sonra onlarla birlikdə Camal 
bəyin evinə gəldilər. Binnət dayısı və atası ilə bir-
gə olan söhbəti Camal bəyə də danışdı. Sonra əlin-
dəki boğçanı stolun üstünə qoyub dedi:

 - Mən özümə düşən ata mirasımın hamısını 
uşkolun açılmasına bağışlayıram. Allahın köməyi 
ilə, əlim sağ, ayağım sağ, özüm işləyib, qazana-

ram. Təki kəndimizdən savadlı adamlar, oxumuş 
adamlar çıxsın.

 Camal bəy böxçanı götürüb açdı, dönüb Binnə-
tin üzünə baxdı, gülümsəyərək:

 -Burda çoxdu, oğul. Bunun yarısı bəsdi. Yarısın 
da götür, özünə maya elə. İstəsən kömək eliyərəm, 
üstünə də qazanarsan, yerin doldurarsan. 

 - Kömək edərsiniz, işləyərik, qazanarıq, bəy. 
Amma bu qızılların hamısını uşkola gətirmişəm. 
Balaca qardaşım Manafı da oxudajam. Siz uşkolu 
tezləşdirin. İnşaallah, yenə qazanarıq. 

 ***

 Aradan xeyli müddət keçmişdi. Bir gün Ca-
mal bəyin adamı yenə Məşədi Novruzun qapısını 
döydü. Bu dəfə Məşədi Novruz əmi deyil, Binnət 
deyib çağırırdı. İnəyi tövlədən çıxaran Binnət, onu 
çağıranın Camal bəyin adamı olduğunu görüb, iti 
addımlarla darvazaya tərəf gəldi. Adam Binnətə 
“Camal bəy dedi ki, qardaşı Manafı da götürüb 
gəlsin Gülablıya”- deyib, atın başını çevirib getdi. 
Binnət rahatlandı, atını minib, qardaşı Manafı da 
tərkinə alıb Gülablıya gəldi. 

 Camal bəyin mülkünün bir hissəsində ayrılmış 
binanın girişində həm kiril əlifbası ilə rusca, həm 
də ərəb əlifbası ilə türkcə sözlər yazılmışdı. Ərəb 
əlifbası ilə yazılmış sözləri oxuyub başa düşdü 

ki, uşkol budu. Manafı məktəbin bir tərəfdə dü-
zülmüş ilk şagirdlərinin yanına gətirdi. Ağdam 
nahiyəsindən gəlmiş pristav rusca danışandan 
sonra, Şuşadan gəlmiş Nəcəf bəy uzun bir nitq 
söylədi, Ağdam nahiyəsində açılan ilk rus-tatar 
məktəbinin artıq işə başlamasını inqilab adlandır-
dı. Hələlik cəmi yeddi şagird qəbul edən məktə-
bin bir-iki ildən sonra daha çox şagirdi olacağına 
inamını bildirdi.

 Açılış başa çatandan sonra Camal bəy Binnəti 
yanına çağırdı. Onlardan bir qədər aralıda duran 
bir qadınla bir kişini göstərib dedi:

 - Bilirsən onlar kimdi? Biri Həmidə xanımdı. 
Xurşudbanu Natəvanın nəvəsidi. O biri də oxu-
muş adamdı, adı Cəlildi, özü Naxçıvandandı, 
amma gah Tiflisdə olur, gah Bakıda. İkisi də bu 
uşkolun açılmasına o qədər seviniblər ki, gəlib 
gözləri ilə görmək istədilər. Dünən gəliblər, gecə 
də mənim qonağım idilər. İstəyirsən səni görüş-
dürüm, söhbət elə. 

 Binnət çox sevindi. Birlikdə yaxınlaşdılar. Ca-
mal bəy uşkolun açılmasına Binnətin necə yardım 
etdiyini ətraflı danışdı. Həmidə xanım gülər üzlə 
Binnətə təşəkkürünü bildirdi. Sonra soruşdu:

 - Özün oxumusanmı?
 - Yox, - Binnət sıxıla-sıxıla cavab verdi. - Məs-

ciddə ərəb əlifbasını öyrənmişəm, eləcə yazıb, 
oxumağı bilirəm. 

 - Oxumaq istəyirsən? - bu dəfə Cəlil adlı ikin-
ci qonaq soruşdu. - Yəni həvəsin varsa, səni gön-
dərək Peterburqa, orda universitet oxu. 

 Binnət başı ilə etirazını bildirdi:
 - Mənim oxumaq vaxtım keçib. İndi mənim 

borcum pul qazanıb, balacaların savadlanmasına 
kömək eləməkdir. 

 Yenə Həmidə xanım dilləndi:
 - İstiyirsən, səni göndərim get Bakıya, orda 

adamlarla görüş, sənə yaxşı pul qazanmaq yolu 
öyrətsinlər. Sənin kimi adamların pul qazanması 
başqalarına da çox xeyir gətirər. 

 Binnətin üzü güldü:
 - Hə, bax onu çox istərdim. 
 - Onda vaxt itirmə, get hazırlaş, gəl, bizimlə 

gedək Kəhrizliyə. Sabah Cəlil bəylə yola salaram, 
gedərsiniz Bakıya...

 Kəhrizlidən Cəlil bəylə birlikdə yola çıxan Bin-
nət iki gün sonra Bakıda idi. İlk dəfə gəldiyi Bakı-
da gördüklərinə inana bilmirdi. Ancaq hər yerdə 
yazıların kiril əlifbası ilə yazıldığını görüb, bunun 
səbəbini soruşanda, Cəlil bəy dərindən ah çəkib:

 -Ağamız ruslardı, neyləmək olar, belə istiyir-
lər, belə də yazdırırlar. İnşaallah, buna da bir son 
verilər, - deyə cavab verdi. 

 Cəlil bəy Bakının bir neçə görməli yerlərini 
gəzdirəndən sonra faytonu dənizkənarı yolla ipək 



Nur dərəsi

47

fabrikinə sürdürdü. Qapının ağzında dayanan 
gözətçidən:

 - Hacı burdamı? - deyə soruşdu. Gözətçi qapını 
açıb Cəlillə Binnəti içəri buraxdı. Binnət bildi ki, 
gözətçi Cəlili tanıdı:

 - Deyəsən burda səni tanıyırlar!
 Cəlil gülümsündü:
 - Niyə soruşmursan ki, bura haradır, kimin ya-

nına gedirik?
 Binnət çiyinlərini çəkdi:
 - Burda haranı, ya kimi tanıyıram ki, soruşum?
 - Getdiyimiz adamın adın eşitmiş olarsan. Hacı 

Zeynalabdın! 
 - Milyonçu Hacı Zeynalabdın?
 - Hə, milyonçu Hacı Zeynalabdın. Sənin kimi 

adamların vurğunudu. Deyir ki, bir kişi qazandı-
ğının bir hissəsini millətinin yolunda xərcləmirsə, 
onun yediyi də, içdiyi də, aldığı hava da haramıdı. 
Həmidə xanım da o məktəbin açılması üçün sənin 
elədiklərini Camal bəydən eşidəndə çox təsirlən-
di. Ona görə səni onun yanına göndərdi. Bir mək-
tub da yazıb verdi mənə ki, çatdırım Hacıya...

 Həmidə xanımın göndərdiyi məktubu oxuyan 
Hacı ayağa durub Binnətin yanına gəldi. Əlini çiy-
ninə qoyub:

 - Sağ ol, oğlum. Sənin kimi oğullar varsa, bu 
millətin sabahına ümidlə baxmaq olar, - dedi. - 
Həmidə xanım mənə hər şeyi ətraflı yazıb. İndi 

sənə elə bir şərait yaradacam ki, o məktəb üçün 
verdiyini iki ildə artıqlamasilə qazanacaqsan. 
Amma bir şərtlə. Bu əqidəni dəyişmə. Qazandı-
ğının bir hissəsini millətin üçün, elin, oban üçün 
xərclə, yoxsa halallıq vermərəm.

 Sonra Hacı işçilərindən birini yanına çağırdı, 
Binnətlə söhbət etməsini, Qarabağda pambıq tə-
darükçüsü kimi müqavilə hazırlamağı tapşırdı...

 ***

 Artıq bir ildən çox idi ki, Binnət Qarabağ böl-
gəsində Hacı Zeynalabdın Tağıyevin İpək fabri-
ki üçün pambıq tədarük edirdi. Həm də, sadəcə 
pambıq tədarük etmirdi, pambıqçılıqla məşğul 
olan adamların problemlərini öyrənir, onlara la-
zım olan yardımları edirdi. Bununla az vaxt için-
də nəinki pambıq əkib-becərənlərin hörmətini 
qazanmışdı, hətta əvvəllər başqa məhsulun əkini 
ilə məşğul olanların böyük əksəriyyəti pambıq 
əkməyə başlamışdı. Vaxtında çiyidlə təmin et-
mək, lazım olan əlavə ehtiyacları gecikdirmədən 
ödəmək, pambıq yığımı zamanı yağışlı havadan 
qorunmaq üçün İpək fabriki ilə danışıb avropa-
dan gətirtdiyi meşin geyimlərlə yığımçıları təmin 
etmək, yığılan məhsulu əvvəlcədən hazır edilmiş 
arabalarla dərhal tədarük məntəqəsinə daşıtdır-
maq, qəbul edilən məhsulların haqqını gecikdir-

mədən ödəmək və bu kimi digər fədakar fəaliy-
yəti ilə həm pambıqçılar arasında böyük hörmət 
qazanmışdı, həm də bacarıqlı işçi kimi Hacı Zey-
nalabdının diqqətini çəkmişdi. Binnətin bacarığı-
nı, yorulmaq bilmədən çalışdığını görüb mebel 
fabrikinin taxta materiallarını tədarük etmək işi-
ni də ona tapşırmışdı. Bakıda biznes fəaliyyətini 
genişləndirən Nobel qardaşlarından biri, Alfred 
Nobellə də müqavilə imzalamış, onların ağac-tax-
ta material ehtiyaclrını ödəməyə başlamışdı. Belə-
cə, az vaxtda həm xeyli gəlir götürmüş, həm də 
Qarabağda böyük nüfuz qazanmışdı. Birinci ilin 
sonunda gəlirini hesablayıb, çoxlu mənfəət əldə 
etdiyinə əmin olduğundan, ilk olaraq Şuşada təh-
sil alan Qurban və Hüsü üçün yəhərli-yüyənli bir 
at aldı ki, Şuşaya piyada gedib-gəlməsinlər. Hər-
dən vaxtı olanda özü də atını minib Çıraxlı dağını 
aşıb, Malıbəylidən keçib Şuşaya qalxardı. Atını ba-
zarla Gövhər ağa məscidinin arasındakı karvansa-
ranın həyətində bağlayıb çayxanaya girərdi. Həm 
Hüsünün kəkotu dəmləməsindən içər, həm də 
bura toplaşan oxumuş, savadlı kişilərin söhbətlə-
rinə qulaq asardı. Hərdən bu söhbətlərə elə aludə 
olurdu ki, Qurbanın tar dərsindən qayıtdığından, 
Hüsünün də Qurbanın gəldiyini görüb kəndə qa-
yıtmaq üçün hazırlaşdığından xəbəri olmurdu. 
Qurbanla Hüsü də Binnəti bu söhbət aləmindən 
ayırmır, bir kənarda durub onu seyr edərdilər. 

 Bir gün çayxanaya girəndə başında buxara pa-
paq, əynində ağ köynək, boynuna qalstuk taxmış 
bir kişinin adamları başına yığıb söhbət elədiyi-
ni gördü. Çayxanaya gəlib-getdikcə burda özünə 
hörmət qazanan Binnətin gəldiyini görən adamlar 
ona yer verib oturtdular. Hüsü yaxınlaşıb Binnə-
tin qulağına pıçıldadı:

 -Ağbulaqdandı, Əsəd kişi deyirlər, onun oğ-
ludu. Adı Əbdürrəhimdi. Şuşada realnı məktəbi 
qurtarıb, gedib Peterburqda təhsil alıb. İndi Bakı-
da yaşayır. Teatr-zad yazır. Gələndən şəhərin bü-
tün savadlı adamları yığışıb başına. Deyir bu kafir-
lər, yanı ermənilər Bakıda, Gəncədə xəlvət-xəlvət 
müsürmannarı öldürürlər. Deyirlər ki, bu torpaq-
lar qədimdən bizim babalarımızın olub, nə qədər 
musurman var hamısını ya burdan qovub çıxara-
jıyıq, ya da getməyənləri öldürəjiyik. Deyirmişlər 
ki, Qarabağ da bizim babalarımızındı.

 Binnət üzünü çevirib Hüsüyə baxdı:
 - Qələt eliyirlər ə... Onları urusdar gətirib dol-

durublar buralara. Hələ Abdala da doldurmaq 
istiyirmişlər, mənim Həzi babam camaatı yığıb 
başına ki, bura bəylərbəyi kəndidi, bura kafir gön-
dərib murdarlamayın. Mehdiqulu xan da Həzi ba-
bamdan çəkinib, ona görə bizim kəndə göndərmi-
yiblər. Dünən-srağagün gəliblər, indi deyirlər ki, 
babalarının torpaqlarıdı buralar?

 Bakıdan gələn Əbdürrəhim bəy Binnətlə Hü-

sünün asta səslə nəsə pıçıldaşdıqlarını görüb üzü-
nü onlara tutdu:

 - Ay cavanlar, niyə xəlvət danışırsınız? Nə sö-
zünüz varsa bərkdən danışın, biz də eşidək.

 Binnət qalxıb ədəb-ərkanla Əbdürrəhim bəylə 
görüşdü. Sonra Hüsüyə dediklərini, axırda isə ba-
bası Fərzalının ona danışdığı Həzi babası haqqın-
da hekayəti Əbdürrəhim bəyə danışdı:

 - İndi nə cür ola bilər ki, dünən-srağagün urus-
darın əliynən gəlib buralarda yuva salan dılqır er-
mənilər desinlər ki, bura babalarımızın yurdudu? 

 Əbdürrəhim bəy Binnətin danışdığı hekayətə 
də, dediyi fikirlərə də diqqətlə qulaq asandan son-
ra başını yellədi:

 - Hə...Belədi də, ay oğul. Arxalı köpək qurd 
basar deyiblər. Erməniləri, elə onları buralara 
səpələyən rus hökuməti qızışdırır. Bilirsiniz niyə? 
Buraları tamamən xaçpərəst torpaqlarına çevir-
mək istiyirlər. Biz müsəlmanlar xaçpərəstlərə də, 
həzrəti İsaya da hörmətlə yanaşırıq. Amma onlar 
belə deyillər. Çünki onlar islamın daha çox nü-
fuz qazanmasını istəmirlər. Anlamırlar ki, İsanı 
da, Məhəmmədi də allah göndərib yer üzünə ki, 
haqq-ədaləti yaysınlar. Quranı da, incili də allah 
kəlamları ilə yazıblar. İndi sonuncu peyğəmbər 
olan Həzrət Məhəmmədin vasitəsilə göndərilən 
quran daha mükəmməldi və onu oxuyanlar xristi-
anlığı atıb islama gəlirlər. Xaçpərəstləri də qorxuya 

salan odur ki, belə getsə, bütün xristianlar dönüb 
islamı qəbul edəcəklər. Ona görə də həm ruslar, 
həm də avropadakı bəzi xristian məmləkətləri er-
məniləri qızışdırıb salıblar ortalığa ki, bu yerləri 
tamamən xristianlaşdırsınlar. Bax beləcə, ermə-
nilərin arxalarında durub, öz istəklərini onların 
əli ilə həyata keçirmək istəyirlər. Ona görə gəldim 
bu barədə Şuşa camaatını, digər Qarabağ elatları-
nı xəbərdar edim ki, ayıq olasınız. Amma ehtiyatlı 
olmaq lazımdı. Unutmayın ki, ermənilərin arxa-
sında çar hökuməti dayanıb, bizim isə arxamızda 
allahdan başqa dayanan yoxdu. 

 - Bəs İran? İran nə deyir bu işə? - Hüsü özünü 
saxlaya bilməyib soruşdu.

 Əbdürrəhim bəy dərindən köks ötürdü:
 - İngilislər, firənglər gəlib dolublar İranın içinə. 

Bu saat İranın başı özünə qarışıb. Bu taydakı 
müsəlmanlar heç yadlarına da düşmür. 

 Söhbət uzun çəkdi. Şuşadakı erməniləri bur-
dan qovub çıxarmaqdan tutmuş, Qarabağın digər 
ermənilər yaşayan kəndlərinə hücum etməyə qə-
dər təkliflər səsləndirənlər oldu. Amma Əbdürrə-
him bəy bütün bunların müsəlmanlara baha başa 
gələcəyini deyib, cavanları sakitləşdirməyə çalış-
dı:

 - Bir-iki ehtiyatsızlıqdan ruslar istifadə edib bi-
zim camaatı borclu çıxara, istədiklərini özləri hə-
yata keçirə bilərlər. Bizim də indilikdə padşahla, 

yəni rus çarı ilə vuruşmağa gücümüz yetməz. Nə-
ticədə yanan da biz olarıq, yaman da! Ona görə nə 
edirsiniz edin, gizli, xəlvəti edin. Həm də gözlə-
yin, nə qədər ki, Qarabağda ermənilər bir hərəkət 
eləmir, siz də bir şey eləmiyin. Qoyun onlar qaba-
ğa düşsünlər... 

 
 Şuşa çayxanasındakı söhbətdən xeyli keçmiş-

di. Bir gün xəbər yayıldı ki, Qarakənd kilsəsində 
ermənilər toplaşıb, orda qərar qəbul ediblər ki, 
müsəlman kəndlərinə hücum eləsinlər. Müsəl-
manları qorxudub kəndləri boşaltmaları üçün 
planlar hazırlanır. İlk olaraq da Abdal, Gülablı, 
Malıbəyli, Qaradağlı və Xocalı kəndlərinə basqın 
nəzərdə tutulub. Çünki bu kəndlər hər tərəfdən 
ermənilərin yaşadığı kəndlərin əhatəsində yerlə-
şirlər. Xüsusilə, Abdal və Gülablı kəndləri üç tərəf-
dən doqquz erməni kəndi ilə əhatə olunub. Odur 
ki, bu kəndlərə balaca bir həmlə edilsə müsəlman-
ların qaçıb çıxacağını güman edirlər. Xəbəri eşidən 
Binnət atını minib Gülablıya, Camal bəyin yanına 
gəldi. Camal bəyin də gözlərindən qan damdığını 
gördü. Ona görə də əlavə sorğu-suala ehtiyac bil-
məyib birbaşa mətləbə keçdi:

 - Camal bəy, neyləmək lazımdı? Nə məsləhət 
bilirsən? Oturub gözləyək, yoxsa bir iş görək? 

- Vallah, qalmışam fikirləşə-fikirləşə. Bu köpəyu-
şağında elə ürək nə gəzir ki, bizinən dava eləyə 

bilsinlər? Onları işə-başa salan var, qızışdırıb qa-
bağa itələyən var. Bunlara qalsa, hamısını qabağı-
mıza qatıb gəldikləri yerə qədər qovarıq. Amma 
ruslar imkan verməz. O tərəfdən də, mənə deyir-
lər ki, firənglər də onlara xəlvəti kömək edirlər. 
Nə oyundu, baş aça bilmirəm. 

 - Camal bəy, məsləhətiniz olsa, gedib Həmidə 
xanımla görüşərdim. Hər halda, onun Bakıda yax-
şı tanıdığı adamlar var. Bəlkə o bir məsləhət verər. 
Yəqin onun məlumatı bizimkindən çoxdu. İki ay 
bundan qabaq Şuşada ağbulaqlı Əbdürrəhim bəy 
də bu barədə danışmışdı. Bilirik ki, Bakıda, Gən-
cədə, Şamaxıda nə qədər müsəlman öldürüblər. 
Burda da başlasalar, kim bilir nələr olacaq. Məncə 
əlimizi qoynumuza qoyub gözləməli deyilik.

 Binnətin dediklərini diqqətlə dinləyən Camal 
bəy xeyli fikrə getdikdən sonra başını qaldlrdı:

 -Düz fikirləşmisən. Həmidə xanın kişi kimi qa-
dındı. Get görüş, gör o nə deyir. Sonra qayıdanda 
burdan gəl, yenə bir məşvərət eliyək.

 Binnət Abdala qayıtmayıb, atına minərək bir-
başa Kəhrizliyə yollandı. Həmidə xanımın da baş 
verənlərdən ətraflı məlumatlı olduğunu görüb:

 - Neyləmək lazımdı? Siz nə məsləhət bilirsi-
niz?- deyə soruşdu.

 Həmidə xanım kəlağayısını bir dəfə boynuna 
dolayıb Binnətə baxdı:

 - O biri kəndlərdən də yanıma gələnlər olmuş-

du. Onlara da məsləhət verdim ki, cavanları yığıb, 
silah tədarük edib, kəndləri müdafiə etmək lazım-
dı. Ruslar da onlara yardım edir. Ətraflı xəbərimiz 
var. Görünür erməniləri buralara elə ona görə gə-
tirib doldurublar ki, bütün müsəlmanları qovub, 
bu cənnət torpaqları xristianlaşdırsınlar. Təkcə 
ruslar deyil, deyəsən bütün xristian dünyası du-
rub bunların arxasında. Ona görə də biz hucum 
etməyəcəyik. Bizə edilən hücunlara cavab verəcə-
yik. 

 Binnət Həmidə xanımı diqqətlə dinlədikdən 
sonra onu maraqlandıran bir suala cavab tapmaq 
istədi:

 - Həmidə xanım, deyirsiniz bütün xristianlar 
ermənilərə dəstək verir, bəs müsəlmanlar bizə 
dəstək vermirlər? Axı din adamlarının dediyinə 
görə, peyğəmbərimiz buyurub ki, dünyanın ha-
rasında yaşamasından asılı olmayaraq müsəlman, 
müsəlmanın qardaşıdır! 

 Həmidə xanım acı-acı gülümsündü:
 - Müsəlman dünyasının içinə elə lo salıblar 

ki, bir-birinə də dəstək verməyi fikirləşə bilsin-
lər? Müsəlmanlar yüz illər boyu Səlcuqlara, Səfə-
vilərə, Osmanlıya arxalanırdı. Hamısını hiylələrlə 
zəflətdilər. Qalıb bir Osmanlı, onu da içindən elə 
oyunlara çəkiblər ki, bu saat qalıb özünün hayına. 
Sultan Əbdülhəmidə Bakıdan elçi göndərib vəziy-
yəti deyiblər. İnsafən, çox pəjmürdə olub. Amma 

hər tərəfdən onun da sərhədləri təhlükə altında 
olduğuna görə indilikdə bir köməklik edə biləcə-
yinə gümanımız yoxdu. Bax ona görə deyirik ki, 
bizə savadlı adamlar lazımdı. Millətin savadlıları 
çox olsa bu oyunları da yaxşı anlaya bilər və düş-
mənin məkrini biləndə, onunla savaşmaq da asan 
olar. Dərd odur ki, yanıma gələnlərin hamısı ancaq 
asmaqdan, kəsməkdən, öldürməkdən danışırlar. 
Amma belə məqamlarda ağılla, ölçülüb-biçilmiş 
planla, siyasətlə hərəkət eləmək lazımdı. Bunun 
üçün savadlılarımızın çox olması lazımdı. Nə ya-
zıqlar ki, ona da indi-indi başlamışıq. Hər halda 
mənim indilikdə məsləhətim odur ki, kəndlərdə 
cavanlardan ibarət müdafiə dəstələri yaratmaq la-
zımdı. İmkan olsa atla, silahla təmin olunsunlar. 
Kəndlərin bütün giriş-çıxışlarına gecə-gündüz nə-
zarət eləsinlər. Amma erməni kəndlərinə hücum 
olmasın. O saat ruslar üstümüzə ordu göndərər.

 Həmidə xanımla xudahafizləşib geri dönən 
Binnət birbaşa Camal bəyin yanına qayıtdı. Hava 
qaralsa da, həyətdə var-gəl edən Camal bəy Bin-
nəti görən kimi ona tərəf addımladı. 

 - Kənddən xəbərin var?
 - Yox, birbaşa bura gəldim - deyə atdan düşən 

Binnət atın yüyənini ağacın budağlna ilişdirdi. 
Gəlib Camal bəyin qarşısında dayandı. Camal bəy 
xeyli sükutdan sonra dilləndi:

 - Ağbulaq tərəfdə, qayanın döşündə Abdal 
Səfxanın qardaşın gülləynən vurublar. 

 Binnət yerində quruyub qaldı:
 - Vay dədəm vay, deməli başladılar? 
 -Hə! Başladılar, - Camal bəy keçib ağac göv-

dəsindən hazırlanmış yumru oturacaqda əyləşdi. 
Xeyli sükutdan sonra yenə Camal bəy dilləndi:

 - Görüşə bildin Həmidə xanımla?
 -Hə, görüşdüm. Ətraflı söhbətimiz də oldu.
 Binnət Həmidə xanımla söhbətini əvvəldən 

axıra Camal bəyə danışdı. Camal bəy başını yel-
ləyib:

 - Həmidə xanım düz deyir. - dedi, - Başqa yol 
yoxdu. Hər kənddən bir əlli-altmış nəfər cavan se-
çib, hamısına at, silah alıb vermək lazımdı. Amma 
ağlı başında cavanları seçməliyik. Həmidə xanım 
dediyi kimi, ancaq kəndləri müdafiə etmək! Yox-
sa qızışıb erməni kəndlərinə hücum etsələr, ruslar 
yasavulların tökərlər kəndə, əlimizi-qolumuzu elə 
bağlayarlar ki, nəfəsimizi də çəkə bilmərik.

 Camal bəylə xudahafizləşib ayrılan Binnət atı-
nı birbaşa Abdala, Səfxan kişinin həyətinə sürdü. 
Atdan enib kişilərin toplaşdığı qoz ağacının altına 
gəldi. Dayısı Molla Əsəd də, atası Məşədi Novruz 
da, kəndin digər sayılıb-seçilən kişiləri də burday-
dı. Bir qədər sükutdan sonra Molla Əsəd dilləndi:

 - Binnət, hardaydın bala? İndi niyə gəlirsən?
 Binnət bir qədər duruxdu. Anladı ki, bura gec 

gəlməyinə görə söz-söhbət olub. Atasının da ona 
mənalı baxışı bunu deyirdi. Odur ki, hamının eşit-
məsi üçün bir qədər yüksək səslə dayısına cavab 
verdi:

 - Kəhrizliyə getmişdim, dayı. Həmidə xanımla 
görüşüb gəlirəm. 

 Hamı başını qaldırıb Binnətə baxdı. Məşədi 
Novruzun da, Molla Əsədin də üzündə bir rahat-
lıq sezildi. Bu dəfə Məşədi Novruz dilləndi:

 - Xeyiridimi, bala? Kənddə bu boyda hadisə 
olur, sən Kəhrizliyə gedirsən?

 Binnət şübhə etmədi ki, onun burda olmama-
sı ilə bağlı əməlli-başlı söz-söhbət olub. Ona görə 
atası onu sorğu-suala çəkir. Odur ki, izahat ver-
məyi vacib saydı:

 - Addə, mən səhərdən çıxmışam kənddən, bu 
hadisədən də xəbərim olmuyub. Gələndə Gülablı-
da dönüb Camal bəynən görüşdüm. O dedi...

 Yenə Molla Əsəd qoşuldu söhbətə:
 - Həmidə xanım nə dedi? Xəbərləri var bu 

olanlardan?
 - Xəbərləri var nədi, onlar bizdən də əvvəl bi-

lirmişlər ki, ermənilər bizə hücum eliyəjəklər. Pe-
terburqa da Bakıdan beş-altı nəfər oxumuş adam 
göndəriblər ki, padşaha vəziyyəti desinlər. Sən 
demə orda da Peterburqun camaatı yığışıb padşa-
hın üzünə ağ olublar, padşah da əmr verib hamı-
sın gülləyə tutublar. Ona görə də padşah Bakıdan 

gedənlərnən görüşmüyüb. Bir rusa hər şeyi danı-
şıb qayıdıblar. Deyir bizimkilər danışdıqca həmən 
rus qımışırmış. Axırda da deyib ki, gedin, yeriniz-
də dinc oturun, padşaha deyərəm, nə lazımsa təd-
birin görər.

 Kənardan kimsə dilləndi:
 - Düz eliyiblər, qadaların alım onların. Yəqin 

padşah bunların dərsin verəjək.
 Binnət əsas məqsədini açmağın yeri olduğunu 

fikirləşib yüksək səslə dedi:
 - Yox, ay camaat. Elə erməniləri qızışdırıb üs-

tümüzə salan həmən urusdardı. Bakıdan deyiblər 
ki, kəndlərdə əli tüfəng tutan bütün cavanları top-
luyub, kəndləri qorumaq lazımdı. 

 Yaşlı kişilərdən biri əlini irəli uzatdı:
 - A Binnət, ağrın ürəyimə, cavanlar nəynən qo-

ruyajaq kəndi? Ermənilər üstümüzə beşatılannan, 
aynalıynan gəlir ey...

 Molla Əsəd əlini yuxarı qaldırıb, üzünü Bin-
nətə tutdu:

 - Camaat, indi biz təziyə yerindəyik. Bu söh-
bətləri sonra eliyərsiniz,- deyib Binnətə gözlə 
işarə etdi.Yəni bu qədər adamın içində bir ağzıboş 
adam olar, orda-burda danışar, xəbər gedib pris-
tavın, naçalniki qulağına çatar...

 Elə həmin gecə Binnət kəndin say-seçmə ca-
vanlarına xəbər göndərdi. Altmış nəfərdən ibarət 
bir dəstə yaradıldı. Dəstə hər biri on beş nəfərdən 

ibarət olmaqla dörd qrupa bölündü. Qrupun bi-
rinə Binnətin bibisi oğlu Qasım, digərlərinə isə 
qardaşı Lətif, əmisioğlu Vəli, kəndin Güney məh-
ləsindən olan, Binnətin yaxın dostu Bəxtiyar bö-
lükbaşı təyin edildi. Sonra hər bölük də üç yarım-
bölüyə ayrılaraq, yerlərini dəyişməklə kəndin üç 
giriş hissələrinə və meşəyə gecə-gündüz qaravul 
çəkməli idilər. 

 Bəxtiyar Abdal kəndinin Güney məhləsində ya-
şayırdı. Kiçik yaşlarından Binnətlə dost olmuşdu-
lar. Binnət Bəxtiyardan iki yaş kiçik olsa da, Bakı 
ilə əlaqələrinə, difaiçilərlə yaxın təmaslarda olma-
sına görə Bəxtiyar onun bir sözünü iki eləməzdi. 
İgidliyi ilə kənddə ad çıxarmışdı. Gənc yaşların-
da qismət olmuş, İranda Məşhədi ziyarət etmiş, 
Məşədi titulu almışdı. Həm də İranla geniş ticarət 
əlaqələri qurmuşdu. Abdaldakı və ətraf kəndlər-
dəki dükanlara İrandan ərzaq, geyim malları gə-
tirərdi. Binnətin iri biznesində də onunla bərabər 
çalışırdı. Odur ki, Binnət gecə ikən Məşədi Bəx-
tiyarla birlikdə atlarını minib Kolanıya yola düş-
dülər. İlk növbədə Kolanı İsmayıl bəylə, sonra Ca-
mal ağa ilə görüşdülər. Onların köməyi ilə altmış 
ədəd öyrədilmiş kəhər ürgənin və yəhər-yüyəni-
nin pulunu verib, iki gün sonra kəndə aparmaq 
üçün gələcəklərini bildirdilər. Atların hazır oldu-
ğuna əmin olan Binnət gecə yarısı meşənin içi ilə 
Malıbəyliyə, ordan da Şuşaya, Mehmandarovlar 

məhləsinə gəldi. Məhlədə qarşısına keçən cavan 
oğlandan Qaçaq Qurbanın evini soruşdu. Öyrənib 
onun evinə gəldi. Qaçaq Qurbana vəziyyəti deyən 
kimi, beş-altı günə altmış aynalını hazır edə bilə-
cəyini bildirdi. Binnət tezləşdirmək lazım olduğu-
nu deyəndə Qaçaq Qurban bundan tez mümkün 
olmayacağını dedi. İzah elədi ki, tüfəngləri İran-
dan gətirəcək. Elə bu gecə yola düşsələr, ən tezi 
beş günə qayıdıb gələcəklər. Binnət razılaşdı, si-
lahların da pulunu ödəyib kəndə qayıtmaq üçün 
ayağa qalxanda Qaçaq Qurban əlini atıb yanında-
kı aynalını götürdü, Binnətə uzadıb dedi:

 - Götür, bunu mən sənə verirəm, pay verirəm, 
o biri silahlara dəxli yoxdu. Hələlik birtəhər kəndi 
qoruyun, elə indi hazırlaşıb yola çıxajıyıq. Alla-
hın köməyiynən, çalışıb bir az da tez çatdıraram 
tüfəngləri.

 Binnət minnətdarlıq edib çıxdı. Malıbəylidən 
keçib, Qalagörükən dağına qalxar-qalxmaz Abdal 
kəndinin çaylağın o üzündəki Güney məhləsinin 
od-alova büründüyünü gördü. Atına bir qamçı 
vurub ildırım sürətilə damcı bulağı keçəndə ca-
maatın səs-küyünü, qışqırtısını eşitdi. Başa düçdü 
ki, ermənilər o biri tərəfdən hücum ediblər kəndə. 
Gecə qaranlığında atını qışqırtı gələn tərəfə çap-
dı. Qadınların, uşaqların çığırtısı Binnəti necə va-
himələndirdisə, özünü saxlaya bilmədi, aynalını 
çiynindən alıb havaya bir neçə atəş açdı. Bu dəfə 

camaatın “bu tərəfdən atdılar, ermənilər burdan 
da gəlirlər” sözlərini eşitdi. Atını sürüb camaata 
yaxınlaşdı:

 - Mənəm, ay camaat, Binnətəm, qorxmuyın. - 
deyə var gücü ilə qışqırdı. Adamlar bir az sakitləş-
sə də, yenə hıçqırıq, ağlamaq səsi gəlirdi. Binnət 
qaranlıqda qışqırdı:

 - Bəxtiyar, Qasım, Lətif, Vəli, burdasınız?
 Yaşlı bir kişi dilləndi:
 - Yox, ay Binnət. Bu boyda kənddə cəmi üç 

tüfəng tapıldı. Lətifgil cavanları da başlarına yı-
ğıb, dəhrədən, baltadan əllərinə keçəni götürüb 
getdilər Güneyə tərəf. Məşədi Bəxtiyar təşkil eli-
yib Güney camaatını qaçırdıb Gülablıya keçir-
diblər. İndi Bəxtiyar da, o biri cavanlar da çaylaq 
boyu dayanıblar ki, bu tərəfə keçsələr qabaqların 
kəssinlər. 

 - Bəs siz niyə üzü bu tərəfə gəlirsiniz? Niyə Gü-
lablıya tərəf getmədiniz?- Binnət soruşdu.

 Yenə həmin ağsaqqal dilləndi:
 - Dedilər Güneyə Ağbulaq tərəfdən hücum eli-

yiblər, bu tərəfdən də Təkirdən hücuma keçəjək-
lər. Biz də camaatın üzünü çevirdik meşəyə ki, 
bəlkə burda salamat qalarıq. 

 Binnət bir az fikirləşib yüksək səslə camaata 
müraciət etdi:

 - Hamınız məni eşidin. Bura da qorxuludu. 
Dağın o üzündən, Dahrazdan gəlib burda sizi qı-

rarlar. Hamınız yığışın Çıraxlının döşünə. Mən 
gedirəm, görüm vəziyyət nə yerdədi, qayıdıb nə 
etmək lazım olduğun deyəjəm. 

 Atına qamçı vurub kəndə yol aldı. Birbaşa çay-
lağa enəndə ağacların arasından Vəlinin səsini 
eşitdi:

 - Kimsən? Səsini çıxart, yoxsa atajam.
 Binnət səsini çıxardı:
 - Vəli, mənəm. Hanı uşaqlar?
 - Binnət?.. Nooldu, bir şey eliyə bildin?
 - Hə, elədim, beş-altı günə gətirəjəklər. İndi 

yeri döyül, sora danışarıq. Uşaqlar hanı?
 - O gün böldüyümüz kimi hərə öz yerində. Biz-

də də, Lətifgildə də, Məşədi Bəxtiyarda da, hərə-
mizdə bir tüfəng var, amma Qasımgildə atılan heç 
nə yoxdu. Təkir tərəfdədilər, yabaynan, baltaynan 
getdilər ora. 

 - Güneylilərdən xəbəriniz yoxdu? Bəxtiyarı 
görmüsünüzmü? 

 - Yox, Məşədinin özün görməmişəm. Amma 
deyillər ölən yoxdu. Bəxtiyar vaxtında camaatı 
duyuq salıb, hamını kənddən salamat çıxardıb-
lar. Binamus köpəyuşağı, gecə yarısı, adamların 
yuxuda olduqları vaxt hücum ediblər ki, xəbər 
tutmasınlar. - Vəli başını buladı - bunlar nətəər 
məxluqdu? Heç bunlarda allah xofu yoxdu elə bil. 

 Binnət atının başını çevirdi:
 - Nəysə, Vəli, sizdə heç olmasa bir tüfəng var. 

Mən gedirəm Qasımgilin yanına. Aynalını onlara 
verim ki, erməni gəlsə bir-ikisin atıb, heç olmasa 
qorxuzsunlar. Tüfənglər gələnə kimi dözək, sonra 
işimizi biləjiyik. - deyib atına qamçı vurdu.

 Binnət Qasımın dəstəsinə gəldi. Qasım atın kiş-
nərti səsindən tanımışdı ki, gələn Binnətdi. Binnət 
onlara yaxınlaşanda kolluğun arasından səsləndi:

 - A Binnət, sənsənmi?
 Qasımın səsin tanıyan Binnət atın yüyənini 

çəkdi:
 - Qasım hardasan?
 Qasım kolların arasından çıxıb ona tərəf gəldi.
 - Nooldu, dayıoğlu, bir şey tapa bildin?
 - Hə, Qasım, tapdım. Beş-altı günə altmış dənə 

aynalı gətirəjəklər. Onu sonra danışarıq. Burda 
vəziyyət nətərdi?

 - Nətər olajaq? Dinməzcə durmuşuq burda. 
Demədin ki, erməni bizə dəyməsə, biz də dəy-
miyək?. Burdan baxırıq, Təkirdə çıraqlar sönüb, 
bir səs-küy də yoxdu. Amma, vallah, istiyirəm 
dinməzcə gedib girəm kəndə, bir-ikisinin başın 
kəsib çıxam. 

 - Yox, Qasım, sizin əlinizdə yaba, dəhrə, balta-
dı, onlarda beşatılan, aynalı, -deyə Binnət etiraz 
etdi. Amma Qasım razılaşmadı:

 - Noolsun? Ə vallah onların beş dənə beşatılan-
lı dığasın bir yabaynan əzərəm. Erməni kimdi ə... 
ondan qorxaq? 

 Qasımın cəldliyinə, çevikliyinə yaxşı bələd 
olan Binnət sakitcə çiynindən aynalını və patron-
daşı çıxarıb Qasıma uzatdı: 

 - Ta yabaynan niyə, al, bu da sənin aynalın.
 Elə bil Qasımın gözlərinə işıq gəldi:
 - Be... Sən bax o allah gerçəkdən maa verirsən 

bunu?
 - Hə,- dedi Binnət,- hələlik bununla yola ve-

rin, beş-altı günə, allahın köməyiynən, dəstəndəki 
uşaqların hərəsinin bir aynalısı olajaq.

 Qasım sevincindən Binnəti qucaqladı:
 - Ə, dayıoğlu, bunu niyə demirsən? İndi dığa 

köpəyuşağı dursunnar qabağımızda...

 Güney məhləsinə hücumdan bir həftə sonra 
Qaçaq Qurban özü dəstəsi ilə altmış aynalını, xey-
li də patrondaşı və yeşiklərlə patronu gətirib Ab-
dalda Binnətə təhvil verib getdi. Sanki ermənilər 
bundan xəbərdar olmuşdular və Abdala bir güllə 
də atmırdılar. Bir gün Qasım kənddən özü ilə iki 
cavan da götürüb gecə yarısı Ağbulağa girmiş-
dilər. Dörd erməni uşağını gizlicə oğurlayıb Ab-
dala gətirmişdilər. Binnətə xəbər çatan kimi atını 
minib gəldi. Erməni uşaqlarını Qasımın tövləsin-
də sütuna bağlamışdılar. Binnət tövləyə girəndə 
baxdı ki, ikisi on iki-on üç yaşlarında, ikisi də on 
səkkiz-iyirmi yaşlarında dörd ermənidir. Dan yeri 
yenicə sökülmüşdü. Binnət xeyli erməni uşaqları-

na baxdı. Uşaqlar qorxularından əsirdilər. Dönüb 
Qasıma işarə elədi ki, bayıra çıxsın. Bayırda Qası-
mı xeyli süzüb dedi:

 - Fikrin nədi, Qasım? Bunları tutub gətirməkdə 
neyləmək istiyirsən? 

 Qasım adəti üzrə baməzə görkəmdə cavab ver-
di:

 - Neyniyəjəm, şoraba qoymuyajam ki! Başların 
kəsib göndərəjəm kəndlərinə. Bilsinlər ki, bizə bir 
eləsələr beş cavab alajaqlar.

 - Yox, Qasım, olmaz. - Binnətin etirazı Qasımı 
təəccübləndirdi:

 - Zarafat eliyirsən, dayıoğlu?
 - Yox, zarafat-zad eləmirəm. Bunları buraxajı-

yıq getsinlər evlərinə. 
 - Yox bir.- Qasım bir az əsəbləşdi, - Sən bax o 

allah, gerçək sözündü?
 Binnət Qasımın içindən bərk əsəbləşdiyini hiss 

etdi. Amma Binnəti çox istəyirdi deyə, üzə vur-
maq istəmirdi. Ona görə Qasımın qolundan tutub 
özü ilə bir kənara apardı:

 - Qasım, bizim oxumuş ağıllı adamlarımız bir 
şey bilməsələr, deməzlər ki, siz ermənilərə toxun-
mayın. Başa düşürsənmi ki, xəbər gedib pristava, 
naçalnikə çatsa gəlib kəndi şum eliyəjəklər? Dörd 
erməni dığasına görə camaatı güdaza vermək ol-
maz. 

 - O pristav da, naçalnik də niyə erməniləri şum 

eləmirlər? Bir belə musurman qırıblar. 
 - Qasım, bu, çox dərin bir oyundu. Onlara heç 

nə demiyəjəklər. Amma biz bir erməniyə bu cür 
toxunsaq, kəndi güdaza vermiş olarıq. Bizim ba-
şımızda da ağıllı adamlar var, onlar belə şeyləri 
qadağan edib bizə. Biz ancaq kəndimizi qorumalı-
yıq ki, ermənilər kəndə girib, dağıtmasınlar. Kən-
dimizə basqın eləsələr, hamısın öldür, onda bizə 
heç nə deyə bilməzlər.

 - Dayıoğlu, o kənddə ermənilər məni tanıyırlar. 
Bilirlər ki, kəndə girib bu dığaları gətirən mənəm. 
İndi məni verirsən ayağa?- Qasım əməlli-başlı 
küskünlüklə danışırdı. Binnət bunu sezdi və:

 - Yox, sən orasından narahat olma. Mən elə 
eliyəjəm ki, nə şiş yansın, nə kabab. Bu işin də mə-
suliyyətini öz üstümə götürəjəm.

 - Fərqi nədi, ha sən, ha mən?
 Söhbətin bu yerində Molla Əsəd Binnətlə Qası-

ma yaxınlaşdı. Üzünü Qasıma tutdu:
 - Qasım, bu erməni uşaqların niyə tutub gətir-

misən?
 - Mən demişəm, dayı, narahat olma, öldürmü-

yəjiyik.- Binnət cavab verdi.
 Qasım yenə əsəbi görkəm aldı:
 - Vallah, mənnik olsa onun dördünü də doğru-

yardım. Amma dayıoğlu deyir olmaz. 
 Molla Əsəd Qasıma tərəf gəldi:
 - Binnət düz eliyir. Olmaz!

 - Niyə? Onlar nə qədər musurmanı öldürüblər. 
Onlara olar, bizə yox?- Qasımın əsəbdən dodaq-
ları titrəyirdi. Malla Əsəd gəlib əlini Qasımın çiy-
ninə qoydu:

 - Əvvəla, onlar ermənidi, biz müsəlmanıq. Bi-
zim dinimiz günahsız yerə nəinki insanı, heç adi 
bir heyvanı da öldürməyə icazə vermir. Peyğənbər 
səllallahi və səlləm buyurb ki, əgər bir heyvanın 
sənə ziyan vurduğunu dəqiq yəqin etməmisənsə, 
onu öldürmək günahdı. 

 - Nə qədər musurman öldürüblər bu qansızlar. 
Bu ziyan vurmaq döyül? – Qasım əsəbi tərzdə so-
ruşdu. Molla Əsəd yenə gülümsəyərək əlini Qası-
mın çiyninə qoydu:

 - Dəqiq bilirsən ki, sənin tutub gətirdiyin hə-
min erməni uşaqları hansısa müsəlmanı öldürüb-
lər? Hə, cavab ver də... Niyə dinmirsən?

 Qasım duruxa-duruxa cavab verdi:
 - Yox, konkret o ermənilərin kimisə öldürdü-

yünü bilmirəm. Amma nə fərqi, onların əmisi 
uşaqları, dayısı uşaqları öldürüb də...

 Molla Əsəd yenə gülümsündü:
 - Fərqi çoxdu. Bir pişik girib sənin evindəki 

südü murdarlayıb, onu tuta bilməyib qabağına 
keçən başqa pişiyi öldürürsənsə, o da günahdı, 
bala. İnad eləmə, sənin gül kimi qabiliyyətin var, 
şeir də deyirsən, hazırcavabsan, yüz cür hoqqalar 
bilirsən. Ermənilərə o yollarnan ziyan vur. Amma 

günahına əmin olmadığın bir canlını, həm də bir 
insanı öldürmək dinimizdə ən ağır günahlardan-
dı. İnsanı yaradan allahdı, canını da alan allahdı. 
Sadəcə, kimsə sənə qarşı vuruşursa, sənin də ona 
qarşı vuruşmağına və gücün yetirsə onu öldürmə-
yinə allah-taala icazə verir. 

 Söhbətə Binnət qoşuldu:
 - İndi icazə ver, mən bu işi həll edim.
 - Hə, get, götür apar ver ermənilərə, mənim də 

başım girsin yerə - deyib Qasım hirslə onlardan 
uzaqlaşdı. Binnət dönüb Vəliyə tapşırdı:

 -Vəli, o erməniləri sənə tapşırıram. Gözün üst-
lərində olsun. Mən gəlincə kimsə onlara toxunma-
sın. Bir az çörəkdən, sudan da verin yesinlər. Biz 
onlar kimi olmuyaq.

 Bunu deyib atın belinə qalxan Binnət üz tutdu 
Qarakəndə...

 Qarakənd kəndinin girişində pambıqçı Sam-
veli soruşdu. Xeyli keçəndən sonra Samvel gəldi. 
Sanki Binnəti tanımırmış kimi şübhəli nəzərlərlə 
ona baxdı. Binnət özünü onda qoymadı:

 - Noolub, Samvel kirvə, elə bil məni tanıma-
dın?

 Samvel sağa-sola boylandı, adamların ona bax-
dığını görüb qeyzlə dedi:

 - Niyə tanımıram, ara! Binnatsan da... 
 Binnət atdan düşdü. Atın yüyənini əlinə alıb 

Samvelə tərəf gəldi:
 - Madam tanıyırsan, onda məni kilsəyə apar. 

Keşişnən görüşmək istiyirəm.
 Samvel mat-mat Binnətə baxdı: 
 - Ara, na kilsa, na keşiş? Bu saxat galib sanı 

burda olduracaxlar. Atını min qayıt get. 
 Binnət gülümsündü:
 - Ay kirvə, dörd erməni uşağı yollarını azıb 

gəlib çıxıblar bizim kəndə. Ona görə gəlmişəm. 
Keşişlə görüşüm, kimin uşaqlarıdısa, gəlsinlər 
sağ-salamat verim aparsınlar. 

 - Ara, Binnat, azmayıblar e... Ara geja Abdal 
Qasım gedib qaçırdıb. Bizim haylar bilir li... - Sam-
vel sözünü deyib, burnunu çəkdi.

 Binnət başını buladı:
 - Kirvə, siz ermənilər tez küyə gedənsiniz. Qa-

sım onları Güneyin ətəyində görüb, gətirib kən-
də. Deyir qorxdum Güneyin uşaqları görərlər, 
öldürərlər, yazıqdılar, cavan uşaqlardı. Sən məni 
apar keşişin yanına, mən ona hər şeyi başa sala-
ram. 

 Samvel bilmədi neyləsin. Bu vaxt yoldan ötən 
bir erməni dayanıb kinli baxışları ilə Binnəti süz-
dü. Sonra Samveldən erməni dilində nəsə soruş-
du. Bir az erməni dilində söhbət edəndən sonra 
həmin erməni yoluna düzəldi. Samvel Binnətə 
döndü:

 -Bu Gevorq ela kilsaya gedir. Dedim ona kı, ke-



Nur dərəsi

71

şişa desin dedıxlarını...
 Bir qədər keçmiş bir erməni qaça-qaça gəldi. 

Keşişin onu gözlədiyini deyib, Binnətlə bərabər 
kilsəyə getdilər. Kilsədə xeyli sayda erməni top-
laşmışdı. Hamısı Binnətə qəzəbli baxışlarla baxır-
dı. Ancaq keşiş, Binnət qapıdan girən kimi ayağa 
qalxdı, əlindəki özündən uzun xaç başlı əsanı yerə 
vura-vura Binnətə tərəf gəldi:

 -Eşitdim bizim Ağbulax uşaxları azıb sizin 
kanda galıblar, eladı?

 Binnət əvvəl keşişə salaməleyk elədi. Sonra 
başı ilə təsdiq edib:

 - Hə, kənddədilər. 
 - Sağ-salamatdılar, ya oldurmusunuz?
 - Keşiş ağa, o nə sözdü? - Binnət keşişi dan-

lamaq istədi, - burda gor qonşusuyuq, indi bir- 
iki ağılsız bir-birinə güllə atıb deyə, qabağımıza 
keçən ermənini öldürmüyəjiyik ki! Nə qədər er-
məniynən müsəlman dostluq eliyir, kirvələşib! 

 Keşiş ağıllı adam idi. Anladı ki, Binnət bura sa-
dəcə erməni uşaqlar haqqında danışmağa gəlmə-
yib. Odur ki, dönüb küncdəki balaca otağı işarə 
elədi:

 -Gal, keçax orda söxbat eliyax, - dedi.
 Binnətlə keşiş keçdilər otağa. Binnət keşişin 

göstərdiyi stulda oturdu. Üzbəüz stulda da özü 
əyləşdi. Bir az sakitcə bir-birinə baxdılar. Sonra 
keşiş sükutu pozdu:

 - Ha, na deyajaxsan indi de. Qorxma, burda 
mandan başqa heç kim yoxdu. Adın nadi? 

 - Adım Binnətdi. Abdal Binnət deyərlər.
 Keşiş o saat reaksiya verdi:
 - Ha... Ara, tanıdım sanı. Pambıx alıb-satırsan li! 
 Binnət başa düşdü ki, onun kimliyini bilən ke-

şişlə sövdələşmək daha rahat olacaq. Odur ki, für-
səti fövtə verməyib mətləbə keçmək istədi. 

 -Keşiş ağa, pambıq alıb-satmıram, mən Bakı-
dakı ipək fabrikinin pambıq tədarükçüsüyəm. Si-
zin pambıq əkən ermənilərin də pambığını mən 
alıb, göndərirəm Bakıya. 

 - Ara, biliram, sanın haqqında çox şey biliram. 
Hala kantda adamlara at, tupank aldıqını da bili-
ram. İndi mana de görum niya galmisan?

 - Dedim axı, dörd erməni uşağı...- Keşiş Binnə-
tin sözünü ağzında qoydu:

 -Ara, man gij deyilam, manim ağlım başımda-
dı. Biliram ki, san bura o uşaxlara gora galmamı-
san. Uşaxdı, buraxardın, çıxıp gedardılar evlarına. 
Asıl niyə galmisan, onu de.

 Artıq Binnətdə şübhə qalmadı ki, keşiş onunla 
sövdələşməyə hazırdı. Düşündü ki, yəqin kənddə 
silahlı dəstə yarandığını öyrəniblər, ona görə biz-
dən çəkinirlər. Odur ki, bir az ürəkli danışmağa 
başladı:

 - Nə deyirəm, keşiş ağa. Onda gəl açıq danışaq. 
Sən mənə, mən də sənə, dürüst olaq. Bilirik ki, bu 

ermənilərlə müsəlmanları bir-birinə vuruşduran 
urusdardı. Bunun da nə sizə bir faydası var, nə 
də bizə. İndi sizinkilər bizdən kimi görsələr öl-
dürsünlər, bizimkilər sizdən kimlə qarşılaşsalar 
öldürsünlər. Bunun axırı hara gedib çıxar? Yanı 
nə siz qırılıb qurtaran döyülsünüz, nə də biz. Ara 
yerdə kasıb-kusubun canı gedəjək. Ona görə elə o 
uşaqları əlimdə bəhanə edib gəldim ki, sənlə danı-
şaq. Nə deyirsən, elə bu cür bir-birimizi qıra-qıra 
gedək, yoxsa bir yol tapaq, bir-birimizə toxunmu-
yaq?

 Keşiş bir xeyli fikrə getdi. Handan-hana Bin-
nətə baxdı:

 - San Peterburqda oxumusan?
 - Yox, kənddə yazıb-pozmaq öyrənmişəm - 

Binnət cavab verdi.
 Keşiş düşüncəli tərzdə Binnətə baxdı:
 - Sanin dediklarını bir kant adamı demaz. San 

bela şeyları bilmazsan. Kim deyip bunları sana ki, 
bizi urusdar bir-birimizla vuruşdurur?

 Binnət fikirləşmədən cavab verdi:
 -Kiminsə deməsinə nə hacət, keşiş ağa? Kor - 

kor, gör - gör! Gül kimi yaşayırdıq, bir-birimizə 
gedib gəlirdik, din ayrı olsa da, bir-birimizin di-
ninə hörmət eliyirdik. İndi birdən birə nooldu ki, 
başladınız bizə güllə atmağa, nə bilim, buralar bi-
zim babamızındı, flan deyib bizi buralardan qov-
maq istədiniz? Mən Bakıya tez-tez gedirəm, orda 

da bizim oxumuş müsəlmanlar deyir ki, amandı, 
siz də küyə gedib ermənilərlə düşmən olmuyun, 
onlar burda günahsızdılar, onları rus pristavları, 
naçalnikləri məcbur edirlər ki, bizə güllə atsınlar. 

 Binnət bunları deyib dayandı, keşişin düz göz-
lərinə baxdı. Hiss etdi ki, dedikləri keşişə təsir 
edir. Bu dəfə keşiş soruşdu?

 - İndi biz neyniya bilarıx? Hökumat deyirsa 
vur, vuracayıx. Biz kimıx ki, hökumatın dedigin 
elamıyax? 

 - Gəl bir razılaşma eliyək, - Binnət fikrini bil-
dirməyə başladı. - Madam hər yerdən, hər şeydən 
xəbəriniz var, mən də düzün deyəjəm. Dedim axı, 
bir-birimizə dürüst olaq. O uşaqları Qasım gedib 
götürüb Ağbulaqdan. Qaşımı da yaxşı tanıyır-
sınız. Bir dəqiqədə görükər, bir dəqiqədə yoxa 
çıxar. Amma uşaqlara həqiqətən toxunulmayıb. 
Dördü də sağ-salamatdı, səhər-səhər yemək də 
verdilər ki, ac qalmasınlar, yazıqdılar. İndi, keşiş 
ağa, sən o uşaqların atalarıynan söhbət elə, onlar 
da desin ki, uşaqlar yolların azıb kediblər Abdala. 
Biz də tutub qaytarıb veririk özünüzə. Bizim bu 
hərəkətimizə görə də ermənilər Abdala, Gülablı-
ya güllə atmırlar, biz də ermənilərə toxunmuruq. 
Qoy kim kimə güllə atır atsın, özləri bilər. Nə de-
yirsən, keşiş ağa?

 Keşiş yenə xeyli fikrə getdi. Handan-hana dil-
ləndi:

 - Ara, deyiram oxumusan, deyirsan yox. Amma 
bela şeylar oxumuş adamların axlına galar. - Bir 
az da otaqda var-gəl edib, birdən qapıya tərəf gəl-
di. Qapını açıb çölə ermənicə nəsə dedi. Bir dəqiqə 
çəkmədi ki, iki erməni otağa daxil oldu. Əllərini 
qabaqda birləşdirib keşişin hüzurunda dayan-
dılar. Keşiş ermənicə onlarla danışmağa başladı. 
Xeyli danışdı. Arada əsəbləşib ermənilərə qışqı-
rırdı. Sonda türkcə danışmağa başladılar. Eynən 
Binnət dediyi kimi ikisinə də tapşırıq verib dedi 
ki, uşaqları Binnət onlara sağ-salamat verəcək, on-
lar da, uşaqlar da hamıya deyəcəklər ki, yollarını 
azıb gediblər Abdala. Tapşırığını verəndən sonra 
adamları otaqdan çıxardı. Binnətə bir-iki kəlmə 
də tərifli sözlər deyib, onunla kirvə olmaq istədi-
yini bildirdi. Binnət də:

 - Gözləyək, ara sakitləşsin, kirvə də olarıq, dost 
da, - deyib kilsədən ayrıldı.

  ***
 
 Binnətin diplomatiyası işə yaramışdı. Yaxşı 

başa düşürdü ki, keşiş də, onun ətrafındakı ermə-
nilər də daha çox Abdalda, Gülablıda yaradılmış 
silahlı dəstələrdən ehtiyatlandıqlarından bu şifahi 
razılaşmaya əməl edirlər. Beləcə aylar bir-birini 
əvəz eləsə də nə ermənilər Abdala, Gülablıya bir 
gülılə atırdılar, nə də bu kəndlərdən ermənilərə. 

Amma silahlı cavanlar gecə-gündüz kəndlərin 
mühafizəsini həyata keçirirdilər. Erməniyə etibar 
olmadığını bildiklərindən ehtiyatı əldən vermir-
dilər.

 Bir axşam Lətif hövlnak gəldi ki, Qarakənd kil-
səsinin keşişi gəlib, Göbəklidə dayanıb, deyir Bin-
nət bəylə görüşmək istəyirəm. Binnət atını minib 
gəldi Göbəkliyə. Keşişlə xeyli söhbətləşdilər. Keşiş 
Binnətin sözünə bütöv adam olmasından danışdı, 
onunla həqiqətən dost olmaq, kirvə olmaq istə-
diyini bildirdi. Ancaq keşişlə Qarakənddə görüş-
dən sonra həm Camal bəyə, həm Həmidə xanıma, 
həm də Şuşadakı difaiçillərə danışanda, hamısı-
nın bir-birinə bənzəyən məsləhətlərini xatırladı: 
ermənilərə etibar yoxdu, ilanın ağı da zəhərlidi, 
qarasıda, ona görə də uzaq dur, sənə yaxınlaşmaq 
istəsə də birtəhər yola ver. Binnətin keşişlə şifahi 
razılaşmasını isə hər kəs təqdir edirdi və bildirir-
dilər ki, indi bizə mümkün qədər özümüzü qo-
rumaq lazımdı, ermənilər arxalıdı, biz isə indiki 
vəziyyətdə köməksiz durumdayıq. Ona görə də 
belə razılaşmalar lazımdı, amma ehtiyatı əldən 
verməmək şərti ilə. 

 İndi keşiş dostluq etmək təklifini bildirəndə 
Binnət düşündü ki, kim bilir bu istəyin altında 
hansı niyyət yatır. Amma özünü onda qoymayıb, 
onun da keşişin sözünə əməl etməsindən çox razı 
qaldığını bildirdi:

 - Amma, keşiş ağa, bilirsən ki, bu saat bir ermə-
niynən bir müsəlmanın kirvəlik eləməsinə qara 
camaat yüz söz qoşar, sizinkilər sənin, bizimkilər 
isə mənim arxamca nə istəsələr danışarlar. Ona 
görə bir az dözək, qoy dünyamız düzəlsin, ara 
qarışdıranlar çəkilib otursun, yenə sən sağ, mən 
salamat, kirvəlik də eliyərik, dostluq da!

 Binnətin dediklərinə sakitcə qulaq asan keşiş 
cibindən bir kağız parçası çıxardı:

 - Bax, man bir dostluq eliyiram. Bu kağızı sana 
veriram. Bura galanda yazıb gatirdim, istadım 
gorasan ki, man dostluxda sadik adamam, eli. Bu 
kağızı hamaşa cibinda saxla. Olar ki, hardasa sanı 
tanımayan bir hayla rastlaşarsan, bunu gostar, qa-
bağında ayılajaxlar. Ha, nejadı, xoşuna getdi?

 Binnət kağızı aldı, ermənicə yazılmış, altında 
möhür vurulmuş kağızda nə yazıldığını bilməsə 
də, keşişə təşəkkür edib ayrıldı. Yol boyu fikir onu 
götürdü ki, bu keşiş niyə ona bu qədər yaxınlaş-
maq istəyir? Bunun səbəbi təkcə iki kənddə olan 
yüz-yüz iyirmi atlıdan qorxu ola bilməz. Burda 
nəsə başqa bir məsələ var. Bunu da öyrənmək 
üçün gərək onun təklifini qəbul eləsin, onun-
la oturub-dursun, söhbətləşsin ki, gizlində olan 
məqsədini anlasın. Amma bunu özbaşına edə bil-
məzdi. Şuşadakı difaiçilərlə görüşüb, məsləhətlə-
şib, onların razılığı ilə bu addımı ata bilərdi. Bu 

düşüncələrlə atın başını döndərib Şuşaya getmək 
qərarına gəldi. Amma tək getməyə risq etmədi. 
Gülablıda Hüsü ilə, Qurbanla görüşmək, getsələr 
onlarla birlikdə Şuşaya qalxmağa qərar verdi.

 Qurbanla Hüsü erməni-müsəlman davası baş-
layandan Şuşaya getmirdilər. Bir ildən çox idi ki, 
hər ikisi kənddə oturmuşdular. Qurban tar çal-
maqla, Hüsü isə kənddəki silahlı dəstələrdən bi-
rinə başçılıq edib, kəndi qorumaqla məşğul olur-
dular. Binnət əvvəl Hüsü ilə görüşməyə qərar 
verdi. Atını onun evinin qabağına sürdü. Hüsü-
nün anası oğlunun gecə səhərə kimi qaraulda ol-
duğunu, gəlib yatdığını desə də, içəridən Binnətin 
səsini eşidən Hüsü başını pəncərədən çıxarıb:

 - A Binnət, yatmamışam, gözdə gəlirəm, - dedi.
 Binnət Şuşaya getmək istədiyini Hüsüyə bil-

dirdi. Hüsü əvvəl-əvvəl bunun risq olduğunu 
dedi. “Kol, kos, dərə, təpə, hamısı dığalarla dolu-
dur, bir dağın dalında gizlənib güllə atsalar, kim 
olduğunu da bilmiyəjiyik.”- dedi. Ancaq Binnətin 
Şuşaya getmək fikrində qəti olduğunu görüb ra-
zılaşdı. Əlavə etdi ki, Qurban bilməsin, onun da-
vaynan-zadnan işi olmaz, bir hadisə olsa əl-aya-
ğımıza dolaşar. Razılaşıb hər ikisi atlarına minib 
yol aldılar Şuşaya. Meşə yolu ilə, Malıbəyliyə də 
girmədən birbaşa Qarqar çayının sağ sahilinə gə-
lib, ordan dağ yolu ilə qalxdılar Şuşaya. Həmişə 
gəldikləri bazarbaşı çayxanasına girəndə gözlə-



Nur dərəsi

79

rinə inana bilmədilər. Bura əvvəlki kimi bir neçə 
stol və stullar düzülmüş adi çay otağı deyildi, yer-
dən döşənmiş döşəklərin üstündə oturub, üz-üzə 
danışanlar isə əvvəllər bura gələnlər deyildi. Bin-
nətin və Hüsünün gəldiklərindən çox sevinsələr 
də, indiki vəziyyətdə belə risq etmələrinin yersiz 
olduğunu dedilər. Binnət cibindən keşişin verdiyi 
kağızı çıxarıb başda əyləşən ağsaqqala uzatdı:

 - Qarakənd keşişi mənə bu kağızı verib dedi ki, 
harda bizimkilərnən qarşılaşsan bu kağızı göstər.

 Başda əyləşən Nəsir bəy kağızı alıb baxdı:
 - Möhürü, zadı da var ki! Al oxu görək nə yazı-

lıb burda?- Kağızı aşağı başda əyləşən yaşlı kişiyə 
uzatdı. Yaşlı kişi kağızı oxuyub məzmununu məc-
lisdəkilərə izah etdi:

 - Burda yazılır ki, Fərzalı nəvəsi, Novruz oğlu 
Binnət hay xalqının sadiq dostudur. Erməni din-
darları adından Qarakənd keşişi olaraq Binnətə 
hər bir erməninin hörmət göstərməsini vacib he-
sab edirik. Altından da imzası, möhürü. 

 Binnəti fikir götürdü: Bu keşiş məndən nə də-
dəmin adın soruşub, nə də abbamın. Bəs onların 
adlarını hardan bilir? Deməli keşiş onun haqqın-
da əməlli-başlı kəşfiyyat aparıb. Yoxsa abbamın 
adını necə öyrənə bilərdi?

 Nəsir bəy Binnətin fikrə getdiyini görüb, so-
ruşdu:

 - Nə fikrə getdin, Binnət bəy? Yoxsa orda yazı-

lanın nə olduğun sən də bilmirdin?
 -Yox, bilmirdim. - Binnət cavab verdi. - İndi siz-

nən bir yerdə eşitdim. Amma mənə qəribə gələn 
odu ki, bu dığa mənim abbamın adın hardan bi-
lir? Dədəmi bilər, o sağ-salamatdı. Ermənilərdən 
də kəndə gəlib - gedənlər olurdu əvvəllər. Ona 
görə dədəmi tanıyan olardı. Amma abbamı...

 Nəsir bəy mütəkkəni dikəldib qolunu qoydu 
üstünə:

 - Binnət bəy, yadda saxlayın, bu ermənilərin 
hiyləgərliyindən bütün dünya xəbərdardı. Dün-
yanın çox kitablarında, çox yazıçılar, çox şairlər 
onların hiyləgər, namərd xüsusiyyətlərindən ya-
zıblar. Məbadə, onun bu cür yazılarına, şirin söz-
lərinə inanasan. Köpəkuşağı, istəklərinə çatmaq 
üçün hər cür alçaqlığı qəbul edərlər, hər dona 
düşərlər. Ona görə ehtiyatını heç vaxt əldən ver-
mə.

 Binnət keşişin gəlişi, Göbəklidəki görüş, ona 
danışdığı şirin sözlər barədə təfsilatı ilə məclisdə-
kilərə məlumat verdi. Sözlərini bitirdikdən sonra 
Nəsir bəy dedi:

 - Onunla aranızda olan bu münasibəti poz-
ma. Biz də çalışırıq ki, mümkün qədər dil tapaq, 
bu qırğında az adamlarımız ölsün. Çar hökuməti 
ölüm ayağındadı. Keçən ilki Peterburq qırğının-
dan sonra ruslar özləri bu hökumətdən beziblər. 
İnşaallah, tezliklə nəsə baş verəcək, çar hökuməti 

yıxılacaq. Onunla bərabər ermənilərin də arxası 
düşəcək. Odu ey, Tiflisdə bir Qoloşapov var, çar 
ordusunun generalıdı. Qafqazda bütün bu hoqqa-
ları törədən də, idarə eliyən də odu. Qarabağda 
da ermənilər onun göstərişiynən hərəkət eliyirlər. 
Faktlar da var ki, ermənilərə göstəriş verib qaldı-
rır müsəlmanların üstünə. Amma çar hökumətinə 
bu faktları göndərsək də əhəmiyyət vermirlər. 
Qoloşopova inanırlar. 

 Hüsü özünü saxlaya bilmədi:
 - Niyə, bir kişi tapılmır Tiflisdə o qaloşovdu, 

nədi, onun təpəsinə bir güllə çaxsın, camaatın da 
canı qurtarsın? 

 Nəsir bəy Hüsüyə baxdı. Acı təbəssümlə başını 
tərpətdi:

 - Sən bilirsən çar generalını necə qoruyurlar? 
Ağzında o boyda padşahın adamı deyirsən. Kim 
risq eliyər buna? Tutalım ki, kimsə risq elədi, onu 
Qoloşapova yaxın buraxan kimdi?

 Hüsü hiss etdi ki, onun sözləri məclisdəkilərin 
çoxu tərəfindən istehza ilə qarşılandı. Bunu özünə 
sığışdırmadı. Ayağa qalxıb qeyzlə dedi:

 - Onun yerin, yurdun maa verən olar? Həzrət 
Abbas haqqı, gedib onu yatdığı yerdə doğruya-
ram. Noolsun generaldı? O da bizim kimi adamdı 
də...

 Bu vaxt qapı açıldı. İçəri girən doktor Əbdülkə-
rim Mehmandarov idi. Məclisdəkilərin hamısı 

ayağa qalxdı. Keçib yuxarı başda əyləşən Doktor 
Mehmandarov üzünü Hüsüyə tutdu:

 - Nədi ay Hüsü, noolub yenə? Qapının ağzında 
səsini eşidirdim, niyə hirslənmisən?

 Hüsü bir neçə dəfə Doktor Mehmandarovun 
göstərişi ilə Bakıya, Gəncəyə, Tiflisə göndərilmiş, 
hər dəfə də gizli tapşırıqları bacarıqla yerinə ye-
tirib qayıtmışdı. Odur ki, doktor Hüsünün belə 
əsib-coşmasının boş yerə olmadğını bilirdi. Dok-
torun sualını cavabsız qoymaq istəməsə də, nə 
deyəcəyini kəsdirə bilmədi Hüsü. Nəsir bəy Hü-
sünün gərginliyini hiss edib özü doktora cavab 
verdi:

 - Qoloşapovdan söz düşdü. Hüsü də dedi ki, 
mən gedib onu öldürərəm. 

 Doktor Mehmandarov başını yellədi:
 - Siz də inanmadınız, eləmi? Hüsü də buna 

əsəbləşdi.
 Kimsə dillənmədi. Doktor sözünə davam elədi:
 - Görünür başqa yolumuz qalmayıb. Birbaşa 

Gəncədən gəlirəm. İndi də göstəriş verib, İrəvan-
dakı ermənilər ordakı türkləri qorxudub, çıxar-
sınlar. Hətta deyib ki. İrəvanı türksüzləşdirmək 
lazımdı. Bir qeyrətli kişi lazımdı ki, qanını başına 
alıb gedib onu cəhənnəmə vasil eləsin. Peterburq 
durub arxasında, çarın yaxın adamıdı, heç kim-
dən qorxusu yox, ürküsü yox, nə istiyir, onu da 
eliyir. Yeganə yol onu cəhənnəmə vasil eləməkdi.

 - Mən gedib onu öldürərəm, doktor. - Hüsü-
nün bu sözlərinə hamı çevrilib ona baxdı. Hüsü 
bir də təkrar etdi:

 - Siz maa bir kəlmə hə deyin, dalın özüm həll 
edərəm.

 Doktor Mehmadarov Hüsüyə baxdı:
 - Hüsü, bir az səbr elə. Bu səninçün bir pristav, 

ya bir naçalnik deyil. Ağzında çarın yaxın adamı 
deyirsən. Onu öldürmk elə da asan məsələ deyil. 

 - Doxdur, noolsun çarın adamıdı, yanı adamdı 
də... Fil döyül, əjdaha döyül.

 Doktor Mehmandarov bir də Hüsüyə baxıb 
dedi:

 - Başqa məsələlər var, onları danışaq, sonra bu 
barədə ikilikdə söhbət edərik.

 Sonra Doktor Mehmandarov Şuşadakı və ətraf 
kəndlərdəki vəziyyət barədə məlumat alıb, mü-
dafiə dəstələri ilə bağlı difainin son tapşırıqlarını 
çatdırdı:

 - Vəziyyət yaxşılaşmağa doğru getmir. Təkcə 
bizdə deyil, Osmanlıda da, İranda da erməniləri 
qızışdırırlar. Firənglər, yunanlar da qoşulub rus-
lara. Erməniləri inandırıblar ki, türkləri, müsəl-
manları məhv edin, sizə dənizdən dənizə böyük 
bir dövlət quracağıq. Ermənilər də buna inanıb 
qudurmuş it kimi hər tərəfə cumurlar. İranın başı 
orda qarışıb, Osmanlının başı bu tərəfdə qarışıb. 
Yəni ümid edəcəyimiz bir yer yoxdu. Ümid yeri-

miz ancaq özümüzük, bir də allah. Nə eləsək, alla-
hın köməyiynən, özümüz eliyəcəyik. 

 Söhbət arası Nəsir bəy Qarakənd keşişinin Bin-
nətə verdiyi kağız haqqında Doktoru məlumat-
landırdı. Doktor Mehmandarov onlara inanma-
mağı, amma münasibəti də saxlamağı məsləhət 
bildi. Ən azı bir neçə kəndin toxunulmazlığını 
qorumağın özü indiki vəziyyətdə böyük iş hesab 
edilməlidir.

 Xeyli fikir mübadiləsindən sonra Doktor Meh-
mandarov Binnət və Hüsü ilə birlikdə çıxdılar 
küçəyə. Hüsü ilə xeyli söhbətdən sonra onun fik-
rində qəti olduğunu görüb, nəhayət razılaşdı. Bin-
nət də Hüsü ilə birlikdə getmək istədiyini deyən-
də isə əvvəl Hüsü etiraz edərək, bu işi təkbaşına 
həll etmək istədiyini bildirdi. Doktor Mehmanda-
rov da Hüsünü haqlı çıxardı:

 - Belə işlərdə bir neçə adam olsa iş qarışar. 
Hüsü tək getsə yaxşıdı. 

 Sonra Hüsüyə lazımi təlimatları verib, üstün-
dəki sərrast atıcı silah olan ”Smit Visson” revolve-
rini çöxarıb uzatdı Hüsüyə:

 - Çox dəqiq vurur. Bunu götür. Doludur. Yo-
lüstü Gəncədə difaiyə də dönərsən.

 Hüsü etiraz etdi:
 - Doktor, mən Gülablıdan atımı minib birba-

şa Tiflisə getmək istiyirəm. Ora-bura dönməyin 
düşər-düşməzi olur. Həm də, məncə bu işi nə qə-

dər az adam bilsə o qədər yaxşıdı. Hətta üçümüz-
dən başqa kimsə bilsin istəmirəm.

 Doktor etiraz etmədi:
 - Nə deyirəm, o da düzdü. Amma Tiflisdə 

“Şeytanbazar” deyilən məhəllədə köhnə şuşalılar 
yaşayır. Soraqlaşıb kababçı Əlişi taparsan. Mənim 
salamımı yetirib, ona nə lazımsa deyərsən. Ondan 
çəkinmə, ölər, sirr verməz.

 Doktor Mehmandarov özünü saxlaya bilmədi. 
Hiss olundu ki, qəhər onu boğur. Cibindən dəs-
malını çıxarıb gözlərini sildi. Sonra Hüsünü bağ-
rına basdı:

 - Unutma, əgər bunu həll edə bilsən, sən bütün 
islam aləminə tarixi xidmət eləmiş olacaqsan. Yo-
lun açıq olsun. Allah amanında!

 Beləcə, Binnətlə Hüsü ayrılıb kəndə doğru yol 
aldılar. Abdalın çıxacağında görüşüb ayrıldılar. 
Hüsü yuxu yatmadan və heç kimə xəbər etmədən 
atını hazırlayıb gecəykən Tiflisə yola düşdü...

 Hüsü əvvəllər də bir neçı dəfə Tiflisə gəlmişdi. 
Şəhərin “Şeytanbazar” adlanan məhəlləsini yaxşı 
tanıyırdı. Odur ki, həmin məhəllədəki karvansa-
rada yer götürüb yuxusunu almaq üçün çarpayı-
ya uzandı. İki sutkalıq yuxusuzluq, həm də uzun 
yol onu necə yormuşdusa, çarpayıya uzanan kimi 
yuxu tutdu. Ayılanda gecə yarısı idi. Durub bir az 

təmiz hava almaq üçün küçədə təkbaşına gəzirdi 
ki, çiyinlərində beşatılan iki yasavulun ona doğru 
gəldiyini gördü. Özünü onda qoymayıb gəzinti-
sinə davam elədi. Yaxındakı kababxanadan bir 
yaşlı kişi çıxıb Hüsünün geyiminə baxıb Qarabağ 
adamı olduğundan şübhələndi. Bildi ki, yasavul-
lar yad adam olduğunu başa düşüb ona ilişəcək-
lər. İti addımlarla Hüsüyə tərəf gəldi. Yanına ça-
tan kimi:

 -Kimsən bilmirəm, bunlara deyəjəm ki, mənim 
qonağımdı. Sən də başınla təsdiq elə.

 Yasavullar onlara çatıb rus dilində qışqırdılar:
 -Stoyte. Ruki verx!
 Yerli adam əllərini qaldırdı, dönüb Hüsüyə də 

“əllərini qaldır” dedi. Hər ikisi əllərini qaldırdı-
lar. Yasavullar ikisinin də üstünü axtarıb sonra 
sorğu-suala başladılar. Onların nə danışdıqlarını 
başa düşməyən Hüsü isə əlləri göydə sakitcə da-
yanıb yasavullara baxırdı. Nəhayət yasavullardan 
biri “nu, ladno, idite spite” deyib onlardan aralaş-
dı. Həmin adam dönüb Hüsüyə baxdı:

 - Qarabağdan gəlmisən?
 - Hə! Hardan bildin?- Hüsü soruşdu. 
 Adam Hüsünün üst-başına baxıb:
 - Geyimindən. Bizim Qarabağda cavanlar belə 

geyinir. 
 Bizim Qarabağda deməsi Hüsünü rahatlatdı:
 - Sən də Qarabağdansan? Harasından?



Nur dərəsi

87

 - Şuşadanam. Gövhər ağa məscidindən bir az 
aşağı olurduq. Burda, Şeytanbazarda camaatın 
əksəriyyəti şuşalıdı. 

 - Hə, eşitmişəm. Mənim dədəmin bir dostu da 
burda olur. Kababçı Əliş deyillər. 

 Adam dik Hüsünün sifətinə baxdı:
 - Boy, qadan alım, kababçı Əliş mənim xozey-

nimdi. Bu kababxana da onunkudu. Gejələr mən 
qalıb qaraulun çəkirəm. Səhər tezdən özü gələjək. 

 İlk gündən işin düz gəlməsi Hüsünü sevindir-
di...

 Hava hələ işıqlaşmamışdı. Payız olduğuna görə 
gün gec çıxacaqdı. Qaraulçu ilə bir xeyli söhbət-
ləşdilər. Tiflisdəki vəziyyəti, gürcülərlə, burdakı 
ermənilərlə müsəlman əhalinin münasibətləri ilə 
bağlı ətraflı məlumat topladı. Birdən bayır qapı-
nın açılıb, taqqıltı ilə örtülməsini eşidən qaraulçu 
“xozeyn gəldi” deyib ayağa qalxdı.

 Hüsü ayağa qalxıb Əlişə salam verdi. Əley-
kümsalam deyən Əliş diqqətlə Hüsünü süzdü. 
Hüsü vaxt itirməyib tanışlıq verdi:

 - Əliş dayı, Şuşadan gəlirəm. Doktor Əbdülkə-
rim Mehmandarov salamını çatdırmağımı tapşır-
mışdı, ona görə...

 Əliş kişi Hüsünün sözünü yarımçıq kəsdi:
 - Doktora da canım qurban, onun göndərdiyi 

qonağa da. - Dönüb qaraulçuya tapşırıq verdi - Ə, 
ordan uşaqlara de, iki dənə xaş qızdırsınlar bizə. 

Əziz qonağım gəlib...
 Hüsü ilə Əliş kişi xaşı yeyib qurtarana kimi 

hərtərəfli söhbətləşdilər. Məlum oldu ki, general 
hər həftənin bazar günləri ailəsi ilə birlikdə iki tin 
o tərəfdəki yeməkxanada piti yeməyə gəlir. Saat 
on ikidən ikiyə, üçə qədər orda piti yeyib, çaxır 
içib, sonra gedirlər. Əliş kişi onu da dedi ki, bazar 
günü səhər gün çıxar-çıxmaz iyirmi-otuz yasavul 
gəlir, həmin yeməkxananı mühasirəyə alır, heç 
kimi yaxın buraxmır. General gəlib, yeyib, içib ge-
dənə kimi də dururlar orda:

 - Ona görə də orda ona yaxın düşmək müm-
kün deyil. Ondan başqa qalan vaxtları evində 
olur. İdarəsi də evi ilə bitişikdi. Bayıra çıxmır, elə 
evin içindən idarəyə yolu var. Vəziyyət belədi. 
Sənə çox ağır iş tapşırıblar. Bax, alınmasa, risqə 
getmə. Səni tutsalar tikən ələ gəlməz. Bu general 
Nikolayın ən yaxın adamlarındandı. 

 Hüsü bir qədər fikrə getdi. Nəhayət Əliş kişiyə 
baxıb soruşdu:

 - Mənə bir etibarlı adam qoşa bilərsənmi, 
həmən yeməkxananı göstərsin?

 - Yox, adam qoşa bilmərəm. Burda bu haqda 
məndən başqa kimsə heç nə bilməməlidi. İnsan çiy 
süd əmib. Bu gün cümədi, orda sakitlikdi. Gedək 
mən özüm göstərim. Amma bir yerdə getməyək. 
Mən qabaqda gedərəm, sən də məndən iyirmi-o-
tuz metr aralıda gələrsən. Çatanda göstərəjəm. Bi-

zimki kimi kasıb yer döyül, onsuz da bər-bəzəyi 
göz qamaşdırır. 

 Əliş kişi qabaqda, Hüsü isə ondan xeyli ara-
lıda küçə ilə xeyli addımladılar. Bir  bər-bəzəkli 
yeməkxananın qabağında dayanan Əliş kişi dö-
nüb başı ilə işarə verdi. Hüsü də yüngülcə başı-
nı tərpədib anladığını bildirdi. Əliş kişi dönüb öz 
kababxanasına qayıtdı. Hüsü diqqətlə ətrafı göz-
dən keçirdi. Yeməkxananın düz qabağındakı çinar 
ağacı diqqətini çəkdi. Asta addımlarla gəlib çinar 
ağacının yanından keçərək, diqqətlə ağacın yuxarı 
budaqlarına baxdı və dərhal generalı necə öldürə-
cəyinə qərar verdi. Ancaq ağaca nə vaxt çıxmağın 
təhlükəsiz olmasını, ağacın budaqlarının yasavul-
lar tərəfindən yoxlanıb-yoxlanmamasını öyrən-
məli idi. Buna görə yenidən Əliş kişinin yanına 
gəldi. Xeyli məsləhətləşmədən sonra razılaşdılar 
ki, bu bazar bir kənardan dayanıb yasavullar gəl-
dikdən sonra haraları yoxladıqlarını, ağacın bu-
daqlarını yoxlayıb-yoxlamadıqlarını izləyib sonra 
qəti qərar versinlər.

 Danışdıqları kimi də etdilər. Hüsü özü səhərə 
xeyli qalmış gəlib yeməkxanadan bir qədər aralı-
da, Kür çayının sahilində dayanıb yeməkxananı 
izləməyə başladı. Yasavullar general gələnə kimi 
hər yeri diqqətlə yoxladılar, ancaq çinar ağacına 
yerdən bir az göz yetirdilər. Hüsü tam əmin ol-



Təhmasib Novruzov

90

maq üçün general gələnə kimi çayın kənarında 
var-gəl elədi. Və tam əmin oldu ki, Qoloşapovu 
güllələmək üçün ən yaxşı yer elə çinar ağacının 
budaqlarıdır. Gülləni atandan sonra da çaya atılıb 
üzərək qaça bilər. 

 Yenidən Əliş kişinin yanına qayıtdı. Birlikdə 
planı dəqiqləşdirdilər. Qərara alındı ki, Hüsü gecə 
yarısı gizlicə gəlib çinar ağacına çıxacaq, sıx bu-
daqların arasında gizlənib, generalı gözləyəcək...

 Əməliyyat uğurla başa çatmışdı. Hüsü iki gül-
lə vurmuşdu generala. Güllələrdən biri ağzından 
girib, dilini və dişlərini parçalayaraq peysərində 
ilişib qalmış, o biri də ürəyindən dəymişdi. Qo-
loşopov elə yerindəcə ölmüşdü. Hüsü atəşi açan 
kimi dərhal əlindəki tapança ilə birlikdə ağacın 
budaqlarından özünü Kür çayına atmışdı. Güllə 
səsinə tökülüb gələn jandarmaların başı Qoloşo-
pova qarışdığından Hüsünün ağacdan özünü 
Kürə atdığını duymamışdılar.

 Hüsü çayın axarı istiqamətində üzə-üzə Tif-
lisdən xeyli aralandı, Soğanlıq adlanan kəndin 
yaxınlığında, quleybatanlıq bir yerdə çaydan 
çıxıb, sahildə bir qədər nəfəsini dərdi. Bir tərəfə 
çəkilib ocaq qaladı. Paltarlarını soyunub bir-bir 
ocaqda qurutdu. Sonra yola çıxıb ilk gələn fay-
tonla Kəpənəkçiyə, ordan Qazaxa, ordan da ara-
baları, faytonları dəyişə-dəyişə Yevlaxa gəlib 
çıxdı. Generaldan bütün müsəlmanların qisasını 

alan Hüsü çar xəfiyyələrinin Qoloşopovu onun 
öldürdüyünü öyrənə biləcəklərini düşünüb, onu 
tanımamaları üçün Yevlax dəmiryol stansiyasın-
da bir iranlı hambala xeyli pul verib üstünə xalça 
parçası tikilmiş bir palan və hambal papağı aldı. 
Papağı başına basıb, kürəyindəki palanı bir an da 
yerə qoymadan hambal qiyafəsində Bərdəni keçib 
Dördyol deyilən yerə çatdı. Uzaq səfərdən qayı-
dan, Malıbəylidən olan bir tacirin faytonuna mi-
nib Ağdama gəldi. Ancaq xəbəri olmayıb ki, hələ 
Yevlax vağzalında çar xəfiyyələri ondan şübhələn-
miş və Ağdama kimi izləmişdilər. General Qo-
loşopovun ölüm xəbəri ildırım sürətilə hər tərəfə 
yayılmışdı və hər yerdə şübhəli adamları izləyir-
dilər. Ağdamda Hüsünü tutub Nahiyə Pristavının 
yanına gətirmək istədilər. Lakin onu əllərində sax-
laya bilmədilər. Hüsü jandarmaların əlindən çıxa-
raq qaçıb özünü meşəyə saldı. Gecə yarısı meşə 
ilə gizlicə Gülablıya gəldi. Xəbər göndərib Binnəti 
çağırdı. Binnət Hüsünün sağ-salamat gəlmək xə-
bərini eşidən kimi atına minib özünü ona yetirdi. 
Qucaqlaşandan sonra Hüsü soruşdu:

 - Buralarda nə xəbər var?
 Binnət Hüsünü təzədən qucaqladı:
 - Ayə, nə xəbər olajax ta? Aləm dəyib bir-bi-

rinə. Hamı o qaloşdu, nədi onun ölməyindən da-
nışır. Jandarmalar, yasavullar gejə-günüz evləri 
gəzir, şübhəli adam axtarırlar. Deyirlər padşah 

özü əmr verib ki, nətər olur olsun, onu öldürən 
tapılmalıdır. Ayə, Hüsü, sa canım qurban. Sən bü-
tün müsəlmanların canın qutardın e... Gəncədən, 
difaidən də adam gəlmişdi. O gün doktorla görüş-
dülər. Deyəsən doktor heç onlara da sənin adını 
vermiyib. Ayə, xəbərin yoxdu ey... Ermənilər elə 
bil qırılıblar, səsləri elə batıb ki... 

 Hüsü iki gün dincəlib, Binnətlə Şuşaya gəl-
dilər. İlk olaraq Doktor Əbdülkərim Mehmanda-
rovla görüşdülər. Doktor Hüsünü bağrına basdı, 
xeyli özünə sıxıb heç nə demədən donmuş kimi 
dayandı. Hüsü nəsə demək istədi. Doktor imkan 
vermədi:

 - Sus! Sən sus! Sən sözünü dedin. Sus ki, səni 
doyunca qucaqlayım. Sən özün də nə qədər bö-
yük bir iş gördüyünü anlaya bilmirsən, oğlum. 
Bu millət ona görə ayaqda dura bilir ki, sizin kimi 
oğulları var. Bu, sadəcə bir düşmən öldürmək de-
yil, bu, bütün xristian dünyasına bir mesajdı. An-
lasınlar ki, bizimlə belə oyunlara son qoysunlar. 
Sən tariximizə qızıl hərflərlə elə bir imza atdın ki, 
onu sözlə ifadə etmək mümkün deyil. Allahım si-
zin kimi oğulları qorusun. Nə qədər sizlər varsı-
nız, bu millət də var olacaq. 

 Doktorun sözlərindən sanki özünü sıxılmış 
kimi hiss edən Hüsü:

 - Ay doxdur, bir kafir öldürmüşük də, nə bö-
yük iş eləmişik ki? - dedi.



Nur dərəsi

93

 - Dedim də... Sən gördüyün bu işin dəyərini 
anlaya bilməzsən. Vaxt gələr, keşməkeşli dünya-
da yaşadıqca, dünyanı dərk elədikcə bu işin də 
böyüklüyünü dərk eliyəcəksən. - Doktor əllərini 
Hüsünün çiyinlərinə qoyub bir az özündən arala-
dı – Bilirsən nəyi xatırladım indi? Hələ iki yüz il 
bundan əvvəl Qarabağ xanı İbrahim xan bir fər-
man imzalayıb. Şuşada anadan olan hər bir oğlan 
uşağına Abdal-Gülablıdan süd anası və dayələr 
tutulsun. Deyilənə görə İbrahim xan döyüşlərdə 
bu kəndin cavanlarının göstərdikləri igidliklərə 
görə belə bir fərman imzalayıb ki, anaların südü 
ilə o igidlik xan nəslinin cavanlarına da sirayət 
eləsin. Sən bu qəhrəmanlığınla İbrahim xanın fər-
manının mahiyyətini yenidən təsdiq elədin. Sə-
ninlə, sənin kimi oğullarla fəxr etməyinə, qürur 
duymağına dəyər, Hüsü balam.

 Sonra doktor, Hüsü və Binnət əyləşdilər. Hüsü 
hadisəni əvvəlindən axırına kimi Doktor Meh-
mandarova danışdı. Söhbət yenicə qurtarmışdı ki, 
qapı açıldı. Bir-birinin ardınca beş nəfər otağa daxil 
oldu. Doktor Mehmandarov ayağa qalxıb gələnlərə 
xoşgəldin elədikdən sonra Hüsünü göstərdi:

 - Tapın görüm bu cavan oğlan kimdi?
 Qonaqlar maraqla Hüsüyə baxdılar. Gələnlər-

dən biri:
 - Doktor, - dedi, - bizi niyə tapmacaynan yo-

rursan? Kimdi bu cavan oğlan?

 Doktor Mehmandarovun simasında bir qürur 
göründü:

 - Adı Hüsüdü. Gülablı balasıdı. Tiflisdə... 
 - Yoxsa Qoloşopovu cəhənnəmə vasil eliyən 

oğlan budu?- gələnlərdən biri həyacanla soruşdu.
 Doktor başı ilə təsdiq elədi:
 - Hə, iki güllə ilə...
 Qonaqlar doktorun sözünü bitirməsinə imkan 

vermədilər. Bir-bir Hüsünü bağırlarına basdılar. 
Söhbətdən məlum oldu ki, qonaqlar Gəncədən, 
difainin mərkəzindən gəliblər. Qoloşopovun ölü-
mündən sonra yeni planlar haqqında danışmaq 
üçün Şuşaya göndəriliblər. Ancaq müzakirədən 
əvvəl Hüsünün hər yerdə axtarıldığını, çar Niko-
layın bu barədə xüsusi göstəriş verdiyini və bütün 
ölkənin jandarmalarının bu qətli törədəni axtardı-
ğını nəzərə alaraq, onun gizlədilməsini müzakirə 
etdilər. Hüsü müzakirələrdən sıxılmış kimi döz-
məyib dilləndi:

 - Vallah, elə danışırsınız ki, elə bil maa bir şey 
olsa dünya dağılajaq. Mən onsuz da elədiyimi elə-
dim. İndi istiyrlər sürgün eləsinlər, istiyirlər tutub 
öldürsünlər, heç vejimə də döyül. 

 Ancaq doktor da, qonaqlar da Hüsünün bu 
sözlərindən xoşlanmadılar. Gələn qonaqlardan 
biri dedi:

 - Sənin kimi ciyərli oğulları qorumaq borcu-
muzdu, Hüsü. Elə bir Qoloşopovu öldürməklə 



Nur dərəsi

95

dünya düzəlmədi ki... Hələ qabaqda çox işlərimiz 
var. Sənə, sənin kimilərə bu millətin hələ çox eh-
tiyacı olacaq. Dünya yığışıb bir yerə bu torpaqları 
xristianlaşdırmaq, bütün türkləri, müsəlmanları 
burdan qovub çıxarmaq üçün səfərbər olublar. 
İgidlik öz yerində, amma ağıllı addımlar atma-
lıyıq. Elə hər general öldürən oğullarımızı bada 
versək, tükənərik. Ona görə də ölməyə tələsmə, 
düşmənləri öldürmək haqqında düşün. Hələ qa-
baqda görüləcək çox işlərimiz var və bu işlər üçün 
də həm sənə, həm də sənin kimi oğullara həddən 
artıq çox ehtiyacımız olacaq. 

 Doktor Mehmandarov və qonaqlar ətraflı fikir 
mübadiləsindən sonra qərara gəldilər ki, Hüsünü 
Bakıya göndərsinlər. Bir kağız da yazıb hümmətçi 
Baba Əliyevə bildirsinlər ki, Hüsünü orda nəyin 
bahasına olursa-olsun qorusunlar. 

 - Bakı qarışıq şəhərdi, it yiyəsin tanımır orda. 
Orda Hüsünü gizlətmək daha rahat olar, nəinki 
Şuşada, ya Gülablıda.- bunu da gələn qonaqlar-
dan biri dedi və hər kəs bu fikri bəyəndi. Söhbətin 
bu yerində Binnət dilləndi:

 - Bakıya Hüsünü sağ-salamat aparıb dediyiniz 
adama təhvil vermək də mənim boynuma. 

 Məclisdəkilər əvvəl bu fikirlə razılaşmasalar 
da, Doktor Mehmandarovun izahından sonra bir 
söz demədilər:

 - Binnət də Abdaldandı. O da çox milli ruhlu 

cavanlarımızdandı. Özü də iş adamıdı. Hacı Zey-
nalabdının Qarabağda nümayəndəsidi. Pambıq 
tədarükü ilə məşğuldu. Pambıq arabalarından bi-
rində Hüsünü gizlədib sağ-salamat Bakıya çatdı-
racağına şübhəm yoxdu. Həm də Hüsü ilə uşaq-
lıqdan dostdurlar. Məncə bu işi Binnətə həvalə 
etsək daha etibarlı olar...

 İki gün sonra Binnət hazır pambıq kiplərinin 
hamısını arabalara yüklətdirib, Hüsünü də ara-
balardan birinə yerləşdirib yola düşdülər. Bakıda 
ilk görüşmək istədiyi Cəlil bəy olsa da, bildirdilər 
ki, Cəlil bəy Tiflisə gedib. Orda bir jurnal burax-
maq istəyir. Hacı Zeynalabdın Tağıyevlə görüşüb, 
kənddən bir dostunu gətirdiyini, onu Baba Əliyev 
adlı bir adamla görüşdürmək istədiyini dedi. Hacı 
hal əhli idi:

 - Hümmətçi Babaynan? Onunla niyə, xeyir ola?
 Binnət, baxmayaraq ki, Hacının millətini çox 

sevən şəxsiyyət olduğunu bilirdi, ancaq ona da 
sirr vermək istəmədi:

 - Vallah, bilmirəm, Hacı, hardansa tanışlıqları 
var, ona görə...

 Hacı xəfifcə gülümsünüb Binnətə baxdı:
 -Hüsünü gətirmisən?
 Binnət yerində donub qaldı. Bilmədi nə desin. 

Sükutu yenə Hacı pozdu:
 - Niyə duruxursan? Düz eliyirsən, bir sirr ve-

rilibsə, onu hamıdan, lazım gələrsə atandan da 

qorumaq lazımdı. Hüsünün Bakıya səninlə gələ-
cəyini mənə iki gün bundan qabaq xəbər eliyiblər. 
Gətir bir mən də onu bağrıma basım, Babaya da 
adam göndərərəm, gələr burda Hüsünü bizdən 
təhvil alar...

 ***

 İllər ötmüşdü. Qoloşopovun ölümündən sonra 
ermənilərin səsləri batmışdı. İndi harda bir müsəl-
man görürdülərsə Qoloşopovun goruna söyür, 
bizi bir-birimizlə vuruşduranın o gorbagor oldu-
ğunu deyirdilər. Ziyalı kəsim sadə adamları başa 
salırdılar ki, itlə yoldaşlıq etsəniz də, çomağınız 
həmişə əlinizdə olsun. Sabah təzə bir Qoloşopov 
meydana çıxsa, yenə erməniləri küyləyib qabağa 
salsalar, ermənilər həmin qansızlıqlarını bir də 
təkrarlayacaqlar. Odur ki, ehtiyatı əldən vermək 
olmaz. 

 Qarakənd keşişi Tiqran isə Binnətdən əl çək-
mirdi. Binnət də Şuşadakı ziyalılarla məsləhətlə-
şib onun kirvəlik təklifini qəbul eləmişdi. 

 Binnət ilbəil biznesini genişləndirirdi. Artıq 
Nobel qardaşları ilə də əməkdaşlığını artırmışdı. 
Qarabağ meşələrindən saqqızağac, dəmirağac, 
qarağac, palıd, qoz ağaclarından kəsdirib, doğ-
ratdırıb, taxta halına salıb Bakıya, Nobellərə gön-
dərirdi. Qazancı əməlli-başlı çoxalmışdı. Hər ilin 

sonunda qazandığını üç yerə bölürdü. Bir hissə-
sini dargünlük üçün qızıla, gümüşə çevirib küpə 
yığır, bir hissəsini özünün, qardaşlarının ehtiyac-
larına xərcləyir, üçüncü hissəsini də kənddə eh-
tiyacı olan adamlara verir, qurban, ramazan və 
novruz bayramlarında kəndin bütün evlərinin 
bayram ehtiyaclarını alıb göndərirdi. Kəndin üst 
hissəsində, Çıraxlı dağının ətəyində özünə bir ma-
likanə də tikdirmişdi. Bakıdan gətirdiyi memarın 
tərtibatı ilə başa gəlmiş malikanə Göbəklidən gö-
rünürdü və kəndə gələn bütün qonaqlar bu ma-
likanədə Binnətin qonağı olardılar. Atası Məşədi 
Novruz bir neçə dəfə onu bədxərclik etməməyə 
dəvət etsə də, Binnət yolundan dönmək fikrində 
deyildi. Oğlunun fikrindən dönmədiyini görən 
Məşədi Novruz artıq ona öyüd-nəsihət verməkdən 
vaz keçmişdi, ümumiyyələ işlərinə qarışmırdı.

 Kənd ağsaqqallarının tövsiyyəsi ilə kəndin 
məscidini də təmir elətdirmişdi. Camaatın xırda 
alış-veriş üçün Gülablıya, bəzən hətta Ağdama 
gedib-gəlməsi onların həm vaxtını alırdı, həm də 
əlavə xərcə düşməli olurdular. Odur ki, kənddə 
bir ərzaq və pal-paltar dükanı, yanında bir dərzi, 
pinəçi və bərbər dükanları tikdidi. Dostu Məşədi 
Bəxtiyar tez-tez İrana gedir, kənddə ən çox ehti-
yac olan ərzaq, pal-paltar malları alıb gətirir, dü-
kanı doldururdu. Beləcə, Abdalda həyat tədricən 
yaxşılaşırdı. Keşiş Tiqran bir dəfə Binnətə qonaq 

gələndə kənddəki yeniliklərə işarə vurmuşdu:
 - Ara, Binnat, nə çox pul qazanırsan? Ara pulu-

nu bela şeylara xarclama, eli. Ara, vallax beş adam 
urakdan sevinirsa, on beş adam sanın paxıllıqını 
çakır. Vallax duz deyiram. 

 Binnət də keşişə cavab vermişdi:
 - Yox, ay kirvə, bizim dinimizdə deyilir ki, qa-

zandığından ehtiyacı olan başqalarına da xərc-
ləmirsənsə, allah qazandığını halal eləməz. Bu 
pulları mənə qismət edən allahdı, mən də onun 
qismətini o biri bəndələriynən bölürəm ki, mənə 
də halal eləsin. 

 Tiqran kirvə də fürsətdən istifadə etmişdi:
 - Ara, a Binnat, sizin allaxınız deyir takca mü-

sürmannara ver, yoxsa...
 - Yox, allah həm müsəlmanlarındı, həm də 

xristianların. Allah yaratdığı bəndələrini müsəl-
mana, xristiana bölməz. İnanclı olanlar və inanclı 
olmayanlar arasında fərq qoyar ki, xristianlar da 
inanclılara aiddir, - deyə Binnət izah eləmişdi. 

 Keşiş Tiqran da dərhal demişdi ki, onda bizim 
də kasıblara kömək elə. Binnət: 

 - Ehtiyacı olanlar varsa göndər, kömək edim, - 
demişdi.

 Beləcə, get-gedə ermənilərlə müsəlmanlar ara-
sında da münasibətlər yaxşılaşmağa başlamışdı. 
Ancaq anası Asiyanın dəfələrlə təkid etməsinə 
baxmayaraq Binnət evlənmək haqqında düşün-

mürdü. Asiya xanım neçə qızın da adını çəkmişdi, 
evlənməli qızlar olduğunu demişdi, amma Binnət 
“hələ vaxtı döyül, annə” deyib, evdən çıxmışdı. 
Ta Malıbəyli bulağının başında Tərxunu görənə 
kimi...

Avqust ayının ortaları idi. Yayın istisinin tüğyan 
elədiyi günlərin birində Şuşadan Abdala gələn 
Binnət bərk susadığını görüb Malıbəyli bulağın-
dan su içmək üçün atını bulağın üstünə sürdü. 
Bulağa çatanda iki qadının səhəngləri doldurdu-
ğunu görüb, yüyəni çəkərək bir kənarda dayanıb 
gözlədi ki, xanımlar səhənglərini doldurub get-
sinlər, sonra atdan düşüb əl-üzünü yusun, sudan 
içib yoluna davam eləsin. Sən demə qadınlar öz-
ləri ilə bir palaz da gətririblərmiş ki, suya çəksin-
lər. Səhəngləri doldurub kənara qoyandan sonra 
hərəsi palazın bir tərəfindən tutub açdılar. Bu an 
xanımlardan birinin kəlağayısı sürüşüb yerə düş-
dü. Binnət qeyri-ixtiyari həmin xanıma göz yetir-
di. Sanki içində bir qığılcım qopdu. Gənc, ay par-
çası kimi gözəl olan on beş-on altı yaşlarındakı qız 
Binnəti özünə necə cəlb elədisə, gözlərini ondan 
şəkə bilmədi. Sanki qız da bunu hiss etdi və göz-
lərini çevirib bərli-bəzəkli atın belindəki üzü ye-
nicə tüklənmiş, qara saqqalı üzünə xüsusi yaraşıq 
verən bu oğlana baxdı. Gözlərinin bir-birinə sataş-
dığı an elə bil ikisinin də içində bir tonqal qalandı. 
O biri qadın başını qaldırıb qızın Binnətə baxdığı-

nı görəndə üstünə çımxırdı:
 - Ora-bura boylanma ağız, palazı çək. 
 Sonra yaşmaqlanıb Binnətə döndü:
 - Qardaş, sən də yolunda ol, haydı. 
 Binnəti elə bil yerə mıxlamışdılar. Birtəhər 

özünə gəlib:
 - Bacı, - dedi,- susunnan ciyərim yanır. Siz or-

dasınız deyə düşmürəm atdan. Gözlüyürəm qur-
tarıb gedəsiniz, əlimi-üzümü yuyub, bir qurtum 
su içim. 

 Qadın bulağın yanına qoyduğu dolçanı yaxa-
ladı, bulağın gözündən su ilə doldurub yaşmağını 
düzəldib Binnətə tərəf gəldi:

 - Biz hələ palazı suya çəkəjiyik. Axşama kimi 
burdayıq. Al iç, yaxşı yol.

 Binnət dolçanı alıb başına çəkdi. İçə-içə gözünü 
döndərib bayaqkı qıza baxdı, qız da elə bil özünü 
itirmişdi, dayanıb Binnətə diqqət kəsilmişdi. Suyu 
içib bir dolça da verməyini xahiş elədi:

 - Yazıq, nə bərk yanırmış az bu? - deyib qadın 
ikinci dolçanı da doldurub gətirdi. Binnət yenə 
su içə-içə dönüb qıza baxdı. Qızın da başını guya 
aşağı dikmiş halda çəpəki Binnətə baxdığını gö-
rüb, qeyri-ixtiyari soruşdu:

 - Bacı, bir söz soruşum, Malıbəylidənsiniz?
 Qadın yenə əsəbləşdi:
 - A kişi, suyunu içdin, yaxşı yol, neynirsən Ma-

lıbəylidənik, ya Xankənddənik? Nəyinə lazımdı?



Təhmasib Novruzov

102

 - Mən Abdaldanam. Adım Binnətdi. 
 Qadın Binnət adı eşidəndə dönüb ona baxdı, 

sağ əlini düyünləyib ağzına apardı:
 - Boy... O Bakıya gedib-gələn Binnət bəy sənsən? 

Yaxşı deyiblər, iyidin adın eşit, üzün görmə. Bu 
boyda adın-sanın var, amma sifətdən uşağa oxşu-
yursan. Biz də Malıbəylidənik. Yəqin tanıyarsan, 
qənfet Mahmud deyirlər, onun külfətiyəm. 

 Söhbətin şirin macəraya döndüyünü görən 
Binnət yavaşca əyilib qadından soruşdu:

 - Bəs o qız kimdi?
 Qadın dönüb bir qıza baxdı, sonra mənalı-mə-

nalı Binnətə baxıb:
 - Arabaçı Gülmalının nəvəsidi. - dedi. - Bu qız 

körpəykən atası da, anası da rəhmətə gedib. Ba-
bası saxlayıb. Uşaqdı, palazlarını suya çəkməyə 
gəlirdi, mən də gəldim ki, kömək edim. 

 Binnətin gözləmədiyi halda qadın yenə dönüb 
Binnətə baxdı:

 - Amma, zalım qızı dünya gözəlidi ey.. Allah 
bəxtini də gözəl eləsin, inşallah!

 Binnət istədiyi bütün məlumatları əldə etdiyin-
dən məmnun idi. Qadının da onunla bir az sərbəst 
danışmağından ürəklənmişdi:

 - Nişanlısı-flanı yoxdu?- deyə qadından soruş-
du. Qadın Binnətin düz gözlərinə baxdı:

 - A yox... Yazıq, hələ uşaqdı, heç on beş yaşı 
yoxdu hələ. 



Nur dərəsi

103

 Bir az aralıdan araba taqqıltısının səsini eşidən 
qadın cəld kəlağayısını düzəldib, yaşmaqlanıb:

 - Bizimkilərdi, yeri get, səni biznən söhbət 
eliyən görəllər, qan düşər- deyib palaza tərəf get-
di. Binnət də atın başını çevirib meşə yolu ilə Ab-
dala gəldi.

 Malıbəylidə tanıdığı yaxınlarından birini tapıb 
arabaçı Gülmalının kimliyini öyrənmək istədi. Öy-
rəndi ki, neçə illərdi özünə bir at arabası alıb, hər 
səhər kənddən Şuşaya gedənləri aparır, günorta 
da qaytarıb gətirir. Sakit, kimləsə işi olmayan, ba-
şını aşağı salıb çörəyini qazanan adamdı. Tərxun 
hələ körpəykən atası Əsgərin əlindən güllə açılıb, 
xanımına dəyib, xanımı ölüb. Bu xətasının dərdi-
ni çəkə bilməyən Əsgər də xanımından sonra çox 
yaşamayıb. Tərxunu da babası arabaçı Gülmalı 
saxlayıb, böyüdüb. Gülmalı kişinin namuslu biri 
olduğunu, hər gün Şuşaya gedib-gəlməsinə rəğ-
mən heç bir qadına, qıza nəxələf gözlə baxma-
dığını da xüsusi deyirdilər. Elə ona görə kəndin 
kişiləri hərdən özləri gedə bilməyəndə Gülmalı 
kişi ilə xanımlarını göndərirlər Şuşaya. Topladığı 
məlumatlardan məmnun olan Binnət anası Asiya-
nı xəlvətə çəkdi:

 - Çox deyirdin evlən, evlən. Abbama da de, 
Malıbəyliyə elçi gedəssiniz.

 Anası sevincindən Binnəti bağrına basdı, əllə-
rini göyə qaldırıb “şükür, xudaya pərvərdigara, 

ölmədim, bunu da gördüm” deyib evdən çıxdı. 
Həyətdəki tut ağacının altında oturan Məşədi 
Novruza tərəf gəldi. Sevinə-sevinə:

 - A Novruz, gözlərin aydın, axır ki, Binnət daşı 
ətəyindən tökdü. Malıbəylidə gözaltısı varmış 
uşağın, ona görə kənddən hansı qızın adın tutur-
dumsa ağzın əyirmiş. 

 Məşədi Novruz həmişəki kimi soyuqqanlılıqla 
soruşdu:

 - Malıbəylidə kimlərdəndi, dədəsi kimdi, za-
tı-kökü tanıdığımız adamlardandı, yoxsa?..

 - Nəvlim a kişi, ta sevindiyimdən onları soruş-
maq ağlıma gəlmədi. Qoy gedim bir əməlli-başlı 
soruşum...- deyib Asiya xanım yenidən içəri girdi. 
Binnət qızın haqqında öyrəndiklərini anasına da-
nışıb, evdən çıxdı. Atının belinə qalxıb getdi. Asi-
ya xanım da qayıdıb Binnətin bütün dediklərini 
Məşədi Novruza danışdı. Məşədi bir qədər fikrə 
getdi:

 - Dünyanın gözün tökdü, getdi bir arabaçıya 
caladı sümüyümüzü? Mən Malıbəylinin yarısın 
tanıyıram, amma arabaçı Gülmalı deyilən adamın 
adın indi eşidirəm. 

 Asiya xanım Məşədi Novruzun bu sözlərindən 
rəncidə oldu:

 - A kişi, qurban olum, sən allah ağzını xeyirliyə 
aç. Bilmirsən Binnət höcətin biridi? 

 -Yaxşı, bəs harda görüb qızı? Yoxsa kimsə tərif-

liyib, o da görməzə-bilməzə...
 Asiya xanım ərinin sözünü ağzında qoydu:
 - Yox, a kişi. Özü görüb, qıza bərk vurulub. Şu-

şadan gələndə dönüb Malıbəyli bulağından su iç-
sin. Bulağın başına çatanda görüb ki, bir qız uşağı 
bir arvadnan palaz yuyur. Qızın qəfildən kəlağa-
yısı düşüb, onu götürüb başına örtənə qədər Bin-
nət müştəri gözüynən baxıb. Qız elə gözəlmiş ki, 
Binnət də o dəqiqə vurulub. Yanında onunla palaz 
yuyan arvad Binnətə gətirib su verəndə, Binnət də 
onu sorğu-suala tutub, dədəsin, nənəsin öyrənib. 
Sora da gəlib Malıbəylidəki dostlarından dədə-
si-babası haqqında ətraflı öyrənib, görüb ki, təmiz 
nəsildi. Ta o yan-bu yan eliyib uşağın qəlbin qır-
ma. Hazırlaş, bu cümə, inşallah, gedirik elçiliyə. 

 Məşədi Novruz acı istehzalı gülüşlə Asiya xa-
nıma baxdı:

 - Hı... hazırlaş gedək... Ay arvad, qoz-fındıq 
almırıq ey... Qoy bir mən də maraqlanım, görüm 
kimdi, nədi. Binnət hələ uşaqdı, görüb, vurulub, 
gözünə heç nə görükmür. Bir öyrənək görək qanı-
mızı qanına qatacağımız adam kimdi, nədi! 

 Asiya xanım ərinin sözündən bir az rəncidə 
olsa da, çevirmədi. Bilirdi ki, ərinin sözünü çevir-
sə o da tərsə düşər, ata-oğul aralarında narazılıq 
olar. Odur ki, ayağa durub:

 - Nə deyirəm, a kişi. Yenə sən bilərsən. Amma 
kimdən nə soruşursansa, tezləşdir, bu cümə ge-

dək.- deyib evə keçdi. 
 Məşədi Novruz arvadı ilə bir az kəskin danış-

sa da, xəbərdən özü də sevinmişdi. Odur ki, vaxt 
itirmədən qalxdı, Malıbəylidə nalbəndlik eliyən 
İslam kişinin yanına gəldi. İslam Gülmalının da, 
oğlu Əsgərin də adını eşidəndə başını yelləyə-yel-
ləyə o qədər tərif yağdırdı ki, Məşədi Novruzda 
da qiyabi olaraq arabaçı Gülmalı haqqında yük-
sək fikir yarandı. Öz - özünə “arabaçı olanda no-
lar, əsas odu ki, namuslu, qeyrətli adamdı, qohum 
olmağa dəyər” deyə düşünüb evə gəldi. Molla 
Əsədə də adam göndərib evə çağırdı. Hərtərəfli 
məsləhət-məşvərətdən sonra cümə günü Asiya 
xanımla Molla Əsədin zövcəsi Həcər xanımı söz 
açmaq üçün Malıbəyliyə göndərməyə qərar ver-
dilər...

 Asiya xanımla Həcər xanım cümə günü ikin-
ci oğlu Lətiflə Malıbəyliyə gəldilər. Gülmalı kişi-
nin yataq xəstəsi olan xanımı Dürrə ilə görüşüb, 
niyyətlərini bildirdilər. Dürrə xanımın suallarına 
hərtərəfli cavablar verdilər. Xanım nəvəsinin hələ 
çox balaca olduğunu desə də, Həcər xanım gələn-
də gördüyünü, əsil ərə getmək vaxtı olduğunu 
bildirdi. Dürrə xanım qonaqları çox hörmət-izzət-
lə yola saldı:

 - Gülmalı gəlsin, deyim. Evin ağası odu, nə 
deyərsə sizə də xəbər göndərərəm.

 Asiya xanım gələn cümə oğlanın atası və dayı-

sı ilə gələcəklərini, Gülmalı kişi ilə söhbət edəcək-
lərini deyib çıxdılar.

 Bir həftə sonra Məşədi Novruz, Molla Əsəd, 
Asiya xanım və Həcər xanım faytonla dayandılar 
Gülmalı kişinin evinin qarşısında. Gülmalı kişi 
onları xoş-beşlə qarşıladı, süfrə açdırıb çay təklif 
elədi. Lakin söhbətin üstünə gələndə başını etiraz 
tərzində yellədi:

 - Məşədi, gəlmisiniz, xoş gəlmisiniz. Xətirli, 
hörmətli kişilərsiniz. Oğlunuzu da, maşallah ol-
sun, Qarabağda tanımayan yoxdu. Cavan olsa da 
çox hörmət-izzət qazanıb. Amma, incimiyin, bu iş 
düz gələn sövda döyül. Gərək məni bağışlayası-
nız, sizinən bizimki düz gəlməz. 

 Molla Əsədlə Məşədi Novruz bir-birinin üzünə 
baxdılar. Molla Əsəd dönüb Gülmalıya sual verdi:

 - Niyə, Gülmalı kişi? Niyə düz gəlməzmiş bi-
zimki?

 Gülmalı kişi yerini rahladı:
 - Birincisi, Tərxunun hələ heç on beş yaşı yox-

du. Uşaqdı. Onun ərə gedən vaxtına hələ neçə 
bayram var. İkincisi də, vallah, incimiyin bəy, siz 
adlı-sanlı, tanınmış bəy nəslindən olan adamlar-
sınız. Mənim dədəm-babam araba düzəltməynən, 
ya da, nəvlim, mənim kimi arabaçılığnan çörəyini 
qazanan kasıb kusublarıq. Ona görə deyirəm ki, 
mənim nəvəm sizin evinizdə xoşbəxt ola bilməz. 

 Məşədi Novruz Gülmalı kişinin son sözlərin-

dən çox pəjmürdə oldu. Molla Əsədə baxdı, sonra 
üzünü Gülmalı kişiyə tutdu:

 - Görürəm, Gülmalı kişi, sən də bizi yaxşıca 
öyrənmisən. Buna sevindim. Amma bizim bəy 
şəcərəmiz niyə səni narahat eliyir ki? Hələ lap 
deyim ki, bizim şəcərəmiz bəy yox, bəylərbəyi şə-
cərəsidi. Şah İsmayıl Xətainin babamız Dədə bəyə 
verdiyi Bəylərbəyi fərmanı indi də mənim evim-
dədi. Amma bizim bəy nəslimiz niyə səni narahat 
eliyir axı? Bəy də adamdı, rəiyyət də. Əsas odu ki, 
hamımız, əlhəmdüllah, müsəlmanıq.

 Bu dəfə Molla Əsəd dilləndi: 
 - Bəlkə, Binnətin nəslinin bəyliyindən nəsə pis 

bir şey eşitmisən, Gülmalı kişi? Elədisə, de, biz 
də bilək. Yoxsa bu dediklərin boş söhbətdi. Qaldı 
qızın yaşına, qızın o yaşda kəbinə düşməyini din 
qadağan eləmir axı. Dinimiz qadağan eləmirsə, 
deməli kəbin də halaldı.

 Gülmalı kişi qonaqları axıra qədər dinlədi. An-
caq sözündən dönmədi və bu sövdadan vaz keç-
mələrini xahiş elədi:

 - İkisi də cavandı, sənin oğlun da özünə bab 
bir qız tapajaq, mənim nəvəmi də özünə bab biri 
istiyəjək, amma bizim qohumluğumuz alınmaz. 

 Məşədi Novruzla Molla Əsəd burda, Asiya xa-
nımla Həcər xanım da o biri otaqda, nə qədər dil 
tökdülər, cəhl elədilərsə də, nə Gülmalını, nə də 
xanımını yola gətirə bilmədilər. Kor-peşman du-

rub Abdala qayıtdılar.
 Məsələdən xəbər tutan Binnət atını minib 

Malıbəyliyə çapdı. Şuşada tanış olduğu Qulu-
nu tapıb, onunla açıq söhbət elədi, vəziyyəti ta-
mam-dəstgah danışdı. Sonra Quludan xahiş elədi 
ki, qənfet Mahmud deyilən adamın xanımı ilə onu 
görüşdürsün. Qulu xanımını göndərib Mahmu-
dun xanımını evə gətirtdi. Qadın Binnəti görən 
kimi tanıdı: 

 - Boy, bu ö günü bulaq başında su verdiyim 
oğlan döyül? Vallah odu, adı da Binnət bəydi. 

 Qadının onu tanımasına həm sevindi, həm də 
bir az pis oldu. Amma özünü onda qoymadı. Otu-
rub hal-qaziyəni olduğu kimi danışdı. Binnəti axı-
ra kimi dinləyən qadın Gülmalı kişini qınadı:

 - Qudurmuşluğa bax ey... Deyən gərək, ay Gül-
malı kişi, sənin nəvənin başına şahlıq quşu qonub, 
niyə atlanıb-düşürsən? Verəjəklər, qorxma. Vallah, 
elə o gün sən gedən kimi dedim Tərxuna ki, canı 
yanmış göyçək oğlandı, sa da yaman baxırdı, ma 
baxıb güldü, deyəsən Tərxun da səndən xoşlanıb. 

 Qadın dil-qəfəsə qoymurdu. Birdən dönüb 
Binnətin üzünə baxdı:

 - Bəy... E... Binnət bəy, ma düzün deynən, sən 
Tərxuna doğrudan vurulmusan, yoxsa?

 Binnət qızardı. Qulunun xanımının, lap elə 
Qulunun özünün yanında bu suala nə cavab verə-

cəyini bilmədi. Binnətdən cavab gəlməyəndə qa-
dın ayağa durdu:

 - Tərxun mənim əlimdə böyümüş uşaqdı. 
Gələn cümə adamların gəlsin, ona kimi mən Dür-
rəni qandırajam, Dürrə də kişisin başa salsın. 
Aaa... Bir bunlara bax ey, sən allah, adam da belə 
oğlana yox deyər az?.. Göyçəkliyi yerində, maşal-
lah olsun, bu yaşında varı, dövləti, xətiri, hörmə-
ti... Ta nə istiyirlər az bunlar? Qorxma, sizi mən 
qovuşdurajam. Ürəyini buz kimi tut, gələn cümə 
də adamlarını göndər, gəlib “hə”sini alsınlar.

 Bayaqdan utana-utana başını aşağı tutan Bin-
nət ilk dəfə başını qaldırıb qadına baxdı:

 - Bajı, sağ ol. Bu yaxşılığını ömür boyu unut-
maram. Amma olarmı, bir-iki gün əvvəl gəlim, 
burda görüşək, ma de, bilim ki, bu dəfə razılıq 
verəjəklər, sora göndərim adamları?

 Qadın Binnətə sözünü axıra kimi deməyə im-
kan vermədi:

 - Boy, qız evi, naz evi deyiblər. Bir də gələr-
lər, iki də gələrlər, nolasıdı, xançallarının qaşı 
düşəjək?

 - Yox, söhbət xançalın qaşının düşməsində dö-
yül. - Binnət izah etməyə çalışdı. - Mən də dədəmi 
tanıyıram. Bu dəfə də yox desələr, bir də kişini ora 
göndərə bilmiyəjəm. Ona görə deyirəm, arxayın 
olmadan göndərmiyim. 

 Qadın razılaşdı. Gələn cümə axşamı Binnət 
Qulugildə onunla görüşüb, hə, yox cavabın öy-
rənəcək.

 Cümə axşamı Qulugildə qadın ağzından od 
püskürdü. Nə qədər Dürrə də deyib, qızdan soru-
şublar, qız da istədiyini desə də, Gülmalı kişi razı-
lıq vermir ki, vermir. Elə ondan yapışıb ki, bizimki 
bəyzadələrnən düz gəlməz:

 - Deyir ki, onu qulluqçu kimi aparırlar, orda 
səsi çıxan kimi deyəjəklər arabaçı qızısan, otur ye-
rində. Nə bilim ey..., vallah, o kişiyə mat-məəttəl 
qalmışam. Qızına bu cür adam elçi düşüb, bu da 
deyir olmaz. Ağrım ürəyinə onun. Qıza yazığım 
gəlir. Düzün deyəjəm, otudum qıznan da söhbət 
elədim, yazıq gözündən bıldır-bıldır yaş tökür. 
Ağzın açıb bir kəlmə danışmır ey... Elə ağlıyır. 
Amma öz aramızda deyirəm, qız da sənnən ötrü 
dəli-divanədi. Söhbət eliyəndə görürəm, sənin 
adını çəkəndə gözləri işıqlanır. Heç insafdı ki, 
bunları bir-birindən ayırasan? Yerin cəhənnəm 
olajaq, ay Gülmalı!

 Binnət qadından xahiş elədi ki, bir yolla onu 
beş dəqiqəlik Tərxunla görüşdürsün. Qadın da 
söz verdi ki, sabah gün batana yaxın gəlsin bula-
ğın üstünə.

 Sabahı gün Binnət Malıbəyli bulağının başında 
gözləyirdi ki, qadınla Tərxun gəldilər. Bulaq ba-
şında başqa bir neçə qız da var idi. Qadının işarə-

silə, guya yol gedirmiş kimi atını sürüb ağacla-
rın arxasında daldalandı. Xeyli gözlədi. Nəhayət 
bulaq başındakı qızlar getdilər. Binnət ağacların 
arasından çıxıb onlara tərəf gəldi. Bir qədər kənar-
dakı böyürtkən kolunun arxasına keçdi. Qadın o 
tərəf-bu tərəfə baxdı, kimsənin olmadığını görüb, 
Tərxunun qolundan tutdu, özü ilə Binnətin yanı-
na gətirdi. Tərxunun yanaqları zoğal rəngi almış-
dı. Qadın:_

 - Qızlar gəlməmiş tez söhbətinizi eliyin, mən 
yolda gəlib-gedənə baxajam, -dedi. 

 Bir müddət ikisi də susub dayandı. Tərxun əli 
ilə yaşmağını elə tutmuşdu ki, sanki əlini çəksə 
üzü görünəcək və babası bilsə onu doğrayacaq. 
Nəhayət, Binnət sükutu pozdu:

 - Salam.
 Tərxun sağa-sola baxıb başı ilə salama cavab 

verdi. Binnət birbaşa sual verdi:
 - Tərxun, mən sənə bərk vurulmuşam. Bil-

mirəm nədəndi, elə bil bundan sonrakı həyatımı 
sən olmadan yaşamaq cəhənnəm gələr mənə. Bir-
cə kəlmə bilmək istiyirəm. Sən də məni istiyirsən-
mi?

 Tərxun yenə sağa-sola boylanıb Binnətin göz-
lərinə baxdı. Güclə eşidiləcək səslə cavab verdi:

 - Hə, istiyirəm.
 - Bəs baban niyə belə eliyir?
 Tərxun çiyinlərini çəkdi, elə bil ağzında dili 

yox idi. Binnət suallarına davam elədi:
 - Gələn cümə adamlar bir də gələjək. Baban 

yenə yox desə, razı olarsanmı mənə qoşulub get-
məyə?

 - Yox...-Tərxun hövlnak cavab verdi, - babamı 
razı salın, mən onun izni olmadan istəmirəm.

 - Axı baban nuh deyir, peyğımbər demir! 
 - Bilmirəm, birtəhər razı salın, o hə desin. 
 - Bəlkə heç nəynən razılaşmadı, dediyindən də 

dönmədi, onda nejə?
 Tərxun özü də hiss etmədən yaşmağı düşmüş-

dü və onu qaldırmaq heç ağlına da gəlmirdi. Bu 
an, bu dəqiqə Tərxun gözlərini Binnətə zilləmişdi 
və birdən gözlərindən yaş gilələndi:

 - Bilmirəm, nejə olajaq, bilmirəm. Amma mən 
də səni görəndən yaddan çıxarda bilmirəm. Bir yol 
tapın, mən səni istiyrəm, məni sənə verməsələr, 
ozümü...

 Tərxuna qulaq asa-asa ona tərəf gələn Binnət 
əl atıb Tərxunun çiyninə düşmüş kəlağayısını qal-
dırdı, başına örtdü, Tərxun özü də bilmədən başı-
nı Binnətin sinəsinə söykəyib hıçqırmağa başladı. 
Binnət Tərxunun başını əlləri arasına aldı, sağ əli 
ilə gözlərinin yaşını sildi:

 - Sənə söz verirəm, iki dünya bir olsa, səndən 
əl çəkən döyüləm. Mənə sənin könlünü bilmək la-
zım idi. Onu da bildim. Bildim ki, sənin də könlün 
məndədi. Bundan sorası mənim boynuma. İndi 

get, ağlamağı da qurtar. Bir də ağlama. Xoşla da 
olsa, zorla da olsa, sən mənim olassan. 

 Tərxun başı ilə minnətdarlıq bildirib əllərini 
uzadıb Binnətin əllərindən tutdu:

 - İnşaallah, - deyib istəməsə də Binnətdən ayrı-
lıb bulağa tərəf getdi...

 Binnətin təkidi ilə cümə günü Məşədi Nov-
ruzla Molla Əsəd yenə xanımlarını da götürüb 
Malıbəyliyə, Gülmalı kişinin evinə elçiliyə get-
dilər. Bu dəfə onları qaş-qabaqla qarşılayan Gül-
malı kişi heç çay da təklif eləmədi. Əslində qızı 
vermirsə, orda elçilər çay da içəsi deyillər. Adətə 
görə elçilər “hə” alandan sonra bir stəkan şirin çay 
içərlər. Amma nə olur-olsun, evə gələnin qarşısına 
çay qoymaq elin adətidir. Amma bu dəfə Gülmalı 
kişi adətə də əməl etmədi. Məşədi Novruz bir qə-
dər danışandan sonra Molla Əsəd dindən, islam 
peyğəmbərindən, hədislərdən saysız-hesabsız si-
tatlar gətirib, sonda dedi:

 - Dinimiz də buyurub ki, bir-birinə aşiq olan 
iki gənci ayıranın yeri cəhənnəmdi.

 Gülmalı kişi də cavab verdi:
 - Molla, kimin cənnətə, kimin cəhənnəmə ge-

dəcəyini bir allah bilir. O da, ya qismət. Amma bu 
dünyada özüm öz əlimlə özümə cəhənnəm yaşat-
maq istəmirəm. Son sözümdü. Bu diləklə bir də 
mənim qapıma gəlmiyin. Mən qızımı sizə verib, 
gejə-günüz onun fikrin çəkməkdənsə, özümə bab 

birinə verərəm, evimdə rahat, arxayın yataram. 
Dünyadan gedəndə də gözüm açıq qalmaz.

 Bu qədər deyilənlərin ardınca Gülmalı kişinin 
dediyi bu sözlərdən sonra danışığın xeyiri olma-
yacağını görən Məşədi Novruz əllərini yerə daya-
yıb ayağa qalxdı:

 - Dur, Əsəd, dur gedək. Allah hara xeyirdi ora 
calasın.

 Atasının, dayısının yenə əliboş gəldiyini görən 
Binnət, sabahı gözləməyib axşam toranında atını 
Malıbəyliyə sürdü. Qulugilin evində yenə həmin 
qadınla görüşdü. Qadın ona bildirdi ki, Tərxunun 
ağzını arayıb, qoşulub qaçmaq sözü deyəndə qız 
daş atıb başın tutur. Qız qorxur ki, o qoşulub qaç-
sa babası onu tapıb doğrayacaq:

 - Nə qədər deyirəm ki, ay qız, sən Binnətə qo-
şulub qaçandan sonra baban heç səsin də çıxarma-
yajaq, kimə deyirsən? Deyirəm Binnət bəyzadədi, 
varlıdı, hər yerdə xətiri, hörməti var, baban da bir 
az inciyəjək, sonra özü səndən ötrü darıxajaq, xə-
bər eliyəjək, Binnət də bir barışıq məclisi açajaq, 
vəssalam, qutardı, getdi. Amma qorxur, deyir siz 
babamı tanımırsınız. Ölənə kimi məni bağışlamaz. 

 Otağa sükut çökmüşdü. Yenə sükutu qadın 
pozdu:

 - Ay Binnət, bajın qurban, neynirsən ey onun 
razılığın? İstiyirsən, mən təşkil eliyim, gəl bulağın 
başından qızı götür qaç. Gülmalı saa neyniyən-

di? Bəd ayaqda deyərsən ki, qız məni istiyir, mən 
də qızı, beş dəfə elçi göndərdim, vermədin, di 
hı... Vallah, bunu mən də istəməzdim ey, amma, 
ay Qulu qardaş, qız Binnətdən ötrü ölür. Havax 
Binnətdən danışıram gözlərindən yaş bildir-bıldır 
gəlir. Qıza da yazıqdı, gedib bir xoş gün görər, bu 
əzabların da əvəzi çıxar. Hə, nə deyirsən, Binnət 
bəy?

 Binnət fikirdən ayıldı. Başını yüngülvarı 
tərpətdi:

 - Deyəsən babası ayrı yol buraxmayajaq bizə. 
Axırda elə o cür eləməli olajıyıq. 

 - Havax desən qızı bulaq başına çıxartmaq 
məndə. Ordan o yanasın sən bilərsən. 

 - Elə üzümüzə gələn cümə, günün orta vaxtın-
da. Nə deyirsən? - Binnət qadına baxdı. Qadın da 
sağ əlini gətirdi qoydu sağ gözünün üstünə:

 - Belə mənim bu gözüm üstdə! Cümə günü 
günün orta vaxtı mən qıznan olajam bulağın üs-
tündə. Amma qıza demiyəjəm ha ki, Binnət səni 
qaçırdajaq. Bilsə gəlmiyəjək, bələdəm ona. 

 Beləcə vədələşib, ayrıldılar. Bayırda Qulu Bin-
nətə, Qulunun xanımı isə qadına bu evdə belə 
söhbətin olduğunu heç kimin bilməməsini xahiş 
etdilər... 

 Tərxunu qaçıran Binnət üç gün üç gecə məclis 
qurdu. Hər yandan dəstə-dəstə gələn qonaqlar ye-
yib şənlənir, aşıqların saz havalarından, mahnıla-

rından, Keçəçi oğlu Məhəmmədin, Qaryağdı oğlu 
Cabbarın zəngulələrindən, tara təzə simlər qoş-
muş Qurbanın tarının yanıqlı səsindən, axşamlar 
isə aşıqların meydan sulayan deyişmələrindən, 
sabaha kimi dastan söyləmələrindən zövq alır-
dılar. Toydan bir müddət keçəndən sonra Qulu 
Malıbəylidən Binnətə xəbər göndərdi ki, Tərxu-
nun nənəsi, yəni Gülmalı kişinin xanımı Dürrə 
allahın rəhmətinə qovuşub. Binnət qardaşı Lətif-
lə əmisi oğlu Vəlini Malıbəyliyə, Gülmalı kişinin 
evinə göndərdi ki, icazə verirsə, Tərxunu da gö-
türüb, gəlib yasda iştirak edək. Gülmalı kişi qapı-
nın ağzında Lətiflə Vəliyə əlindəki yaba ilə hücum 
çəkmiş, Binnətə də, Tərxuna da ağzından gələni 
demiş, yas yerinə gələnlər tökülüb zorla Lətiflə 
Vəlini onun əlindən almışdılar. Binnətin tapşırığı-
na görə Gülmalı kişinin bu hərəkətinə soyuqqan-
lıqla yanaşan Lətif də, Vəli də qapıdan çıxıb geri 
qayıtmaq istəyəndə Gülmalı kişi qışqıra-qışqıra 
demişdi:

 - Onların ikisinə də deyin. Nə mənim Tərxun 
adlı nəvəm var, nə də Binnət adlı qohumum. Bəy 
oğlu olduğuna baxmasın, kasıb da olsaq, bizim 
də özümüzə görə qeyrətimiz, mənliyimiz var. 
Ölsələr meyitlərinə gəlmiyəjəm, ölsəm meyitimə 
gəlməsinlər. Vəssalam!

 Kəndə qayıdan Lətiflə Vəli Binnətin yanına gə-
lib hadisəni təfərrüatı ilə danışdılar. Gülmalı kişi-

nin bu hərəkətindən qeyzlənən Binnət malikanə-
sinə gəlib babasının hərəkətini Tərxuna danışdı. 
Binnətin yanında özünü çox xoşbəxt hiss edən 
Tərxun aldığı bu xəbərdən sarsıldı. Yetməzmiş 
kimi, hirsini boğa bilməyən Binnət əlini Tərxunun 
boynuna dolayıb dedi:

 - Əgər mən getsəydim, mənə qarşı o hərəkəti 
etsəydi, bir böyüyüm kimi, ağsaqqalım kimi onu 
bağışlayardım. Amma Lətifi, Vəlini o cür alçalt-
mağını bağışlaya bilmərəm. Ona görə də ərin kimi 
sənə deyirəm. Sənin də bundan belə Gülmalı adlı 
baban yoxdu. Ölənə kimi bir uşağımız babasını, 
ya o tayfadan bir qohumunu tanısa, o dünyada da 
olsam, səni bağışlamaram. Sabahdan tapşırajam 
adamlar gəlsin, hazırlıq görülsün, nənənə yed-
di ehsanı, vaxtı gələndə də qırx ehsanı, il ehsanı 
özün ver. Səni uşaqlıqdan o böyüdüb. Üstündə 
haqqı var.Ordan da gələn olar, lap yaxşı, olmaz, 
burda hamı sənin əzizindi, onlarla ehsanı ver, 
nənəni ağla, ürəyini boşalt...

 *** 

 İllər ötmüşdü. Binnət Hacı Zeynalabdin Ta-
ğıyevlə, Nobel qardaşları ilə başladığı biznesini 
xeyli genişləndirmişdi. Artıq təkcə pambıq və tax-
ta tədarükü ilə məşğul olmurdu. Təbriz, Buxara, 
Peterburq və İstanbulla qurduğu biznes əlaqələ-

ri sayəsində irihəcmli xalça ticarətinə başlamışdı. 
Dostu Məşədi Bəxtiyarla birlikdə Təbrizdən və 
Buxaradan böyük həcmdə aldığı xalçaları İstan-
bulda və Peterburqda qurduğu əlaqələr sayəsində 
avropa ölkələrinə satırdı. Qazandığı uğurlar nə-
ticəsində əldə etdiyi gəlirini, əvvəl olduğu kimi, 
yenə üç yerə bölür, bir hissəsini xeyriyyə məqsədi 
ilə ehtiyacı olan insanlara xərcləyirdi. İlbəil biznes-
də qazandığı uğurlar nəticəsində xeyriyyə işlərini 
artıran Binnət, indi təkcə Abdalda deyil, bütün 
Qarabağın hər tərəfində böyük nüfuz qazanmışdı. 
Hələ də Bakıda hökumətdən gizlin yaşayan Hüsü 
ilə hər dəfə Bakı səfərində görüşür, onun da ehti-
yaclarını qarşılamağa çalışırdı. Lakin Hüsünü giz-
lədən hümmətçi Baba buna imkan vermir, yerlər-
də milli dərnəklərin yaradılmasına kömək etməyi 
xahiş edirdi. Bakıya hər səfərində tanınmış milli 
ruhlu mütəfəkkirlərlə də əlaqələr quran Binnət 
Müsavat partiyasına üzv olmasına rəğmən, Qara-
bağda yaranan istənilən milli ruhlu təşkilata ma-
liyyə yardımı edirdi. Hacı Zeybalabdin Tağıyev 
vasitəsilə Nəriman Nərimanovla görüş zamanı, 
doktor Nərimanovun ona bolşeviklər partiyasına 
üzv olmaq təklifini geri çevirmişdi. Hətta Nərima-
nova demişdi ki, Lenin də rusdu, ilanın ağına da 
lənət, qarasına da, ondan da bu millətə haray ol-
mayacaq. Buna baxmayaraq doktor Nərimanovla 
müntəzəm olaraq görüşürdü. Nərimanovun tək-

lifi ilə Qarabağda bitkilərdən dərman hazırlamaq 
üçün əczaçılıq sexi açmağı da planlamışdı. Lakin 
sonradan ölkədə başlanan hərc-mərclik bu işi ya-
rımçıq qoymasına səbəb olmuşdu. Həmidə xanım 
vasitəsi ilə tanış olduğu Cəlil bəyi Bakıda axtarsa 
da, tapa bilməmişdi. Ona demişdilər ki, Mirzə Cə-
lil Məmmədquluzadə Tiflisdə “Molla Nəsrəddin” 
adlı jurnal nəşr eliyir. Binnət həmin jurnaldan bir 
neçəsini tapıb özü ilə Abdala gətirmiş, ikisini də 
Şuşadakı dostlarına aparmışdı. Bundan sonra hər 
dəfə Bakıya gələndə “Molla Nəsrəddin” jurnalın-
dan xeyli sayda əldə edər, Abdala, Şuşaya gətirər-
di. Adamların gözlərini açmaqda böyük rolu ol-
duğunu anlayan Binnət jurnalı növbə ilə oxumaq 
bacaranların hamısının oxumasına çalışırdı. 

 Qarakənd keşişi Tiqran Binnətlə əməlli-baş-
lı dost-kirvə olmuşdu. Tez-tez Abdala, Binnətin 
yanına gələr, onunla görüşər, söhbətləşər, hər 
dəfə də rusa söyərdi ki, bizi bir-birimizə düşmən 
eləmək istəyirdi. Ehtiyacı olan ermənilər üçün də 
Binnətdən yardım istəyəndə, özünü guya utanır-
mış kimi göstərər, yardımı alıb aparar, sonra da 
yardım edilən ermənini göndərərdi ki, get əlin-
dən, ətəyindən öp! Səfərinin birində Keşiş Tiqran 
Binnətdən soruşdu:

 - Ara, Binnat, deyirlar ki, sızın babalarınız bay-
larbayı olub. Duzdu?

 Binnət durub sandıqda saxladığı, dörd yüz il 

tarixi olan dəmir qabın içindəki fərmanı gətirdi. 
Qabın ağzını açıb içindəki kətan parçanı çıxarıb 
keşişə göstərdi:

 - Bu fərmanı dörd yüz il bundan əvvəl bizim o 
zamankı padşahımız Şah İsmayıl Xətai imzalıyıb, 
möhürlüyüb. Ruslar gələnə qədər mənim babala-
rım nəsildən nəslə bəylərbəyi titulun daşıyıb. Rus 
gələndən sonra Mehdiqulu xan deyib ki, daha bu 
fərmanın qüvvəsi yoxdu. İndi, elə-belə, xatirə kimi 
saxlayıram. Amma, heç nəyə yaramır. Bu fərmana 
əsasən kəndimiz bütün vergilərdən azad edilib. 
Heç indinin özündə də bizim kəndin camaatı heç 
bir vergi ödəmir. 

 Binnət bir an duruxdu. Keşiş Tiqranın ağzı-
nı ayırıb fərmana diqqətlə baxdığını görüb, ən-
dişələndi:

 - A kirvə, niyə soruşdun ki, bunu? Bizim bəy-
zadə olmağımızın dostluğumuza nə dəxli var?

 Keşiş sanki yuxudan ayılırmış kimi döyükdü:
 - Heç, ara, ela-bela soruşdum. Eşitmişdım, ona 

gora sandan da soruşdum ku, doğrudan bayzada-
san, yoxsa yox? Ara, sız turklar da har sozdan soz 
çıxarırsınız, eli! 

O zaman Binnət keşişin bu sorğusundan şübhələn-
mişdi. Amma ha fikirləşirdisə, bu sualının altında-
kı məkrli niyyətini anlaya bilməmişdi...

 Binnət artıq ilk övladının dünyaya gəlişi ilə 
əlaqədar anası Asiyanın da yaşlaşdığını və Tərxu-

nun ev işləri ilə bərabər uşaqla da yetərincə məş-
ğul ola bilməməsini nəzərə alıb, kənd sakini olan 
Məleykə adlı qadını ona köməkçi götürmüşdü. 
Sonra həyət-baca işlərinə də əl uzatmaq lazım ol-
duğundan Məleykənin əri Mikayılı da həyət-baca 
işlərinə təyin eləmişdi. Mikayılla Məleykənin Şü-
kür adlı bir oğulları və Güllər adlı bir qızları var 
idi. Çox kiçik olan Şükür fərasətli, qoçaq uşaq idi. 
Binnət onu əvvəl Gülablıdakı rus-tatar məktəbinə 
qoydu. Burada yazıb-oxumağı öyrəndikdən sonra 
bütün xərclərini qarşılayaraq Qori seminariyasına 
təhsil almağa göndərdi:

 - Qoy kənddə savadlı adamlarımız olsun. Kən-
də bir gələn olanda qabaqlarına çıxarmağa savad-
lı, oxumuş adam tapmırıq - demişdi. 

 Beləcə, Binnət və yaxın əqrabası üçün həyat 
normal axarı ilə davam edirdi. Yeganə narahatçılı-
ğı atası Məşədi Novruzun səhhəti idi. Yaşı səksəni 
adlamış Məşədi Novruz səhhəti ilə bağlı həyətdən 
bayıra çıxmırdı. Binnət ona nə qədər desə ki, gə-
lin, annəm də, sən də, təzə mülkdə yaşayın, rahat-
lanın, ikisi də etiraz edirdi ki, biz bura öyrəşmişik. 
Hətta Binnət Mikayılı və Məleykəni onlara kömək 
üçün göndərəndə, ikisi də Binnətə etiraz edib, 
həyətdən geri qaytarardılar.

 
 Birinci dünya müharibəsi başlamışdı. Bakıda 

Binnətə izah eləmişdilər ki, müharibəni avropa-

dakı bəzi ölkələr bir-birinə qarşı başlasa da, əsas 
hücumlar Türkiyəyə yönəlib. İzah etmişdilər ki, 
məqsəd qüdrətli Osmanlı dövlətinin süqutuna 
nail olmaq və bu dövləti parçalamaqdan ibarət-
dir. Çünki Osmanlının tabeliyində olan ərazilərdə 
çoxlu neft mədənləri olduğu üzə çıxıb və avro-
padakılar istəyirlər ki, bu neft mədənlərinə sahib 
olsunlar. Amma nə qədər ki, Osmanlı qarşıların-
dadı, buna nail ola bilməyəcəklərini bilirlər, ona 
görə də əvvəl Osmanlını parçalamaq, zəiflətmək 
istəyirlər. 

 Nobel qardaşlarının İngitərədən olduğunu, 
avropalı olduğunu bildiyindən Binnət, həm yığıl-
mış malları təhvil vermək, həm də müharibə ilə 
bağlı bəzi məsələlərə özü üçün aydınlıq gətirmək 
məqsədilə yeni tədarük etdiyi taxta materiallarını 
arabalara yükləyib Bakıya getməyə hazırlaşırdı. 
Hazırcavablıqda, qoçaqlıqda Qarabağda ad çıxar-
mış bibisi oğlu Qasım onun yanına gəldi:

 - Dayıoğlu, Bakıyamı gedirsən?
 - Hə, a Qasım, mallar yığılıb qalıb, istiyirəm 

onları aparam təhvil verəm. – deyə Binnət cavab 
verdi.

 Qasım sanki küsmüş kimi əlavə elədi:
 - Ay dayıoğlu, hər dəfə deyirsən ki, Bakıya ge-

dəndə səni də aparajam. Nooldu bəs?
 - Binnət dönüb Qasıma baxdı, gülümsünərək 

dedi:

 - Gedirsən gəl gedək. Sən havaxt getmək istə-
diyini dedin ki, mən aparmadım? Hüsüylə də, 
Qurbanla da görüşərik. 

 Qasım maraqla soruşdu:
 - Be... Qurban da Bakıdadı ki? 
 - Hə, Hüsü orda hümmətçilərə Qurbanın yaxşı 

tar çalmağından danışıb. Onlar da gəlib aparıblar 
Bakıya ki, təzə konsert binası tikilib, gəl orda çal. 
Üzeyir bəy də orda tar çalmağın görüb, çox bəyə-
nib.

 - Üzeyir bəy kimdi?
 - Ağcəbədidəndi. Oxumuş adamdı. Teatr-zad 

yazır, nə bilim, “Molla Nəsrəddin” jurnalında da 
məzəli şeylər yazır. Çox tanınmış adamdı. Qismət 
olsa, onunla da görüşərik.

 Qasıma elə bil dünyaları vermişdilər. Atını mi-
nib:

 - Dayıoğlu, bu saat qayıdıram.- deyib, getdi. 
Heç bir saat çəkmədi ki, təzə aldığı qəlifeyi şalva-
rını və köynəyini geyinib, əlində balaca bir bağla-
ma ilə qayıtdı. Binnət vaxt itirmədən:

 - Gün xeyli qalxıb, - dedi - vaxt itirmiyək ki, 
qaranlıq düşənə kimi Yevlaxa çataq. 

 Binnət Bakıda arabaları birbaşa Qara şəhərə 
sürdü. Alfred Nobellə görüşüb, malları təhvil ver-
di. Mallar anbara boşaldıldığı müddətdə ağacın 
kölgəsində əyləşib çay içdilər. Binnət Alfredin tər-
cüməçisinə baxıb dedi:

 - Ay bajıoğlu, bir sual verəjəm, onu Alfredə ol-
duğu kimi başa sal. 

 Gənc tərcüməçi oğlan “baş üstdə” deyib, Bin-
nətin bu sözlərini də Alfred Nobelə tərcümə elədi. 
Alfred Nobel gülümsündü, ingiliscə dediklərini 
tərcüməçi Binnətə izah elədi:

 - Deyir, yəqin avropadakı müharibədən nara-
hatdır.

 - Hə, elə onu soruşacaqdım. Mister Nobel, niyə 
qırıllar avropalılar bir-birin?

 Alfredin cavabını tərcüməçi çevirib dedi:
 - Təkcə avropalılar qırmırlar bir-birini. Dün-

yanın hər yerində mülk üstündə, torpaq üstündə 
dövlətlər bir-biri ilə savaşır. Avropada da elə. 

 Söhbət uzandı. Mallar boşalıb qurtarsa da, ara-
baçılar kənarda durub onların söhbətlərini bitir-
mələrini gözləyirdilər. Ancaq söz-sözü çəkirdi və 
uzanırdı. Söhbətin ortasında bayaqdan susub on-
lara baxan Qasım birdən dilləndi:

 - İndi bu kişi ingiltərədən durub gəlib burda 
nöyüt çıxardır, ağac alır, pul qazanır. Olmaz elə 
orda da gedib bir-birinin torpağında belə işlər gö-
rüb pul qazansınlar, ta bir-birin niyə qırırlar?

 Tərcüməçi Binnətə baxdı. Binnət tərcümə edil-
məsini işarə elədi. Qasımın sözü Alfred Nobelin 
xətrinə dəydi. Sərt cavabını tərcüməçi türkcəyə 
çevirdi:

 - Avropada hamı iş görməyi, qazanmağı, qa-

zandırmağı bacarır. Ona görə də hamı istədiyini 
əldə eliyə bilmir. Hamı istəyir ki, ərazi böyük ol-
sun, hamının iş görməsinə çatsın. Sizdə isə iş baca-
ranlar azdı. Ona görə biz Britaniyadan gəlib həm 
özümüz pul qazanırıq, həm də burdakı adamlara 
pul qazanmağa kömək edirik.

 - Hə... Deyirəm axı. Ona görə türkiyəni də al-
maq istiyirsiniz ki, orda həm özünüz qazanasınız, 
həm də türklərə qazandırasınız.- Qasım istehzalı 
şəkildə dedi. 

 Bu yerdə Binnət Qasıma gözü ilə işarə edib 
ayağa qalxdı. Tərcüməçiyə də Qasımın son dedik-
lərini cevirməməsini işarə etdi:

 - Arabalar boşalıb, bizi gözlüyürlər. Gedək 
karvansarada yer tutaq, bir az yataq ki, səhər tez-
dən yola düşək.

 Sözünü tamamlayıb Nobelə tərəf baxdı:
 - Misder Nobel, hələlik. Danışdığımız kimi, bu 

dəfə malların haqqını beşatılanlarla ödəyəcəksi-
niz, - deyib Qasımla arabalara tərəf getdilər. 

 Karvansaraya çatanda burda izdihamı görən 
Binnət anladı ki, karvansarada yer yoxdu. Bir an 
fikirləşib üzünü arabaçılara tutdu:

 - Karvansarada yer yoxdu. Hələ axşam da düş-
məyib. İstiyirsiniz, siz üzünüzü tutun qayıdın 
geri, bizim Qasımla hələ bir az işlərimiz var, onla-
rı həll edib gələrik.

 Arabaçılar razılaşdılar. Atların başını çevirib 

Yevlaxa doğru yol aldılar. Binnətlə Qasım da at-
larını minib Hüsü ilə görüşməyə getdilər. Lakin 
hümmətçi Baba onlara məlumat verdi ki, Hüsü 
burda yoxdu. Yəni, ümumiyyətlə, Bakıda yoxdu. 
Binnətin maraqla verdiyi suala Baba cavab verdi:

 - Bizim də gizli təşkilatımız var. Ordan bizə 
məlumat gəldi ki, ruslar general Qoloşopovu Hü-
sünün öldürdüyünü hardansa öyrəniblər. Onu da 
öyrəniblər ki, Hüsü indi Bakıda gizlənir. Odur ki, 
məsləhətləşib Hüsünü gizli yolla göndərdik Təb-
rizə, Şeyx Məhəmməd ağanın yanına.

 - Şeyx Məhəmməd ağa kimdi?- Binnət soruş-
du.

 - İranda məşrutəçidi. Narahat olmayın, onun 
yanına ruslar heç yaxın da gedə bilməzlər. Şeyx də 
hamımızın tanıdığı, güvəndiyi adamdı. 

 Qasım söhbətə qoşuldu:
 - A qağa, vallah onu verseydiniz, elə özümüzcə 

Abdalda saxlayardıq. Niyə, noolub ki? Rus kimdi 
gəlib bizim əlimizdən adam alsın?

 Baba gülümsündü:
 - Burda da saxlaya bilərdik... Amma, Hüsü-

nü tanıyırsınız. Gözdən qoymaq mümkün deyil. 
Sözə də baxmır. Nə qədər deyirik ki, həyətdə-ba-
cada gəz, darvazadan çölə çıxma, kimə deyir-
sən? Nə vaxt evə gəlirəm, yoxdu. Hara gedib? Fi-
lankəslə görüşməyə. Çox ehtiyatsız hərəkət eliyir. 
Özünə, gücünə arxayındı, elə bilir iki-üç yasavul 

gələcək onu tutmağa. Deyirdim Hüsü, sənin yeri-
ni öyrənsələr, Bakıda nə qədər yasavul, jandarma 
varsa, hamısını yığıb tökəcəklər bura. Kimə deyir-
sən? Bir gün keçirdi, yenə köhnə hamam, köhnə 
tas! Zalım oğlu, o qədər dincliksizdi ki, bir yerdə 
dayanmağa hövsələsi çatmır. Elə ona görə difai ilə 
də danışdıq, birlikdə qərara gəldik ki, getsin Təb-
rizə.

 Qasım istədi nəsə desin. Lakin Binnət onun da-
nışmağına imkan vermədi:

 - Baba bəy, madam ki, difai ilə də razılaşıb belə 
qərar vermisiniz, bizim söz deməyimizə ehtiyac 
yoxdu. İndi Hüsü bizim kəndçimiz olmaqdan 
çıxıb. Kişi o boyda iş görüb. O bizim üçün kən-
dçimiz Hüsüdü. Amma müsəlman dünyası üçün 
onun elədiyi o qədər böyük işdi ki, onun barəsində 
bizim qərar vermək haqqımız yoxdu. Allah xeyirə 
calasın, inşallah. Nə deyə bilərik? Böyüklərimiz 
belə məsləhət bilibsə, bizə də amin demək düşər. 

 Binnət fikrini tamamlayıb ayağa durdu:
 - Di sağlıqla qalın. Yolçu yolda gərək. Biz qayı-

daq obamıza. 
 Qasım yenə nəsə demək istədi. Amma Binnət 

imkan vermədi. Bilirdi ki, Qasımın sözünün qoru-
ğu-qaytanı yoxdu. Dilinə nə gəldisə deyəsidi. Özü 
də hamarlamadan, necə gəldi eləcə. Bunun Bakı-
dakı ziyalılara, həm də difaiçilərə hörmətsizlik 
olacağını düşünüb, Qasımın danışmağına mane 

oldu. Baba bəylə xudahafizləşib çıxanda Qasım 
özünü saxlaya bilmədi:

 - Ay dayıoğlu, niyə qoymadın o kişiyə ürəyimi 
boşaldım? O boyda kişini bunlara etibar eləmişik, 
götürüb göndəriblər İrana. Bu nə kişilikdi ə? Qo-
ruya bilmirdilər, deyəydilər, gəlib götürüb aparıb 
kənddə özümüz qoruyardıq. Ta niyə başlarından 
eliyiblər?

 Binnət Qasıma bələd idi. Ona görə çox dərinə 
getmədi. Amma anlayırdı ki, Hüsünü Təbrizə tək-
cə çar hökumətindən qorumaq üçün göndərmə-
yiblər. Binnət bilirdi ki, doktor Nəriman da, Koba 
adlı bir gürcü inqilabçı da Hüsü ilə görüşüblər. 
Kobanı Tiflisdən didərgin salan, yaxınlarına divan 
tutan həmin Qoloşopov olub ki, indi Koba da onu 
cəhənnəmə vasil edən adamı görmək üçün şəxsən 
Nəriman Nərimanovdan xahiş edibmiş. Odur ki, 
Hüsünün qorunması üçün Bakıda necə lazımsa 
tədbir görüblər. Amma indi Təbrizə göndərilibsə, 
bu, sadəcə Hüsünü qorumaq üçün deyil. Bunlar 
sonra bilinəcək ki, Hüsü Təbrizə niyə göndərilib!..

 Qasımla birlikdə atla İçəri şəhərdən çıxıb üzü 
yoxuşa qalxmaq istəyirdilər ki, təzə tikilmiş bir bi-
nadan Qurbanın əlində tar çıxdığını gördülər.

 - Boy!.. Bu Qurban döyül?- Qasım gözlərinə 
inanmırmış kimi maraqla soruşdu. Binnət başı ilə 
təsdiqləyib, atını ona tərəf çapdı. Qasım isə sanki 
yerində mıxlanıb qalmışdı. Binnət Qurbana ça-

tar-çatmaz Qasım atın belində dikəlib var gücü ilə 
çağırdı:

 - A Qurban! 
 Qurban çevriləndə əvvəl onun yanına çatan 

Binnəti, sonra Qasımı gördü. Hər ikisi ilə görü-
şüb, qucaqlaşdılar. Hal-əhval tutub, kənddəki, 
Qarabağdakı vəziyyətdən danışdılar. Qasım çev-
rilib Qurbanın çıxdığı binaya baxdı:

 -A Qurban, bu nə tikilidi belə?
 Qurban da dönüb binaya baxdı:
 - Bu, konsert vermək üçün filarmoniyadı, Qasım. 
 -Be... İndi sən də burda konsert verirsən?- Qa-

sımın maraq dolu sualına Qurban gülümündü:
 - Yox, ay Qasım, mən konsert verənləri müşa-

yiət eliyirəm. 
 - Müşayət nədi?- Qasım təəccüb dolu baxışla 

soruşdu.
 Qurban izah elədi:
 - Yanı, onlar oxuyajaq, mən də tar çalajam. Ta-

rıma da, Üzeyir bəynən məsləhətləşib simlər artır-
mışam. Həm yoğun sim, həm də nazik.

 Bu dəfə Binnət söhbətə qoşuldu:
 - Ay Qurban, Həmidə xanım danışırdı o Üze-

yir bəy haqqında. Deyir ağcabədilidi, teatr-zad 
yazır. Elədi?

 Qurban Binnətə baxdı:
 - A kişi, teatr-zad nədi? Kişinin oğlu opera ya-

zır ey...

 Qasım soruşdu:
 - Opera nəmənədi, a Qurban?
 - Opera...- Qurban azca fikrə getdi, - sizə nətər 

deyim, oxuya-oxuya teatr vermək. Özü də Üzeyir 
bəy bizim öz musiqimiz, muğamlarımız üstündə 
yazır operanı. Leyli - Məcnun operasın yazıb, ta 
Bakıda adam qalmıyıb baxmasın. Tarı da mən çalı-
ram. Yeddi-səkkiz ildi yazıb. Milyonçuların hamı-
sı baxıb. Elə bu konsert binasını tikməyi də ondan 
sonra qərarlaşdırdılar. İndi opera olanda orda ça-
lıram, olmayanda burda Qaryağdı oğlu Cabbardı, 
Keçəçi oəlu Məhəmməddi, Şuşalı Seyiddi axşam-
lar konsert verirlər, mən də tarda onları müşayiət 
eliyirəm.

 - A Qurban, - Qasım ağzını turşutdu,- vallah, 
dediyin müşayatdi, nədi, o söz heç mənim ürə-
yimcə döyül. Denən onlar oxuyur, mən də tarda 
züy tuturam.

 Qurban güldü:
 - Qasım, züy tutmaq ayrı şeydi, müşayiət ayrı.
 - Ay qağa, qurban olum, nə fərqi var? Zurnaçı-

nın dəmkeşi olur, İndi sən də oxuyanlara züy tu-
tursan dana. 

 Binnət gülə-gülə dilləndi:
 - A Qurban, burda ayaqüstdə niyə danışırıq? 

Neçə ildi görüşmürük. Gedək karvansarada bir 
qismət çörək yeyək, orda da söhbət eliyək. Ol-
maz? Səhərdən dilimizə loxma dəymiyib.

 - Niyə olmur? Mən də işimi qurtarmışam. Vax-
tım var. Gedək oturaq.

 Həmkəndlilər birlikdə İçəri şəhərin qoşa qapı-
dan girişindəki karvansaraya gəldilər. Aşxanaya 
daxil olub, şam yeməyi üçün sifariş verdilər. Bir-
dən Qurbanın gözü küncdə yarımqapalı otaqdakı 
stolda Üzeyir bəyə sataşdı. Dönüb Binnətə baxdı:

 - Bəxtinizə bax e... İstədiyin idi yar, yetirdi 
pərvərdigar. Hələm-hələm belə yerlərə gəlməyən 
Üzeyir bəy də burdadı.

 Binnətlə Qasım da dönüb Qurbanın baxdığı 
tərəfə boylandılar:

 - Hansıdı Üzeyir bəy? - İkisi də soruşdu. Qur-
ban başı ilə işarə verdi:

 - Otaqdakı stolun başında oturan, saçı sığal-
lı, boynunda qalstuk olan. Siz oturun, bizim Ağ-
damdan Əhməd da ordadı, - ayağa qalxdı,- mən 
ayaqüstü onlarla görüşüb, gəlirəm.

 Qurban qalxıb Üzeyir bəy oturan stola tərəf 
yaxınlaşdı. Stoldakılarla görüşdü. Onu da stola 
dəvət etdilər. Ancaq Qurban:

 - Sağ olun, mənim kəndçilərim gəlib, onlarla 
oturmuşuq.

 Əhməd Ağdamlı dönüb baxdı:
 -Gülablıdandılar?
 - Yox, Abdaldan. - Qurban cavab verdi, - Fərqi 

nədi? Gülablıynan Abdal elə bir kənd kimidi də...
 Əhməd zarafatından qalmadı:

 - Yox, ay Qurban. Ayə, Gülablılar soruşur ki, 
Abdalsan, yoxsa müsəlman?

 Stoldakılar güldü. Qurban da gülümsündü:
 - Ay Əhməd, o bir zarafatdı. İndi nə vaxtsa, 

kimsə zarafatla deyib, düşüb adamların ağzına.
 Bu dəfə Üzeyir bəy söhbətə qoşuldu:
 - Zarafat bir yana, ay Qurban, sənin qonağın 

bizim də qonağımızdı. Deynən durub gəlsinlər 
burda bir yerdə oturaq. Maşallah, yerimiz də ge-
nişdi, ürəyimiz də!

 - Qoy deyim, görüm, gəlsələr gələrik. Gəl-
məsələr, üzrlü sayın - deyib Qurban öz stoluna 
tərəf gəldi. Binnətə və Qasıma baxıb dedi:

 - Üzeyir bəy əl çəkmir ki, gəlin bir yerdə otu-
raq. 

 Qasım sevindi:
 - Ayə, nə qəşəng! Gedək oturaq də... Hıy, da-

yıoğlu, nə deyirsən?
 Binnət bir az tərəddüd elədi:
 - Yaxşı döyül, ay Qurban, yerlərin dar elə-

miyək.
 - Yox, yerləri genişdi - Qurban izah elədi,- Üze-

yir bəy demiş, ürəkləri də genişdi. Həm də onlar 
da bizim tərəflərin adamlarıdı. Əhməd Ağdam-
dandı, Əbdürrəhim bəy də Ağbulaqdan.

 - A... O bırı, saçın geri darayan Əbdürrəhim 
bəydi, eləmi?..- Binnət soruşdu. Qurban başının 
işarəsi ilə “hə” dedi. Binnət Əbdürrəhim bəylə Şu-

şada görüşdüklərini, söhbətləşdiklərini deyəndə 
Qurban sevincək:

 - Madam ki, Əbdürrəhim bəylə də tanışsınız, 
onların dəvətin yerə salmayaq.-dedi. - Durun 
keçək onların yanına.

 Nəhayət, Binnət də razılaşdı. Hər üçü qalxıb 
Üzeyir bəyin stoluna gəldilər. Qurban həmkənd-
lilərini tanıtdı:

 - Binnət bəy iş-güc adamıdı. Yaxşı biznesi var. 
Qazandığının da yarısın cavanların oxumalarına, 
nə bilim xeyriyyə işlərinə xərcliyir. Hacı Zeyna-
labdınla da yaxın əlaqələri var. 

 Əbdürrəhim bəy başını yellədi:
 - Tanıyıram onu. Şuşada görüşmüşük. Elədimi, 

Binnət bəy?
 Binnət başı ilə təsdiq elədi. Qurban tanışlığı 

davam etdirdi:
 - Qasım isə, onun bibisi oğludu. Biz tərəflər-

də, siz də bilirsiniz, mama oğlu deyillər. Yaxşı 
baməzə, zarafatcıl adamdı. Ermənilərin də başına 
oyun açır. Yanımızdakı ermənilər yaşayan doqquz 
kəndin adamları...

 - Qurban, bir dəqiqə,- Əbdürrəhim bəy onun 
sözünü kəsdi, - mən bu Abdal Qasım haqqında 
eşitmişəm. Deyilənə görə yeri gələndə yaxşı həcv-
lər də deyir.

 Qasım qızarmışdı. Birdən-birə bu cür ziya-
lı adamlarla oturması bir yana, Əbdürrəhim bəy 

kimi tanınmış adamın onun haqqında dedikləri 
Qasımı əməlli-başlı tərlətmişdi. Əbdürrəhim bəy 
Üzeyir bəyə baxdı:

 - Üzeyir bəy, bəlkə Qasımın bir teatrın təşkil 
eliyək? Ssenarisini yazmaq mənim boynuma.

 Üzeyir bəy adəti üzrə başını azca tərbədib, əli 
ilə bığlarını tumarlaya-tumarlaya razılığını bildir-
di. Ancaq Qasım yavaşca əyilib Qurbana pıçılda-
dı:

 - A Qurban, mən indi mütrüflük eliyəjəm? Bu 
nə danışır?

 Qurban onun dizinə vurub, səbrli olmağı töv-
siyə elədi. 

 Məclis qızışdı. Hər tərəfdən, müxtəlif möv-
zulardan söhbət açılır, hər kəs fikrini bildirirdi. 
Söhbətin şirin yerində Əbdürrəhim bəy Molla 
Nəsrəddindən bir lətifə danışdı. Sonra Molla Nəs-
rəddinin Mirzə Cəlil olduğunu qeyd edib, xoş 
sözlər dedi. Söhbətin Gülablı rus-tatar məktəbi-
nin açılışında olan Cəlil bəydən getdiyini anlayan 
Binnət üzünü Əbdürrəhim bəyə tutdu:

 - Cəlil bəy bizim kəndimizdə də olub. Bakıya 
gələndə bir-iki dəfə görüşmüşdüm də. Sonra de-
dilər köçüb Tiflisə. Hələ ordadı, yoxsa qayıdıb?

 Əbdürrəhim bəy Cəlil bəyin Gülablıda olması 
xəbərini maraqla qarşıladı:

 - Mən bunu bilmirdim. Yəqin Həmidə xanımla 
gəlibmiş?

 Binnət başı ilə təsdiq elədi:
 - Elə ordan Həmidə xanımın təkidiynən gəldik 

Kəhrizliyə, Kəhrizlidən də Cəlil bəynən gəldik Ba-
kıya. Bakıya birinci dəfə Cəlil bəynən gəlmişəm. 
Amma sonra...

 - İndi Mirzə Cəlil böyük bir iş görür. “Molla 
Nəsrəddin” jurnalın görmüsünüz heç?- Üzeyir 
bəy soruşdu.

 - Niyə görməmişik? - Qasım dilləndi.- Dayıoğ-
lu hər dəfə Bakıya gələndə topa-topa alıb gətirir 
kəndə. 

 Əbdürrəhim bəy Üzeyir bəyin fikrini davam 
etdirdi:

 - Bax həmin jurnalı Tiflisdə Mirzə Cəlil bu-
raxır. Ömər Faiq əfəndi ilə, Məmmədəli Sidqiylə, 
Əliqulu Qəmküsarla... Rəhmətlik şamaxılı Mirzə 
Ələkbər Sabir də o jurnalda yaxşı şerlər yazardı. 
Elə mənim də, Üzeyir bəyin də yazıların çap eli-
yir. Yəni, dediyim odu ki, Mirzə Cəlil Bakıda o 
jurnalı buraxa bilmir, amma Tiflisdə buraxır. Ona 
görə elə orda da qalır. 

 Binnət maraqla soruşdu:
 - Necə olur ki, bizim adamlarımız Bakıda jur-

nal çap eliyə bilmirlər, gedib Tiflisdə buraxırlar? 
 Üzeyir bəy söhbətə qarışdı:
 - Ona görə ki, çar hökuməti Bakıda adamların 

gözlərinin açılmasından çox ehtiyat eliyir və Bakı-
nı belə şeylərdən qoruyur. Əslində, çarın özünün 



Nur dərəsi

137

başı indi elə qarışıb ki, jurnal-zad yadına düşmür. 
O tərəfdən dünya müharibəsi alıb başının üstü-
nü, bu tərəfdən də bolşeviklər, Lenin onu yıxmaq 
üçün hazırlaşır. Bu vəziyyətdə çarın məmurla-
rının jurnal-flan izləməyə nə vaxtları var, nə də 
maraqları . Sadəcə, vaxtilə jurnal Tiflisdə nəşr olu-
nub, bütün avadanlıq-flan hamısı da ordadı. Jur-
nalı ordan Bakıya gətirmək üçün çox şeylər tələb 
olunur. Amma hələ ki, bu imkan yoxdu.

 - Pul lazımdısa, mən kömək edərəm, - Binnət 
dərhal bildirdi. Üzeyir bəy gülümsündü:

 - Yox, söhbət puldan getmir. Çox məsələlər var 
ki, onların həlli lazımdı. Mirzə Cəlil çalışır, görək, 
əmələ gətirə bilsə köçürəcək ya Bakıya, ya da Təb-
rizə.

 Söhbət o qədər maraqlı idi ki, gecədən xey-
li keçməsinə baxmayaraq kimsə getmək təklifini 
vermək istəmirdi. Nəhayət, aşxana sahibi gəlib 
üzrxahlıq edərək, aşxananın bağlanmaq vaxtı ol-
duğunu dedi. Sabah konsert binasında yenidən 
görüşmək şərtilə ayrıldılar. Binnətlə Qasım da 
Qurbanla bərabər onun evinə gəldilər...

 Sabahısı gün konsert binasında Abdal Qasımın 
iştrakilə məzhəkə gecəsi keçirmək qərara alındı. 
Hazırlaşmaq üçün xeyli vaxt olduğunu biləndə, 
Binnət:

 - Mənim burda Qasımla qalmağım mümkün 
döyül.- dedi,- mən qayıdım kəndə. Teatr hazır 

olanda bir tel vurun, kənddən adamları da götü-
rüb gələrəm. 

 Binnət xudahafizləşib Abdala geri döndü. Gö-
bəklini keçib Gülablıya çatanda Camal bəyin ça-
parı qarşısına çıxdı. Salam-əleyküməsalamdan 
sonra çapar Binnətdən soruşdu;

 - Binnət bəy, hardasan neçə gündü? 
 - Bakıdaydım. Mal aparmışdım. Nədi ki?
 - Mal apardığın arabaçılar dünəndən qayıdıb-

lar. Mən də hər gün gedirəm Abdala, səni soruşu-
ram, deyirlər ki, hələ qayıtmıyıb.

 -Xeyirdimi, niyə axtarırsan ki, məni?
 - Camal bəy tapşırıb, səninlə vacib işi var. 
 - Kənddədi Camal bəy?
 - Bə harda olajaq? Evindədi, istiyirsən elə bir-

başa dön, gör nə deyir.
 Binnət atının başını çevirib Camal bəyin yanı-

na gəldi. Xoş-beşdən sonra əyləşib söhbət elədilər. 
Binnət Bakıda olanlardan danışdı. Camal bəy Bin-
nətə diqqətlə qulaq asırdı. Sonunda:

 - Allaha şükür, yavaş-yavaş özümüzə gəlirik. 
Ona görə özümü həlak eliyirdim ki, kənddə bir 
uşkol açaq. Gör o uşkolda oxuyan uşaqların gələ-
cəyi nə olajaq!- dedi. Söhbət bitdikdən sonra Bin-
nət Camal bəydən soruşdu:

 - Məni axtarmaqda xeyirdimi, Camal bəy?
Camal bəy ona verəcəyi məlumatı çox gizli sax-

lamağı tapşırdı:

 - Bunu heç kim bilmir. Bircə sənə deyirəm ki, 
allah eləməmiş, bir şey olsa, sən bir iş görəsən.

 Binnəti maraq bürüdü. Heç vaxt Camal bəyi 
bu qədər səksəkəli görməmişdi. Nəhayət, Camal 
bəy Binnəti götürüb həyətin ortasına gəldilər:

 - Divarın da qulağı var deyiblər.- dedi, - Amma 
torpağın qulağı olduğunu demiyiblər. Ona görə 
burda danışmaq istiyirəm ki, divar da eşitməsin!

 Camal bəyin dediklərindən məlum oldu ki, 
Həmidə xanım məktub yazaraq ona Qubadan 
gələn bir qaçağı gizlətməyi xahiş edib. 

 - Bu qaçaq Quba qəzasındandı. Seyiddi. Mir-
cəfər adlı adamdı. İki nəfər də dostu ilə gəliblər 
Kəhrizliyə, Həmidə xanımla görüşüb, ondan xa-
hiş edib ki, gizlənmələrinə kömək eləsin. Həmidə 
xanım da bizə etibar edib, kağlz verib göndərib 
bura.

 - Neyniyib ki, bu seyid?
 - Deyir iki rus polkovnikin öldürüb. Qaçaq 

Mail göndərib Hacı Zeynalabdinin yanına, Hacı 
da Həmidə xanımın yanına yollayıb, bir kağız da 
yazıb ki, seyidin gözdən-qulaqdan uzaq bir yerdə 
gizlənməsinə kömək eləsin. 

 - İndi hardadılar?
- Burda, dörd gündü burda gizlətmişəm. Dər-

hal evin damında yer rahlatdım, orda gizlət-
mişəm. Dam yasavulların, jandarmaların ağlına 
gəlməz. Hələlik bir narahatlıq yoxdu. Sənə ona 

görə dedim ki, bərayi-ehtiyat, təcili bir xəbər olsa, 
səni çağırajam, bir şey eliyək. Yaxşı deyil, Həmidə 
xanım bizə ürək qızdırıb, göndərib yanımıza. İraq 
olsun, bir şey olsa, onu tapıb, tutub-eləsələr, gərək 
bir də Həmidə xanımın üzünə çıxmayaq.

 Binnət Camal bəyin narahatçılığını azaltmaq 
istədi:

 - Camal bəy, narahat olma. Əvvəla, bu saat rus 
hökümətinin başı elə qarışıb ki, belə şeylər yadına 
düşmür. Ordan müharibə, burdan da bolşeviklər, 
Nikolayı elə karıxdırmayıblar ki, bir-iki məmurun 
ölümü yadına düşsün. İkincisi, işdi, şübhəli bir şey 
olsa, xəbər elə, onları elə yerdə gizlədim ki, Niko-
lay özü də gəlsə tapa bilməsin. Naçalnik-zad şüb-
hələnsə, deyərsən, mən aparıb bir az puldan-pa-
radan verərəm, bu tərəflərə üzükməzlər. Onsuz 
da ölkədə baş elə qarışıb ki, naçalniklər, pristavlar 
hamısı pul yığmağnan məşğuldu. Bu saat çarı da 
öldürüb, pul hesabına izini itirmək olar. 

 Binnətin bu qədər arxayın danışmağı Camal 
bəyi rahat salsa da, yenə əndişəsini gizlətmədi:

 - Belə çox arxayın danışma. Sən hələ cavansan, 
mən bu rusların dabbaxda gönlərinə bələdəm. 
Səndən pul alar, aparıb qoyar başının altına, sa-
bah da gəlib səni tutub salar içəri. Ona görə biz 
ehtiyatımızı əldən verməyək.

 Camal bəy söhbət edə-edə Binnətlə evin arxa 
tərəfinə keçdilər. Yerdən bir çaylaq daşı götürüb 

üç dəfə damdan gələn su borusuna vurdu. Damın 
onlara tərəf hissəsində bir qapı açıldı. Qapıdan 
Camal bəyə boylanan adamı görəndə Camal bəy 
dedi:

 - Seyidə de düşsün aşağı.
 Seyid deyilən Mircəfər adlı qaçaq damdan enib 

onların yanına gəldi. Camal bəy onları görüşdür-
dü, hər ehtimala qarşı bir şey olarsa, Binnətin on-
ları aradan çıxaracağını, o hara desə ora getmələ-
rini bildirdi. Qısa görüşdən sonra Mircəfər Camal 
bəylə razılaşıb, Binnətə diqqətlə baxıb yenidən 
dama qalxdı.

 Binnət Camal bəylə, seyidlə söhbətini bitirib 
atını Abdala doğru çapdı. Evə daxil olan kimi, ilk 
olaraq xanımı Tərxunla görüşüb hal-əhval tutdu. 
Sonra gəlib Keşiş Tiqranın ermənilərə hazırlatdığı 
və Binnətin ilk övladının dünyaya gəlişinə hədiy-
yə etdiyi beşikdən oğlu Nobeli qucağına götürdü. 
Bir stəkan çay içdikdən sonra qalxıb atası və ana-
sı ilə görüşməyə getdi. Ata evinin həyətinə daxil 
olanda xeyli adamın, Lətifin, Vəlinin və digər qo-
humların toplaşdığını gördü. Məşədi Novruzla, 
Asiya xanımla görüşəndən sonra soruşdu:

 - Camaatı belə yığışan görüb qorxdum. Xeyir-
dimi, niyə toplaşıblar bura?

 Məşədi Novruz xanımına baxdı. Asiya xanım 
başı ilə deməməyi işarə eləsə də, Məşədi Novruz 

hadisəni Binnətə danışmağa qərarlı idi:
 - Ay arvad, elə deyirsən ki, Binnətə demiyək. 

İynə döyül, sancaq döyül, o boyda inəyin itməsin 
gej-tez biləjək onsuz da...

 - Nə inək, abba?- hövlnak soruşdu,- inəyə no-
lub ki?

 - İnək axşamdan örüşdən qayıtmıyıb. Səhər-
dən də cavanlar gedib meşəni ələk-fələk eliyiblər, 
tapa bilmiyiblər. Yəqin kimsə oğurluyub aparıb. 

 Abdal kəndində mal-qaranı örüşə kimsə apar-
maz və kimsə nəzarət etməz. Səhər sağılandan 
sonra inəyin başından kəndiri açarlar, İnək gedib 
kövşəndə otlayar, axşam düşəndə də özü gələr 
həyətə. Binnətin ağlı kəsəndən ilk dəfə idi ki, 
kənddə inək oğurluğu baş verirdi. Atasından ay-
rılıb gəldi həyətə. Lətiflə Vəlini çağırdı:

 - Ağlınız nə kəsir? Kimsə bizə sataşmır ki?
 Lətiflə Vəli bir-birinin üzünə baxdılar. Vəli so-

ruşdu:
 - Əmioğlu, kim risq eliyər bizə sataşmağa? 

Birincisi, biz kiməsə pislik eləməmişik ki, əvəzin 
çıxsınnar. İkincisi, onu eliyən bilmir ki, biz onu 
bağışlamarıq?

 Lətif Binnətə baxdı:
 - Bəlkə ermənilər aparıblar? Bir Tiqran keşiş-

dən...
 Binnət Lətifin sözünü kəsdi:
 - Yox, ermənilər heç risq eləməzlər. Onlarlıq 

döyül. Minin atlarınıza, sürün dalımca.
 Binnət, Lətif və Vəli atlarına minib Gülablıya 

doğru yol aldılar. Binnət birbaşa bölgədə igidliyi 
və dikbaşlığı ilə ad çıxarmış İkibaş Qaranın həyə-
tinə gəldi. İnəyin həyətdə tut ağacına bağlandığı-
nı görüb:

 - Sizə dedim də... Erməni-flan döyül. Qara gə-
tirib. Özü də inək oğurlamaq məqsədiynən yox, 
bizə sataşıb öz aləmində. 

 Vəli atdan düşüb ağac darvazanı araladı. Hər 
üçü atlarını sürüb inəyin yanına gəldilər. İçəridən 
üç nəfərin həyətə girdiyini görən Qaranın xanımı 
yaylığını başına çəkdi, yaşmanıb həyətə çıxdı:

 - Kimsiniz, qardaş, kimi istiyirsiniz?
 Binnət qadına tərəf dönmədi:
 - Qardaş dedinsə, mən də sənə bajı deyim. Bajı, 

Qara hardadı?
 - Nəvlim, ağrın alım? Səhər tezdən gedib.
 - Bu inək kimindi?
 - Bilmirəm, vallah. Dünən axşam gətirdi, bağ-

ladı ora, ma da bir söz demədi.
 Binnət atdan enib, xəncərini çıxardı. İnəyin tut 

ağacına bağlanmış kəndirini xəncərlə kəsdi. Yenə 
qadına tərəf baxmadan:

 - Qara gələndə deyərsən ki, yiyəsi gəlib inəyini 
apardı. 

 Qadın bir az övkələndi:
 - Ma bajı dedin, olmaz ki, Qara gələndə özün-

dən alıb aparasan? - dedi.
 - Yox, gələndə dediyimi deyərsən, özü biləjək...
 Lətif atdan düşdü, inəyi həyətdən çıxardı. Hər 

üçü atlarına minib inəyi qabaqlarına qatdılar. İnək 
kəndə girən kimi böyürərək birbaşa həyətə, bala-
sının yanına qaçdı. 

 Binnət Lətiflə Vəliyə tapşırdı;
 - Bu Qara elə məxluqdu ki, bizim gedib inə-

yi geri almağımızı yemiyəjək. Ya gəlib nəsə bir 
qanqaraçılıq yaradajaq, ya da inəyi təzədən oğur-
luyub, başın əkəjək. Gözdə-qulaqda olun. Amma, 
məbadə vurub-eliyəsiniz. Belə hərəkət eləsə də, 
kənddə ermənilərin gözünün qənimi kimi ad çıxa-
rıb. Bəd ayaqda Camal bəylə danışaram, oturub 
qabaq-qabağa söhbət eliyib məsələni çürüdərik.

 Bayaqdan içini yeyən bir sualı, axır ki, Lətif di-
linə gətirdi:

 - Binnət, ay qağa, başına dönüm, sən nə bildin 
ki, inəyi Qara aparıb? Elə bil əlinlə qoymuşdun, 
düz gedib üstünə çıxdın.

 Binnət azca duruxdu:
 - Bu kənddə heç vaxt oğurluq olmuyub. Bil-

dim ki, inək tamah üçün oğurlanmıyıb, sataşmaq 
istiyiblər. Nə Abdalda, nə də Gülablıda bizə heç 
kim sataşmaz. Birinci ona görə ki, kiməsə pisliyi-
miz olmuyub. İkincisi də, bizim altmış aynalı, atlı 
əsgərimiz olduğun hər kəs bilir, yanı gücümüzü 
bilirlər. Bu yerdə fikirləşdim ki, bizə sataşan ol-

sa-olsa, ancaq İkibaş Qara ola bilər. İndi, yenə de-
yirəm, Qara zor adamdı, kiməsə də əyilən döyül. 
Ona görə dinc durmuyajaq. Ehtiyatlı olun, amma 
vurub-eləmiyin.

 Lətiflə Vəli razılaşıb səhəri gün inək kövşənə 
gedəndə, bir xeyli aralıdan inəyi izləməyə başla-
dılar. Günün qızmar vaxtında bir də gördülər ki, 
Qara gəlib, inəyə yaxınlaşdı. Vəli aynalını çıxarıb 
Qaraya tərəf gəldi və qışqırdı:

 - Qara, əllərini qaldır!
 Qara inəyin boynuna keçirmək istədiyi kəndiri 

əlindən yerə atıb, belindəki xəncərini sivirdi. Lətif 
irəli gəlib Qaranı sakitləşdirmək istədi:

 - Qara, bilirik ki, sa inək-flan ehtiyac döyül. 
Amma gərək bizə sataşmayaydın. İndi noolub, 
olub, keçib. 

 Qaranın gözləri hədəqəsindən çıxırdı:
 - Nə keçib ə Lətif? Mənim, ikibaş Qaranın 

həyətindən inək açıb aparırsınız? Məni tanımırsı-
nız? Bir zarafatdı eləmişdim. İstədim Binnətlə bir 
az zarafatlaşım. Gəlib evdə kişi olmadığın görüb, 
inəyi açıb aparırsınız. Bu nə kişilikdi ə, Lətif?

 Qara danışa-danışa Lətifə tərəf addımlayırdı. 
Vəli bir az aralıda aynalını Qaraya tuşlamış və-
ziyyətdə dayanmışdı. Lətif Qaranı sakitləşdirmək 
istədi:

 - Qara, düz deyirsən, günah eləmişik. Amma 
birinci günahı sən eləmisən ki, bizim xəbərimiz 

olmadan inəyi sürüb aparmısan. 
 - Ə, mən meşədən aparmışam, Binnətin həyə-

tindən yox! - Qara qeyzləndi. 
 Lətif Qaranın ona yaxınlaşdığını görüb bir - 

iki addım geri çəkildi. Düşündü ki, bəlkə Qara 
fikirləşib dayanar. Ancaq Qara ona doğru addım-
lamaqda davam edirdi. Vəziyyətin yaxşılaşmağa 
doğru getmədiyini görən Vəli kənardan dilləndi:

 - Qara, irəli gəlmə, yerində dur sözünü de. 
 - Durmasam neyniyəssən Vəli? Atassan? - de-

yib qəflətən xəncərini qaldırıb Lətifə cumdu. Lətif 
də xəncəri qaldırdı. Vəziyyəti belə görən Vəli təti-
yi çəkdi. Güllə birbaşa Qaranın gicgahına dəydi. 

 Qaranın öldüyünü görüb Lətiflə Vəli dərhal at-
larına minib ordan uzaqlaşdılar. Birbaşa Binnətin 
yanına gəlib hadisəni danışdılar. Vəli:

 - Əmioğlu, and olsun allaha, bircə saniyə gejik-
səydim, Lətifi doğramışdı, - dedi.

 Binnət artıq baş vermiş hadisəni ətraflı saf-çü-
rük edib Lətiflə Vəliyə tapşırdı:

 - Gedin, meyidi götürün, gətirin məscidin 
həyətinə. 

 Lətif etiraz etmək istəsə də, Binnət imkan ver-
mədi:

 - Bizə yaraşmaz ki, elədiyimizi gizlədək. Ol-
mayaydı, olubsa, bir yolla çarə tapmalıyıq. Hamı 
bilir ki, Qaraya bu tərəflərdə heç kim cəsarət eliyib 
güllə atmaz. İnək məsələsin də, bütün kənd bilir. 

Yanı, biz gizlətsək də, hamı biləjək ki, Qaranı biz 
öldürmüşük. Mən gedirəm Camal bəylə görüşüb 
bu işə bir çözüm axtaraq. Siz də meyidi gətirin 
məscidə, Camal bəylə görüşüb gələrəm, sonra 
neynəmək lazım olduğun deyərəm.

 Binnət atını minib Gülablıya, Camal bəylə gö-
rüşməyə yollandı. Camal bəy baş vermiş hadisəni 
eşidəndə çox pəjmürdə oldu: 

 - Qara bu kənddə cəngavər bir kişi kimi ta-
nınmışdı. Bütün kənd onun hörmətini saxlayırdı. 
Kəndi ermənilərdən qorumaq üçün yaratdığım 
atlı dəstəyə də o başçılıq edirdi. Mən tam əminəm 
ki, Qara sənin inəyini oğurlamaq fikrində olma-
yıb. İndi haqq dünyasına qovuşub, əvvəlcədən 
bilsəydim mən çağırıb onunla danışıb, işin üzü-
nü, astarını öyrənərdim. Sənin haqqında bir dəfə 
mənimlə söhbət də eləmişdi. Sənin cavan yaşın-
da özünə hörmət qazanmağını çətin həzm edirdi. 
Neyniyək, bu da bizlərin bəlasıdı də... Yanımızda-
kı adam bizdən daha irəli gedirsə, içimizdə bunu 
asan qəbul eləmirik. Qaranın inəyi də var, öküzü 
də. O, niyə inək oğurlasın ki? İkincisi, inək oğurla-
yan onu gətirib həyətində, hamının gözünün qa-
bağında hörükləyərmi? Üstəlik, ağlımız kəsəndən 
kəndlərimizin inəkləri kövşənə özü gedib, özü də 
qayıdıb, heç vaxt, heç kim də başqasının malına 
xain baxmayıb. Bunu Qara da gözəl bilirdi. Sağ 
olsaydı, soruşub öyrənərdik ki, bu addımı atmaq-

da məqsədi nə olub. Amma indi onun vaxtı döyül. 
Sən qayıt kəndə, mən onun qardaşlarını, yaxınları-
nı çağırıb söhbət eliyim, görək neyniyirik. Amma 
sizinkilərə də tapşır, onların acısın başa düşsün-
lər. Bir müddət də üz-üzə gəlməməyə çalışsınlar.

 Binnət lazım gəlsə qan pulu verməyə hazır ol-
duğunu deyəndə Camal bəy buna qəti etiraz elədi:

 - Sən nə Qaranı, nə də onun qanından olanları 
tanımırsan. Onlar heç vaxt buna getməzlər. Mən 
çalışıb Qaranı günahkar çıxarajam, başqa yol yox-
du, yoxsa onların dinc oturmaları mümkün döyül.

 - Əslində, gerçəkdən günah Qaranın özündə 
olub də... - Binnətin sözünü axıra kimi deməyə 
imkan vemədi Camal bəy:

 - Binnət, bilirsən ki, səni öz oğullarımdan ayır-
mıram. Onu da bilirəm ki, bəli, Qara yanlış edib. 
Amma Qaranın günahının qarşısında siz də gü-
nah eləmisiniz. Hər yanlışa görə adam öldürməz-
lər axı! Özü də Qara kimi adamı. Başımızda bu 
boyda erməni dərdi ola-ola indi iki kənd arasında 
qanlıçılq düşərsə, neyniyərik? Əgər inəyi onun 
həyətindən aparandan sonra mənə desəydin, mən 
o saat Qaranı çağırıb danışardım, məsələni öyrə-
nib, dərdi nədi bilib, bir əncam çəkərdik. Bununla 
da məsələ bitərdi. Amma indi işi saldınız düyünə. 
Vəli gülləni ayağına ataydı, qoluna ataydı, ta Qara 
əjdaha döyüldü ki, yaralı-yaralı Lətifi xəncərləsin. 

 Camal bəy ayağa qalxdı:

 - Nə isə, vaxtını burda itirmə, dur qayıt kən-
də. Molla Əsədə deynən, qoy meyiti yudurtsun, 
kəfənlətsin. Qardaşlarıynan özüm də gələjəm me-
yiti gətirməyə.

 Camal bəy hələ gənc yaşlarından kənddə çox 
qanların qarsısını ala bilmişdi. Çox qanlıları barış-
dırıb, sülh yaratmışdı. Ancaq bu hadisədə çətin-
liyə düşdüyü aşkar idi. Buna baxmayaraq Binnət 
əmin idi ki, Camal bəy Qaranın yaxınları ilə danı-
şıb, məsələni yoluna qoyacaq...

 Abdal kəndinin bütün kişiləri məscidin həyə-
tində idilər. Hər ehtimala qarşı kəndin mühafizə 
dəstəsindən də on beş atlı silahlanaraq məscidin 
bayırında gözləyirdilər. Axşama yaxın Camal bəy 
başda olmaqla Qaranın yaxınları gəldilər. Binnət 
Camal bəyə yaxınlaşdı. Camal bəy ətrafa göz gəz-
dirib Binnətə pıçıldadı:

 - O atlıları tez uzaqlaşdır burdan!
 Binnət dərhal işarə elədi. Atlılar meşəyə tərəf 

dağılışdılar. Heç kim dillənmirdi. Nəhayət, yenə 
sükutu Camal bəy pozdu:

 - Ay camaat, bu hadisə kəndimizdə indiyə 
kimi olmamış bir hadisədi. Həm Abdal camaatı 
üçün, həm də Gülablı camaatı üçün çox ağır dərd-
di. Mən məsələnin vazehinə yetmişəm. Rəhmət-
lik Qaranı hamı yaxşı tanıyırdı. Bir yanlışlıq olub, 
Qara da yanlışlıq eliyib, Vəliynən Lətif də. Amma 
Vəli and-aman edir ki, Qara xəncərini sivirib onla-

ra cumub, Vəli də havaya güllə atıb ki, qorxutsun. 
Güllə də başına dəyib. İndi mən Məşədi Novruzla 
da, Molla Əsədlə də, Binnətlə də söhbət eləmişəm, 
Qaranın yaxınlarıyla da. Belə faciə kəndimiz-
də görünməyən hadisədi. Ona görə hamınızdan 
bir ağsaqqal kimi xahiş eliyirəm, təmkinli olun, 
hər tərəfimiz düşmənlə əhatə olunub. Bizə özü-
müz-özümüzlə düşmənçilik eləmək yaraşmaz. 
Olan olub, olmuşla ölmüşə çarə yoxdu. Çarə an-
caq onların bu dünyada qalan yaxınlarının səbr-
li, təmkinli olmalarıdır. Cənazəmizi aparıb, dəfn 
edəjiyik. Yas hamımızın yaşıdı, sizin də, bizim də. 
Sakitcə yasımızı yola verək. 

 Camal bəy dönüb Qaranın adamlarına işarə 
elədi. Qaranın yaxınları cənazəni götürdülər. 
Molla Əsəd meyid duasına başladı. Cənazə məs-
cidin həyətindən çıxana kimi Molla Əsəd duasını 
davam etdirdi. Camal bəy Məşədi Novruza yaxın-
laşdı:

 - Məşədi, bu işdə əsas yük sənlə mənim üzəri-
mizdədi. Hələlik ora yasa gəlmiyin. Mən bu gün 
də, sabah da onları başa salajam. Sənə xəbər gön-
dərəndə bir cöngə, bir-iki erkək, nə bilim, yağdan, 
düyüdən-zaddan Binnət göndərsin hüzr həyətinə 
ki, üç ehsanını biz veririk. Mən orda hər şeyi yo-
luna qoyajam, üçdə də yığışıb gələrsiniz ehsana. 
Bunu eliyək, görək sonra neyniyirik. Qaranın 
qardaşları da ağızlarından od tökürlər. Gərək elə 

eliyək ki, onlar da sakitləşsin. Kənddə bu qan da-
vasını indidən boğmasaq, sonra nəsillər də davam 
etdirərlər. 

 Məşədi Novruz, əlindəki tut ağacından hazır-
lanmış çəliyinə söykənərək Camal bəyə təşəkkür 
dolu baxışlarla baxdı:

 - Sağ ol, Camal bəy! Allah səni eldən, obadan 
əskik eləməsin. Düz deyirsən, cavanların bu qan-
lıçılığı davam etdirmələrinə yol verməməliyik. 
Dediyin kimi eliyərik. 

 - Sabah yox biri gün məndən xəbər gözləyin - 
deyib, Camal bəy atına mindi. Cənazənin olduğu 
arabanın arxasınca Gülablıya yol aldılar.

 
 ***

 Birinci dünya müharibəsi bitsə də, Osmanlı-
ya qarşı hərbi əməliyyatlar hələ də davam edirdi. 
İranda isə daxili didişmələr baş alıb gedirdi. Avro-
pa ölkələri bura göndərdikləri emissarları və hər-
bi qüvvələri vasitəsi ilə bu ölkədə türk hakimiyyə-
tinə son vermək üçün dəridən-qabıqdan çıxırdılar. 
Monarxiyaların ləğvi, imperiyaların süqutu şüarı 
ilə Türkiyədə Qazi Osman Paşa sülaləsini, İranda 
isə türk əsilli Qacarlar sülaləsini devirmək üçün 
bütün güclərini səfərbər etmişdilər. Türkiyə or-
dusunda xidmət etmiş və birinci dünya mühari-
bəsində Osmanlıya xəyanət etmiş silahlı erməni 

qüvvələri Osmanlının qəzəbindən qaçaraq dəstə-
dəstə Azərbaycan torpaqlarına axışırdılar.

 Çar Rusiyasında da vəziyyət ağır idi. Leninin 
başçılığı ilə bolşeviklər nəyin bahasına olursa-ol-
sun Romanovlar sülaləsini devirmək, yeni fəh-
lə-kəndli hökuməti qurmaqda qərarlı idilər. Rusi-
yada belə bir durumun olmasına rəğmən ölkədə 
ticarət işləri öz axarı ilə davam edirdi. Binnət 
Təbrizdən alıb qatarla Peterburqa yola saldığı xal-
çaları müştəriyə təhvil vermək üçün Peterburqa 
getməyə hazırlaşırdı. Bakıda iki gün ləngiməli ol-
duğundan tanıdığı ziyalılarla görüşüb ətraflı söh-
bətləşir, dünyada və Rusiyada gedən prosesləri 
analiz edirdi. Müsavat partiyasının qərargahında 
olarkən orda görüşdüyü Məmmədəmin Rəsulza-
də və Fətəli Xan Xoylu ilə apardığı söhbətlər, bu 
partiyanın müstəqil Azərbaycan dövləti qurmaq 
məramı onu çox sevindirdi və bu partiyaya üzv 
olduğuna görə qürur duydu. Bu barədə Hacı Zey-
nalabdin Tağıyevlə söhbət edəndə, Hacı dedi:

 - Dünya dəyişir. Gücümüz çatsa, ruslardan ay-
rıla bilsək, Təbrizlə birlikdə böyük bir dövlət qu-
rarıq. Amma heç inanmıram ki, ingilislər, firəng-
lər, amerikanlar, lap elə rusların özü buna imkan 
versinlər. 

 Binnət maraqla soruşdu:
 - Onlar niyə mane olmaq istiyərlər ki? Bizim 

müstəqilliyimizin onlara nə ziyanı var?

 Hacı dərindən köks ötürdü:
 - Eh, ay Binnət. Siz çox şeyləri bilmirsiniz. 

Mən dünyanın hər yerin gəzmişəm. Savadım, ya-
zıb-pozmağım olmasa da, gəzə-gəzə çox şeylər 
öyrənmişəm. Bir yəhudi alim tanıyıram. Fransa-
da yaşayır. Ona xeyli pul verib dedim ki, məni 
bu dünyanın gedişindən xəbərdar elə. O yəhudi 
elə şeylər danışdı ki, ayağımın altından yer qaç-
dı. Sonra ona dedim ki, tez-tez gəl Bakıya, sənə 
çoxlu pul verəcəm, dünyanın gedişindən mənə 
söhbətlər elə. Keçən həftə gəlmişdi. İki gün da-
yanmadan söhbətləşdik. Söhbətləşdik deyəndə ki, 
mən onu qıdıqladım, suallar verdim, o da hər sua-
lıma saatlarla cavab verdi. O qədər qabaq-qabağa, 
uzun-uzadı danışdıq ki, tərcüməçini bir ara yuxu 
tutmuşdu. Onun dediklərini doktor Nərimanla 
da müzakirə elədik. Doktor Leninlə çox yaxınlıq 
eliyir. Mən bir-iki dəfə ona demişdim ki, bu rus-
lardan qurtar, onlardan bizə xeyir gəlməz, amma 
Lenin onu inandırıb ki, inqilab eliyib çarı yıxsaq, 
həm başqa xalqlara müstəqillik verəciyik, həm də 
fəhlə-kəndli hökuməti quracağıq. 

 - Bəlkə Lenin düz deyir, Hacı! - Binnət maraqla 
soruşdu. Hacı yavaşca başını tərpətdi:

 -Hə... Bax mən də inanardım, o yəhudinin 
mənə danışdıqları olmasaydı. Nəmənədisə, bu 
yəhudilər dünyada nələr baş verəcəyini hamı-
dan əvvəl bilirlər. O deyir ki, Lenin heç vaxt sizə 

müstəqillik verməyəcək. Avropa arxanızda du-
rub, rusların başının qarışmasından istifadə edib 
sizin müstəqil olmağınıza kömək eləsə də, rus-
ların başı açılan kimi yenə zorla salacaq öz haki-
miyyəti altına. Ona görə ki, dünyanı yenidən bö-
lüşdürmək savaşı gedir. Dünya müharibəsi başa 
çatsa da, siyasi savaş hələ də davam eliyir. Onun 
adını da dedi ey... Hə, geopolitika! Deyir ki, o 
geopolitika savaşı dünya yaranandan olub, indi 
var, həmişə də olacaq. Dünyanın harda qiymətli 
torpaqları varsa güclü dövlətlər oranı öz nəzarə-
tinə almaq üçün savaşırlar. Bizim torpaqlar da ki, 
şükür allaha! Allah nəyi əsirgəyib bizdən? Tor-
pağımızın altı da sərvət, üstü də. Bura kim sahib 
çıxmaq istəməz ki? Rus da dəli deyil ki, əlindəki 
yağlı tikəni kiməsə versin. Bunları doktor Nəri-
mana da danışdım. Onda mənə dedi ki, bax elə 
mən ona görə Leninlə bir oluram ki, bu məmləkəti 
başqalarının təsirindən qoruya bilək. Yəni, Binnət 
bəy, sizinkilər deyir rusun hakimiyyətindən çıxıb, 
Təbrizlə də birləşib azad bir məmləkət quracağıq. 
Avazı gözəldi, amma oxuduğu quran olsa! Buna 
rəğmən onlara da dəstək verirəm. Ən azı, əgər 
qismət olarsa, azad yaşamağın ləzzətin bu millətə 
daddırarlar. Sonrası allaha pənah. Onlar hələ bil-
mirlər ki, ingilislər İranda nə planlaşdırırlar. 

 Hacının danışdıqları Binnətə o qədər təsir edir-
di ki, istəmirdi Hacı söhbətə yekun vursun. Ona 

görə sual verdi:
 - İngilislər niyə İranı fikirləşsinlər ki, Hacı?
 - Əsas məsələ də ondadır. Bayaq dedim axı, 

yəhudinin dediyi o geopolitikadı, nə zəhrimardı, 
həmin savaşdı. İngilislər də, firənglər də, ameri-
kannar da yaxşı bilirlər ki, tarix boyu dünyanın 
bu cənnət əraziləri türklərin hakimiyyəti altında 
olub. Min illərdi ki, Makedoniyalı İsgəndərdən 
tutmuş bu günümüzə qədər dünyanın bütün 
özündən deyən cəngavərləri türkləri buralardan 
qovub çıxarmaq, buralara sahib olmaq istəyiblər, 
amma gücləri yetməyib. Əksinə, hər savaşdan 
sonra türklər ərazilərini bir az da böyüdüblər. 
Ona görə, müharibə bitsə də, hələ türkiyədən əl 
çəkmək istəmirlər. İstədikləri odur ki, Osmanlıla-
rı taxtdan salıb cümhuriyyət qursunlar. Orda da 
Mustafa Kamal Paşa deyilən bir general var, o çalı-
şır ki, Türkiyəni o güclü dövlətlərə yem olmaqdan 
qurtarsın. Sultan Əbdülhəmid də hələ ki, öz ha-
kimiyyətini qorumaq istəyir. Allah xeyirə calasın. 
Bilmirik axırı nə olacaq, amma onu başa düşürəm 
ki, Osmanlını taxtdan salmasalar əl çəkməyə-
cəklər. Gələk İrana. İranda da tarix boyu dövlət 
türklərin əlində olub. İndi türk soyundan olan Qa-
carları taxtdan salıb orda da bir qeyri-türk dövlə-
ti qurmaq istəyirlər. Niyə, bilirsən? Ona görə ki, 
bu iki türk dövləti ayılıb, birləşib, bir yerdə olsa, 
üstəgəl Xəzərin o tayındakı, Altaydakı türklər də 

bizimlə birləşsələr, o gücün qabağında heç kim 
at oynada bilməz. Ona görə də İranda qeyri-türk 
dövləti qurmalıdırlar ki, Anadolu ilə birləşmək 
məsələsini bəri başdan həll eləmiş olsunlar. Orda 
bizimkilər, deyəsən bunu anlayırlar. Ona görə 
Səttar xanın ölümündən sonra Şeyx Məhəmməd 
Xiyabaninin başçılığı altında bir məşrutə hərakatı 
başlayıblar ki, avropalıların istəklərini boğsunlar. 
İndi ona gücləri çatacaqmı, çatmayacaqmı, bilmək 
olmaz. Hələ bu harasıdı, avropada Türkiyədən, 
bizdən xeyli torpaq alıb ermənilərə də bir dövlət 
qurmağı planlaşdırırlar. 

 Binnət təəccüblə soruşdu:
 - Kimə? Ermənilərə? Bu avropalıların başı xa-

rab olub? Ermənilər həməşə bizə muzdurluq eli-
yib yaşayıblar. Onların nə vaxt dövlətləri olub ki, 
bilsinlər dövlət nədi?

 - Elə avropaya da beləsi lazımdı də... - Hacı 
davam elədi. - O yəhudi bunu dövlət yox, layihə 
adlandırdı. Yəni, ermənilərə bir cümhuriyyət la-
yihəsi yaradacaqlar, boyunlarına da bir kəndir 
salıb türklərin ortasında onları hara lazım olsa o 
tərəfə sürüyəcəklər. Məqsəd yenə türkləri parça-
lamaq siyasətidir. Bax, İranda qeyri-türk hökumət 
qurub, onlarla Anadolunu düşmən edəcəklər, 
burda da bir erməni cümhuriyyəti yaradıb onu da 
bizə qarşı istifadə edəcəklər. Biz səsimizi qaldırıb 
haqqımızı istəyən kimi, düyməni basıb ikisini də 

bizə qarşı, yəni həm Anadoluya, həm də Azərbay-
cana qarşı çığırdacaqlar. Biz nə qədər haqlı olsaq 
da, onların dedikləri olacaq. Bax budu o geopo-
litika deyilən oyun, Binnət bəy. Amma ümidsiz 
olmayaq, dünyanın gedişi allahın əlindədi. Mıxı 
mismar eliyən allah yəqin bu oyunları görür, la-
zım gələndə də özü əncamın çəkəcək. Hədislərdə 
yazıldığına görə, Həzrət Peyğənbərimiz buyurub 
ki, türklər rəbbin yer üzündəki vuran qoludu, nə 
vaxt dünyada nizam pozulsa, nə vaxt şər xeyiri 
üstələsə, rəbbimiz vuran qolu vasitəsilə dünyanı 
nizama qaytarır. Hələ o yəhudi bir şey də dedi, 
türklər barədə. Deyir, gələcəkdən xəbər verən bir 
avropalı olub, Nostardamus dedi, nə dedi, deyir 
o da yazıb ki, iyirminci yüzillikdə dünya yığışıb 
türkləri zəiflədəcək, amma yüz il sonra türklər 
yenidən güclənib, dünyaya meydan oxuyacaq. 
Yəni XXI əsr türklərin yenidən dirçəliş əsri olacaq. 
Belə-belə sözlər adamda bir az ümid yaradır. Yenə 
allah bilən məsləhətdi, allah hara xeyirdi ora cala-
sın, inşallah...

 Binnət Hacı Zeynalabdindan eşitdiklərinin tə-
siri altında qatara minib Peterburqa yola düşdü. 
İki günlük yol boyu bütün Bakı görüşlərini özlü-
yündə təhlil edir və istənilən halda bu mübarizə-
nin Azərbaycanın xeyrinə bir nəticəsi olacağını 
düşünürdü. Əlimizi əlimizin üstünə qoyub otur-
saq, vaxtilə olduğu kimi, yenə kimlərsə gəlib bizə 

ağa kəsiləcək. Amma bu mübarizə sonda bizim 
haqqımızı hər kəsin tanımasına gətirib çıxaracaq. 
Belə düşüncələrlə Peterburqa çatan Binnət, əvvəl 
mehmanxanada özünə yer götürdü. Sonra bir fay-
ton sifariş verib, xalçaları təhvil alacaq müştəri ilə 
görüşməyə yola düşdü. Elə həmin günün axşamı 
xalçalar Peterburq dəmiryol stansiyasına çatmış-
dı. Xalçaların yük vaqonlarından boşaldılması və 
elə ordaca təhvil-təslim sənədinə imza atılması 
üçün müştəri ilə birlikdə dəmiryol stansiyasına 
gəldilər. Hər iki tərəfin iştrakilə vaqonlar açıldı və 
yüklər boşaldılmağa başladıldı. Yük boşaldanla-
rın arasında iyirmi beş-iyirmi altı yaşlarında bir 
gənc oğlanın qeyri-adi maraqla ona baxdığını hiss 
etsə də, diqqəti malların yanında idi. Yük boşal-
dılıb qurtarandan sonra həmin cavan oğlan da 
daxil olmaqla bütün yük boşaldanlara malın alıcı-
sı tərəfindən zəhmət haqqı veriləndə Binnət gən-
cin yenə ona baxdığını görüb yanına gəldi. Dönüb 
tərcüməçiyə:

 - Bu cavan oğlandan soruş gör kimdi, niyə 
mənə belə baxır, - dedi. Tərcüməçi ağzını açma-
mış həmin gənc:

 - Dərbənddənəm, türkəm, - dedi, - gördüm ki 
Siz də türksünüz, ona görə baxırdım.

 Binnət onu bir qədər süzdükdən sonra maraq-
la soruşdu:

 - Dərbənd hara, bura hara? Orda fəhləlik tapıl-



Nur dərəsi

159

mırdı ki, gəlib burda fəhləlik eliyirsən?
 Oğlan utandı. Başını aşağı saldı:
 - Orda qalsaydım məni öldürərdilər.
 Gəncin cavabı Binnəti narahat etdi. Bir az du-

ruxub, sonra gəncə işarə elədi:
 - Gəl otur faytona, mənlə gedək.
 Yol boyu faytonda gənci sorğu-suala tutan Bin-

nət öyrəndi ki, Dərbənddən olan Əhməddin adlı 
gənc qonşuluqda bir qızla bir-birlərini sevirmiş-
lər. Qız varlı bir ailədən olduğuna görə atası on-
ların evlənmələrinə riza verməmiş, onlar da giz-
licə görüşüb, bir-birinə qoşulub qaçmışlar. Əvvəl 
qonşu Mahaçqalada yaşayıblar. Sonra eşidiblər 
ki, qızın qohumları yerlərini öyrəniblər və onların 
ikisini də öldürmək üçün Mahaçqalaya gəlirlər. 
Hamilə xanımı ilə razılaşıb bu dəfə Peterburqa 
qaçıblar. Burda fəhləliklə pul qazanıb iki övladını 
və xanımını saxlayır. Gəncin taleyindən narahat 
olan Binnət onu yaşadıqları evə aparmasını istədi. 
Gənc utana-utana etiraz etdi:

 - Apara bilmərəm, bəy. Ora elə gündədi ki, 
Sizin kimi adamı ora aparmağa utanıram, - dedi. 
Ancaq Binnət israr etdi. Məcbur qalan Əhməddin 
faytonçuya evin ünvanını dedi.

 Fayton uçuq bir damın qabağında dayandı. 
Əhməddin damı göstərib:

 - Burda qalırıq, bəy. Amma içəri girməyin, xa-
hiş edirəm. 

 - Niyə? 
 - Vallah, nə cür deyim? İçəridə nə bir stol, stul 

var, nə çay verməyə şəraitimiz. Gördünüz də... 
Evimiz budu. Siz yolunuzda olun, sağ olun ki, 
məni evimə gətirdiniz. 

 Ancaq Binnətin getmək fikri yox idi. Fayton-
dan düşüb evin qapısına tərəf gəldi. Qapıya çatan-
da dönüb Əhməddinə baxdı:

 - Qapını aç, gir içəri. Gör xanımın qaydasında-
dırsa, evə girmək istəyirəm, - dedi.

 Binnətin qətiyyətlə dediyi sözlərdən sonra Əh-
məddin evə girdi. Az sonra çıxıb Binnəti evə dəvət 
etdi. Evə girən Binnətin sanki dünya başına fırlan-
dı. İki körpəsi ilə bir küncdə üzünü gizlədən xa-
nımı, divarlardakı dəlmə-deşikləri, yarısı uçmuş 
tavanı seyr edib Əhməddinə döndü:

 - Bu uşaqları niyə belə yerdə saxlayırsan? Bur-
da insan yaşayar?

 Əhməddin utancaq cavab verdi:
 - Qazancım yeməyimizə güclə yetir, bəy, ney-

niyim? Kirayə ev tutmağa imkanım yoxdu. Bura 
da qədim evdi, uçub-dağılıb deyə, yiyəsi də yox-
du. Gəlib burda ...

 Binnət Əhməddinin sözünü kəsdi:
 - Nəyin varsa yığ faytona, xanımına da de, 

uşaqları hazırlasın, gözlüyürəm, gəlin faytona, - 
deyib evdən çıxdı.

 Əhməddin və uşaqlar gələnə kimi Binnət fay-

tonçu ilə danışıb onları kirayə verilən evlərin 
məhləsinə aparmağı tapşırdı. Özü və tərcüməçisi 
faytonçunun yanında sıxlaşıb əyləşdilər. Əhməd-
din əlində bir iri boxça xanımı və uşaqları ilə gəlib 
faytona mindilər.

 Kirayə evlər məhəlləsində Binnət satlıq evlə 
maraqlandı. İki otaqdan ibarət, hər cür rahatçılığı 
olan bir evin pulunu ödəyib, Əhməddinin ailəsi 
üçün aldı. Əhməddin sanki yuxuda idi. Uşaqları 
ilə evə girəndə dönüb Binnətə baxdı:

 - Siz bu evi bizim üçün aldınız, bəy? Siz allahın 
göndərdiyi mələk...

 Binnət yenə Əhməddinin sözünü kəsdi:
 - Əstəğfurullah de... Uşaqları yerləşdir, çıx 

məni yola sal, - deyib bayıra yollandı. Az keçmədi 
ki, Əhməddin evdən çıxdı, gəlib Binnətə çatanda 
əlindən öpmək istədi. Binnət buna da imkan ver-
mədi. 

 - Məni diqqətlə eşit. Mən Qarabağda, Şuşa 
qəzasının Abdal kəndindənəm. Adım da Binnət-
di. Nə vaxt, nəyə ehtiyacın olsa, mənə bir tel vur, 
nə lazım olsa göndərərəm. Bu evin ünvanın gö-
türdüm. Hər ay sənə pul göndərəjəm. İndilikdə 
bunu götür, - deyib cibindən çıxardığı topa pulu 
Əhməddinə uzatdı. Əhməddin pulu götürmək 
istəmədi, ancaq Binnətin israrından sonra uta-
na-utana pulu alıb qoynunda yerləşdirdi. Binnət 
sözünə davam elədi:

 - Dediyim kimi, hər ay sənə pul göndərəjəm. 
Get gir bir məktəb oxu, əlinə bir diplom al, həya-
tını düzəlt. 

 Əhməddin hələ də yuxudaymış kimi Binnətə 
baxdı:

 - Bəy, bəs mən əvəzində neyniyim? Sizin bor-
cunuzdan...

 Binnət yenə onun sözünü yarıda kəsdi:
 - Dedim ki, adım Binnətdi. Özümüz də elə tay-

tuş olarıq. Olsa-olsa səndən üç-dörd bayram bö-
yük olaram. Bu gündən olduq qardaş. Yaxşımı? 
– deyib əlini Əhməddinə uzatdı.

 - Di xudahafiz! Allah amanında. Uşaqlar ama-
natı.

 Görüşüb ayrıldılar. Binnət birbaşa mehmanxa-
naya gəldi. Yır-yığış edib, gecə qatarı ilə Peter-
burqu tərk etdi...

 Peterburq səfəri Binnəti necə təsiri altına almış-
dısa, Abdala nə vaxt gəlib çatdığını bilmədi. Bir 
də gözünü açdı ki, xanımı Tərxun təzəcə dünyaya 
gəlmiş ikinci oğlu Yüzasifi bələyə bükür...

 CÜMHURİYYƏT İLLƏRİ

 Peterburqda inqilab baş vermişdi. Əvvəl bur-
jua sinfi çar ikinci Nikolayı taxtdan salıb, haki-
miyyəti ələ almışdılar. Lakin burjuaziya sinfinin 
hakimiyyətini qəbul etməyən bolşeviklər Leninin 
rəhbərliyi altında fəhlə-kəndli hökuməti qurmaq 
uğrunda mübarizəni davam etdirirdilər. Nəhayət, 
1917-ci ilin oktyabrında bolşeviklər istəklərinə 
nail oldular. Çar hökumətinin, ardınca burjuazi-
yanın hakimiyyətdən salınması, bolşeviklərin ha-
kimiyyətə gəlməsi bütün Rusiya ərazisində xaos 
yaratmışdı. Hakimiyyətsizlik, anarxiya baş alıb 
gedirdi. Yaranmış vəziyyətdən istifadə etməyi 
planlaşdıran azərbaycanlı və gürcü siyasilər Tif-
lisdə görüşüb müstəqil dövlət qurmaq haqqında 
məsləhətləşmələr aparırdılar. Hacının dediyi ger-
çəkləşmişdi. Bu ərazilərə yüz il əvvəl çar Rusiyası-
nın əli ilə köçürülən ermənilər də ortaya düşmüş-
dülər ki, onlar da özlərinin müstəqil dövlətlərini 
qurmaq istəyirlər. Hətta Bakıda və əyalətlərdə 
yenidən erməni-müsəlman körüyünü işə salıb 
qırğınlar törətməyə başlamışdılar. Avropada da 
Azərbaycanın və Gürcüstanın nümayəndə heyət-
lərinə demişdilər ki, əgər ermənilərə də torpaq 
bağışlayıb, onların da dövlət qurmalarına razılıq 
versələr, avropa ölkələri hər üç çümhuriyyəti ta-

nıyacaq və hər cür dəstək verəcəklər. 
 Tiflisdə siyasi dartışmaların getdiyi, hakimiy-

yətsizliyin hökm sürdüyü bir vaxtda Bakıda və 
Azərbaycanın digər bölgələrində olduğu kimi, 
Qarabağda da ermənilər yenidən fəallaşmışdı-
lar. Müsəlman əhalini təkliyib öldürür, kəndlərə 
basqınlar edirdilər. Türk ordusunun generalı ol-
muş, xəyanətinə görə qulağının biri kəsilmiş And-
ranikin rəhbərliyi altında İrəvanda, Naxçıvanda, 
Təbrizdə, Xoyda, Gəncədə, Şamaxıda və digər 
əyalətlərdə vəziyyət hər gün gərginləşməyə doğru 
gedirdi. Bakıda isə Stepan Şaumyan adlı daşnak 
erməni, bolşevik cildində qırğınlar törədilməsini 
və Bakını ermənilşdirməyə yönəlmiş siyasi fəaliy-
yətini günbəgün artırırdı. Zabux körpüsündə, Ab-
dal dərəsinin başlanğıcında təkqulaq Andranikin 
ordusunun laçınlı Soltan bəyin başçılığı ilə müsəl-
manlardan ibarət könüllü dəstə tərəfindən dar-
madağın edilməsi də ermənilərə dərs olmamış, 
əksinə, yerli müsəlman əhaliyə divan tutmaqda 
davam edirdilər.Vəziyyəti belə görən Binnət Ke-
şiş Tiqrana xəbər göndərib, görüşmək istədiyini 
bildirdi. Qarakəndlə Gülablı arasındakı Əli bulağı 
adlanan yerin yaxınlığında görüşdülər. Hər ikisi 
razılığa gəldilər ki, nə Abdal-Gülablıdan ermə-
nilərə, nə də erməni kəndlərindən müsəlmanlara 
güllə atılmayacaq. Binnət üçün qəribə gələn o idi 
ki, bu qədər problemlərin olduğu bir vaxtda Tiq-

ran yenə Binnətə üzünü tutub, bəylərbəyi fərma-
nını soruşdu:

 - Ara, a Binnat, o parman gostarmışdın ey 
mana, o durur?

 - Hə, kirvə, durur. O, nəslimizin tarixidi, ney-
niyəsiyəm ki?

 - Ara, bu taza hokumat bayların, varlıların 
duşmanıdı. İstasan ver mana. Kılsaya toxunmaz-
lar. Mazhab haqqı, goz babagım kimi qoruyaram, 
sonra da qaytatararam ozuna. Onu evinda saxla-
maqın başına bala olacaq, eli!

 - Yox ay kirvə. Sağ ol, bilirəm, bu hökümət 
bəylərin düşmənidi. Hələ bimək olmaz ki, bu hö-
kümətin axırı nə olajaq. Bəlkə heç rusdarnan bir 
yerdə olmayajıyıq. Mənim bildiyimə görə Tiflisdə 
gürcülər də, ermənilər də, bizimkilər də əl-ələ ve-
rib razılaşıblar ki, rusdardan ayrılıb, öz dövlətdə-
rin qursunnar. 

 - Pa, ara, ay Binnat, san axıllı adamsan, rus qo-
yarmı ki, bizim kimi balaca millatlar dovlat kur-
sunlar? Ha? Ara, mazhab haqqı, ruslar bu torpak-
ları alından buraxmaz.- Tiqran guya hirslənmiş 
kimi fikrini bildirdi. Binnət özünü onda qoyma-
yıb, sözünə davam etdi:

 - Mən bəylik eləməmişəm və eləmirəm də! 
Zəhmətimlə qazanıb, camaata da kömək edirəm. 
Əgər bu hökümət yetim-yesirin hökümətidisə, 
mən də yetim-yesirə əl tutan adamam. O fərman 

da ki, bir kağız parçasıdı. Amma nəslimizin yadi-
garıdı, ona görə saxlıyıram. 

 - Ha, Binnat, bax mandan demax. O kaqız sa-
nın başına bala açacax, yena deyiram, ver, kilsədə 
gizladım, heç kimin da xavarı olmasın.

 Tiqranın həmin fərmanla bu qədər maraqlan-
masından Binnət əvvəllər də rəncidə olmuşdu. 
Ancaq həm Bakıdakı dostlar, həm də difaiçilər 
keşişlə mümkün qədər yaxınlıq etməyi məsləhət 
gördüklərinə görə Tiqranın üstünə getmirdi. Xü-
susilə, indiki vəziyyətdə bunu etməyi heç istəmə-
di. Odur ki, keşiş Tiqranın belə ciddi dirənməsinə 
görə onu yola vermək üçün:

 - A kirvə, sağ ol, bilirəm məni istəyib deyirsən. 
Hələ gözlüyək, görək bu işlərin axırı nə olur. Bir 
təhlükə olduğunu görsəm, gətirib verərəm, saxla-
yarsan, - dedi.

 Cavabdan məmnun olan Keşiş Tiqran:
 - Ha, yaxşı, na deyiram. Di salamat qal.
 Binnətlə Keşiş Tiqran görüşüb ayrıldılar...

 Yayın ortaları idi. Avdal-Gülablıda və qon-
şu erməni kəndlərində hələ də sakitlik olmasına 
baxmayaraq, ümumi vəziyyət barədə məlumat 
əldə etmək üçün Binnət Şuşaya gəldi. Doktor Əb-
dülkərim Mehmandarovla görüşüb, kənddə olan 
vəziyyət, Keşiş Tiqranla söhbəti, yenə barışıq razı-
laşması əldə elədikləri barədə doktoru məlumat-

landırdı. Doktor Mehmandarov Binnətə diqqətlə 
qulaq asıb, Tiflisdə, Bakıda, Gəncədə olan vəziy-
yət haqqında danışdı. Tiflisdə Azərbaycanın, Gür-
cüstanın və Araratın müstəqilliyinin elan olunma-
sı haqqında danışdı. Ancaq bolşevik Rusiyasının 
bu ölkələrin azadlıq istəklərinə qarşı çıxdığını, 
Bakıda da, Gəncədə də həddən artıq gərgin vəziy-
yətin davam etdiyini dedi:

 - Şura hökuməti bizi əlindən buraxmaq istə-
mir. Erməni-müsəlman davasını yenə körükləyən 
onlardı. Şaumyandı, nədi, bir erməni daşnak var. 
Girib bolşevik qılığına, özünü şura hökumətinə 
xidmət edən adam kimi göstərir. Amma əslin-
də daşnakların Parisdən göndərdikləri sifarişləri 
həyata keçirir. Ermənilərin silahlı dəstələrinə də 
göstərişləri o verir. Lenin də, guya xalq hökuməti 
qurub. Adama deyərlər, ay namərd oğlu namərd, 
sənin Nikolaya təkbaşına gücün yetərdi? Bu mil-
lətlərin hamısı sənə dayaq oldu, Nikolaydan qar-
daşının qisasını aldın. Hamıya da söz vermişdin 
ki, xalqlara azadlıq verəcəyik. İndi nooldu? Sən 
Nikolayı yıxdın, gəldin, o boyda Rusiyaya sahib 
çıxdın, imkan ver biz də öz dövlətimizi quraq də... 

 Doktor Mehmandarov Azərbaycan Cümhu-
riyyətinin türkiyəyə müraciət etdiyini, Ənvər Pa-
şanın cümhuriyyətimizi xilas etmək üçün Qafqaz 
İslam Ordusu yaratdığını, qardaşı Nuru paşanın 
rəhbərliyi altında ordunun artıq Azərbaycana 

yola çıxdığını bildirdi. Sonra Binnətə üzünü tutub:
 - Bəlkə səni göndərim, gedib Səmədlə gö-

rüşəsən?- dedi.
 Binnət maraqla soruşdu:
 -Səməd kimdi, doktor?
 - Mənim qardaşımdı. Uzun illər rus ordusunda 

işləyib, generaldı. Ruslar onu topun tanrısı adlan-
dırırdı. İndi cümhuriyyətin hərbi nazirinin müa-
vinidi. Gəncədədi. Türkləri gözləyir. Bəlkə bir 
məsləhəti-zadı oldu. 

 Binnət razılaşdı. Doktor Əbdülkərim ona bir 
kağız da yazıb verdi:

 - Bunu verərsən Səmədə ki, sənə etibar edib, 
ətraflı söhbət eləsin.

 Binnət kəndə qayıtmadı. Şuşanın Gəncə qa-
pısından çıxıb birbaşa Gəncəyə yollandı. Gən-
cəyə çatanda bütün əhalinin küçələrə axışdığını 
gördü. Ancaq heç kimdən bunun səbəbini soruş-
madı. Soraqlayıb cümhuriyyətin iqamətgahını 
tapdı. Səməd bəyin Dərələyəz tərəfdə olduğunu, 
Türkiyədən gələn Qafqaz İslam Ordusunu qarşı-
lamağa getdiyini öyrəndi. Atına minib Dərələyəz 
tərəfə gəldi. Dərələyəzə çatanda türkiyədən gələn 
ordu hələ gəlib çatmamışdı. Bir tərəfdə at belin-
də dayanan saqqallı, şişpapaqlı adamın hər kəsə 
göstərişlər verdiyini görəndə, onun Səməd bəy 
olduğunu yəqin edib, yaxınlaşmaq istədi. Lakin 
ətrafdakı silahlılar Binnətin Səməd bəyə yaxınlaş-

masına imkan vermədilər. Doktor Əbdülhəmidin 
tapşırığına görə heç kimə hardan və niyə gəldiyini 
demək istəməsə də, nəhayət məcbur olub silahlı-
lardan birinə yaxınlaşdı:

 - Məni Şuşadan Səməd bəyin qardaşı göndə-
rib. Vacib xəbərim var, - dedi.

 Həmin silahlı Səməd bəyə yaxınlaşıb Binnətin 
dediklərini bildirdi. Genaral Səməd bəy Mehman-
darov dönüb Binnətə baxdı. Əli ilə yaxına gəlməyi 
işarə elədi. Binnət generalın yanına gəlib, salam-
laşdı. General Mehmandarov Binnəti diqqətlə sü-
züb:

 - Adın nədi? – deyə soruşdu. 
 - Binnət! Abdaldanam. Elə Abdal Binnət deyir-

lər. 
 - Hə, eşitmişəm. Hüsünün dostusan də... 
 Binnət Hüsünün adını eşidəndə içində həm 

qürur, həm də sevinc qarışıq bir hiss yaşadı:
 - Dostu idim. Az qala on ildi ki, bir-birimizi 

görmürük, - deyib, Doktor Əbdülkərimin verdiyi 
kağızı generala uzatdı:

 - Bunu Doktor Əbdülkərim bəy sizə göndərdi.
 General Mehmandarov kağızı aldı. Açıb oxu-

maqdan əvvəl Binnətə baxdı:
- Bilirsən indi Hüsü hardadı?
- İrana getdiyin bilirəm. İrana tez-tez gedib - 

gələn bir kəndçim var, Məşədi Bəxtiyar, ona da 
deyirəm, amma nə Təbrizdə, nə Ərdəbildə izi-to-

zu yoxdu. Elə bil yağlı əppək olub...
 General Mehmandarov Binnətin sözünü kəsdi:
 - Narahat olmayın. Hüsü Təbrizdə, Şeyx 

Məhəmməd ağanın yanındadı. Şeyxin vuran qo-
ludu.

 - Doğrudan? Sizi şadxəbər olun, Səməd bəy. 
Bir az rahatlandım. 

 General Mehmandarov Doktor Əbdülkərimin 
məktubunu oxudu. Sonra bir qədər fikrə gedib, 
Binnətə baxdı:

 - Sənin haqqında eşitmişdim. Bilirəm ki, müsa-
vatçısan. Milli istiqlalçısan. İmkanlı olduğunu da 
bilirəm, imkanlarından istiqlal yolunda xərclədi-
yini də, kənddə ermənilərdən mühafizə olunmaq 
üçün silahlı dəstə yaratdığını da bilirəm. Burda 
Əbdülkərim yazıb, erməni keşişi ilə barışıq söv-
dələşməni də eşitmişəm. Amma yaddan çıxarma, 
ermənilərə inanmaq olmaz. O keşişin nəsə bir 
çıxarı olmasa səninlə barışığa razı olmazdı. Kəndi 
nəzarətsiz qoymayın. O kənd çox mühüm yerdə-
di, oranı qorumaq vacibdi. 

 Binnət generalın sözünə ara verməsindən isti-
fadə elədi:

 - Səməd bəy, kəndi qoruyajıyıq, ondan arxayın 
olun. Mən gəldim ki, bəlkə bizim də bir köməyi-
miz dəyər. Lazımdısa...

 - Yox, nə deyirəmsə onu da eliyin. Siz gücü-
nüzü bir az da artırın. Elə o Abdalla Gülablını qo-

rusanız, oranı ermənilər dağıtmasa, bu, bizə sizin 
ən böyük köməyiniz olar. İndi Osmanlı da kömək 
göndərir bizə. Nuru paşa bir orduyla yoldadı, bir 
azdan çatarlar, inşaallah. Biz paytaxtı Bakıya kö-
çürəcəyik. Cümhuriyyət ordan idarə olunacaq. 
Ora köçəndən sonra gələrsən, ətraflı söhbərt eliyə-
rik. Yenə deyirəm, çalışın qüvvənizi artırın. 

 General Mehmandarov sözünü bitirib əlini 
Binnətə uzatdı:

 - İndi xudahafis. İnşaallah, Bakıda görüşərik.
 Binnət General Mehmandarovdan ayrılıb kən-

də qayıtdı. Həyətə girəndə qızı Səriyyə:
 - Dədəm gəldi - deyib qışqıraraq Binnətin qu-

cağına atıldı. Ardınca balaca Yüzasif atasının ya-
nına gəldi. Hər iki övladını bağrına basan Binnət 
bir kənarda oturub öz aləmində olan Nobelə bax-
dı. Nobel yerindən tərpənmir, əlindəki xəncərlə 
söyüd ağacından kəsdiyi balaca budaqdan nəsə 
düzəldirdi. Yüzasiflə Səriyyəni yerə qoyub No-
belə tərəf gələn Binnət:

 - Sən nə düzəldirsən?- deyə soruşdu. 
 - Tütək - Nobel cavab verdi.
 - Tütəyi qarğıdan düzəldirlər ey, söyüd çubu-

ğundan yox. 
 - Bu başqa cür tütəkdi. Bunu düzəldib, sonra 

qarğıya keçirib, qarğıda da deşiklər açıb...
 Binnət Nobelin qeyri-adi soyuqqanlılığına 

adət eləmişdi. Tərxun deyərdi ki, atası rəhmətlik 

də belə imiş, Nobel babasına çəkib. Evdən çıxan 
Tərxun hələ yaşı tamam olmamış balaca Tələt qu-
cağında Binnətə tərəf gəldi. Binnət Tələti qucağı-
na alıb öpdü:

 - Deyəsən bu hamısından çox oxşuyur ma, 
heyləmi?

 - Niyə, Yüzasif də sa oxşuyur də...
 Söhbətin bu yerində Mikayıl kişi ilə Məleykə 

həyətə girdilər. Məleykə həyət darvazasını örtə-
örtə Tərxundan soruşdu:

 - Tərxuun, gejikməmişik ki?
 -Yox, dədələri də indi gəldi. Vaxtında gəlmisi-

niz. Həyətdə ocaq çatın, bir kabab bişirin. Dədəsi 
yoldan gəlib, yəqin ajdı. 

 Tərxun heç vaxt adamlar yanında Binnətə adı 
ilə müraciət etməzdi. Artıq hamı bilirdi ki, “dədə-
si” deyəndə Binnəti nəzərdə tutur. Eynilə Binnət 
də Tərxunu “nənəsi” deyib çağırardı.

 Mikayıl tez odun doğramağa başladı, Məleykə 
isə içəri keçib, təzəcə kəsilmiş quzunun ətindən 
kabablıq tikələri ayırıb, şişə taxmaq üçün hazırla-
dı. Evə girəndə Tərxun üzünü Binnətə tutdu:

 - Kənddən xəbərin yoxdu. Başın çöllərdə elə 
qarışıb kı, nə olur, nə bitir bilmirsən. Şükür mək-
təbin qurtarıb gəlib. Diplom da veriblər. Ona görə 
dünəndən razılaşmışıq ki, sən gələndə stol açaq, 
Şükürü təbrik eliyək.

 Binnət sevindi:

 - Hə, bu çox yaxşı xəbər oldu. Savadlılar sarı-
dan Gülablıdan geri qalmışıq. Bir-iki savadlı ada-
ma kəndin ehtiyacı var. Odu e..., Gülablı Firidun, 
gedib oxuyub, indi Almaniyada hörmətli adam-
lardan biri olub. Bizdən də bir-ikisi oxuyub gedib 
ad-san qazansa, kəndin də başın uca eliyərlər... 

 Süfrə hazır olsa da, Şükür hələ gəlib çıxmamış-
dı. Nəhayət, Binnətin qardaşı Manafla həyət qapı-
sından girdilər. Manaf darvazanı araladı, belində 
iki səhənglə atı həyətə saldı. Şükür dilləndi:

 - Qoridə ən çox tamarzı qaldığım Damcı bula-
ğın suyuydu. Manafla getdik, doyunca içdik, iki 
səhəng də doldurub gətirdik.

 Anası Məleykə əlində içi kabablıq ət tikələri ilə 
dolu ləyən evdən çıxdı, Şükürü görüb:

 - Binnət ağan gəlib, gir görüş - dedi.
 Şükür ağzını turşutdu:
 - Ayə, bu dünya dəyişdi, hələ bizim kənd də-

yişmiyib ey... Azaz, annə, ağa nədi? Ta ağa-zad 
yoxdu, hamımız bərabərik.

 Məleykə Şükürə baxıb üzünü turşutdu. Nəsə 
demək istəyirdi ki, evdən çıxan Binnət onu qabaq-
ladı:

 - Kişi düz deyir də... Nə ağa, nə bəy? Gəl gö-
rüm bura, qırışmal oğlu qırışmal.

 Görüşüb qucaqlaşdılar. Ancaq Şükür Binnətlə 
əvvəllər olduğu kimi istiqanlı görüşmədi...

 Süfrə düzüldü. Hamı oturub birbaşa ocaq üs-

tündən gələn kababdan yeyir, damcı bulağın su-
yundan içirdi. Bulaq suyu sanki hamını təzədən 
iştahlandırırdı. Şükür hər dəfə sudan içib dolçanı 
yerə qoyanda:

 - Oxxay, - deyərdi. - Dünyada bu suyun əvəzi 
yoxdu. 

 Mikayıl oğlunun Binnətə də saymazyanalıq 
edərək süfrədə özünü yekəxana aparmasından 
rəncidə olurdu. Arada Şükürə baxıb gözlərini 
ağartsa da, Şükür bunu görməzdən gəlir, özünü 
onda qoymurdu. Nəhayət, yeyib-içmək başa çat-
dı. Qalxıb döşəkçələrdə oturdular. Şükür kimsəyə 
demədən çıxıb, bayırdakı balaca kürsünü evə gə-
tirdi:

 - Vallah, mən o döşəkçədə beş dəqiqə otursam, 
yambızım ağrıyajaq.

 Bu dəfə Mikayıl dözmədi:
 - Ə, mərfətin, qanacağın olsun, Binnət bəy yer-

də, döşəkçədə oturajaq, sən kürsüdə?
 - Abba, dedim ki, ta bəylik, ağalıq dövrü getdi. 

Kim nətər istiyir, otursun. Mən belə istiyirəm, belə 
oturram. 

 Binnət hesab edirdi ki, Şükür hələ Qorinin 
ab-havasındadı. Bir müddət də belə olacaq. Odur 
ki, dönüb Mikayıla baxdı:

 - Ay Mikayıl, uşağnan işin olmasın. Düz deyir. 
Hamımızı allah yaradıb, hamimiz allahın qaba-
ğında əyilirik. Heç kim heç kimdən nə artıqdı, nə 

də əskik. İndiki hökümətimiz də onu deyir. Qoy 
kişi rahat olsun, işin olmasın.

 Şükür oturduğu kürsüdə əlini dizinə qoydu:
 - Sağ ol, Binnət kişi!.. Görürsən, addə, Binnət 

kişi Bakıya, Tiflisə, Gəncəyə gedib-gəlir deyin, 
dünyadan xəbəri var. O boyda Nikolayı yıxıb ona 
görə taxtından salmadıq ki, beş-on adam var-döv-
lət yığıb, qalanları özünə nökər eləsin. İndi hamı 
bir-birinə bəy, ağa-flan yox, yoldaş deməlidi. Yol-
daş Binnət, yoldaş Mikayıl, yoldaş Manaf.

 - Və yoldaş Şükür!- Binnət gülümsünərək 
dedi.- Amma, ay Şükür, min ildi bu camaat o cür 
həyata alışıb, onu birdən-birə tullamaq da müm-
kün deyil axı. Yavaş-yavaş, öyrənə-öyrənə. Yoxsa 
birdən-birə bəyi, ağanı atıb, yoldaşdan yapışmaq 
olmaz. 

 Şükür üzünü turşutdu:
 - Yox, yoldaş Binnət, sənin dediyindən belə 

çıxır oturaq gözləyək ki, nə vaxt camaat adət 
eliyəjəksə, onda desinlər yoldaş... Heylə şey yox-
du. Camaatı məjbur eləməliyik ki, yoldaş desin, 
ağa, bəy yox!

 Söhbət xeyli çəkdi. Binnət Şükürün harda, necə 
adamlardan dərs aldığını, illərdi o adamların mü-
hitində olduğunu, buna görə çox dəyişdiyini dü-
şünür və əlini dizinə qoyub hamıya, o cümlədən 
də onun özünə ağıl verməsinə, dərs keçməsinə 
dözürdü. Nəhayət gecənin bir yarısı ayağa qalxdı-

lar. Qapıdan çıxanda Şükürün son sözü bu oldu:
 - Ta sabahdan da nə annəm, nə də dədəm bura 

işləməyə gəlmiyəjəklər. Hər kəs özü qazansın, 
özü bişirsin, özü yesin. Kimsə kiminsə nökəri dö-
yül. Bitdi o günlər!

 Şükürün belə danışmağı da, özündən razı 
hərəkətləri də Binnətə çox təsir etdi. Xüsusilə, 
evdən gedəndə dediyi son cümləsi. Gecə səhərə 
kimi yata bilmədi. Nə qədər fikirləşirdisə, qəlbin-
də Şükürü haqlı çıxarmağa çalışırdısa, yenə sonda 
çıxardığı nəticə ondan ibarət olurdu ki, nə dəyi-
şir dəyişsin, nə yenilənir yenilənsin, amma xətir, 
hörmət, bir-birinə sayğı, böyük-kiçik yeri bilmək 
adətdəndir. Adət isə bir gündə, bir ildə deyil, il-
lərlə, yüz illərlə yaranıb formalaşır. Yüz illərin 
adətini, ənənəsini bir gündə dəyişmək mümkün 
deyil. Deməli Qoridə bunları inandırıblar ki, adə-
ti, ənənəni də zorla dəyişmək lazımdı. Binnət heç 
vaxt Mikayılı və Məleykəni evində nökər gözündə 
görməzdi. Sadəcə, Tərxunun tək oması, uşaqlara 
baxmaq, ev işləri hamısı üstünə töküldüyünə, özü 
isə çox zaman kənddə ola bimədiyinə görə Mi-
kayılla Məleykəni evinə köməkçi kimi gətirmiş, 
əvəzində də onların bütün ehtiyaclarını ödəyir-
di. Üstəgəl, kənddən yeganə Qori seminariasın-
da oxuyan Mikayılla Məleykənin oğulları Şükür 
idi ki, onun da bütün təhsil və Qoridə yaşamaq 
xərclərini Binnət qarşılamışdı. Buna görə Binnətə 

minnətdarlıqla yanaşmaq əvəzinə, hamıya, hətta 
Binnətə belə yuxarıdan aşağı baxması, özünü ha-
mıdan ağıllı göstərməyə çalışması Binnətə ağır 
gəlirdi.

 Səhər erkən yuxudan durub əl-üzünü yuyan 
Binnət həyət qapısının cırıldadığını eşidib qapı-
ya tərəf döndü. Gələn qardaşı Əyyub idi. Əyyub 
əsəbi, söz götürməyən, heç kimə əyilməyən bir 
adam idi. Həyətə girişindən hiss olundu ki, Əy-
yub nəyəsə əsəbləşib:

 - Sabahın xeyir Əyyub. Xeyir ola sabah açılma-
mış?- deyə Binnət soruşdu. Əyyub başını yellədi:

 - Sabahın xeyir, qağa. Bu Şükür səhər-səhər 
məni dəli elədi.

 - Niyə? Gün çıxmamış harda gördün ki, Şükü-
rü?

 - İnəyi açıb örüşə göndərdim. Gördüm Şükür 
evindən çıxdı. Gələndən görüşməmişdim. Yaxın-
laşıb görüşdüm. Mənlə elə yekəxana-yekəxana 
görüşdü ki, elə bil heç Mikayılın oğlu döyül.

 Binnət narahat oldu:
 -Nooldu? Dalaşıb-eləmədiniz?
 - Əşi yox e... Elə dedim ki, a Şükür, niyə adam-

la belə görüşürsən? Qayıtdı ma ki, nətər görüşmə-
liyəm? Sizin at oynatdığınız vaxt getdi, nəvlim, 
indi bizim dünyamızdı...

 Binnət gülümsünərək Əyyuba yaxınlaşdı;
 - O, Qoridən indi gəlib. Oxuyub, eliyib, bir az 

savadlanıb. Neçə ildi kənddə olmuyub, ona görə 
hələ Qorinin havasındadı. Bir az hövsələ eliyin, 
özü qayıdıb reysə düşəjək. 

 Əyyub etiraz elədi:
 - Yox, qağa, o adam dədəsin də saymir. Tıs-

bağa kimi, qınından çıxıb, qının bəyənmir. Özü 
də bir söz dedi, dedi elə bilmiyin ki, müsavatçı-
lar hökümət qurajaq, deyir şura höküməti gələjək, 
hamısının başın əzəjək. Tərs kimi onu da deyəndə 
Məşədi Bəxtiyar gəlib çıxdı söhbətin üstünə. Onu 
güclə saxladım. Aynalısın çıxartdı ki, bu saat onu 
öldürəjəm. Şükür də Məşədiyə hədə-qorxu gəlib 
aralandı. 

 Əyyubun dediyi son kəlmələr Binnəti də na-
rahat elədi. Deməli Qori seminariyasında onları 
həm də Rusiyanın emissarları kimi hazırlayır-
mişlar. Artıq kənddə Şura hökumətinə işləyən bir 
adamın olması Binnəti düşündürməyə başladı. 
Əyyubla oturub səhər yeməyini yedilər. Əyyub 
getdikdən sonra xeyli düşünüb daşındı, Şuşada-
kı müsavatçılarla görüşmək, vəziyyəti bildirmək 
üçün atını minib Şuşaya yollandı. Şuşada Binnəti 
diqqətlə dinləyib, o adamla ehtiyatla davranmağı 
tövsiyyə elədilər. İndi şura hökumətinin hər qəza-
da, hər nahiyədə, hər kənddə adamları olduğunu, 
onların əli ilə içəridən cümhuriyyəti gözdən salan 
təbliğat işləri aparıldığını, bizim cümhuriyyətimi-
zin ölümlərin, qırğınların əleyhinə olduğunu, ona 

görə də həmin adamların dediklərini camaat ara-
sında gözdən salmaq, sözlərinin təsirini azaltmaq 
lazım olduğunu, amma zorakılıqdan qaçmalı ol-
duqlarını dedilər...

  ***

 Qafqaz İslam Ordusunun dəstəyi ilə Bakı, er-
məni və bolşevik qüvvələrindən təmizlənərək 
Azərbaycan Xalq Cümhuriyyətinin paytaxtı elan 
olunmuşdu. Cümhuriyyətin bütün strukturları 
Gəncədən Bakıya köçürülmüşdü. Artıq günbəgün 
cümhuriyyətin dövlət dayaqları möhkəmlənirdi. 
Xarici ölkələrin bir çoxu, xüsusilə avropa ölkələri 
Azərbaycan Xalq Cümhuriyyətini müstəqil döv-
lət olaraq tanımış, diplomatik əlaqələr qurulmağa 
başlamışdı. Batumidə avropa ölklərinin tələbinə 
əməl etmək məcburiyyətində qalan Azərbaycan 
nümayəndə heyəti, türkiyə nümayəndələrinin də 
iştrakilə Ararat respublikasına doqquz min kvad-
rat kilometr torpaq güzəştə getmək haqqında sa-
zişə imza atmışdı. Sazişin müddəlarına görə bu 
güzəşt qarşılığında Ararat respublikası Azərbay-
cana qarşı bundan sonra ərazi iddiasında olma-
malı, Azərbaycan kəndlərindəki qırğınları dayan-
dırmalı idilər. Lakin ermənilər xislətlərinə uyğun 
olaraq sazişdəki öhdəliklərinə əməl etmir, cüm-
huriyyətin əksər bölgələrində, xüsusilə də Qara-

bağda azərbaycanlılara qarşı qırğınlar törətməkdə 
davam edirdilər.

 Şimali Azərbaycanda müstəqil cümhuriyyətin 
yaradılması və dünya dövlətləri tərəfindən tanın-
ması Cənubi Azərbaycanda uzun illərdi davam 
edən məşrutə hərakatını da gücləndirmişdi. Sət-
tar Xan Salariyə sui-qəsddən sonra azad, demok-
ratik cümhuriyyət qurmaq uğrunda gedən həra-
kata Şeyx Məhəmməd Xiyabani başçılıq edirdi. Bu 
dövrün tarixi yazılarını vərəqlədikcə məlum olur 
ki, bütün dünyada demokratiyaya, xalq idarəçi-
liyinə əsaslanan dövlətlərin qurulmasına çalışan 
avropa və Rusiya, İranda məhz şahlıq üsul-idarə-
sinin yaşamasına, türkdilli xalqların bu ölkədə 
müstəqil cümhuriyyət qurmaq istəklərinə qarşı 
çıxırdılar. Binnət Bakıya hər səfərində Hacı Zey-
nalabdin Tağıyevlə, Məmmədəmin Rəsulzadə ilə, 
Fətəli xan Xoylu ilə, Haşım bəy Vəzirovla, Səməd 
bəy Mehmandarovla, hümmətçi Baba Əliyevlə, 
bolşevik Nəriman Nərimanovla və dövrün digər 
ziyalı kəsiminin nümayəndələri ilə görüşlər keçi-
rir, həm dünyada baş verən bu hadisələr haqqın-
da məlumatlar toplayır, həm də Qarabağdakı du-
rumu müzakirə edərək atmalı olduqları addımları 
qərarlaşdırırdılar. Belə səfərlərdən birində Səməd 
bəy Mehmandarovla görüşə gələrkən, Hüsünün 
generalın yanında olduğunu görüb, onunla görü-
şüb qucaqlaşdılar. Səməd bəy uzun müddətdir ki, 

bir-birini görməyən iki dostu otaqda tək buraxıb, 
vacib işi olması bəhanəsi ilə bayıra çıxdı. On ildən 
çoxdur ki, bir-birini görməyən dostlar xeyli dərd-
ləşdilər. Binnət Məşədi Bəxtiyarın tez-tez İrana, 
Təbrizə, Xoya, Ərdəbilə gəldiyini, ordan mal vu-
rub Qarabağa gətirdiyini danışıb, Bəxtiyarın onu 
axtarsa da tapa bilmədiyini, nəhayət Səməd bəyin, 
onun Şeyx Məhəmməd ağanın yanında olduğunu 
xəbər verdiyini Hüsüyə danışdı. Hüsü Bəxtiyarın 
onu axtardığından xəbəri olduğunu bildirdi:

 - Gəlib deyirdilər mənə ki, Şuşa qəzasından bir 
tacir gəlib, Məşədi Bəxtiyar adlı həmin tacir məni 
soraqlayır. Amma orda vəziyyət elədir ki, mənim 
yerimi hamıdan gizlədirlər, kiminləsə görüşmək 
də qadağandır. Bir dəfə tapşırdım ki, gələndə 
mənə xəbər eləsinlər. Xəbər elədilər, heç Bəxtiyar 
bilmədi də, başıma bir çullu papaq qoydum, gəl-
dim dayandım yanında. Amma heç nə demədim. 
Ona görə ki, olmazdı. Mən orda elə işlər görürəm 
ki, gizlin qalmağa məcburam. Bilmək olmazdı, 
Bəxtiyarın yanından keçən biri şahın xəfiyyəsi ola 
bilərdi, Bəxtiyara mal satanların da içində beləsi 
ola bilərdi, Bəxtiyar da özünü ələ ala bilməzdi, 
adımı çəkərdi, hər şey alt-üst olardı. Ona görə də 
bir xeyli arxasında dayandım, Abdal-Gülablının, 
Çıraxlı dağının, Nur dərəsinin iyin aldım, sonra 
da dinməzcə qayıdıb getdim. 

 Binnəti maraq götürdü:

 - Deyirsən şahın adamları səni axtarır. Şahla 
sənin nə haqq-hesabın?

 - Bunları danışası olsam, günlər lazım olar. 
Həm də yaxın dostum da olsan, danışmağa ixti-
yarım yoxdu. Bircə onu deyirəm ki, orda da çalı-
şırıq ki, Təbrizdə bir cümhuriyyət quraq, sonra iki 
cümhuriyyəti birləşdirək. Arazın o tayıynan bu 
tayı bir yerdə olsun, bir dövlət olsun.

 Binnət qeyri-ixtiyari dilləndi:
 - Qoymazlar, Hüsü!
 Hüsü diqqətlə Binnətin üzünə baxdı:
 - Kimlər qoymaz?
 - Ruslar, avropalılar, yanı ingilisdər, firənglər.
 Hüsü qəribə bir görkəm aldı. Binnətin dediklə-

ri onu əməlli-başlı təsirləndirmişdi:
 - Ayə, Binnət, deyəsən mən burda olmadığım 

illərdə əməlli-başlı siyasətçi olmusan! Sən hardan 
bilirsən ki, ingilislər, ruslar qoymazlar orda cüm-
huriyyət qurulsun?

 - Hardan bildiyimi neynirsən? Sən işin için-
dəsən, səhv deyirəmsə, denən...

 -Yox, düppələmdüz bilirsən. Dünya yığışıb bir 
yerə ki, burda da bir türk höküməti qurulsa, qitə-
nin yarısı keçəcək türklərin ixtiyarına.

 Hüsü bunları deyə-deyə heyran-heyran Bin-
nətə baxırdı. Binnət də bunu sezmişdi. Ona görə 
bir az Hüsünü məlumatlandırmaq istədi. Hacı 
Zeynalabdının yəhudi siyasətçisi ilə görüşləri, bu 

görüşlərlə bağlı Binnətlə elədiyi söhbətlər, Şuşa-
da, Gəncədə, Bakıda vaxtaşırı siyasilərlə görüş-
mələri, vəziyyəti saf-çürük etmələri barədə ətraflı 
danışdı. Sonda Hüsü Binnətin sualına cavab ola-
raq dedi:

 - Əslində bu saat ordakı vəziyyət də ürəka-
çan deyil. Amma orda bir şey yaxşıdı ki, hamı bir 
nöqtəyə vurur. Hamı cümhuriyyət tərəfdarıdı. 
Hələ qurulmasa da, inşallah, qura bilsək, içimizdə 
burdakı kimi ikitirəlik salanlıar olmayacaq. Bur-
da doktor Nəriman deyir ki, bolşeviklərlə birləş-
məsək, axırımız pis olacaq, cümhuriyyətin adam-
ları da deyir ki, yox, ruslarla bir də bir yerdə ola 
bilmərik. Bax beləcə iki tirəlik yaradıblar. Amma 
orda belə deyil. Hamı Şeyx Məhəmməd ağanın 
dodaqlarından çıxan hər sözü quran ayəsi kimi 
qəbul edir. Di gəl ki, orda həm ruslar, həm ingi-
lislər bizim cümhuriyyət qurmağımızı istəmirlər. 
Burda ruslarıın torpaqlarını kiçiltmək üçün av-
ropa cümhuriyyət qurmağa kömək elədi, amma 
orda əksinədi. Sirr olaraq deyirəm, bizim gizli 
təşkilatımız məlumat əldə eliyib ki, ingilis səfiri-
nin atlarına baxan bir mehtər var, Rza adlı, onu 
İrana şah eləmək istiyirlər. İndi planımız onu ara-
dan götürməkdi. Bunu da mənə həvalə ediblər. 
Səməd bəylə də onu məsləhətləşmək üçün gəl-
mişəm. İndi burda da Səməd bəy dedi ki, ordakı 
rusların göndərdiyi kazaklardan ehtiyatlı olun. 

Onun dediyinə görə Şeyx Məhəmməd ağanı ara-
dan götürmək üçün ordakı kazaklara tapşırıq ve-
riblər. Bax belədi vəziyyət, Binnət qağa. O qədər 
qarmaqarışıq vəziyyətdi ki, ha fikirləşirsən, bir 
yana çıxara bilmirsən. Amma qismət allahınkıdı. 
Qismətimizdə varsa, rusdan da üzülüşəcjyik, er-
mənidən də, farsdan da, ingilisdən də. Yoxdusa, 
neyniyək, dünyanın gedişini dəyişməyə bir alla-
hın gücü yetər. Allaha pənah deyib, çırpınırıq.

 Qapı açıldı. General Səməd bəy Mehmandarov 
daxil oldu:

 - Hə, nooldu, köhnə dostlar, söhbət eliyib yo-
rulmadınız?

 Binnət Hüsü ilə görüşüb, qucaqlaşıb ayrıldı. 
Birbaşa Hacı Zeynalabdin Tağıyevin yanına gələn 
Binnətin ilk sualı bu oldu:

 - Hacı, bu doktor Nəriman niyə belə eliyir?
 Hacı Binnətin nəyə işarə vurduğunu anladı:
 - Doktor Nəriman çox ağıllı, çox da milli adam-

dı. Mən də onunla neçə dəfə söhbət eləmişəm. O 
Leninlə çox görüşüb. Leninin bərk vurğunudu. 
Mənə dedyinə görə Lenin ona söz verib ki, Azər-
baycanın dövlətçiliyinə heç bir zərər toxunulma-
yacaq. Sadəcə, Rusiya o biri cümhuriyyətlərlə 
birlikdə Azərbaycanla da birləşəcək, sərhədlər 
bir yerdə qorunacaq. Lenin inandırıb ki, belə ol-
masa avropa ölkələri gəlib bu cümhuriyyətlərin 
hamısını işğal eliyəcək, Rusiya da qalacaq onların 



Nur dərəsi

185

həlqəsində. Bir yerdə olmalıyıq ki, onları buralara 
buraxmayaq. 

 - Bəs doktora sual vermirsən ki, elədisə, niyə 
kazakları göndərib Şeyx Məhəmməd ağanı ara-
dan götürmək istiyir ruslar?

 Binnətin sualı sanki ildırım vurmuş kimi dəydi 
Hacıya:

 - Sən nə danışırsan? Bunu kim deyir sənə?
 Binnət az qalmışdı ki, Hüsünün adın çəksin. 

Ancaq özünü saxladı:
 - Bizim bir kəndçimiz var, Məşədi Bəxtiyar. O 

tez-tez gedib İrandan mal vurur, gətirir. Orda eşi-
dib ki, ruslar kazakları göndəriblər İrana ki, Şeyx 
Məhəmməd ağanı öldürsünlər.

 Hacı yerindən qalxdı. Çəliyini qaldırıb bir neçə 
dəfə yerə vurdu. Xeyli fikrə getdi:

 - Binnət, bu, çox pis xəbərdi. Şeyxi aradan gö-
türə bilsələr hər şey alt-üst olacaq. Yəni bu xəbər 
ciddi xəbərdi, yoxsa?

 - Hacı, Bəxtiyar elə-belə, sözü eşidib gəlib 
deyən adam döyül. Deyir bir-iki dəfə qulağım 
çaldı, sonra gedib ordakı tanıdığı məşrutəçilərlə 
də görüşüb, onlardan da soruşub. Həqiqətən belə 
bir planın olduğunu dəqiqləşdirib. Əgər ruslar bi-
zimlə bir yerdə olmaq istiyirlərsə, arazın o tayın-
da niyə bizimkilərə sui-qəsd hazırlıyırlar?

 Hacı heç nə demədən başını bulayıb, Binnə-
tin dediklərini təsdiqlədi. Binnət bu dəfə yəhudi 

haqqında soruşdu:
 - O yəhudi nə deyir bu şeylərə?
 - Yəhudi daha gəlmir. İki dəfə xəbər göndər-

mişəm ki, əvvəl verdiyimin ikiqatını verəcəm. 
Amma nəsə, xəbər çıxmır. Yəqin ona da qadağan 
eləyiblər bizə bu məlumatları deməyi. Yoxsa kim 
qazancından qaçar ki?

 Hacı Zeynalabdın otaqda xeyli var-gəl elədi, 
fikir dəryasına qərq olmuşdü. Binnət isə sakitcə 
onu seyr edirdi. Hiss edirdi ki, Hacı nəsə demək 
istəyir, ancaq içindəki təlatüm danışmağa imkan 
vermir. Nəhayət, Hacı gəlib stulda əyləşdi:

 - Bilirsən, məni ən çox nə yandırır? Mən dün-
yanın hər yerini gəzmişəm. Özümə, söz yox ki, 
puluma, var-dövlətimə görə dünyanın hər yerin-
də bütün qapılar həmişə üzümə açıq olub. Kimə 
nə demişəmsə sevinə-sevinə, can-başla yerinə 
yetirib. Çünki biliblər ki, elədiyinin əvəzini ar-
tıqlamasilə ödəyəcəm. Xətirim, hörmətim olub 
hər kəsin yanında. Amma dünyanın harasın-
da oluramsa olum, millətimin özünün azad bir 
dövləti olmamasından həmişə sıxılmışam. Hiss 
eləmişəm ki, mənə hörmət qoysalar da, mənim 
millətimə yuxarıdan ağası baxırlar. Bəzən hət-
ta bununla bağlı mənə eyham da vuranlar olub. 
Yəni deməyim odur ki, özünün dövləti, özünün 
xarici ölkələrdə təmsilçisi olmayan, öz torpaqları-
na özü ağalıq eləyə bilməyən, öz ordusu, öz pulu, 

öz büdcəsi olmayan millətlərə dünyanın hər ye-
rində yuxarıdan aşağı baxırlar. İndi əlimizə düşən 
bu fürsətdən istifadə edib azad bir məmləkət qur-
maq əvəzinə hərəmiz bir yana çəkirik. Niyə axı? 
Bax bu niyələr məni rahat buraxmır. İçimdə elə bil 
od qalanıb. Nə qədər vurnuxsam da o od sönmür 
ki, sönmür. Mən Nərimanın millətini çox sevdi-
yinə, milləti yolunda hər fədakarlığı qəbul etməyə 
hazır olduğuna qətiyyən şübhə eləmirəm. Amma 
indi onun tutduğu yolun millətin xeyrinə olduğu-
na da əmin deyiləm. Dəfələrlə bu barədə ona de-
mişəm. Amma Leninə necə vurulubsa, ondan vaz 
keçə bilmir ki, bilmir... 

 Hacı danışdıqca əlindəki əsanın tutrədiyini, 
gözlərinin dərinliyində hiss olunan daxili təlatü-
mü seyr edən Binnət içində özünü qınadı. “Bəlkə 
Hüsüdən eşitdiyim xəbəri Hacıya deməyəydim” 
- deyə düşündü. Ancaq artıq demişdi, ox yaydan 
çıxmışdı. İstədi Hacıya bir-iki təsəlliverici söz de-
sin. Amma nə deyəcəyini kəsdirə bilmədi...

 Binnət Hacı ilə xudahafizləşib çıxdı. Birbaşa 
Yevlaxa, ordan “Ququşka” ilə Ağdama, ordan da 
Abdala gəldi...

 ŞURA GƏLDİ

 Hər tərəfdə ermənilərin fəallaşmasına bax-
mayaraq, Binnətin keşişlə sonuncu görüşü yenə 
nəticəsini vermişdi. Xeyli vaxt idi ki, ermənilər-
lə müsəlmanlar bu yerlərdə mehriban yaşamağa 
davam edirdilər. Hətta Azərbaycan Xalq Cümhu-
riyyəti dövründə hər yerdə ermənilərlə azərbay-
canlılar arasında qanlı savaş getməsinə, Xoydan, 
Naxçıvandan, İrəvandan Qubaya qədər harda 
beş-on erməni varsa “bura qədim hay yurdudur” 
deyib azərbaycanlılara hücum çəkmələrinə bax-
mayaraq, Abdal-Gülablı kəndlərinin əhalisi ilə 
əhatəsində olan doqquz erməni kəndi arasında 
sülh hələ də davam edirdi. Həm Şuşadakı mü-
savatçılarla, həm Gəncədəki difaiçilərlə, həm də 
Bakıdakı cümhuriyyət yetkililəri ilə söhbətlərində 
də hər kəs bu barışıq razılaşmasını təqdir edir və 
bunu mümkün qədər qoruyub saxlamağı tövsiyə 
edirdi Binnətə. Azərbaycan Xalq Cümhuriyyəti 
süquta uğradıqdan və Sovet Rusiyası qafqazı iş-
ğal etdikdən sonra isə bu dinclik yenidən pozul-
du. Artıq Sovet Hakimiyyəti Azərbaycanı da işğal 
edib imperiyanın tərkibinə qatmağa nail olmuşdu. 

 Belə bir çətin dönəmdə Binnətin atası Məşədi 
Novruzun vəfatı onu bir müddət bəzi vacib gö-
rüşlərdən alı qoydu. Adətə görə kənddə dünyası-



Nur dərəsi

189

nı dəyişən hər bir müsəlmana yeddi gün yas sax-
layırdılar. Ağdamdan, Şuşadan, Gəncədən, hətta 
Bakıdan saysız-hesabsız insanlar Abdala gəlir, 
Binnətə və yaxınlarına baş sağlığı verir, dərdlərinə 
şərik olurdular. Yasın altıncı günü dostu Məşədi 
Bəxtiyar Binnətə xəbər gətirdi ki, həm Ağbulaq 
tərəfdən, həm də Qarakənd tərəfdən ermənilər 
Göbəkli ərazisini mühasirəyə alıblar. Binnət Vəli-
ni Keşiş Tiqranın yanına göndərmək istədi. Ancaq 
Məşədi Bəxtiyar bunun risqli olduğunu dedi:

 - Ermənilərə etibar yoxdu. Yolda Vəlini gülləyə 
tutarlar. Göndərsən də, heç olmasa tək göndərmə. 
Bir-iki atlı da qoş yanına. 

 Binnət Səməd bəy Mehmandarovun son görüş-
lərdən birində dediyi tövsiyəni xatırladı. Səməd 
bəy demişdi ki, ruslar gəlib Azərbaycanı alsalar, 
ermənilər bir az da qızışacaqlar, çünki ermənilər 
təkcə avropalıların yox, həm də rusların maşasıdı, 
qızışdırıb üstümüzə fısqırdacaqlar. 

 Səməd bəyin dediklərini xatırlayan Binnət Və-
lini Qarakəndə göndərmək fikrindən vaz keçdi. 
Ancaq Qasımı, Lətifi, Vəlini, Məşədi Bəxtiyarı ça-
ğırıb kiçik bir məşvərət elədi. Dəstə başçıları hər 
postda olan silahlılardan ikisini ayırıb Göbəkli 
tərəfə göndərməyi, o yerləri nəzarətdə saxlama-
ğı qərarlaşdırdılar. Yasın yeddinci günü isə kə-
nar yerlərdən daha çox qonaqların gələ biləcəyini 
nəzərə alıb, həmin gün yolu bütövlükdə nəzarətə 

götürməyi, digər postlardakı silahlıları da, Gülab-
lı silahlı dəstəsinin uşaqlarını da cəlb edib müha-
fizəni daha da gücləndirməyi razılaşdırdılar. 

 Gözlənildiyi kimi, yas mərasiminin yeddin-
ci günü səhərin gözü açılar-açılmaz Göbəklidə 
güllə səsləri eşidilməyə başladı. Əvvəl güllə səs-
ləri tək-tək eşidilsə də, getdikcə artmağa başladı. 
Binnət təcili yas məclisinə gələnlərdən üzrxahlıq 
edib, mərasimə gələnləri evlərinə göndərdi. Hamı 
silahını götürüb kəndin mühafizəsinə qalxdı. 
Axşama kimi çəkən atışmadan sonra ermənilər 
bir neçə itki verib geri çəkildilər. Qasım gecə ilə 
Məşədi Bəxtiyarla birlikdə gedib Ağbulaqdan iki 
silahlı ermənini əsir edib gətirdi. Sorğu-sualdan 
məlum oldu ki, yuxarıdan deyildiyinə görə, yasın 
yeddinci günü kəndə başsağlığı vermək üçün di-
afaiçilərin gələcəyini biliblər və ermənilərə onları 
güllə-borana tutmaları tapşırılıbmış. Binnət son-
radan öyrəndi ki, həqiqətən yeddi günü difaiçilər 
böyük bir dəstə ilə yasa gəliiblər və atışma səsini 
eşidib arxadan erməniləri gülləyə tutublar. Ermə-
nilər mühasirəyə düşəcəklərindən qorxub geri 
çəkilməyə məcbur olublar. Qaşımla Bəxtiyarın 
gətirdikləri ermənilər and-aman elədilər ki, bizi 
məcbur edib Göbəkli tərəfə göndərdilər. Güllə 
atanlar hamısı kənardan gələn ermənilər idi, guya 
onlar bir güllə də atmayıblar. Artıq ermənilərin 
xisləti hamıya, o cümlədən Binnətə yaxşı məlum 

idi. Çətinə düşən kimi həyasızlıqla özlərini mələk 
donuna salar, günahsız olduğuna and-aman edər, 
yalvarar, diz çökər, canını qurtarandan sonra özü-
nü qəhraman zənn edərlər. Odur ki, Binnət onla-
rın dediklərinə əhəmiyyət vermədən atına minib 
Şuşaya gəldi. Şuşada artıq hadisədən xəbərdar 
idilər. 

 Uzun müzakirələrdən sonra ermənilərin 
əhatəsində olan Abdal və Gülablı kəndlərinin 
mühafizəsinin daha da gücləndirilməsi qərara 
alındı. Bu kəndlərin strateji əhəmiyyəti, eyni za-
manda kəndin qədim türk yurdu olduğunu təs-
diqləyən saysız-hesabsız abidələrin mövcudluğu, 
Laçın nahiyəsindən başlayıb Ağdama qədər uza-
nan, qədim oğuz-saq tayfalarının da əlamətlərini 
özündə qoruyub saxlayan Abdal dərəsinin ucun-
da yerləşməklə Abdal tayfalarının da ənənələrinin 
bu kəndlərdə qorunub saxlanması kəndlərin daha 
güclü mühafizəsini təşkil etməyin zəruriliyini or-
taya qoyurdu. Beləliklə, Abdal və Gülablı kənd-
lərinin erməni basqınlarına məruz qala biləcəyini 
nəzərə alıb cümhuriyyətin hərb naziri olmuş, bol-
şevik işğalından sonra gizli savaşa keçmiş Səməd 
bəy Mehmandarova təcili müraciət hazırlandı. 
Müraciət gizli olduğuna görə poçtla və ya teleq-
rafla göndərmək mümkün deyildi. Binnət kənddə 
hər an təhlükə ola biləcəyini nəzərə alıb Mehman-
darova məktubun başqa adam vasitəsilə göndəril-

məsini xahiş etdi. Müzakirələr qurtaran kimi Bin-
nət atını minib geriyə, Abdala qayıtdı. 

 Səhər gün doğar-doğmaz Binnətə bir teleqram 
gəldi. Teleqram Yevlax dəmiryol stansiyasından 
idi. Buxaradan üç vaqon yükün onun adına gön-
dərildiyi və iki gün sonra vaqonların stansiyaya 
çatacağı bildirilən teleqramı götürüb Gülablıya, 
Camal bəylə məsləhətləşməyə gəldi. Bundan əv-
vəl də gələn malların Yevlaxda müsadirə olun-
ması müqabilində indi onun malları qəbul etmək 
üçün Yevlaxa çağırılmasından şübhələndiyini Ca-
mal bəyə söylədi. Camal bəy Binnətə Yevlaxa get-
məməyi, malların ona aid olmadığına dair stansi-
yaya teleqram vurmasını məsləhət gördü:

 - Bu şura hökümətindən ağlım bir şey kəsmir. 
Özün deyirsən ki, bir dəfə sənin adına göndərilən 
malları sənə heç nə demədən müsadirə eliyiblər. 
İndi niyə tel vurublar? Yəqin nəsə başqa planları 
var. Səni o mallarla birlikdə tutub, qolçomaq adı 
qoyub bütün var-dövlətini əlindən alajaqlar, özü-
nü də sürgünə yollayajaqlar. Ona görə ən yaxşısı 
o vaqonlardan imtina etməkdir. Bilirəm, üç vaqon 
xəli-gəbə çox qiymətli maldı. Amma sənin həya-
tından da qiymətli döyül. 

 Binnət Camal bəylə razılaşıb, Ağdama, nahiyə 
poçtuna gəldi. Yevlax dəmiryol stansiyasına mal-
ların onun adına yanlışlıqla göndərildiyini və bu 
malların ona aid olmadığını bildirən teleqramı 

vurub geri qayıtdı. 
 Şuşadakı müzakirədən və Səməd bəyə məktub 

göndərilməsindən xeyli müddət keçməsinə bax-
mayaraq, hələ də bir xəbər yox idi. Binnət yenə 
Şuşaya gəldi, kömək olub-olmayacağı barədə 
məlumat almaq istədi. Şuşada öyrəndi ki, Səməd 
bəyi bolşeviklər həbs edib. Gəncədə bolşevik işğa-
lına qarşı xalq üsyanının təşkilatçıları kimi gene-
ral Əliağa Şıxlinskini və onu həbs ediblər. Doktor 
Nəriman onların azad olunması üçün Moskvaya 
gedib. Vəziyyətin hər gün gərginləşdiyini görən 
Binnət kəndə qayıtdı, eşitdiklərini əvvəl Camal 
bəyə danışdı. Camal bəylə razılaşıb əlavə silah 
əldə etmək üçün Məşədi Bəxtiyarla Gəncəyə yol-
lanmağı qərara aldılar. Lakin yola düşməyə hazır-
laşırdılar ki, Ağbulaq tərəfdən böyük bir dəstə ilə 
ermənilərin kəndə hücum etdiyi haqqında məlu-
mat gəldi. Bütün qüvvələri dərhal bir yerə yığıb 
gələn erməni silahlılarına qarşı döyüşə atıldılar. 
Az keçmədi ki, Qarakənd istiqamətindən Gülablı-
ya, Təkir istiqamətindən isə Abdala əlavə erməni 
dəstələrinin hücum etdiyi haqqında məlumat gəl-
di. Binnət atını çapıb Camal bəylə görüşdü. Vaxt 
itirmədən qadınları, qocaları, uşaqları Göbəkli 
tərəfdən çıxarmağa, cavanların isə erməni dəstələ-
rinin qabağını kəsməkdə davam etmələrinə qərar 
verdilər. Qanlı döyüş başladı. Hiss olunurdu ki, 
ermənilərin bu dəfəki hücumu əvvəlkilərə bənzə-



Təhmasib Novruzov

194

mir. Nə qədər erməni öldürülməsinə baxmayaraq 
arxadan əlavə güclər qatılırdı. Görünən o idi ki, 
Abdalı və Gülablını ələ keçirmək üçün əməlli-baş-
lı hərbi plan hazırlanmış və planı həyata keçir-
məkdə də israrlıdırlar. Binnət Camal bəylə razı-
laşıb bütün əhalini kəndlərdən çıxarandan sonra 
döyüşən dəstələrə göstəriş verdilər ki, döyüşə-dö-
yüşə Göbəkliyə tərəf gəlsinlər və ordan Şıxbaba-
lı-Muğanlı istiqamətində geri çəkilsinlər. Düşmən, 
sanki Abdal-Gülablı istiqmətində bütün qüvvələ-
rini cəmləmişdi. Minlərlə təlim keçmiş erməni 
döyüşçüləri qarşısında cəmi yüz iyirmi silahlının 
tab gətirə bilməsinin mümkün olmayacağını dü-
şünərək, uşaqları havayı qırğına verməmək üçün 
Camal bəylə Binnət belə qərar verdilər.

 Camal bəylə Binnət bütün əhalinin sağ-sala-
mat kəndlərdən çıxdığına əmin olduqdan sonra 
Ağdam nahiyəsinə gəldilər. Şura hökumətinin 
nahiyədəki nümayəndələri ilə görüşüb vəziyyəti 
bildirdilər. Gözləmədikləri halda dərhal nahiyə-
dən Bakıya telefon açdılar. Vəziyyət barədə mə-
lumat verdilər. Bakıdan cavab verdilər ki, indi 
dərhal yoldaş Kirova məruzə edəcəklər. Binnətin 
xahişi ilə onu da Hacı Zeynalabdınla bağladılar. 
Hacı vəziyyəti eşidib çox narahat oldu. Ancaq 
onun özünün bu saat əl-qolu bağlı olduğunu, heç 
kimə heç bir söz deyə bilmədiyini deyib, doktor 
Nərimana vəziyyəti çatdıracağına söz verdi. Bilən 

olmadı ki, həqiqətən o zaman Zaqafqaziya İnqilab 
Komitəsinin sədri Sergey Mironoviç Kirovun özü 
məsələyə birbaşa müdaxilə etdi, yoxsa Nəriman 
Nərimanovunmu müdaxiləsi oldu, amma axşama 
yaxın ermənilər kənddən geri çəkildilər. Gizli yol-
la gecə ikən kəndə gəlib kəşfiyyat aparan Məşədi 
Bəxtiyar və Qasım qayıdıb kənddə bir nəfər də 
erməni qalmadığını, amma evlərin çoxunu yan-
dırdıqlarını xəbər verdilər. Şıxbabalı, Muğanlı, 
Mərzili, Bağbanlar, Qasımlı və Şelli kəndlərinə 
dağılıb gecəni keçirən əhali səhər tezdən Ağdam 
nahiyəsindən göndərilmiş bolşevik döyüşçülərin 
müşayiəti ilə kəndlərə qayıtdılar. 

 Binnətin kəndin ən görkəmli yerində tikdirdiyi 
evini də yandırmışdılar. Evdən əllərinə keçən hər 
şeyi götürmüşdülər. Sonra da od vurub çıxmışdı-
lar. Yağlı rənglə rənglənmiş taxta döşəməli, gümüş 
qübbəli çarpayıları olan, bütün otaqlar xəli-gəbə 
ilə döşənmiş, bədənnəmə güzgülərlə bəzədilmiş, 
kənddə yeganə dəmir çardaxlı ev bir gecədə xara-
baya çevrilmişdi. Binnət həyətdəki zoğal ağacının 
dibinə ötəri göz gəzdirdi. Ağacın altında qazıntı 
olmadığını, qızıl küplərinin yerində olduğunu 
görüb, bir qədər rahat oldu. Dağların döşündən 
həyətə çəkdirdiyi su xəttinin yerində olduğunu 
görüb, krantı açdı. Uşaqlara tapşırdı ki, qabları 
su ilə doldurub evlərdəki hələ də sönməyən yer-
lərə töksünlər ki, yanğın təzədən alovlanmasın. 

Binnət evdə yaşamağın mümkün omayacağını 
düşünüb, Tərxunu, anasını və uşaqları faytona yı-
ğıb bir müddət yaşamaq üçün Qasımlı kəndinə, 
yaxşı tanıdığı Hüseyn və Fərman adlı tanışlarının 
evinə, evləri yanmış digər kənd əhalisini də qonşu 
kəndlərdə tanışı olanları öz tanışlarının, olmayan-
ları isə Binnətin tanıdığı adamların evlərinə yola 
saldı. Gecə yaxın adamlarını başına yığıb zoğal 
ağacının altını qazaraq, orada gizlətdiyi üç küp 
qızıl-gümüşü çıxarıb:

 - Vəziyyət düzəlsin, kimin evi yanıbsa hamı-
sını təmir eləməyə çatar burdakılar. - dedi,- Bunu 
aparaq Hüseynin evinə qoyaq. O, etibarlı adamdı. 
Arxayınçılıq olanda gətirərik, yanan evləri bərpa 
elətdirərik.

 Binnət Lətiflə Vəlini də yanına alıb iki ata yük-
lədikləri qızıl-gümüşlə dolu küpləri Qasımlıya 
gətirdilər. Hüseynlə danışıb, evin zirzəmisindəki 
bağlı yerə qoydular. 

 Ailəsi, uşaqları Qasımlıda qalsa da, anası Asiya 
xanımın, Tərxunun dirəşməsinə baxmayaraq Bin-
nət Abdala gəlir, lazım olan işlərini görür, axşam 
Qasımlıya qayıdırdı. Bir axşam kənddən atını mi-
nib Şıxbabalı yolu ilə Qasımlıya gələrkən, Şıxba-
balı kəndində köhnədən yaxşı tanıdığı Həbib kişi 
onu görüb salamlaşdı. Sonra Binnətə baxıb dedi:

 - Binnət bəy, bir dəqiqə ayaq saxla, sa sözüm var.
 Həbib kəndin vuran-tutan igidlərindən idi. 

Binnətlə də xeyli vaxt idi ki, yaxın münasibətləri 
yaranmışdı. Atın yüyənini çəkib, dayandı:

 - Hə, Həbib kişi, xeyirdimi?
 - Lənət şərə! Xeyir olmamış nolajaq ki? – Həbib 

kişi danışa-danışa Binnətin yanına gəldi. Atın ya-
lına tumar çəkib Binnətə baxdı:

 - Binnət bəy, məni tanıyırsan. Vaxtıyla oğurluq 
da eləmişəm, yol da kəsmişəm. Amma, Koroğlu 
demiş, namərdlik eləməmişəm. İndi qulağıma 
bir söz çatıb, onu sa demək istəyirəm. Amma ara-
mızda qalsın. Sa ona görə deyirəm ki, tədbirini 
görəsən.

 Binnət hiss elədi ki, Həbib kişi nəsə ciddi bir 
söz deyəcək. Odur ki, hörmət əlaməti olaraq at-
dan düşdü, əlindəki qamçını atın yəhərinə sancıb 
Həbib kişiyə baxdı:

 - Həbib kişi, sənin mərd adam olduğunu bi-
lirəm. Nə söz demək istəyirsənsə de, narahat 
olma, aramızda qalajaq.

 Həbib kişi Binnətin sözündən xoşlandı. Azca 
gülüsünüb bığını tumarladı:

 - Sən Abdaldan neçə küp qızıl çıxarıb aparmı-
san Qasımlıya?

 Sanki Binnəti ildırım vurdu:
 - Onu kim deyir, ay Həbib kişi? Qızıl nədi, zad 

nədi?
 Həbib kişi ciddiləşdi:
 - Bəlkə təkcə səninki döyül, bilmirəm. Amma 

bilirəm ki, üç küp qızıl aparmısan Hüseynin 
evinə. Onu da eşitmişəm ki, kənddə nə qədər ya-
nan ev varsa, o qızıllarla evlərin hamısını bərpa 
eləmək fikrin var. İndi, istəyirsən ma ürək qızdır, 
istəmirsən, qızdırma, orası sənin işindi. Amma 
istəyirəm biləsən, bu saat pıç-pıç gedir, o qızılları 
Hüseynin evindən qaçırmaq istəyirlər. Ma da gəl-
dilər ki, mən də onlara qoşulum, amma dedim ki, 
kişiliyiniz olsun, Binnət o qızıllarla kənddə hamı-
nın evin düzəltirəjək. Mən sözümü dedim, amma 
anasının əmcəyin kəsən o qədər binamus var ki... 
Bu söz-söhbət çıxıbsa, biri nakişiliyin boynuna 
alıb nəsə eliyər. İşini ehtiyatlı tut. Mən dedim, 
borcumdan çıxdım, bundan beləsini sən bilərsən.

 Həbib kişi sözünü bitirib, o tərəf-bu tərəfə boy-
lanıb Binnətdən aralandı. Binnət xeyli fikrə getdi. 
Qızıllar barədə kim danışa bilər? O küpləri qa-
zıb çıxaranda orda olan adamları fikirləşdi. Lətif, 
Əyyub, Manaf, Vəli, Qasım, Məşədi Bəxtiyar, bir 
də Mikayıl kişi var idi. Atını Qasımlıya tərəf sürə-
sürə fikirləşib, nəhayət bu məlumatın Mikayıldan 
sıza biləcəyi qənaətinə gəldi. Onu da düşündü ki, 
Mikayıl bilərəkdən bu işi eləməz, yəqin kənddəki 
evləri təmir edəcəyimlə bağlı evlərində danışıb, 
onda da ağzından qaçırıb. Məleykə arvad da oğlu 
Şükürə deyib, Şükür də orda-burda danışıb, söh-
bət gedib çatıb qaçaq-quldurun qulağına. 

 Qasımlıda Hüseynin evinə çatan Binnət həyətə 

girən kimi Tərxuna baxdı:
 - Annəmə de hazırlaşsın, uşaqları da rahla, fay-

tonu qoşuram, gedək evə, - dedi. Sonra Hüseyni 
bir kənara çəkdi:

 - Bura qızıl gətirdiyimi biliblər. Qaçaq-quldur-
lar da o qızıla görə bura basqın eləməyə hazırla-
şır. Ona görə biz burdan gedək ki, sizi də narahat 
eləməsinlər. 

Hüseyn başını buladı:
 - Binnət, ondansa aynalını çıxar, ma bir güllə 

vur. Mənim evimdə sa basqın eliyənin nəsil-nəca-
bətin qurudaram. Sən nə danışırsan?

 Hüseynlə Binnət xeyli cəhl etsələr də, Binnət 
dediyindən dönmədi. Sadəcə, qızılları faytonda 
altdan gizlətməyini, üstündə arvad-uşağın otur-
ması üçün yer düzəltməyə kömək etməyini xahiş 
elədi. Binnətin sözündən dönməyəcəyinə əmin 
olan Hüseyn, onun dediyi kimi elədi. Yola düşən-
də qardaşını və oğlunu çağırıb, atları yəhərləmə-
yi tapşırdı. Binnət Hüseynin də qardaşı və oğlu 
ilə onlarla Abdala qədər gedəcəyini anladı. Etiraz 
etsə də, Hüseyn razılaşmadı:

 - Mənim evimə üz tutub gəlmisən. İndi bir 
adamın sözüylə ma inanmayıb, gedirsən. Aparıb 
səni evinə sağ-salamat qoymasam, rahat ola bil-
mərəm. Evinə sağ-salamat çat, sonra özün nə istə-
yirsən elə. 

 Binnət yaxınları ilə sağ-salamat evlərinə çatdı. 

Evdə xeyli təmizlik işləri gördürmüşdü. Arvad - 
uşağı evə yerləşdirəndən sonra Lətiflə Vəlini ça-
ğırdı. Qızıl küpləri ilə bağlı məsləhətləşmə aparıb, 
evin içində, yanmış döşəmənin altında yerləş-
dirib, üstünü samanla örtməyi, sabah da dülgər 
gətirdib döşəmənin təmir edilməsini məqsədəuy-
ğun bildilər...

 ƏZABLI İLLƏR

 Ermənilərin kəndə hücumundan xeyli müd-
dət keçmişdi. Kənddəki bütün yandırılan, dağı-
dılan evlər təmir edilmişdi. Təmirin çox işlərini 
adamlar özləri apardıqlarından, elə çox xərc tələb 
olunmadı. Buna baxmayaraq bütün təmir xərclə-
rini Binnət qarşıladığından kənddə xətir-hörməti 
daha da artmışdı. Abdalda da, Gülablıda da həyat 
günbəgün axarına düşürdü. 

 Bir gün səhər-səhər Binnət həyətdəki bulaqda 
əl-üzünü yuyub, dəsmalla qurulanırdı ki, həyət 
darvazasında at kişnərtisinin səsini gəldi. Əlində 
dəsmal həyət qapısına tərəf gəlirdi ki, Şükürün sə-
sini eşitdi:

 - Ay Binnət kişi! Binnət kişi hooy!
 Darvazaya çatan Binnət qapını açıb:
 - Ə, Şükür, -dedi,- yad adamsan? Gəlmisən düş 

gir evə, çöldən niyə haylıyırsan?
 - Əşi sən köhnə zamanın adamı, mən də şura 

hökümətinin adamı. Yad döyüləm, nəyəm? - deyə 
Şükür Binnətə baxdı. Binnət səbrini basdı, Şükür 
əlindəki qamçı ilə başındakı bolşevik kepkasını 
yuxarı qaldırıb sözünə davam elədi.

 - Bax, Binnət kişi, gəldim ki, xəbərdar eliyim. 
Bu gündən mən bu kəndin firqə sədriyəm. And 
olsun allaha, bircə dənə əyər-əskiyinizi görsəm, 
sizi ilim-ilim itirərəm, iziniz-tozunuz da qalmaz. 
Onsuz da sənin adın kəndin qolçomağı kimi 
yuxarıların siyahısına düşüb. Elə eləmə ki, basdı-
rım qoduxluğa səni...

 Binnətin dişi bağırsaqlarını kəsirdi. Amma 
ürəyində “lənət şeytana” deyib Şükürə tərəf ad-
dımladı. İstədi onu dilə tutub, atdan düşürsün, 
evə gətirsin, bir stəkan çaya qonaq eləsin və bir az 
da söhbət eliyib başa salsın ki, belə hərəkətlər onu 
uçuruma aparır. Belə hökümətlik olmaz, ədəb, ər-
kan, mərifət olmayan yerdə heç bir xeyir olmaz. 
Amma Şükürə yaxınlaşdıqca qamçısını havada 
oynada-oynada Binnətlə hədə-qorxu dili ilə da-
nışmağa davam eləməsi səbrini doldurdu. Əl atıb 
Şükürü atın belindən götürüb yerə çırpdı. Əlində-
ki qamçını alıb qamçılamağa başladı. Qonşuluqda 
yaşayan qardaşı Əyyub bunu görüb qaçaraq özü-
nü yetirdi. Əsəbdən gözləri hədəqəsinə sığmayan 
Binnətin əlindən birtəhər qamçını aldı, Şükür sıç-
rayıb yerdən durdu, atın belinə qalxdı, bir qədər 
aralanıb atın başını yenidən onlara tərəf çevirdi:

 - Yaxşı, Binnət kişi. Sənin bu yurdunu xaraba-
ya döndərməsəm, şura hökümətinin çörəyi ma 
haram olsun. Şura hökümətinin adamın döymək 
nəymiş, sa göstərəjəm. Sənin nəslini kəsəjəm.- de-
yib, atına bir qamçı vurub uzaqlaşdı.

 Bu hadisədən üç gün keçmişdi. Günorta çağı 
qəflətən həyətə girən beş-altı bolşevik silahlısı 
Binnətin qollarına qandal vurub özləri ilə apar-
dılar. Lətif Binnətin böyük oğlu Nobeli də yanına 
alıb Ağdama gəldilər. Burda öyrəndilər ki, Binnət 
kənddəki şura hökumətinin nümayəndəsini döy-
düyünə görə kulak elan edilərək, həbs olunub, 
göndərilib Şuşa həbsxanasına. Ağdamdan qayı-
dan Nobel bir qurtum su da içmədən, atın yüyə-
nindən tutub minmək istədi. Yaxında olan əmisi 
Lətif yüyənin bir tərəfindən tutdu:

 - Hara gedirsən, a bala?
 - Hara getməliyəm, əmmə. Gedirəm Şükürü 

tapam, görəm bu nə hərəkətdi? Dədəmin çörəyiy-
nən yekəlib, onun qızılıynan oxuyub, indi kişinin 
ajığı tutub iki qamçı vurub deyə...

 Lətif Nobelə yaxşı bələd idi. Dinməzdi, danış-
mazdı, içindəki təlatümü boğardı, amma səbri 
dolanda ağlına bir şeyi verdisə, ölsə də geri dön-
məzdi. Hələ bığ yeri tərləməyən bu cavan uşağa 
da Şükürün bir artıq hərəkət edə biləcəyini, onun 
da dözməyib bir xəta törədəcəyini düşünüb:

 - Oğul, - dedi,- bir az hövsələn olsun. Gedək 

Şuşaya, orda dədənin yaxşı dostları var, birtəhər 
eliyək özüynən görüşək. Söhbət eliyək, görək özü 
nə məsləhət görür, bizim nə eləməyimizi istəyir. 
Sonra gələk, ağa durur, ağacan durur. 

 Nobel əmisinin üzünə baxdı, Lətifin gözləmə-
diyi tərzdə, ağsaqqalanə bir görkəmlə:

 - Nə deyirəm, əmmə. Sən deyən olsun. Havaxt 
gedirik Şuşaya?

 - Lap elə səhər tezdən...
 Səhər tezdən atlarını minib Şuşaya yol alan 

Lətiflə Nobel gün qızmadan şəhərə çatdılar. Lətif, 
əvvəlcədən planlaşdırdığı kimi, illər öncə onlara 
altmış aynalı gətirən Qaçaq Qurbanı soraqladı. 
Tapıb görüşdülər. Qurban Binnətin həbs olundu-
ğunu eşidəndə çox məyus oldu. Lətif həbsin sə-
bəbini, Şükürlə olan hadisəni də danışdı. Qaçaq 
Qurban xeyli var-gəl edir, bığlarını əsəbi şəkildə 
eşir, Lətiflə Nobelə baxır, yenə var-gəl eliyirdi:

 - Biz beləyik də... Şəxsi mənafeyimizə görə mil-
lətin sayılan adamlarını sıradan çıxartmaq üçün 
hər şeyə əl atırıq. Ona görə ermənilər başımıza 
bu qədər oyun açırlar də... Binnətin hələ bığ yeri 
tərləməmişdi gəlib məndən kəndi qorumaq üçün 
beşatılan, aynalı istəyəndə. Sonradan öyrəndim 
ki, o tüfənglərin də, aldığı atların da pulunu öz 
mayasından verib. Belə oğulları başımız üstündə 
gəzdirməli olduğumuz halda, başın əkmək istə-
yirik. Məncə o Şükürdü, nədi, qəsdən gəlib ilişib 

Binnətə.
 Lətif Şükürün Qoridə oxumaq xərclərini də 

Binnətin ödədiyini deyəndə isə Qurban başını əl-
ləri arasına alıb, bığlarını gəmirdi.

 Söhbət zamanı o da məlum oldu ki, Qurban 
çar dövründə hökumətə qarşı çıxdığına görə onu 
həbs etmək istəyiblər, ona görə qaçaq həyatı yaşa-
yırmış. Amma şura hökuməti gələndən sonra di-
gər qaçaqlar kimi ona da amnistiya verilib. Hətta 
ona NKVD adlanan idarədə işləmək də təklif olu-
nub. Lətif Binnətlə görüşmək istədiklərini deyən-
də isə Qurban ayağa qalxdı:

 - Siz gedin, Xan qızı bulağının yanında məni 
gözlüyün. Mən Binnəti götürüb gətirəjəm ora, bir 
yerdə neyləmək lazımdı, məsləhətləşərik.

 Nobellə Lətif bir-birinin üzünə baxdılar. İnan-
mırmış kimi təəccüb elədilər. Ancaq Qurbanın de-
diyini çevirmək də olmazdı...

 Bir saat sora Xan qızı bulağından beş-on metr 
aralıda gözlərini həbsxana tərəfə dikən Lətiflə No-
bel Binnətin Qurbanla və bir silahlı əsgərlə onlara 
tərəf gəldiklərini gördülər. Görüş çox uzun sür-
mədi. Binnət Şükürə qarşı heç bir artıq hərəkətə 
yol verməməyi dönə-dönə Nobelə tapşırdı:

 - Bu vəziyyətdə sənin əsas vəzifən ailəmizə sa-
hib çıxmaqdı. Bacın, qardaşların hələ uşaqdı. Sən, 
maşallah, böyümüsən, buğun-sabah bığın da çıxa-
jaq. Ağıllı, səbirli olmaq lazımdı. Otur evdə, bacı-



Nur dərəsi

205

nı, qardaşlarını yığ başına, mən gələnə qədər evə 
böyüklük elə. Qalan məsələləri Lətif əminlə Vəli 
əmin həll eliyəjəklər. 

 Sonra Lətifi bir qədər kənara çəkdi:
 - Camal bəylə görüş, onun məsləhətinə qulaq 

as. Camal bəy dünyagörmüş, ağıllı adamdı. O nə 
desə, dedikləri yolla gedin. Camal bəydən soruş, 
məsləhəti olsa Həmidə xanımla, lap lazım olsa Ba-
kıya gedib Hacı Zeynalabdınla görüş. Vəziyyəti 
de, onlar nə desə gəl Camal bəyə də de, Qurban 
bəyə də. Lazım olanda Qurban bəy səni yenə mə-
nimlə görüşdürər. 

 Beləcə, ayaqüstü görüş başa çatdı. Qurban 
əsgərlə bırlikdə Binnəti həbsxanaya qaytardılar. 
Lətiflə Nobel atlarını minib kəndə gəldilər. Lətif 
atasının dediklərini Nobelə xatırladıb ona evdən 
bayıra çıxmamağı tapşırdı. Özü isə vaxt itirmədən 
atını minib Gülablıya, Camal bəylə görüşməyə 
getdi.

 Camal bəy Binnətin həbs olunmasından xəbər-
dar idi. Şükürün bu hərəkətinin ona da çox pis tə-
sir elədiyini, amma bu şura hökumətinin işlərinə 
qarışmağa çətinlik çəkdiyini dedi:

 - Hələ utanmaz-utanmaz mənə də xəbər gön-
dərib ki, Binnətin işinə burnumu soxmuyum. Yox-
sa məni də kulak eliyib göndərər onun yanına. Bax 
bu yerdə atalarımızın dediyi söz yerin alır. Atala-
rımız deyərdi ki, gədadan bəy olmaz, muzdurdan 

ağa! Zatı qırıq adamdan nə gözləyəsən? Zatı-kökü 
nədi ki, Şükür özü də nə ola? Bir adam ki, ömür 
boyu ona çörək verən, onu oxudub təhsil verən bir 
adamın, özü də Binnət kimi bir adamın üzünə ağ 
ola, beləsindən hər cür gədalıq gözləmək olar. 

 Lətif Binnətin dediklərini Camal bəyə çatdırdı. 
Camal bəy:

 - Hacıyla görüşməyin bir xeyri olar, olmaz, 
bilmirəm. - dedi. - Bu saat onun özünün bütün 
mülklərin əlindən alıb, qoyublar quru yurdda. Le-
nin deyir ki, xüsusi mülkiyyət qadağandır, hamı-
nın mülkiyyəti ümumi xalqın malıdı və dövlətin 
xeyrinə müsadirə olunmalıdır. - Camal bəy ayağa 
durdu, var-gəl elədi,- elə bil Lenin gəlib Hacıyla, 
ya mənimlə şərikli mülk qurub ki, indi də əlimiz-
dən alır. Amma Həmidə xanımla görüş, gör o nə 
deyir. Qorxuram mən bu işə qarışam, qaş düzəlt-
diyim yerdə vurub göz çıxardam. 

 Lətif vaxt itirmək istəmirdi. “Dəmiri isti-isti 
döymək lazımdır” deyib Camal bəyin yanından 
atını birbaşa Kəhrizliyə çapdı. Həmidə xanım 
Binnətin həbs olunduğunu eşidəndə necə əsəb-
ləşdisə, kəlağayısının başından düşdüyünü belə 
hiss etmədi. Adətin ziddinə olaraq Lətiflə üzü və 
başı açıq söhbətini davam elədi. Şükürlə olan ha-
disədən başlamış Şuşadakı görüşə qədər bütün 
olanları Həmidə xanıma ətraflı danışdı. Həmidə 
xanım, bir stəkan çay içib onu gözləməsini xahiş 

edərək başqa otağa keçdi. Xeyli müddət keçəndən 
sonra, əlində bükülüb plomblanmış bir məktubla 
gəldi:

 - Get Bakıya. Soraqla, Hacı Zeynalabdını tap. 
Onun bu işdə başqa kömək eləməyini gözləmirəm. 
Onun özü indi çox çətin durumdadı. Amma sənə 
kömək eləsin, doktor Nərimanla görüş. Doktor bu 
hökümətin adamıdı. Məktubu ona verərsən. Qala-
nıyla işin olmasın.

 Elə bu an içəri daxil olan xidmətçi üzünü Hə-
midə xanıma tutaraq:

 - Cəlil bəy gəldi, - dedi.
 Həmidə xanım sevincək Cəlili qarşılamaq üçün 

həyət qapısına tərəf çıxdı. Faytondan enən Mirzə 
Cəlil Məmmədquluzadə ilə görüşdülər. Xoş-beş-
dən sonra Mirzə Cəlil:

 - Kəlağayın hanı? Sən belə başıaçıq evdən çıx-
mazdın?- deyə soruşdu. Həmidə xanım əlini başı-
na apardı:

 - Bay!... Ayıb ola, kişiynən də bayaqdan belə 
söhbət edirmişəm ey... Biabır olduq, - deyib, cəld 
evə girdi. Kəlağayısını başına örtüb, Lətiflə bir-
likdə çıxdılar. Həmidə xanım Mirzə Cəlili Lətifə 
göstərib:

 - Cəlildi, Cəlil Məmmədquluzadə. Həm də 
Molla Nəsrəddin! Yəqin jurnalın görmüsən!

 - Hə, Binnət Bakıdan tez-tez alıb gətirirdi, oxu-
yurduq.- Lətif dedi.

 Binnət adını eşidən Mirzə Cəlil dərhal soruşdu:
 - O bizim dostumuz Binnətmi? Tanıyırsanmı 

onu? Hardadı, nəylə məşğul olur?
 Həmidə xanım acı-acı gülümsündü: 
 - Lətif Binnətin qardaşıdı. Binnəti həbs eliyib-

lər. Şuşada türmədədi. 
 Mirzə Cəlil əlindəki əsanı bir dəfə yerə vurdu:
 - A kişi, nə qədər yazırıq, nə qədər deyirik, bu 

millət düzəlmir ki, düzəlmir. İndi də Leninin dek-
retlərindən istifadə edib bir-birimizə belə qənim 
kəsilirik. 

 Hər üçü evə keçdilər. Mirzə Cəlil Təbrizdəki 
vəziyyətdən, jurnalın orda nəşri ilə bağlı problem-
lərdən danışdı. Söz arası Hüsüdən də söhbət düş-
dü. Mirzə Cəlil Hüsünün igidliyindən danışdı:

 - Şeyx Məhəmməd ağanı öldürən kazaklara 
bir turp eşib ki, indi Rusiyaya qaçan qaçır, qaça 
bilməyən də qaldığı yerdən başın çölə çıxarmağa 
qorxur. Hüsü deyib ki, İranda nə qədər kazak əs-
gərləri varsa, hamısın öldürməsəm, ürəyim soyu-
maz. Zatən o əsgərlər də çar hökumətindən qalma 
əsgərlər idi. İndi şura hökuməti onları müdafiə də 
eləmir. İranda Şeyxin ölümündən sonra Rza adlı 
bir palantikən nəslindən olan mehtəri İngilislər 
İrana şah eləmək istəyirlər. Yəni ki, kim olur-ol-
sun, türk olmasın, onların siyasətinə qulluq eləsin. 
Ona görə də neçə illər həmin Rza Pəhləvi deyilən 
gədanı mehtər adı altında öz səfirliklərində sax-

layıb, təlimatlandırırmışlar. Nə isə, indi deyin 
görüm Binnət bəyi niyə tutublar? Axı o, mənim 
zənnimcə, siyasətə-flana qarışan deyildi. Özü də 
mütəfəkkir adam idi. Şura hökuməti, şəxsən Le-
nin belə adamlara çox qiymət verir...

 Həmidə xanım Binnətin Şükürlə olan mü-
naqişəsindən başlamış həbsinə qədər baş verən-
ləri Mirzə Cəlilə danışdı. Vəziyyəti tam müfəssəl 
öyrəndikdən sonra Mirzə Cəli ayağa qalxdı:

 - Bax, belə-belə işlərimizə görə nə burda 
müstəqil cümhuriyyətimizi qoruyub saxlaya bil-
dik, nə də İranda istəyimizə nail ola bildik. İndi, 
pis-yaxşı, deyilənlərə inansaq, şura höküməti bi-
zim müstəqilliyimizə toxunmayacaq, sadəcə, bir 
ittifaq qurub, o ittifaqda hər xalq öz dövlətini idarə 
edəcək. Di gəl, yerlərdə özümüz-özümüzə qənim 
kəsilmişik. Bu saat ermənilər Lenindən tələb eli-
yirlər ki, ermənilərin qədim torpaqlarını türklər 
onların əlindən alıb, gərək qaytarıb verilsin on-
lara. Naxçıvanı da, Zəngəzuru da, Qarabağı da 
qədim erməni torpağı kimi onlara verməyi tələb 
edirlər. Bu boyda həngamə başımızda varkən, 
bir-birimizi məhv eləmək üçün hər vasitəyə əl atı-
rıq. Nə var, nə var, kimsə məndən hörmətlidi, onu 
hörmətdən salım ki, mən hörmətli olum. Bu xis-
lətimiz bizi məhvə aparır, Həmidə xanım. Bunun 
qabağın almaq lazımdı. 

 Xeyli söhbətdən sonra Mirzə Cəlil də məsələ-

nin doktor Nərimana çatdırılmasını ən düzgün 
tədbir hesab elədiyini dedi:

 - Doktor indi Azərbaycanın Xalq Komissarla-
rı Sovetinin sədridi, həm də İnqilab Komitəsinin 
sədridi. Leninlə də çox yaxındılar. Belə işlərin qar-
şısın alsa, ancaq o ala bilər. 

 Sonra Mirzə Cəlil bura birbaşa Təbrizdən gəl-
diyini, səhər tezdən Bakıya yola düşəcəyini bil-
dirdi. Razıılaşdılar ki, Lətif də gedib hazırlaşıb 
gəlsin, onunla birlikdə Bakıya getsinlər. Doktor 
Nərimanla görüşünü də təşkil etməyi Mirzə Cəlil 
öz öhdəsinə götürdü...

 Bakıya çatanda Mirzə Cəlil bir neçə vacib işlə-
rini sahmana saldıqdan sonra, Lətifi də götürüb 
Hacı Zeynalabdının evinə gəldi. Hacı Mirzə Cə-
lilin gəldiyini eşidib, ayağa qalxdı, onu qapı ağ-
zında qarşıladı. Otağa keçəndən sonra Mirzə Cəlil 
Lətifi də tanıdıb:

 - Sizin yaxşı tanıdığınız Binnət bəyin qardaşı-
dı,- dedi.

 Hacı Lətifi bir az suzub:
 - Binnət hardadı, çoxdandı gəlib-getmir. Biz-

nes qurtarıb, insanlığımız ki, qurtarmayıb! – dedi.
 Mirzə Cəlil Binnətin həbsi barədə məlumat 

verdi. Hacının qaşları çatıldı:
 - Bu şura höküməti pis hökümətə oxşamır. 

Yanı, oxuduqları quran olsa, avazları yaxşıdı. İndi 

mənim də bütün varidatımı əlimdən alıblar, eli-
yiblər xalqın malı. Noolar, zatən biz də qazandığı-
mızı elə xalqa xərcləyirdik də... Amma öz içimiz-
dəki bəzi o adın çəkdiyiniz Şükürdü, nədi, o cür 
adamlar əllərinə düşən fürsətdən özlərinin xey-
rinə nəsə götürmək istəyirlər. Bax buna çox ağrı-
yıram, Mirzə, çox... 

 Hacı danışdıqca, əsəbindən əlləri əsirdi. Mirzə 
Cəlil bunu hiss etdiyindən söhbəti dəyişmək istə-
di:

 - Hacı, narahat olma, su axar, çuxurun tapar. 
Binamusluğun ömrü ən çoxu qırx gün çəkər. 
Yəqin buna da əncam tapılacaq. Amma indi Bin-
nət bəyi ordan qurtarmaq üçün doktor Nərimanla 
görüşməyimiz lazımdı. Necə eliyək? 

 - Mən ona çox acıqlıyam. - Hacı ayağa durub, 
var-gəl edə-edə danışmağa başladı. - Söz də de-
mirəm. Təzə-təzə hökumətin başına keçəndə bir- 
iki dəfə görüşdüm. Ona bəzi məsləhətləri verdim. 
Amma sonra gördüm ki, mənim dediklərim qalır 
bir yanda, Leninin dediklərin eliyir. Mülklərimi 
də əlimdən alandan sonra, görüşüb deyəndə ki, 
niyə belə eliyirsən, mənə dedi ki, yoldaş Leninin 
göstərişidi. Xüsusi mülkiyyətçilik ləğv olunur, 
varlı-yoxsul məsələsi olmayacaq, nə bilim, hamı 
bərabər olacaq. Dedim o Lenin mənimlə bir yerdə 
mülk qurub ki, əlimdən də alır? Dedi, o mülklə-
rin hamısı xalqın ixtiyarına verilir. Hələ bir mənə 

minnət də qoydu ki, səni qoymuyacam həbs elə-
sinnər. İşə bax e..., varımı, dövlətimi tutub əlim-
dən alandan sonra ha türmədə oldum, ha evdə, 
fərqi nədi? Elə ondan sonra görüşmürəm onunla. 
Belə olmaz axı, heç omazsa o boyda mülkdən bir 
parça qoyardılar qalardı özümə, uşağma. Mən də 
xalqın bir kəsiyəm də... Xaricdə nə qədər banklar-
da pulum vardısa, hamısın alıb keçiriblər dövlətin 
fonduna. Elə bil şərikli mal imiş. Hələ ki, bircə bu 
evə toxunmayıblar. Deyilənə görə, onu da doktor 
qoymayıb, yoxsa evi də alıb məni küçəyə salacaq-
larmış. 

 Hacı danışdıqca sanki içinin yanğısı yüngüllə-
şirdi. Nəhayət, gəldi mətləb üstünə:

 - Nərimana demərəm, amma orda bir adam 
var, ona deyərəm, görüşdürər Lətifi. - Dönüb Lə-
tifə baxdı, - Binnət yaxşıydı, harda nə deməyin ye-
rin bilirdi. Səni bilmirəm. Nəriman indi məmləkə-
tin böyüyüdü, hökumətin başında oturub. Ona nə 
deyəcəyini, necə deyəcəyini ölçüb-biçmisənmi?

 Lətif Həmidə xanımın yazdığı məktubu göstər-
di:

 - Həmidə xanım dedi ki, məktubu ver, oxusun, 
sonra nə sual versə ona yığcam cavab ver. 

 Hacı məktubu əlinə alıb, o tərəf-bu tərəfinə çe-
virdi:

 - Ağzı plombludu ki! Hə... Həmidə xanım necə 
yazmaq lazım olduğun bilir. Nəriman da onu 

gözəl tanıyır. Məncə ən düzgünü də elə Həmidə 
xanım dediyidir.

 Hacı telefonun dəstəyini götürüb Xalq Komis-
sarları Sovetində Mircəfərlə onu bağlamağı xahiş 
etdi. Az keçmədən dəstəkdə Mircəfərin səsini eşit-
di:

 - Hacı, salam. Nə yaxşı bizi yada salmısınız?
 - Salam, ay seyid! Neyniyək, ta oturmuşuq 

daxmamızın altında, gözlüyürük görək nə vaxt 
qolumuza qandal vurub tutacaqlar bizi.

 - Hacı, nə danışırsan? Kimin həddinədi? Sən 
şura hökümətinin yolunda dinməz-söyləməz 
var-dövlətindən də keçdin. Niyə tutaq ki, səni?

 İlkin söhbətdən sonra Hacı keçdi əsas mətləbə:
 - Seyid, yadındamı, o zaman səni çar hökuməti 

axtaranda göndərdim Həmidə xanımın yanına, o 
da səni göndərmişdi Gülablıda Camal bəyin ya-
nına?

 - Yadımdadı, Hacı, heç o boyda işi yaddan 
çıxarmaq olar? Nədi, yoxsa Camal bəyə toxu-
nub-eliyirlər? Mən Ağdamdakı nümayəndəmizə 
tapşırmışam axı...

 - Yox, şükür allaha, Camal bəyə toxunmuyub-
lar, amma onun oğul qədər çox istədiyi bir adamı 
tutub salıblar içəri. İndi Həmidə xanım bir sulğuc-
lu, plomblu məktub yazıb göndərib Nərimana. 
Məktubu gətirən də həmin tutulan adamın qar-
daşıdı. Sənin köməyin lazımdı ki, onu Nərimanla 

görüşdürəsən. Eliyə bilərsənmi?
 - Niyə eləmirəm, Hacı? Mən nə karəyəm ki, sə-

nin sözünü yerə salam? Adı nədi tutulan adamın?
 - Binnət! Abdaldandı.
 - Tanıyıram onu. O vaxt Camal bəy hamıdan 

gizlətsə də, ona sirr vermişdi mən barədə. Onunla 
orda görüşmüşdüm. Niyə tutublar ki? Nəsə hö-
kumət əleyhinə bir hərəkət eləmiyib ki?

 - Yox əşi, o siyasətlə-flanla işi olan adam deyil. 
Hökümətə qarşı da heç bir şey eləmiyib. Birinin 
şəxsi intriqası varmış, o eliyib. 

 - Binnətin qardaşı gətirib məktubu dedin?
 - Hə, adı da Lətifdi!
 - Onu göndər gəlsin bizim İnqilab Komitəsinə. 

Mən yoldaş Nərimanovla danışaram, elə bu gün 
axşama kimi qəbul eliyər.

 - Sağ ol, seyid. 
 - Borcumuzdu, Hacı! Göndər gəlsin.
 Mirzə Cəlil Lətifi gətirib İnqilab Komitəsinin 

qarşısında düşürdü, Lətif qapı ağzındakı adama 
yoldaş Mircəfər Bağırovun onu gözlədiyini dedi. 
Az keçmədən Lətifi Mircəfər Bağırovun yanına 
apardılar. Lətiflə bir qədər söhbətdən sonra dəstə-
yi götürüb Nəriman Nərimanovun köməkçisi ilə 
danışdı. Az keçmədi ki, köməkçi zəng vurub saat 
beşdə Lətifin qəbul ediləcəyini bildirdi...

 Nəriman Nərimanov Həmidə xanımın yazdığı 
məktubu sona qədər oxudu. Sonra Lətifə baxdı:

- Sən Binnətin qardaşısan?
- Bəli, yoldaş Nərimanov,- deyə cavab verdi Lətif. 
 Hələ Mircəfər Bağırovun yanında olarkən qə-

bulun gerçəkləşdiyini görən Bağırov Lətifi Nəri-
manova necə müraciət etmək barədə təlimatlan-
dırmış, soruşmadığı heç bir məsələ barədə söz 
deməməyi tapşırmışdı. Odur ki, Nərimanovun 
bir neçə sualına da qısaca cavab verdikdən sonra, 
Nərimanov ayağa durdu:

 - Hələ də yerlərdə bəzi intriqaların qurbanları-
na rast gəlirik. Amma Həmidə xanıma da deyər-
sən, sabah elə bu tipli məsələlərlə bağlı Moskvaya 
gedəcəm, yoldaş Leninlə görüşəcəm. Əminəm ki, 
Binnətin də, onun kimi nahaq həbs olunanların 
da azad edilmələrinə nail olacağıq. Bu məsələni 
birdəfəlik, kökündən həll etmək lazımdı. Bir-iki 
nahaq həbs olunan adamı azad etməklə iş bitmir. 
Yerlərdə yoldaş Leninin qərarların yanlış anlayır-
lar. Odur ki, təzə bir qərar verilməsinə ehtiyac var. 
Calışıb, buna nail olmalıyıq. İndi get, mənim sa-
lamlarımı da Həmidə xanıma çatdırarsan - deyib 
Nərimanov əlini uzatdı. Lətif Nərimanovla görü-
şüb otaqdan çıxdı.

 Bu arada Şuşa həbsxanasında Binnətlə birlik-
də cəza evində olan məhbuslardan biri bütün di-
gər məhbuslara müraciət edir ki, kimdə, nə qədər 
pul varsa, bir az özünə saxlasın, qalanını bir yerə 
yığaq. Kimin imkanı varsa evdən də pul gətirt-
dirməyi xahiş edir. Məhbuslar arasında nüfuza 

malik həmin adam bildirir ki, içimizdə bir adam 
var, onu pul gücünə danışıb buraxdıra bilərik. Bu-
raxdırmaq istədikləri adamın isə adını çəkmirlər. 
Binnət Məşədi Bəxtiyara sifariş göndərib, ona Qa-
çaq Qurban vasitəsilə xeyli məbləğdə pul göndər-
məyi tapşırır. İki-üç gün ərzində məhbuslar xeyli 
miqdarda pul toplayırlar. Binnətin də gətirtdiyi 
pulu üstünə qoyub həmin məhbusa verirlər. Ge-
cənin yarısı həmin nüfuz sahibi olan məhbus Bin-
nətə yaxınlaşır. Pıçıltılı səslə deyir:

 - Biz burda o biri məhbuslarla da məsləhət-
ləşmişdik ki, bir yolla səni burdan qurtaraq. Biz 
başqa, sən başqa. Sən belə yerə düşməli kişi de-
yilsən. Burda çox böyük məbləğdə pul var. Heç 
kim bilməsin. Götür bu pulu, kimə istəsən ver, 
qoy səni burdan çıxarsınlar. Bu yerlər sənin kimi 
adamlara aid deyil.

 Söz Binnətə bərk toxundu:
 - Mənim burdakılardan nəyim artıqdı, ya nə-

yim əskikdi ki, buralar mənə aid olmasın? 
 Məhbus bir az duruxdu:
 - Sən başqa adamsan, Binnət bəy. Sənin kimi 

adam bayırda olsa, burdakı kimi min adama 
köməyi dəyər. Ona görə bu pulu səndən ötrü yığ-
dırdım. Götür, danış, işini həll elə, çıx burdan.

 Binnət bir yastıq üzünün içində qarşısına qo-
yulmuş pulu götürüb hirslə onun özünə tərəf 
itələdi:

 - Mən pulla burdan çıxa bilsəm, çoxdan eliyər-
dim. Burdakı adamların heç birindən də artıq 
adam deyiləm. Mənim verdiyim pulları da halal 
eliyirəm. Görün kimi buraxdırmaq olarsa, ona ve-
rin. Qaldı bura düşməyimə, yəqin nəsə bir səhvim, 
ya bir günahım olub ki, gəlib bura düşmüşəm. Al-
lahın ədaləti məni taparsa, çıxaram. Tapmazsa, 
deməli allah qatında da bir günahım olub. Güna-
hım olubsa, cəzamı da çəkməliyəm.

 Nüfuzlu məhbus istədi yenə nəsə desin. Bu 
dəfə Binnət pulu götürüb onun qucağına tulladı:

 - Pulu da götür, get yerinə. Bir də çevirsən, xət-
rinə dəyəjəm. Pulu götür get, bir də mənə belə şey 
demə, - deyib üzünü divara tərəf çevirdi...

 Lətifin Nərimanovla görüşündən bir aydan çox 
keçmişdi. Binnətin çıxması üçün məhbusların pul 
toplamasından cəmi bir gün sonra, axşam Nobel 
hövlnak gəlib Lətif əmisinə bildirdi ki, Bakıdan iki 
nəfər gəlib, onu soruşurlar. Lətif dərhal Binnətin 
evinə gəldi. Gələnlərdən biri türk, digəri isə er-
məni idi. Əyləşib Binnətin necə həbs olunması ilə 
bağlı sorğu-sual elədilər. Söhbətin sonunda ermə-
ni Lətifə baxdı:

 - Ha, Latif kışı, san mani tanımadın, ama man 
sanı da, Binnatı da yaxçı tanıyıram.

 Məlum oldu ki, İşxan adlı həmin erməni Ağ-
bulaqdandı. Vaxtilə Qasımın tutub gətirdiyi dörd 

erməni uşağından biridi.
 - Onda Binnat olmasaydı, bizi olduracaqdılar. 

O kişi bizi alıb verdi Keşiş Tiqrana. Ha, yadında-
mı? Ha, indi man NKVD-də işdiyiram. Siza soz 
veriram, sabax axşam Binnat kişi evinda olacax!

 İşxan dediyini elədi. Səhəri gün Leninin im-
zaladığı yeni dekretlə və Azərbaycan İnqilab Ko-
mitəsinin xüsusi səlahiyyət verən sənədi ilə Şuşa 
həbsxanasında Binnətlə görüşmüş, Binnətə də 
1905-ci ildəki hadisəni xatırlatmış, sağ qaldığına 
görə ona minnətdar olduğunu demiş və səlahiy-
yətindən istifadə edərək Binnətin qanunsuz həbs 
edildiyini əsas gətirib dərhal həbsxanadan burax-
dırmışdı. Axşamüstü evinə gələn Binnət Tərxu-
nun hıçqırtılarına, uşaqların sevinclə parlayan 
gözlərinə, sel kimi axışıb gələn qonum-qonşunun, 
kənd əhalisinin üzlərindəki içdən gələn sevinc 
hisslərinə baxıb, qəhərli boğazını arıtladı:

 - Dünyada ailə, el-oba rəğbətindən böyük 
var-dövlət yoxmuş!..

 Amma içində bütün sonrakı əzablarla dolu 
həyatı boyu onu rahat buraxmayan bir sual da 
yarandı Binnətin: “Ağzının çörəyini, əyninin geyi-
mini verdiyim, oxudub savad sahibi elədiyim bir 
müsəlman həmkəndlim məni türməyə soxdurdu, 
bir vaxtlar yaxşılıq elədiyim sıradan bir xaçpərəst 
erməni məni türmədən buraxdırdı!..” 

 Çox faciəvi bir təzad idi...

 *** 

 Şükür Binnətin azadlığa buraxılmasını həzm 
edə bilmirdi. Nəyin bahasına olursa-olsun Binnəti 
məhv etməyi planlaşdırmışdı. Həm də səbəb tək-
cə Binnətin onu şallaxlaması deyildi. Kəndin firqə 
sədrinin Binnətlə düşmənçilik etdiyinin xəbəri-
ni alan Qarakənd keşişi Tiqran adam göndərib 
gizlicə Şükürlə görüşmüşdü. Ona Binnətdə olan 
Bəylərbəyi fərmanından söz açmış, o fərmanı ələ 
keçirə bilsə Binnəti məhv etmək üçün əlində əsas 
olacağını demişdi. Sonra isə həmin fərmanı ələ ke-
çirib hökumətə yox, gətirib ona versə, iyirmi ədəd 
Nikolay onluq qızılı verəcəyini bildirmişdi. Üstə-
lik demişdi:

 - Bakıda, NKVD-da bizim hay uşaqları işlayır-
lar. Onlara da deyaram, sana komak eliyarlar. 

 Bundan sonra daha da qızışan Şükür Lətifi, 
Vəlini, Əyyubu, bibisi oğlu Qasımı, dostu Məşədi 
Bəxtiyarı və kəndin digər Binnəti sevən sakinlə-
rini müxtəlif bəhanələrlə firqəyə gətirtdirir, gah 
onlara nəsə vəd edib Binnətdən uzaq durmalarını 
tapşırır, gah da hədə-qorxu gələrək hamısını həb-
sə dolduracağı ilə qorxutmağa çalışırdı. Binnətin 
kiçik qardaşları Əlibalaya və Məcidə isə yağlı vəd-
lər verir, Məcidi Bakıdakı universitetə düzəldəcə-
yi, Əlibalanı isə firqəyə işə götürəcəyi ilə şirnik-

ləndirib ələ almağa çalışırdı. Bütün söhbətlərində 
Binnətin şura hökumətində sinfi düşmən kimi 
qeydiyyatda olduğunu, gec-tez sürgün ediləcə-
yini, əgər hökumətə kömək etməsələr onların da 
Binnətin yaxınları kimi siyahıya alınacaqlarını de-
yib, qorxu altında saxlamaq istəyirdi. Qardaşlara, 
guya onları Binnətlə bərabər məhv olmaqdan xilas 
etmək istədiyini deyir və buna inandırmaq üçün 
ailənin sonbeşiyi olan Məcidi Bakıya, universitetə 
təhsil almağa göndərdi. 

 Bütün bunlardan xəbərdar olan Binnət Şükü-
rün dediklərini eşitməyi, amma ağlını itirib onun 
dediklərini etməməyi hamıya tapşırırdı. Məcidi 
oxumaq üçün Bakıya göndərməsinə isə razılıq ve-
rib, bunun ziyanı olmadığını bildirdi:

 - Şükür bununla guya bizə olan borcunu qay-
tarmaq istəyir. Niyyəti məlumdu. Amma niyyə-
ti nə olursa olsun, göndərirsə get oxu, savad al. 
Bizim ən böyük bəlamız elə savadsızlığımızdır. - 
dedi.

 Artıq gənc bir igid kimi böyümüş Nobel isə 
Şükürün bu hərəkətlərinə dözmür, gizlicə aynalı-
nı çiyninə taxıb Şükürü öldürməyə qərar vermiş-
di. Nobelin niyyətindən xəbər tutan Lətiflə Vəli 
onu bu fikirdən daşındırmaq üçün çox çalışdılar. 
Lakin Nobeli fikrindən döndərə bilmədiklərini 
görüb, məcburiyyət qarşısında Binnətə hər şeyi 
bildirdilər. Binnət oğlunu qarşısına alıb öyüd-nə-

sihət verdi:
 - Sən elə bilirsən Şükürü oldürtmək mənim 

üçün çətindi? Amma baxıram ki, onun getdiyi 
yol gec-tez kiminsə əlində ölümünə səbəb olacaq. 
Şuşada Qaçaq Qurban da, Vəli əmin də, Məşədi 
Bəxtiyar da, ayrı nə qədər adam ma deyib ki, ra-
zılıq ver, aradan götürək. Amma mən buna get-
mirəm. Bilirsən niyə? Birincisi, müsəlmanıq, bi-
zim dinimizin buyurduğuna görə, səni öldürmək 
istədiyinə əmin olmadığın bir adamı öldürmək 
günahdı. Şükür ma pislik eləmək istəyir, amma 
öldürmək istəmir, buna heç risq də eliyə bilməz. 
Şura hökümətinə güvənib yekə-yekə danışdığına 
baxma, mənim meyidimi yolun ortasına qoysalar, 
Şükür qorxusundan yaxın gələ bilməz. Belədisə, 
bizim onu öldürməyə allah qatında haqqımız 
yoxdu. İkincisi, Şükür özü qanmır, amma kənddə 
onun dədəsi var, nənəsi var, qohum-əqrabası var. 
Biz onu öldürsək, üzdə deməsələr də hamısı için-
də qanlılıq hissi yaşadajaqlar. Mən gələcək nəs-
limə qanlı qoyub getmək isdəmirəm. Kimin güc-
lü, kimin zəif olmasından asılı olmayaraq qanlılıq 
illər boyu nəsilləri rahat yaşamağa qoymaz. İndi 
Şükürün əlinə fürsət düşüb, kənddə ayrı savadlı 
adam tapmayıb onu firqə sədri qoyublar. Şura hö-
kümətinin kənddə nümayəndəsidi. İstəyir özünü 
saydırsın. Bunun üçün də ən yaxşı variant kənd 
camaatının hörmət elədiyi öylada ilişmək, bizi diz 

çökdürməkdir. Şükür buna çalışır. Amma haqqın 
dayağı olan uca rəbbim hər şeyi görür. Bir az səbrli 
ol, bacı-qardaşlarına böyüklük elə. Sən belə eləsən 
mən bu dünyadan gözüaçıq köçərəm axı! Səbr al-
lahın doxsan doqquz adından biridir. Səbr eliyəni 
allah da sevər. Bu fikirdən daşın, otur evimizdə. 
Mən də, görürsən, Ağdama da gedirəm, Şuşa-
ya da gedirəm, bir xırda dükandan-zaddan açıb, 
qazanc əldə eləmək istiyirəm. Ehtiyatımızı yeyib, 
üstünə nəsə gətirməsək müflis olarıq. Bu işdə də 
böyük oğul kimi sənin köməyinə ehtiyacım var. 
Sən başını belə işlərə qarışdırsan, ma kim kömək 
edəjək? Təkbaşına bu çətin zamanda bu boyda 
külfəti nətər dolandıraram?

 Atasının bütün dediklərinə axıra qədər sakitcə 
qulaq asan Nobel, sözünü bitirəndən sonra atası-
nın gözləmədiyi tərzdə ayağa durdu:

 - Addə, dedin, mən də qulaq asdım. Amma 
sən də özünü yorma. Əmmələrimə də demişəm. 
Məni siyahıdan silin. Mən Şükürü cəhənnəmə va-
sil eləməsəm partlıyıb ölərəm. Siz səbr eliyin, mən 
eliyə bilmirəm, - dedi.

 Oğlunun belə kişilənməsi Binnətin içində qü-
rur hissi doğursa da, inad etməsinin hər şeyi məhv 
edəcəyini düşünüb üzünü bozartdı:

 - Kəs səsini, qırışmal oğlu qırışmal! Ağzımda 
bir quranlıq söz danışıram, ma verdiyin cavaba 
bax. Kişilik o döyül ki, namusun yolunda öləsən, 

ya tutulasan, yoldan ötən namusuna laf deyə, ya 
əl uzada. Kişilik odur ki, namusuna əl uzadanı 
məhv edəsən və ailənin də yanında olub, namu-
sunu qorumağa davam edəsən. Sən birinci yolu 
seçirsən. Bu da yarımçıq kişilikdi. Ya tam kişi 
olub dediklərimi eliyəssən, ya da səni oğulluqdan 
silərəm. 

 Binnətin son sözləri Nobelə çox ağır gəldi:
 - Sil, addə, indidən sil! Yüzasif də, Tələt də bö-

yüyüblər, o öyüdləri onlara ver. Məndən keçib. 
Ya Şükürü mən öldürəjəm, ya da bu yolda qur-
ban gedəjəm. – deyib aynalını götürüb iti addım-
larla həyətdən çıxdı. Binnət xeyli Nobelin ardınca 
baxdı. Oğlundan gözləmədiyi bu reaksiya Binnəti 
sanki şoka salmışdı. Xeyli yerində donmuş vəziy-
yətdə qaldı. Evdən çıxan Tərxun Binnəti bu vəziy-
yətdə görüb yanına gəldi:

 - Noolub, dədəsi? Niyə belə qurumusan?
 Binnət əlini uzadıb Tərxunun qolundan tutdu:
 - Gəl yanımda otur. Nobel üzümə ağ oldu.
 Tərxun qulağına inanmadı:
 - Nə danışırsan, dədəsi? Nobel səndən ötrü ca-

nın verər. Üzünə ağ olmaq nə deməkdi?
 - Elə məndən ötrü canın vermək istəyindən çə-

kindirmək istədim, üzümə qayıdıb çıxıb getdi. - 
Binnət sözləri qırıq-qırıq dedi. Tərxun yalnız indi 
anladı ki, yenə Nobelin tərsliyi tutub:

 - Həməşə deyirəm, Nobel elə bil babası Gülma-

lıdı. Dədəmi görməmişəm, amma babamın tərsli-
yi eləcə keçib Nobelə. Ağlına bir şeyi verdisə, ölər, 
eləməkdən vaz keçməz. 

 Binnət başını tərpətdi:
 - Düz deyirsən, nənəsi. Gülmalının tərsliyin 

evlənəndən sora mən də gördüm. Amma mənim 
ulu babam Həzi də höcət adam imiş. Qanımızda 
var, tərs damar tutdusa, gözünə heç nə görük-
mürmüş Həzi babamın. Elə baban Gülmalı kimi. 
Amma Həzi babam tərsliyin düşmənə eliyib, ta 
kəndçisinə, camaatına yox. İndi elə bir zamana 
gəlmişik ki, belə tərslik heç kimə xeyir gətirməz. 
Qorxuram Nobel bir qan törədib, nəslimizi qanlı 
davasına soxar. Onu dayandırmağım lazımdı.

 Binnət qalxıb məscidə, dayısı Molla Əsədin ya-
nına gəldi. Məsciddə xanımı və uşaqları ilə yır-yı-
ğış edən dayısına baxıb:

 - Dayı, niyə təkbaşına eliyirsiniz təmizlik işin. 
Məscid hamının ibadət yeridi, deyəydin köməyə 
gələydilər.- dedi.

 Molla Əsəd bacısı oğlunun üzünə baxdı:
 - Təmizlik eləmirəm, yır-yığış eliyirəm, bajıoğ-

lu.
 - Nə yır-yığış? hara gedirsən ki?
 - Hələ bilmirəm. Şükür iki əlisilahlıyla gəldi, 

dedi ki, məscidin qapısını bağla, bir də burdan 
əzan səsi gəlməsin. Cümə namazını da qadağan 
elədi. Deyir yoldaş Lenin göstəriş verib, bütün 

məscidlər də, kilsələr də bağlanır, bolşeviklər de-
yir ki, allaha inanmaq nadanlıqdı. Nə bilim, val-
lah. Allah cəzaların verər, inşaallah!

 Binnət sanki yuxu görürdü. Eşitdiklərinə inana 
bilmirdi. Bir millətin min illik etiqadının üstündən 
qələm çəkmək, onu yox saymaq nə deməkdir? 
Binnət dayısına nə deyəcəyini bilmədi. Sanki ha-
vası çatmırdı. Məscidin həyətinə çıxdı. At belində 
yoldan keçən Qasım Binnəti görüb atını məscidin 
həyətinə sürdü. Atdan düşüb Binnətə tərəf gəldi: 

 - Dayıoğlu?.. Burda neyniyirsən? Cümə də dö-
yül. Xeyirdimi?

 Binnət hələ də özünə gələ bilmirdi. Mənalı-mə-
nalı Qasıma baxdı:

- Mamaoğlu, deyəsən dünyanın axırı gəlib. 
- Nədi ki?
- Nolasıdı? Məscidi bağlıyırlar. Şükür gəlib, da-

yıma deyib ki, bu gündən məsciddə bir adam ol-
masın, azan da verilməsin. Deyir Lenin belə göstə-
riş verib. 

 Qasım adəti üzrə gülümsündü:
 - Be, ə dayıoğlu, buna görə pis olursan? Ə məs-

cid allahın evidi. O boyda qüdrəti olan allah öz 
evini qoruya bilmiyəjək? Lenin kimdi ə, allahın 
evin dağıtsın?

 Bu yerdə Molla Əsəd də məsciddən çıxıb on-
ların yanına gəldi. Qasıma baxıb acı təbəssümlə 
dedi:

 - Hə, Qasım, ta məscid qaldı sizin umudunuza. 
Mən çıxıb gedəjəm İrana, onu qorumaq qaldı sizə.

 Qasım yenə tərzini dəyişmədi:
 - Əsəd əmmə, sən də Binnət kimi danışırsan 

ey... A kişi, allahın o boyda qüdrəti var, evin qoru-
ya bilmir? Biz kimik ki, allahın evin qoruyaq?

 Bu dəfə Binnət ciddiləşdi:
 - Qasım, zarafatın yeri döyül. Doktor Nərimam 

deyirdi ki, şura höküməti millətin dininə, dilinə 
toxunmuyajaq. Deyəsən, Hacı Zeynalabdın de-
miş, bunların avazı yaxşıymış, amma oxuduqları 
quran döyülmüş. 

 Bu anda məscidin yanından keçən bir atlı Bin-
nət gili görüb atını saxladı:

 - Salaməleyküm, - deyib, Binnətin evini soruş-
du. 

 - Kimsən, Binnəti neynirsən? - deyə Qasım so-
ruşdu. Atlı Şuşadan gəldiyini, Doktor Əbdülkəri-
min ona sifarişi olduğunu deyəndə, Binnət irəli 
addımladı:

 - Atdan düş, Binnət mənəm. Doktor nə sifariş 
göndərib?

 Atlı atından enib, onlara yaxınlaşdı. 
 - Bir tərəfə çəkilək, gizli deməliyəm. 
 - A kişi, day olan olub, torba dolub! Gizli nə 

danışajıyıq ki? Bu kişi dayımdı, o da Qasımdı, ma-
maoğlu. Sözünü de, narahat olma.

 Atlı bir az duruxdu. Sağa-sola baxıb, sonra 

üzünü Binnətə tutdu:
 - Doktor dedi ki, sabah Xankəndidə iclas ola-

jaq. Moskvadan Lenin adamlar göndərib ki, burda 
öyrənsinlər, buralar ermənilərin yeridi, yoxsa bi-
zim. Orda ermənilər də olajaq, bizdən də adamlar 
gələjək. Doktor dedi ki, sabah bir-iki adamla gəl-
sinlər ora, sözümüzü Moskvadan gələnlərə deyək.

 Binnət görüşlə bağlı əlavə nələrsə öyrənmək 
istəsə də, atlı bir şey bilmədiyini dedi:

 - Mənə deyiləni dedim. Ayrı da bir şey bil-
mirəm... 

 Binnət sabahı gün tezdən Qasımla yola çıxıb, 
Xankəndinə gəldilər. İclasın olacağı yeri öyrənib 
zala daxil oldular. Səhnədə dörd nəfər oturmuş-
du. İkisi Moskvadan gələn rus, biri erməni, biri də 
Doktor Əbdülkərim Mehmandarov. Binnətlə Qa-
sım zala daxil olanda artıq diskussiya başlamışdı. 
Ermənilər sözlərini ermənicə, azərbaycanlılar isə 
türkcə deyir, yerdən tərcüməçilər ayağa qalxıb 
rus dilinə tərcümə edirdilər. Artıq aydın olmuş-
du ki, söhbət Qarabağın erməni, yoxsa türk tor-
pağı olmasından gedir. Ermənilər hay-küy salır, 
bu torpaqlarda min illərdir ki, yaşadıqlarını sübut 
etmək istəyirdilər. Doktor Əbdülkərim və yerdəki 
başqa savadlı azərbaycanlılar isə bunun əksini de-
yirdilər. Hiss olunurdu ki, Moskvadan gələn rus-
lar da çaş-baş qalmışdılar. Binnət yavaşca Qasıma 
pıçıldadı:

 - Ə, bu ermənilər bura Həzi babamın vaxtında 
köç eliyiblər. Nə üznən deyillər ki, min ildi burda 
yaşayırlar?

 - Dayıoğlu, bir dayan sən! – deyib Qasım ayağa 
qalxdı:

 - Ay yoldaş urus, olar bu erməniyə bir sual ve-
rim?

 Tərcüməçi Qasımın dediyini ruslara çatdırdı. 
Rus başı ilə icazə verdi. Qasım üzünü səhnədəki 
erməniyə tutdu:

 - A kirvə, bu yerin adı nədi?
 Erməni döyükdü:
 - Ha... Xankəntdı da!
 - Nədi?... Bərkdən de, eşitmədim.- Qasım bir 

də soruşdu. Bu dəfə erməni yüksək səslə təkrar 
elədi:

 - Ara, Xankantı li...
 Qasım əli ilə qulağına yüngül bir qapaz vurdu:
 - Zəhrimar qulağım da eşitmir ey... A kirvə, 

sallah, bir az da bərkdən de, eşidim.
 Erməni ayağa durdu, əsəbi şəkildə:
 - Ay estivas!.. Ara, Xankantı, Xankantı. Ha, 

eşitdin?
 Qasım gülə-gülə Moskvadan gələn qonağa 

baxdı:
 - Ay yoldaş urus, özü deyir ki, kəndin adı 

Xankəndidi. Yanı Xanın tikdirdiyi kənd. İndi on-
dan soruşun görün, ermənilərin xanı olub? Xan 

musurmanın olub, deməli kəndi tikdirən də mu-
surmandı. Ta bunu nə cəhl eliyirsiniz? 

 Qasımın yarıməzhəkəli bu sözlərini tərcüməçi 
Moskvadan gələnlərə çatdıranda, hər iki rus gü-
lümsünərək yanındakı erməniyə baxdılar. Ruslar-
dan biri başını yellədi:

 - Po-moemu, vse yasno, yəni ki, məncə hər şey 
aydındır! - deyib ayağa durdu...

 Yığıncaq başa çatdıqdan sonra Binnət Doktor 
Əbdülkərimlə xeyli söhbət elədi. Şükürün şura 
höküməti adından kənddə çıxardığı oyunlar, 
məscidlə bağlı dedikləri, özü də Leninin adından 
danışması əsas mövzu oldu. Doktor dərindən 
köks ötürdü:

 - Neyləmək olar? Cümhuriyyəti qoruya bil-
mədik. Avropa da, amerika da verdikləri sözdən 
qaçdılar. İndi Leninlə Atatürk tez-tez görüşürlər. 
Gözlüyürük görək, bəlkə onların danışığından 
bir şey çıxa. Hələlik əsas işiniz özünüzü qorumaq 
olsun. Yuxarıdan dəstək verən olmasa, bizlər yer-
lərdə od olsaq özümüzü yandırarıq. Moskvada 
bir erməni var, Mikoyan, həm Zəngəzuru, həm 
Qarabağı, həm də Naxçıvanı ermənilərə vermək 
üçün Lenini yola gətirmək istəyir. Deyilənə görə 
Koba da, bolşeviklərin başçısı Stalini deyirəm, 
o da Mikoyanla birləşib, Doktor Nərimanov da 
neçə dəfə Leninlə görüşüb, danışıb. Hələ konkret 
heç nə bilinmir. Bir sözlə, hər tərəfdən üstümüzə 

gəlirlər. Ümid Atatürklə Leninin danışıqlarınadı. 
Gözləyək ,görək nolur...

 Doktor Əbdülkərim onu da dedi ki, Səməd ağa 
Mehmandarovla Əliağa Şıxlinskini azad etdirmək 
üçüm doktor Nərimanov Moskvaya gedəndə, Mi-
koyan da, Stalin də çalışıblar ki, Lenin Nərima-
novun dediyin eləməsin. Amma Lenin Nəriman 
Nərimanovu çox istədiyindən elə ordaca göstəriş 
verib ki, ikisi də azad edilsinlər. Azad eliyiblər, 
amma ikisinin də dilindən iltizam alıblar ki, şura 
hökumətinə qarşı olmayacaqlar. 

 Xankənddən Abdala qayıdan Binnət yolda 
Nobelin hərəkətləri barədə Qasıma da danışdı. 
Heç vaxt ailədaxili problemləri qardaşlarına belə 
deməyən Binnət Nobelin taleyi üçün keçirdiyi 
narahatlıqdan çox sarsılmışdı. Odur ki, Qasımla 
söhbət edib həm içini yüngülləşdirdi, həm də Qa-
sımın dilinin ilanı yuvasından çıxarmağa qadir ol-
duğunu bildiyindən, bəlkə Nobeli yola gətirə bilər 
deyə düşündü. Söhbət nəticəsini də verdi. Qasım 
gedib Salmanlarda Nobeli tapmış, Şükürün bura 
gələcəyini eşidib onu gözlədiyini bilib, zorla apa-
rıb Bala kəhrizin üstündə Nobeli yola gətirə bil-
mişdi. Sonra birlikdə Binnətin evinə gəldilər. No-
bel Qasım əmisinin onun saqqızını oğurladığını 
deyib, atasına tərəf gəldi, əlindən öpüb:

 - Addə, hirsdiydim, günahımdan keç- dedi...

 ***

 Binnət baxıb görürdü ki, evin ehtiyatı, dar gün 
üçün yığdığı qızıl-gümüş tükənir. Bu gedişlə ta-
mamilə müflis olacağını, uşaqların yeməyə çörək-
ləri belə olmayacağını düşünüb, yenidən Ağdama 
gəldi. Burda atası Məşədi Novruzla siğə qardaş 
olmuş əslən şuşalı Məşədi Əzimlə görüşdü. Məşə-
di Əzimin köməyi ilə sövdəgər dükanı açıb, parça 
alverinə başladı. Bir müddət dükanı işlətdikdən 
sonra Məşədi Əzimin ona kələk gəldiyini görüb, 
heç nə demədən dükanın bütün əyər-əskiyini 
ödəyib, təhvil verdi. Bazar yaxınlığında bir ətdar 
dükanı açıb, təzə ət satmağa başladı. Təzəcə ma-
yasını götürüb qazanc əldə etməyə başlamışdı ki, 
sıra ilə tikilmiş altı dükan alışıb-yandı, Binnətin 
ətdar dükanı da yanan dükanlardan biri idi. Bur-
dan da əli boşda qaldığını görən Binnət bu dəfə 
əllaf dükanı açıb taxıl alverinə başladı. Bir neçə 
aydan sonra isə şura hökumətinin qərarı ilə bütün 
əllaf dükanları bağlandı. Yenə əli boşda qaldığını 
görüb, İrandan gəlmiş Məşədi Əliheydər adlı bir 
şirniyyat ustası ilə danışıb Ağdam bazarının ya-
nında xeyli xərc çəkib peçenyə sexi açdı. Məşədi 
Əliheydərin evi olmadığına görə onun yaşaması 
üçün Binnət dükana bitişik bir mənzil də tikdir-
mişdi. Mənzilin girişi isə birbaşa dükandan idi. 
Məşədidən şübhələnən Binnət bir gecə gizlicə 

gəlib Məşədi Əliheydəri bir rus qadınla otağın-
da yaxalayır. Süfrənin üstündə çaxırı, cürbəcür 
şirniyyatları görüb, dükanı murdarladığına görə 
gecə ikən onu dükandan qovur. Sonra isə dükanın 
murdarlandığını düşünüb onu işlətməkdən vaz 
keçir. Məşədi Əliheydərin köməkçisi olmuş Möh-
sünə nisyə dövr edir. Lakin Möhsün də dükandan 
xeyir görmədiyini bəhanə edib Binnətin borcunu 
qaytarmır.

 Əl atdığı bütün işlər ona gəlir gətirmək əvəzinə 
əlindəki mayanı da tükəndirdiyi bir zamanda, 
gözlənilmədən Binnətin azadlığa buraxılmasında 
yardımçı olan ağbulaqlı erməni İşxan bir axşam 
Binnətin evinə gəldi. Artıq Moskva ermənilərin 
torpaq iddiasına yekun vurmuş, Zəngəzur Ermə-
nistana verilsə də, Nəriman Nərimanovun səyi 
və Mustafa Kamal Atatürkün qətiyyəti sayəsində 
Naxçıvan da, Qarabağ da Azərbaycanın tərkibin-
də qalmış, ancaq Qarabağda yaşayan ermənilərə 
Muxtar Vilayət təsis edilmişdi. İlbəil ermənilərlə 
azərbaycanlılar arasında münasibətlər normallaş-
mağa doğru gedirdi. Şura höküməti xalqlar ara-
sında dostluğa zərər vuran hər cür addıma ciddi 
reaksiya verir, milli ədavət yayan hər kəsi dərhal 
həbs edirdi. Belə olduğu təqdirdə İşğanın Binnətə 
qonaq gəlməsində təhlükəli bir şey yox idi. İşxa-
nın NKVD-də, yəni Daxili İşlər Xalq Komissarlı-
ğında işləməsi isə onun təhlükəsizliyi baxımından 

əlavə zəmanət yaradırdı. 
 İşxan Binnətlə ətraflı söhbət edib, durumunu 

müfəssəl öyrəndikdən sonra dedi:
 - Binnat kişi, sanin haqqında yenə dosyelar 

galir. Kardaşım İshaq da NKVD-da işdiyır, pol-
kovnikdi. Maktublara baxır. Daxil olan butun 
dosyeları birinci İshak gorur, li. Ha, indi man Ağ-
bulaxa galirdim deyana İshak dedi ki, Binnat kişi 
ila görüş. San bilmirsan, o vaxt Qasımın tutub ga-
tırdığı uşaxların ikisi bız idıx, İshak va man. Ha, 
İshak dedi ki, Binnat kişi ila görüş, deynan ondan 
yena dosye yazırlar. Dedi ki, o kişi mard adamdı. 
O vaxt bizi da o kutardı. İndi İshak dedi ki, Bin-
nat kişiya de, uşaklarını da goturub galsin Bakıya. 
Burda uşaxları maktabda hokumat hesabına oxu-
yar, özüna da yaxşı bir iş duzaldarıx, ev da verdi-
rarıx, raxat yaşayar. Vallax, İshak deyir ki, o taxar 
bir kişiya niya duşman kasılıblar, bilmiram. Na 
deyirsan, gedirsanmı Bakıya?

 Binnət İşxanın sözlərindən təsirlənmişdi. Qan-
daşları hesab etdiyi bəzi adamların ona addım-
başı zərər vurması müqabilində bir erməninin 
vaxtilə elədiyi yaxşılığı unutmaması, hətta imkan-
larından istifadə edib ona dəstək vermək istəməsi 
bir tərəfdən onu rahatlasa da, digər tərəfdən içini 
göynədirdi. Təbii ki, erməninin çıxarı olmasa bu 
yaxşılığı etmək istəməzdi. Hansısa bir məqsədinin 
olması şəksiz idi. Xüsusilə, Keşiş Tiqranın, Bin-

nətin həbsindən sonra onu axtarmaması, ondan 
uzaq qaçması bir daha Binnəti əmin etmişdi ki, 
ermənilərə inanmaq olmaz. Onlar nə edirlərsə öz 
çıxarları üçün edirlər. Bununla belə, qandaşlarının 
ona münasibəti ilə erməni gədələrinin münasibə-
tini müqayisə edib, daxilən əzab çəkirdi. İşxanla 
İshakın təklifinə isə dərhal cavab vermək istəmə-
di. Düşünüb, daşınıb, sonra qərarını bildirəcəyini 
dedi. İşxan Binnətə bir ünvan verdi:

 - Kararını veranda bura bir tel vur. Sana bir 
qruzovoy maşın göndararıx, uşaxları yığıb içina 
galarsan Bakıya, li!

 Bakıya getməyin onun xilas yolu olduğunu 
başa düşməsinə, uşaqların oxuması üçün də yaxşı 
imkan yaranacağını düşünməsinə rəğmən Binnət 
həm bu təklifin bir erməni dığasından gəlməsini 
həzm edə bilmədi, həm də bunu kənd camaatının 
qorxub qaçmaq kimi qiymətlindirəcəyini düşün-
dü. İşxanın verdiyi ünvan yazılan kağızı cırıb tul-
ladı. 

 Beləcə həyatını Abdalda davam etdirən Binnə-
ti, günlərin birində aldığı daha bir acı xəbər sar-
sıtdı. Beyləqandan gələn Qasımı Haramı düzündə 
güllə ilə vurmuşdular. Güllə başından dəymiş və 
Qasım yerindəcə keçinmişdi. Çox sonralar məlum 
oldu ki, Qasımı yanlışlıqla vurublar. Əslində bir 
qaçaq-quldur dəstəsi başqa bir adamı öldürmək 
üçün gözləyirmişlər. Qasımı həmin adam hesab 

edib güllə atıblar. Gülləni atan adam vurduğunun 
Abdal Qasım olduğunu biləndə başına ikiəlli qa-
paz vurub, böyük günah elədiyini demiş, ancaq 
olan olmuşdu. Məşədi Novruzun ölümündən və 
Molla Əsəd dayısının kəndi tərk edib gizli yolla 
İrana getməsindən sonra onunla həmdərd olan 
çox az sayda adamlardan birinin, Abdal Qasımın 
da ölümü Binnəti çox sarsıtdı. Qasımın cənazəsini 
gətirdilər, dəfn elədilər. Onu kimin öldürdüyünü 
isə nə qədər araşdırsalar da, öyrənə bilmədilər. 
Yalnız çox sonralar həmin hadisənin şahidi olmuş 
adamlardan biri Qasımı vuran adamın adını çək-
miş, səhvən vurulduğunu və kimin vurduğunu 
danışmış, söhbət gəlib Abdal camaatına da çat-
mışdı. Ancaq gülləni atan adamı axtarsalar da, 
onun artıq həyatda olmadığını öyrənmişlər. 

 Uzun müddət dükan-bazar işindən kənarda 
qalan, batmanla gələn dərdlər toplusu altında 
qalan Binnət Ağdamda hökumətin dükan pay-
ladığını eşidib, Ağdama gəldi, bir dükan götür-
dü. Sonra dükanlara hökumət tərəfindən nisyə 
mallar buraxıldı və Binnət bu minvalla ticarətini 
genişləndirməyə başlamışdı ki, Leninin, ardınca 
Nəriman Nərimanovun ölümündən sonra Şükür 
yenidən Binnətə qarşı açıq hücumlara başladı. 
Şükür öyrənmişdi ki, əvəlki həbsində Binnəti Nə-
riman Nərimanovun Leninə müraciətindən son-
ra buraxıblar və buna görə Şükür xəlvəti olaraq 

Binnətə qarşı yeni kompramatlar yığsa da, açıq-
da ona toxunmaqdan çəkinirdi. İndi isə Leninin 
də, Nərimanovun da yoxluğunda yenidən Binnə-
ti həbs etdirmək fikrinə düşdü. Gecənin birində 
on bir nəfər əli silahlı adamlarla Binnətin evinə 
basqın edildi. Evdə divarlardan başqa hər şeyi yı-
ğıb faytonlara yüklədilər. Hökumətdən Binnətin 
qolçomaq olduğuna görə həbs edilməsi haqqında 
göstəriş gəldiyini və bütün əmlakının dövlətin 
xeyrinə müsadirə olunduğunu dedilər. Binnətin 
qollarını bağlayıb evdən çıxarmaq istəyəndə qapı-
nı açıb içəri girən Şükür gülə-gülə Binnətə baxdı:

 - Hə, Binnət kişi, halındı, dəmin? Demişdim ki, 
səni məhv eliyəjəm. 

 Dönüb silahlılara baxdı:
 - Bu nədi belə? Gümüş qübbəli çarpayılar, xə-

li-gəbə, yorğan-döşək, gümüş samovar, hamısı 
evdədi. Bəs nəyi müsadirə edirik biz? Onların ha-
mısı bu kənddəki proletarların qanı bahasına alı-
nıb. Hamısını yığışdırın. 

 Əsgərlər yenidən evlərə doluşdular. Nə var-
dısa hamısını yığışdırıb çöldəki faytonlara yüklə-
dilər. Körpə Təyyarın altındakı balaca döşəkçəni 
çəkəndə Binnət dilləndi:

 - İnsafınız olsun, ö körpə sətəlcəm olar. Barı 
ona dəymiyin.

 Əsgər çevrilib Şükürə baxdı. Şükür əlindəki 
qamçını havada yellədi:

 - O qədər proletar balasını soyuqdan dondu-
rub ki... İndi də qoy onun balası donsun. Götürün, 
- dedi.

 Hər şeyi daşıyıb faytonlara yığandan sonra 
Şükür əsgərlərə döşəməni sökməyi əmr etdi. İç 
otaqlardan birinin döşəməsinin altındakı qızıl-gü-
müş küplərini görəndə Şükürün gözləri işıqlandı. 
Küplərin yanında isə yumru dəmir qabı görüb, əs-
gərdən ona verməyini tələb etdi. Dəmir qabın ağ-
zını açdı, içindəki kətan parçanı çıxarıb Qarakənd 
keşişi Tiqranın dediyi, Şah İsmayıl Xətainin imza-
ladığı və möhürlədiyi fərman olduğunu gördü:

 - Mən deyəndə ki, Binnət köhnə bəylərdəndi, 
qaniçən qolçomaqdı, proletariatın düşmənidi, de-
yirdilər sübut. Bu da sübut. Özü də elə-belə bəy 
yox e... Bəylərbəyi!

 Evin içində, həyətdə bütün olanları, qızılları, 
gümüşləri faytonlara yükləyib, Binnətin də qol-
larını bağlayıb, götürüb getdilər. Çıxanda Binnət 
Nobelə tərəf döndü:

 - Annən, bajı-qardaşların sa əmanət - deyib əs-
gərlərin müşayiəti ilə faytona mindi. Qonşu evlər-
dən, hətta qardaşları Lətif, Əyyub belə evə basqı 
olduğunu bilsələr də, Şükürün qorxusundan heç 
kim yaxına gəlmədi. Şükür və əsgərlər Binnəti gö-
türüb gedəndən sonra Nobel hirsini boğa bilmədi:

 - Vaxtında qoymadılar bu binamusu cəhən-
nəmə vasil eliyim. Bu da bu...

 Ağdam məhkəməsində üç gün sonra Binnətin 
haqqında sibirə sürgün qərarı çıxarıldı. Ailəsi ilə 
görüşməyə belə icazə vermədilər və Yevlaxa, Yev-
laxdan məhbus vaqonu ilə Bakıya, ordan da kim-
sənin yaşamadığı, sibirin harası olduğunu belə 
bilmədiyi meşəlik, soyuq bir əraziyə göndərdilər. 
Ən diqqətçəkən isə o idi ki, Binnətin evindən mü-
sadirə olunan qızıl-gümüş və Şah Xətainin fərma-
nı onun qurama cinayət işinə əlavə edilməmişdi. 
Abdal kəndindən olan üç nəfər, əvvəlcədən Şükü-
rün hazırladığı adamlar məhkəmədə üzünə du-
raraq ifadə vermişdilər ki, Binnət onlara at, silah 
alıb verirmiş və deyirmiş ki, erməni kəndlərinə 
hücum eləyib, erməniləri öldürsünlər. İttiham da 
buna uyğun verilmişdi: “Sovet hakimiyyətini için-
dən sarsıtmağa yönəlmiş hərəkət, millətlərarası 
ədavəti qızışdırmaq!”

 Binnətin həbsindən sonra yaxınları, hətta qar-
daşları belə, onun evinə gizli gəlir, xırda əşyalar, 
qazan, çaydan, döşək, yorğan kimi vacib ehtiyac 
olan əvadanlıqlar gətirib verir və adını kiminsə 
yanında çəkməməyi xahiş edib gedirdilər. Kəndin 
köklü nəsillərindən olan Kərbalayı Süleymanın 
uşaqları isə ailəyə kömək etmək istəsələr də, Şü-
kürdən çəkinib, kömək etmək fikrindən vaz keçir-
dilər. Binnətlə şəcərə qohumu olan Kərbalayı Sü-
leymanın nəvələri bir yerə yığışıb qərara gəldilər 
ki, böyüklərlə də məsləhətləşib Binnətin qızı Sə-

riyyəni qaçırsınlar. O zaman Səriyyənin on üç yaşı 
vardı. Uşaqlar bunu böyüklərə məsləhət edəndə, 
onlar da razılaşdılar ki, Şükür bir naməhrəm ada-
mı öyrədər, qıza sataşdırar, o zaman kənddə qan 
su yerinə axar. Qərarlaşıb ailənin böyük oğlu Sü-
leymanın əli ilə Səriyyəni qaçırdılar. Lakin qaçırıl-
mış on üç yaşlı Səriyyəni Süleymanın anası Şəkər 
on altı yaşına qədər öz yanında saxladı və onun 
hələ uşaq olduğunu deyib Süleymanın yanına 
buraxmadı. Kərbalayi Süleymanın nəvələrinin 
bu hərəkətini Nobel də, Yüzasif də qeyrətlərinə 
sığışdırmayıb, gəlib Süleymangilin böyük ot taya-
sına od vurmuşdular, az qala ev də yana bilərmiş, 
amma camaat tökülüb söndürüb. Bundan son-
ra Süleymanın anası Şəkər xanım gecə ikən Bin-
nətin evinə gəlib, Tərxunu inandırır ki, Binnətin 
düşmənlərindən qorumaq üçün qaçırdıblar qızı.
Tərxuna söz verib ki, qızın on altı yaşı olana qədər 
öz yanında saxlayacaq və Süleymanla görüşmələ-
rinə imkan verməyəcək... 

  Yüzasifin xatirə dəftərindən:

 “Atamın həbs olunması kənd camatını da, qo-
humları da, hətta əmilərimi də çox qorxutmuşdu. 
Əmilərimdən biri Şükürə, satmaq adı ilə yəhər-
li-yüyənli bir at bağışladı. O biri əmim yemək-iç-
mək təşkil edib bir başqasının evində Şükürə qo-

naqlıq verdi. Digəri Şükürə çox bahalı bir kostyum 
alıb bağışladı. Xülasə, hər şey edirdilər, taki Şü-
kür onlara toxunmasın. Ancaq atamın əmisi oğlu 
Vəli o biri qohumlardan fərqlənirdi. Şükürə xəbər 
göndərmişdi ki, onun evinin qabağından keçib 
getməsin. Keçsə onu güllələyəcək. Şükür Vəlidən 
çəkindiyinə görə dediyinə əməl edirdi, hətta Vəli 
əmimlə qohum olmaq istədiyini demiş, Vəli əmim 
qəti şəkildə rədd etmişdi. Bundan sonra Şükür 
yuxarıların əli ilə Vəli əmimi də kənddən sürgün 
etdirdi. Vəli əmimin Özbəkistana sürgün edildiyi-
ni çox sonralar, Stalin öləndən sonra bildik, tapıb 
görüşdük. Bir neçə dəfə ailəsi, oğlanları İmanla, 
İslamla Abdala da gəlib-getdilər. Şükür Əlibala 
əmimi də ələ almağa çalışmışdı. Buna nail olma-
yanda onu da həbs etmək istəyirdi. Bundan xəbər 
tutan Əlibala əmim gizlicə kənddən qaçdı. Uzun 
illər sonra onun da Kislovodsk şəhərinə qaçdığını 
və orda gizləndiyini öyrənib, axtarıb tapdıq.

 Atamın tutulmasından ürəyi soyumayan Şü-
kür evimizin həyətində olan-qalan nə vardısa, on-
ları da müsadirə etmək üçün yenə evimizə gəldi. 
Həyətdə qalan xırda heyvanları, öküzü, öküzün 
arabasını, bir uzunqulağı, həyətdə əlinə keçən 
dəhrəni, baltanı, yabanı, beli, zirzəmidəki kəndiri 
belə müsadirə etdirdi. 

 Bir gün xəbər gəldi ki, hökumət ehtiyacı olan 
ailələrə ucuz qiymətə heyvan satır. Anam Nobelə 

gizlincində saxladığı puldan çıxarıb verdi ki, ge-
dib bir uzunqulaq alıb gətirsin. Nobelə deyiblər 
ki, sənin atan “kulak” olduğuna görə sizə sata 
bilmərik. Məcbur olan Nobel Əsəd adlı bir kən-
dçimizə deyib, onun adına bir uzunqulaq alıb gə-
tirdi. Bir neçə gündən sonra həmin Əsəd gəldi ki, 
uzunqulağı aparıb verəcəm hökumətə, qorxuram. 
Həm də bildirdi ki, gəlib evimdən oğurlayıb apar-
dığınızı deyəcəm. Məcbur olub uzunqulağı həmin 
Əsəd kişiyə verib dedik ki, al, uzunqulaq sənin ol-
sun, amma gedib heç kimə bir söz demə.

 Evimizdən bir qədər aralı, meşənin içində beş 
ədəd arı pətəyimiz var idi. Atam o pətəkləri Bakı-
da düzəltdirib gətirmişdi. Anam dedi ki, gedib bir 
mərdimazar Şükürə desə ki, orda arı pətəkləri var, 
gəlib onu da aparacaq. Bir adam tapsaydıq, verər-
dik ona, yarı-yarıya şərik olardıq. Qonşumuzda 
yaşayan, oruc tutub, namaz qılan Gülmalı adlı ki-
şiyə bunu deyəndə, sevinib dedi ki, verin mənə. 
Arı pətəklərini ona verdik. Bal vaxtı əlimizə bir 
ləyən alıb gecə yarısı getdik Gülmalı kişinin evinə. 
Dad-aman elədi ki:

 - Hökumət duyuq düşüb ki, sizin pətəkləri-
niz bizdədi, borc tapıb, rüşvət verib canımı güclə 
qurtarmışam. İndi balın hamısını satıb o borcuma 
qaytaracam. 

 Beləcə, arı pətəklərimiz də onun güdazına 
getdi. Gülmalı kişinin elədikləri bununla da bit-

mədi. İki çuval yeri taxıl əkinimiz var idi. Bilirdik 
ki, taxılı biçib evə gətirən kimi Şükürün adamları 
gəlib onu da əlimizdən alacaqlar. Ona görə yenə 
məcbur olub həmin Gülmalı kişiyə dedik ki, taxılı 
biçək, gətirək onun anbarına yığaq, az-az götürüb 
üyüdərik. Gülmalı kişi də razılıq verdi. Danışdıq 
ki, biz buğdamızı ayrıca bir yerə yığaq, hər dəfə 
biz gəlib iki çuval götürəndə, bizim buğdadan iki 
çuval da Gülmalı kişi götürsün. Buğdanın yarısını 
qurtarmamışdıq ki, bir də gedəndə Gülmalı kişi 
bizi həyətdən qaytarıb dedi ki, gəlib anbarımda-
kı bütün buğdanı mənim ayağıma yazdılar, onun 
vergisini tələb etdilər. Mən də sizin qalan buğda-
nın üstünə öz buğdamdan da qoyub, verdim hö-
kumətə.

 Sonrakı il zəmimiz olmadığına görə Nobellə 
mən gedib başqa adamların zəmisini biçir, döyür, 
zəhmət haqqına da buğda alırdıq. Öküzümüz 
olmadığına görə isə bizə düşən taxıl dərzlərini 
döymək üçün Talıb oğlu Hüseyn adlı bir kişi ilə 
danışıb, onun öküzləri ilə taxılımızı döydük, haqq 
olaraq da samanı Hüseyn kişiyə verdik. Buğdamız 
hazır olanda Hüseyn kişi dedi ki, gəlib evinizdə 
tutsalar əlinizdən alacaqlar. Gətirin yığın mənim 
saman tayamın altına. Lazım olduqca gəlib az-az 
götürərsiniz. Böyük bir xaral tapıb, taxılı xarala 
doldurub qoyduq saman tayasının altına. Bir-iki 
dəfə götürüb dəyirmanda üyütdük, qışda Hüseyn 

kişi xəbər göndərdi ki, tez gəlin. Nobellə getdik 
ki, guya heyvanlar tayanı dağıdıb, taxıl da dağılıb 
yerə. Taxılı yenidən xarala yığdıq. Ancaq taxılın 
yarıdan çoxu yox idi. Nobel taxılın qalanının har-
da olduğunu soruşanda Hüseyn kişi and-aman 
elədi ki, bir qramına da əl vurmamışam, yəqin 
siçan yeyib. Bu da yetməzmiş kimi, Hüseyn kişi 
bizə öküz verməyini, buğdamızı saxlamağı, iş-
ləyəndə geyinmək üçün verdiyi köynəyi, çarı-
ğı hesablayıb, qalan taxılı çəkərək, on iki put da 
taxıl borcumuz qaldığını deyib, bizdən taxıl istə-
di. Tələtə iki ay yedirtdiyi çörəyi də halal etdiyini 
deyəndə Nobel əsəbləşdi. Mən bilmədim ki, No-
bel niyə əsəbləşdi. Ancaq sonradan öyrəndim ki, 
bundan neçə ay əvvəl balaca qardaşımız Tələti 
özü ilə, guya dəmirçilik edib pul qazanmaq adı 
ilə Kürlə Arazın qovuşduğu yerə qədər qapı-qa-
pı gəzdirib, qonaq olaraq qaldığı evlərdən tezdən 
durub həyətdə əllərinə keçəni götürüb qaçırmış. 
Bir evdən dəhrəni göstərib onu götürməyi Tələtə 
tapşırsa da, Tələt evində qonaq qaldığı, çörəyini 
yediyi adamın həyətindən oğurluq etməmiş, buna 
görə on üç yaşlı Tələti möhkəm döymüşdü. Tələt 
gələndən sonra bunu Nobelə danışmış, Nobel bu 
barədə heç kimə danışmamağı tapşırmış, ona görə 
Tələt mənə də bir söz deməmişdi.

 Atam sürgün olunandan sonra evimizi açan 
olmurdu. Bir gün Novruz bayramı səhəri anam 

həyətdə olanda görür ki, əmim Həmid arvadı ilə 
birlikdə əllərində sovqat həyətdən çıxırlar. Anam 
tez gəlir evə, Asiya nənəmə deyir ki, Həmid qağa 
gil bizə bayramlığa gəlirlər. Tez sovruqları xəli-gə-
bə əvəzinə yerə sərdi, bizim yatdığımız döşəkçələ-
ri gətirib sovruğun üstünə qoydu. Bayıra çıxanda 
Asiya nənəmlə gördülər ki, Həmid əmim onların 
evlərindən keçib getdilər. Anamla nənəm qucaq-
laşıb ağlaşdılar. Asiya nənəm oğluna qarğış etdi, 
amma anam ona “ağzından yel alsın, annə, elə 
demə, neynəsinlər, qorxurlar” deyib, nənəmə qar-
ğış etməməyi xahiş etdi. Novruzdan beş-altı gün 
keçmişdi, bir gecə gəlib atamın dörd qardaşını 
tutub apardılar rayona. Təkcə kiçik əmim Məcid 
kənddə yox idi, ona görə qalan əmilərimi tutsa-
lar da, onu tapmamışdılar. O zaman Gülablıdan 
olan Rzayev Bahadur adlı bir inqilabçı demişdi 
ki, yeddi əjdaha kimi qardaşı bu cuqqunun nəvəsi 
yeyib qurtardı. Elə biri bunun başına niyə güllə 
vurmur ki, o biriləri rahat yaşasın? Bahadur kişi-
nin bu sözləri türmədəki qardaşlara çatır. Əmim 
Əlibala hardansa bir lom tapıb saxlandıqları ye-
rin divarını dağıdıb qaçmışdı. Ağdamdan birba-
şa Əhmədağalı kəndinə getmiş, kənddə yaşayan, 
igidlikdə ad çıxarmış Əhmədağalı Həbiblə görü-
şüb, Şükürü öldürmək istədiyin deyir və ona si-
lah verməyi xahiş edir. Həbib atamın yaxın dost-
larından idi. Şükürü də tanıyırdı. Əlibala əmimi 

də götürüb gəlirlər Abdala, bizim evə. Deyir ki, 
otur bu evdə, heç yana getmə. Həbib gedib Şükü-
rü tapıb, onunla nə danışmışdısa, bir xeyli keçmiş 
Şükür Həbiblə birlikdə gəldilər bizim evə. Şükür 
and içib, aman elədi ki, Binnətin də tutulmağı on-
luq deyil, hökümətin siyahısında olub, gəlib tutub 
aparıblar. İndi qardaşlarının da tutulmalarından 
onun xəbəri yoxdu. Şükür danışıb qurtarandan 
sonra belindəki tapançanı çıxarıb qoydu Əlibala 
əmimin qabağına və dedi:

 - Əgər mənə inanmırsansa, götür bu tapan-
çanı at, öldür məni. Qanımı sənə halal eliyirəm. 
Ya da mənə inan, dur qayıt get təslim ol, sənə söz 
verirəm, Həbib kişinin yanında zamin dururam, 
səni də, o biri qardaşlarını da buraxdırajam. İstə-
yirsən quran gətirsinlər, qurana əl basım. 

 Şükürün dedikləri bu dəfə oldu. Amma son-
radan öyrəndik ki, əmilərimin azad edilməsi 
göstərişi Bakıdan gəlib. Şükür də bundan istifadə 
edib guya Əhmədağalı Həbibin xatirinə əmilərimi 
azad etdirdiyini deyib. Bununla həm Həbibin ya-
nında özünü hörmətə mindirmək istəyib, həm də 
əmilərimə minnət qoyub ki, sizi mən qurtardım. 
Az keçmədi ki, kəndimizə bir tütün satan adam 
gəlib, dükan açıb tütün satmağa başladı. Demə bu 
adam NKVD-nin adamı imiş, gəlib kənddə gizli 
kəşfiyyat aparırmış və atamla bağlı məlumatlar 
toplayırmış...”

 ***

 
 Binnətin sürgün edilməsindən illər keçmişdi. 

Bir gün səhər çağı Camal bəyin evinə bir atlı gəldi. 
Səksəkə içində olan Camal bəy evindəki nökər-na-
yıbların hamısını evlərinə göndərmiş, xəlvəti ola-
raq hamısının ehtiyacların ödəsə də, Şükürün 
qəzəbinə tuş gəlməmək üçün qonaq qarşısına 
da özü, ya da övladları çıxırdı. Böyük oğlu Şəmil 
həyət qapısında bir atlının dayandığını görüb, ona 
yaxınlaşdı. Atlı Şəmili görüb salaməleyk etdikdən 
sonra Camal bəyi soruşdu. Camal bəy Şəmilin 
Peterburqda hüquq təhsili almasına baxmayaraq, 
gələn adamla pis rəftar edə biləcəyindən ehtiyat-
lanıb, evdən çıxdı. Atlının yanına gələndə Şəmilin 
onu sorğu-suala tutduğunu gördü. Şəmil atasını 
Şuşaya kimin çağırdığını soruşur, atlı isə bilmə-
diyini, Bakıdan gələn bir qonağın onu çağırdığını 
deyirdi. Camal bəy yetişib oğluna acıqlandı:

 - A bala, noolub, niyə cəhl eliyirsiniz? 
 - Deyir Bakıdan bir qonaq gəlib Şuşaya, səni 

görmək istiyir. Guya biz uşağıq, bilmirik niyə ça-
ğırırlar, - deyə Şəmil atasına izahat verdi. Camal 
bəy oğluna baxdı:

 - Hər kimdi, qonaqdı, gəlib, məni görmək is-
tiyir, gedim görsün. Ta burda cəhl eləməklik nə 

var? - Sonra atlıya baxdı, - Gözlə gəlirəm, oğul.
 Camal bəy atlı ilə birlikdə Şuşaya çatanda gün 

xeyli qızmışdı. Şuşanın havası nə qədər meyxoş 
olsa da, isti adamı tərlədirdi. Şuşada Siyasi İdarə-
nin qarşısında papağını çıxarıb Şuşanın gözəl 
mənzərəsini seyr edən Camal bəy dərindən köks 
ötürüb onu içəri dəvət edən rütbəli zabitlə bəra-
bər binaya daxil oldu. İkinci mərtəbədə bir otağın 
qapısını açıb, papağını çıxarıb otağa keçməsini xa-
hiş elədilər. Camal bəy əyri-əyri onu içəri dəvət 
edən adama baxdı:

 - Nədi, papaqdan xoşun gəlmir, bala? - deyib 
papaq başında otağa daxil oldu. Otağın lap yuxarı 
başında bir hərbi geyimli adamın pəncərədən çölə 
boylandığını gördü. Xeyli ayaqüstdə dayanan-
dan sonra otaqdakı adam üzünü ona çevirmədən 
göstəriş verdi:

 - Keç otur, Camal bəy. 
 Camal bəy keçib küncdəki stulda əyləşdi. Ona 

çəpəki baxan adamın gözündəki eynəyi əli ilə 
düzəldib yenidən üzünü bayıra çevirdiyini görən-
də əsəb onu boğdu. Ancaq səbrini basdı. Ürəyin-
də “lənət şeytana” dedi. Adam yenə bayıra boyla-
na-boylana dedi:

 - Sən Camal bəysən, orda oturma, keç yuxarı-
dakı stula. 

 Camal bəy yenə dodaqlarını gəmirə-gəmirə 

ayağa durdu, keçib yuxarı başdakı stulda əyləşdi. 
Adam eynəyini çıxardı, digər tərəfdən yavaş ad-
dımlarla gəlib dayandı Camal bəyin qarşısında. 
Camal bəy başını qaldırıb baxanda özünü saxlaya 
bilmədi:

 - Seyid?.. Sənsən?..
 Adam başını tərpətdi:
 - Hə, mənəm! İndi dur bir qucaqlaşaq!
 Camal bəy qalxdı. Adam Mircəfər Bağırov idi. 

Bir vaxtlar Həmidə xanımın göndərişi ilə onu çar 
hökumətinin divanından qurtaran Camal bəyi, 
indi Azərbaycan SSR-in birinci şəxsi kimi qəbul 
edirdi. 

 Xeyli söhbətləşdilər. Nərimanovun vəfatın-
dan sonra Azərbaycanın Siyasi İdarəsinə rəis tə-
yin edildiyini, indi respublikanın yiyəsi olduğunu 
qürurla söylədi və bura birinci gəlişində onu gör-
məyi arzu elədiyini, nəhayət bunu reallaşdırma-
ğa vaxt tapdığına görə sevindiyini bildirdi. Xeyli 
müddət birlikdə dərdləşdilər. Camal bəy Binnətə 
qarşı olan haqsızlığı dedikdə, Bağırov Binnəti Nə-
riman Nərimanov vasitəsilə azad etdirdiyini dedi. 
Camal bəy neçə il bundan qabaq yenidən Binnəti 
həbs edib sibirə sürgün etdiklərini deyəndə isə, 
Mircəfər Bağırovun qaşları çatıldı. Dərhal keçib 
düyməni basdı. Otağa daxil olub əlləri yanında 
farağat dayanan hərbi geyimli adama əmr etdi:

 - Qeyd elə, Fərzəliyev Binnət Novruz oğlu. 
Ağdamın Abdal kəndindəndi. Bakıya qayıdanda 
dərhal onun nə vaxt, niyə həbs olunduğunu, hansı 
cəza verildiyini, hazırda harda olduğunu, hamısı-
nı öyrənib mənə məruzə hazırlayarsan. 

 Hərbi geyimli adam deyilənləri qeyd edib sağ 
əlini gicgahına apardı:

 - Oldu, yoldaş Bağırov!
 Söhbət zamanı Bağırov öyrəndi ki, Camal bə-

yin böyük oğlu Şəmil Peterburqda hüqüq fakültə-
sini, digər oğıu Seymur Moskvada Mədəniyyət 
institutunu, kiçik oğlu Cəmil isə Texniki institutu 
bitirib. Sonra Camal bəyə üzünü tutdu:

 - Mən həyatımı sənə borcluyam. İndi məndən 
nə istəyirsən? Nə desən eliyəcəm, bəy, - dedi. 

 Camal bəy heç bir diləyinin olmadığını, o za-
man borcunu yerinə yetirdiyini, ona görə də heç 
bir əvəz istəmədiyini deyib, sonda gülə-gülə Ba-
ğırova baxdı:

 - Mənimlə düşüb, yan-yana, söhbət eliyə-eliyə 
bazarbaşına gedib, geri qayıtsan, mənə bəsdi. 

 Bağırov təəccüb etdi:
 - O niyə lazımdı, bəy?
 - Vallah, səndən nə gizlədim, Binnət tutulan-

dan sonra günümü sayıram ki, görüm məni nə 
vaxt gəlib aparajaqlar. Adamların da pıç-pıçı qu-
lağıma çatır. Hamı görsün ki, sən mənim dostum-

san, bu söz-söhbət yığışsın, biz da evimizdə rahat 
oturaq.

 Bağırov Camal bəyin sözünü yerə salmadı. 
Qalxıb kepkasını başına qoydu, bayaqkı hərbi ge-
yimli adamı çağırıb tapşırıq verdi:

 - Camal bəylə bir az təmiz havada söhbət edə-
cəyik. Tapşır bazarla buranın arasına nəzarət elə-
sinlər.

 Hərbi geyimli adam:
 - Oldu, yoldaş Bağırov,- deyib geri döndü. Beş 

dəqiqə sonra qapını yenidən açıb, qapı ağzında 
sağ əli gicgahında farağat dayandı. Camal bəylə 
Mircəfər Bağırov çıxıb söhbətləşə-söhbətləşə ba-
zarbaşına tərəf addımladılar... 

 Şuşadan evinə qayıdan Camal bəy atdan düşən 
kimi oğlu Şəmili çağırdı:

 - Bizim evdə işləyən kimlər varıdısa, hamısın 
çağır gəlib işlərin davam eləsinlər. Bir atlı da gön-
dər Binnətin oğlu Nobeli bura çağırsın.

 Nobel neçə müddət idi ki, yoxa çıxmışdı. Ca-
mal bəyin çağırdığını eşidəndə anası ailənin ikinci 
oğlu Yüzasifi çağırıb, gələn atlının tərkinə minib 
Camal bəyin evinə getməyi tapşırdı. Tərxun bilir-
di ki, Camal bəy Binnəti çox istəyir. Binnət gedən-
dən qapılarını açmamasının da səbəbini Binnətə 
kömək edə bilməməsi ucbatından utandığına görə 
onlara görünmək istəməməsi ilə əlaqələndirirdi. 

İndi Camal bəy çağırırsa, yəqin bir xeyir xəbər ol-
duğunu düşündü.

 Camal bəyin evinə çatanda həyətdə adamların 
qaynaşdığını görən Yüzasif sıxıla-sıxıla həyətin 
ortasında şax dayanmış Camal bəyə tərəf gəldi. 
Yüzasifi görəndə dönüb atlıya baxdı:

 - Niyə Nobel gəlmədi? Ona deyəcəklərim var.
 Yüzasif yenə sıxıla-sıxıla Nobelin çoxdandı evə 

gəlmədiyini, bir xəbər-ətər də olmadığını deyən-
də, Camal bəyin içi göynədi. Dönüb atlıya baxdı:

 - Atını sür güneydən Məşədi Bəxtiyara deynən 
gəlsin bura.

 Sonra əyilib Yüzasiflə görüşdü:
 - Səni sıxanı allah sıxsın, oğul. İnşaallah sıxajaq 

da. Sən sıxılma, şax dur. Sən Binnət bəyin oğlusan. 
Onun adına layiq dayan, niyə sıxılırsan? Evinizə 
gedəndə, annənə de, hökümətin başçısı gəlmişdi 
Şuşaya, onunla görüşüb, Binnət haqqında danış-
dım. Söz verdi ki, Bakıya qayıdan kimi məşğul 
olacaq. - Sonra əlini uzadıb Yüzasifin üzündən bir 
çimdik götürdü.- İndi tapşırajam, bir fayton qoş-
sunlar, içinə də lazım olan şeyləri yığsınnar, sən 
də otur faytonda, apar evinizə. Evdə nəyə də ehti-
yac varsa annən desin, gəl ma de, yaxşımı, Yüzasif 
bəy?

 İllərdir xoş sözə həsrət qalan on altı yaşlı Yüza-
sif Camal bəyin bu isti münasibətindən kövrəldi, 

özünü saxlaya bilmədi, əlini qaldırıb gözlərini sil-
di. Yaranmış mənzərəni seyr edən Camal bəyi də 
qəhər boğdu. Ancaq bir-iki dəfə öskürüb əyildi, 
Yüzasifin üzünü tumarladı:

 - Eşitmədin nə dedim? Sən Binnət bəyin oğlu-
san, şax dayan, bax belə - deyib əli ilə Yüzasifin 
qəddini düzəltdi. 

 Bu zaman həyət qapısı açıldı. Bir nəfər həyətə 
daxil oldu. 

 - Qonaq istəmirsiniz, Camal bəy?
 Gələn Hüsü idi. 
 Hüsünün gəlişinə Camal bəy də çox sevindi. 

Söhbətləri zamanı məlum oldu ki, Şeyx Məhəm-
məd Xiyabaniyə sui-qəsd edən rus ordusunun 
ondan çox əsgərini öldürən Hüsüyə, növbəti dəfə 
İran şahlığına hazırlanmış Rza Pəhləvini aradan 
götürmək tapşırığı verilibmiş. Rza Pəhləvinin in-
gilislər tərəfindən ciddi qorunması bu əməliyyatı 
icra etməsinə imkan vermirmiş. Nəhayət, bir yı-
ğıncaqda Rza Pəhləvinin yanına qədər getmiş, si-
lahını çıxarıb onu güllələmək istəyəndə hər tərəf-
dən tökülüşüb Hüsünü zərərsizləşdirə bilmişlər. 
İllər sonra Stalinin birbaşa təşəbbüsü ilə Hüsünü 
rusların həbs etdiyi bir ingilis generalına dəyişib-
lər. Hüsü həbsdən çıxandan sonra birbaşa Mos-
kvaya aparıldığını, Stalinlə görüşdüyünü, onun 
tapşırığı ilə bir müddət Moskvada yaşadığını, 

sonra sərbəst buraxılan kimi kəndə gəlməyə qərar 
verdiyini danışdı. Başına gələnləri danışıb qurta-
randan sonra Hüsü Camal bəyə baxdı:

 - Bəy, Binnəti niyə tutublar. Özü də deyirlər 
sibirə sürgün eliyiblər. 

 Camal bəy faytonun yüklənib yola çıxmağa 
hazır olmasını gözləyən Yüzasifə işarə elədi:

 - Binnətin oğludu. Gör yazıq uşaq nətər sıxılır! 
Allah Şükürə lənət eləsin. 

 - Mən kənddən gedəndə bir əməzək gədəydi o 
Şükür,- Hüsü Yüzasifə baxa-baxa danışırdı. - Gör 
dünyanın harasıdı ki, Şükür gəlib Binnəti türməyə 
soxdurur. Dağılasan, belə dünya. 

 Hüsü Yüzasifin yanına gəldi. Başına sığal çək-
di, sonra başını qucağına sıxdı. Dönüb Camal 
bəyə baxdı. Gözləri yaşarmışdı:

 - Bəy, Binnət kimi kişinin oğlunu belə vəziy-
yətə salan adamın qanı halaldı, yoxsa yox?

 Camal bəy başını yellədi:
 - Halaldı, Hüsü, min kərə halaldı.
 Xidmətçi Camal bəyə yaxınlaşdı:
 - Bəy, dediklərinin hamısın yüklədik. 
 Camal bəyin tapşırığı ilə Yüzasif və bir başqa 

xidmətçi faytona əyləşdilər. Camal bəy üzünü 
faytonçuya tutdu:

 - Aparıb evə düşürdürsən. Faytonu da, için-
dəkiləri də orda qoyub, qayıdırsan bura. Bir də 

Tərxun qızıma deyərsən Camal bəy dedi ki, inşal-
lah, tezliynən Binnət gələjək. Amma o gələnə kimi 
nəyə ehtiyacları olsa, çəkinməsin, uşaqlardan biri-
ni göndərsin. Di yaxşı yol!

 Yüzasif faytondakı yüklərin üstündə kəndə 
yola düşdü. Fayton həyət qapısından çıxanda 
Məşədi Bəxtiyar atla həyətə daxil oldu. Əvvəl Ca-
mal bəylə görüşüb, sonra Hüsü ilə qucaqlaşdılar. 

 - Ay Hüsü, vallah bayaq eşitdim gəldiyini. 
Getdim evinizə, dedilər gedib Camal bəylə görüş-
məyə. Ona görə atı bura sürdüm - deyə Məşədi 
Bəxtiyar sanki Hüsüdən üzrxahlıq elədi.

 Camal bəy onun dalınca adam göndərdiyini 
dedi. Ancaq Bəxtiyar evdən səhərdən çıxdığını və 
heç kimi görmədiyini bildirdi. Camal bəy üzünü 
Bəxtiyara tutdu:

 - Ürəyimiz birdi. Mən də istədim sənlə bir söh-
bət eliyəm. Yaxşı oldu ki, Hüsü də gəldi. Bir yerdə 
danışarıq. 

 Camal bəy tapşırıq verdi, həyətdə, tut ağacının 
altında bir süfrə hazırladılar. Hər üçü əyləşib, çay 
içə-içə söhbət elədilər. Binnətin başına gələnləri, 
qardaşlarının həbs edilib, sonra Əhmədağalı Hə-
bib işə qarışandan sonra buraxılmalarını, Şuşada 
Mircəfər Bağırovla görüşü barədə ətraflı danışan 
Camal bəy sonda dedi:

 - Bu Şükürü ya qandırıb başa salmalıyıq, ya da...

 Məşədi Bəxtiyar Camal bəyə baxdı:
 - Bəy, deyəsən sənin də xəbərin yoxdu. Bin-

nətin böyük oğlu Nobeli də tutdurub, soxdurub 
dama. Nobel güllə atıb, dəyib Şükürün qoluna. O 
da yanındakılara əmr edib, dərhal Nobeli yaxala-
yıblar. İndi Ağdamda türmədədi.

 Camal bəy elə hala düşdü ki, bıcaq vursalar 
qanı axmazdı:

 - Nə danışırsan, ay Bəxtiyar? Bu, nə vaxt olub?
 - İki gün əvvəl. 
 Söhbət uzun çəkdi. Hüsü elə indi Şükürü ta-

pıb başına bir güllə çaxacağını desə də, Camal 
bəy qəti etirazını bildirdi. Əvvəl Şükürlə söhbət 
edib, birtəhər razı salıb Nobeli buraxdırmaq la-
zım olduğunu dedi. Ondan sonra Şükürün şura 
hökümətinin etibarını qazandığını, ona bir şey 
eləsək hökumətin gözündə kəndimizin quldurlar 
yuvası olması fikrinin yaranmasını, bundan da 
bütün kənd camaatının ziyan görəcəyini deyib, 
ağıllı bir plan qurmağın lazım olduğunu bildirdi. 
Uzun müzakirədən sonra Nobelin məsələsini həll 
edib, sonra Şükürü kənddən uzaqda, ağıla gəl-
məyən bir yerdə məhv etməyə, meyidini isə yoxa 
çıxarmağa razılaşdılar. Sonda Camal bəy dedi:

 - Bir allah şahiddi ki, mən kəndimizdəki bir 
ağacın da lazımsız yerə qırılmağını istəmirəm. 
Kəndin qananı da, qanmazı da, mərdi də, namər-

di də bizimdi. Amma Şükür həddini çox aşır. Bin-
nətdən sonra qardaşların tutdurdu, Əhmədağalı 
Həbib işə qarışdı, buraxdılar. Kənddə kim Binnə-
tin evinə, uşaqlarına bir kömək edirsə, çağırıb hə-
də-qorxu gəlir. İndi də Nobel! Yazıq cavan uşaqdı. 
Şükür mənim Mircəfər Bağırovla Şuşada görüşü-
mü eşidib, yanıma gəlmişdi ki, nə qulluğun? De-
dim ona ki, Binnəti tutdurmusan, qardaşlarıynan, 
uşaqlarıynan işin olmasın. Sən demə Nobel onda 
tutulubmuş, namərd oğlu namərd, ma bir kəlmə 
də demədi. Çağırıb danışajam, Nobel cavandı 
deyəjəm, şikayətçi olma, mən başa salajam, bun-
dan sora sənlə işi olmayajaq. Görək nolur. Ana-
sı, qardaşları da heç nə bilmir. Sözümü eşitməsə, 
onda başqa çarəmiz qalmır. Onun başı əkilməsə 
hələ kənddə çox hoqqalar törədəjək...

 Yüzasif faytonla birlikdə evlərinə çatdı. Camal 
bəyin tapşırığı ilə faytona normal bir ev üçün la-
zım olan bütün avadanlıqlardan başqa, xeyli ərzaq 
da yüklənmişdi. Binnətin həbsindən ötən illər ər-
zində yaxın qohumların belə qapısını qorxa-qorxa 
açdığı Tərxunun gözlərinə sanki işıq gəldi. Ömür-
gün yoldaşının vaxtında qazandığı xətir-hörmətin 
itmədiyini anladı. Ürəyində Binnətlə qürur duy-
du. Ataların sözünü xatırladı: nə tökərsən aşına, o 
da çıxar qaşığıma!

 Ancaq bu sevinc də uzun sürmədi. Nobelin 

Şükürü öldürmək istəyərkən yaxalanması, həbs 
edilərək Bakıya göndərilməsi xəbərini göndərən 
Şükür, Nobeli də dədəsinin dalınca sibirə sürgün 
etdirəcəyini də xəbər eləmişdi. Binnətin dərdi bir 
yana, indi Nobelin dərdi yükləndi Tərxunun dər-
dinin üstünə. Ancaq özünü dərdlərə tabe olmaq-
dan xilas etmək üçün, Binnətin dediyi sözləri xa-
tırlayardı: allah dərdi çəkə bilənə verər, hər dərd 
bəndənin allah qarşısında bir sınağıdır! 

 Yüzasif, Camal bəyin Nobelin həbsindən xə-
bərdar olduğunu bilmədiyinə görə, Nobelin həbs 
edilməsi barədə Camal bəyə xəbər göndərməyi 
anasına desə də, anası razılaşmadı. Binnətin öz 
yükünü başqasının çiyninə qoymaqdan xoşlan-
madığını xatırlatdı və:

 - Aclıq bir il gedər, töhmət min il. - dedi,- Ca-
mal bəy sağ olsun, heç kimin eləmədiyini o elədi. 
İndi də bunu deyib, təzədən narahat eləmiyək. 
Bir də, dədən Nobelə dönə-dönə demişdi ki, ailə-
nin başında ol, belə işlərə qoşulma. İndi hamımız 
Şükürə acıqlıyıq, amma Nobel gərək dədəsinin 
sözün çeynəməyəydi. İnşaallah, özü qayıdar, No-
belin də dalınca getmək lazımdısa, gedər, lazım 
deyilsə, yenə o bilər.

 Yüzasif Malıbəylidəki qohumların adını demə-
yi anasından xahiş etdi ki, bəlkə onlara deyək, on-
lar bir tədbir görsünlər. Anası buna da etiraz elədi:

 - Neçə dəfə soruşmusan, mən də demişəm, 
dədənin tapşırığı olub ki, bir nəfər də olsun qo-
humunu uşaqlarımıza tanıtmayajaqsan. İndi mən 
onun sözündən çıxıb, sizə qohumlarımı tanıtsam, 
gələndə üzünə nətər baxaram?..

 
 ***

 Payızın son ayı idi. Havalar xeyli soyumuşdu. 
Gecə yarısı həyət darvazasının astaca açıldığını 
hiss edən Tərxun uşaqları narahat etməmək üçün 
yerindən yavaşca qalxdı, ayaqlarının ucunda pən-
cərəyə tərəf gəldi. Bir uzun saqqallı kişinin pil-
ləkənlərlə evə qalxdığını gördü. Ay işığı düşmə-
sinə baxmayaraq kişinin üzü görünmürdü. Birdən 
gələn adamın ayağı nəyəsə ilişdi, taqqıltıya yerin-
dən qalxan Yüzasif cəld Camal bəyin ona bağış-
ladığı və yatanda döşəyinin altına qoyduğu xən-
cəri götürdü. Qınından çıxarıb qapıya tərəf gəldi. 
Tərxun bunu hiss etdi. Yarıpıçıltılı səslə Yüzasifə 
sakit olmağı, səs çıxarmamağ tapşırdı. Sanki ev-
dən hənirti duymuş kimi bayırdakı adam səslən-
di:

 - Nobel, mənəm, dədəndi bala...
 Gecə ikən bütün ailə şam işığında oturub se-

vinc dolu anı yaşayırdılar. Kimsə danışmaq istə-
mir, elə bu anı dinməzcə içində yaşamaq istəyirdi. 

Binnət başına gələnləri sonra ətraflı danışacağını 
deyib, indi hazırlaşıb kənddən çıxmalı olduqlarını 
bildirdi. Tərxun adəti üzrə heç vaxt Binnətin de-
diyinə qarşı çıxmazdı. Yenə onun nəsə bir planı 
olduğunu fikirləşib, bu qərarına da kəlmə kəsmək 
istəmədi. Ancaq Nobelin tutulduğunu dedi. Bin-
nət bu xəbərdən çox məyus olsa da, “kişidi, qoy 
bərkə-boşa düşsün” deyib xanımını və uşaqları 
sakit olmağa dəvət elədi:

 - Mən ona demişdim ki, belə şeylər eləməsin, 
ailənin başıpapaqlısıdı, annəsinə, bacı-qardaşla-
rına sahib çıxsın. İndi ki, mənim sözümü eşitmə-
yib, öz bildiyiynən gedib, qoy cəzasın da çəksin. 
Mən də onun yaşında olanda dədəmin sözündən 
çıxmışdım. Amma o yaşda gedib Bakıda Hacı 
Zeynalabdınla iş qururdum, evimizə qazanc gəti-
rirdim. Nobelin başı daşlara dəyməlidi ki, ağıllan-
sın, dədəsinin sözündən çıxıbsa, öz yolun da özü 
tapsın. İndi durun, səhər açılmamış nəyimiz var 
yükləyək faytona. Sağ olsun Camal bəy, nə yaxşı 
o faytonu verib. Camaat oyanmamış kənddən çıx-
maq lazımdı. 

 Tərxun yenə dillənmədi. Ancaq Yüzasif özünü 
saxlaya bilmədi:

 - Addə, bəs Camal bəylə görüşmüyəjəksən? 
Bağırova Camal bəy deyib, o da söz verib ki, səni 
buraxdırajaq. 

 Binnət əl atıb Yüzasifin və yanında oturan 
Tələtin saçlarını tumarladı:

 - Maşallah olsun, ikiniz də yekə kişilər olmuşu-
nuz. Ta dədənizə öyüd də verirsiniz. - Bir az du-
ruxdu.- Bu görkəmdə kənddə-kəsəkdə heç kimin, 
o cümlədən də Camal bəyin qabağına çıxmaq 
istəmirəm. Heç Camal bəy özü də istəməz ki, bu 
vəziyyətdə onun qabağına çıxam. Belə şeyləri bö-
yüyəndə, lap yekə kişi olanda başa düşəssiniz. Di 
haydı, vaxt itirmiyin. Durun, yığışaq!

 - Addə, bə hara gedəjiyik?- bu sualı da Tələt 
verdi. Binnət yenə onun saçını tumarladı:

 - Mirəşəlliyə!..

 Mirəşəlli kəndi Abdaldan otuz-otuz beş kilo-
metr aralıda, nisbətən aran zonasında yerləşirdi. 
Kiçik kəndidi. Bu kəndin əhalisinin böyük hissəsi 
XIX əsrdə ermənilər Qarabağa, o cümlədən Ağ-
bulağa köçürüləndən sonra, Ağbulaq kəndindən 
köçüb Mirəşəlliyə gəlmişdilər. Burda tanıdığı, 
Ağbulaqdan gəlmiş bir nəsillə Binnətin yaxın mü-
nasibətləri var idi. Bir vaxtlar onun mal-qarasının 
qışlaq yeri də olmuşdu Mirəşəlli. Sovet Hakimiy-
yəti gələndən sonra satıb pula çevirdiyi qoyun sü-
rüsünü, mal-qaranı qışda bu kənddə saxlayardı. 
Kəndin adamları halal adamlar idi və Binnətin 
malına heç vaxt xain gözlə baxmamışdılar. Ona 

görə də sürgündən qayıdanda birbaşa Abdala get-
məmiş, Qərvənd kəndindən dönüb Mirəşəllidə 
yaşayan şəcərə qohumu Kərbalayi Əbdülhəmidlə 
söhbət etmiş və uşaqları da götürüb, bir müddət 
bu kənddə yaşamaq istədiyini bildirmişdi...

 Yüzasifin xatirə dəftərindən:

 “Gecə saat iki-üç olardı, yataq paltarlarımızı, al-
tımıza saldığımız sovruqları, Camal bəyin verdiyi 
ev əşyalarını, ərzağı elə Camal bəyin verdiyi fay-
tona yükləyib, özümüz də üstündə oturub, kənd-
dən çıxdıq. Nədənsə atam evin qapı-pəncərələrini 
də olsa, söküb götürmədi. Görünür atam tezliklə 
kəndə qayıdacağımızı düşünüb, evin çöl qapısı-
nı bağlayıb çıxdı. İllər sonra kəndə gedəndə gör-
düm ki, evimizi tamamilə söküb daşıyıblar. Nə 
isə... Gəlib Mirəşəllidə Kərbalayi Əbdülhəmidin 
evinə yığışdıq. Qonşular gəlib bizimlə görüşür, 
kimisi ağlayırdı, kimisi atama təsəlli verirdi. Son-
ra kənd camaatı evlərindən yaşamaq üçün lazım 
olan, çatışmayan əşyalar gətirib verib gedirdilər. 
Uşaq vaxtından ata çörəyinə belə göz dikməyən 
atam tez-tez deyərdi ki, bircə bu camaatın ver-
diklərinin əvəzinə özüm alıb, onları sahiblərinə 
qaytara bilsəydim, rahatlanardım. Həqiqətən çox 
çəkmədi ki, atam bütün ev üçün verilənlərin ha-

mısının əvəzinə yenisini alıb hər kəsin verdiyi-
ni özünə qaytardı. Belə ki, atam planlı, səbrlə iş 
görən adam idi. Qərvənd pambıq məntəqəsi ilə 
müqavilə bağlayıb iki hektar sahədə pambıq əkdi. 
Yaşadığımız həyətdə çoxlu tərəvəz, qonşu İmran 
kişi ilə onun torpağında bir hektar bostan əkdik. 
Sinə oğlu Ələkbərin bir hektar bağını icarəyə gö-
türdük, çəpərləyib yarılığına becərməyə başladıq. 
Anam başda olmaqla bütün ailə üzvləri, hətta 
ailənin ən kiçiyi olan altı yaşlı Tahir də alaq etmək 
və bu kimi yüngül işlərdə kömək edirdi...” 

 Binnət və ailəsi səhər erkən kəndə çatmışdılar. 
Mirəşəlli camaatı Binnətin ailəsi ilə bura köç et-
diyini eşidib, onun yanına gəldilər. Hamı Binnətə 
hörmətini izhar edir, həm də bura gəldiyinə görə 
sevindiklərini bildirirdilər. Kəndin ağsaqqalları 
Kərbalayi Əbdülhəmid və Rüstəm kişi Binnətlə 
bir tərəfə çəkildilər, bir qədər dərdləşdilər, sonra 
Rüstəm kişi gedib evindən bir döşək, bir yastıq və 
bir yorğan gətidi:

 - Qabağı qışa gedir, uşaqlar üşüyər!
 Rüstəm kişinin bu addımı o biri kənd sakinlə-

rinə də sirayət etdi. Axşam isə kənd camaatı ra-
zılaşdı ki, hələlik Kərbalayi Əbdülhəmidin evin-
də bir otaqda yaşasın, sabahdan hov edib Binnət 
üçün bir ev tikməyə başlasınlar. Lakin Binnət 

buna razılıq vermədi. Sabahdan etibarən özü tor-
paqdan kərpic kəsməyə başladı. Az keçmədi ki, 
Binnətin etirazına baxmayaraq onlara köməyə 
gələn kənd camaatının da yardımı ilə bir neçə gün 
ərzində Mirəşəlli kəndində iki otaqdan ibarət bir 
kərpic ev tikdilər. Həm də yerli əhali Binnətin və 
uşaqlarının özlərini pis hiss etməmələri üçün, Bin-
nətin bu camaatın üstündə haqqının çox olduğu-
nu, Mirəşəlli camaatının ona borclu olduğunu de-
yirdilər. Şübhəsiz, Binnət bunu camaatın qəlbinin 
təmizliyindən, ona qol-qanad vermək istəkləri, 
özünü möhtac vəziyyətində hiss etməməsi üçün 
dediklərini anlayır və buna görə təşəkkür edirdi. 

 Qışı iki otaqlı evdə, sakit başa vurdular. Yaz 
gələr-gəlməz Binnət nisbətən böyük olan iki oğlu-
nu - Yüzasiflə Tələti yanına alıb Şomu təpə deyilən 
yerin altında pambıq əkmək üçün sahə götürdü. 
Yeri dəqiq bəlirlədikdən sonra kənddə qonşusu 
Alış kişidən xışı və öküzü istədi. Alış kişi bir kəl-
mə də dillənmədən öküzün ipini gətirib Binnətə 
uzatdı:

 - Öküz də, xış da sa qurbandı, ay Binnət kişi. - 
dedi...

 Pambıq xeyli qalxmışdı. Bir gün pambığı alaq-
dan təmizləyib geri qayıdanda Yüzasiflə atasının 
mübahisəsi düşdü. Əsəbləşən Binnət Yüzasifə 
acıqlandı:

 - Sənin yaşında olanda mən kilo-kilo qızıl gə-
tirirdim evə. Özü də zəhmətimlə, halal qazancla. 
Əlimdən almasaydılar, nəslimin ehtiyacına bəs 
edərdi. Amma sən elə mənlə cəhl eləməyi bajarır-
san. Kişiliyin varsa, özün-oz başına beş manat pul 
qazan.

 Söz Yüzasifə bərk toxundu. Gecə ilan vuran 
yatsa da, Yüzasif yata bilmədi. Səhər yuxudan du-
ran kimi gedib tut ağacından asılmış dəryazı, tut 
ağacının koğuşundakı ovxar daşını götürdü, dər-
yazı itilədi. Ancaq ovxar daşının, dəryazın ağzı-
nın əyri-üyrülərini düzəltmədiyini görüb, baltanı 
kötüyün üstünə sancdı, çəkici əlinə alıb dəryazın 
ağzını döyəcləməyə başladı. Kənardan oğlunun 
hərəkətlərini izləyən Binnət dillənmirdi. Nəhayət, 
dəryazın ağzını çəkicləyəndən sonra, yenidən 
ovxarı götürüb ovxarlamağa başladı. Bu yerdə 
Binnət oğluna məsləhət verməyi lazım bildi:

 - Çox ovxarlama. Dəryazın ağzı çox nazilər, ba-
laca bir çöpə dəyən kimi qırılar. 

 Yüzasif atasına cavab vermədi. Dəryazı çiyninə 
qoydu, ovxarı da əlinə alıb evin qabağına gəldi:

 - Annə! 
 Tərxun bayıra çıxdı:
 - Hə, qadan alım.
 - Annə, mən gedirəm ot çalmağa. Bəlkə beş-altı 

gün gəlmədim, nayran qalmıyın.

 Tərxun dönüb Binnətə baxdı. Yüzasifin de-
diklərini eşitsə də, Binnətin heç bir reaksiya ver-
məməsinə mat qaldı:

 - Dədəsi, Yüzasif nə deyir? Otu harda biçəjək 
ki, evə gəlmiyəjək?

 Binnət əlindəki dırmıxı yerə qoydu:
 - Mən bilmirəm. Yekə kişidi, bilmir hara gedir? 

Niyə özündən soruşmursan?
 Tərxun anladı ki, ata-oğul arasında nəsə olub. 

Ancaq özünü onda qoymadı:
 - Ağrın ürəyimə, hələ bir gəl yeməyini ye. Ta-

vat xalan qəşəng camış qaymağı göndərib, çay da 
qaynıyıb, hazırdı. 

 Yüzasif başını yellədi:
 - Yox, annə, ta özüm qazanmasam yemiyəjəm. 

Gedib, özüm qazanıb gətirəjəm, ondan sora 
yeyərəm.

 Tərxun yenə dönüb Binnətə baxdı:
 - Dədəsi, niyə dillənmirsən?
 Binnət yenə təmkinlə Tərxuna baxdı:
 - Dillənib nə deyəsiyəm, nənəsi? On yeddi yaşı 

var, uşaq döyül ki! Nətər isdiyir, elə də eləsin. 
 Yüzasif anasına “xudahafis” deyib həyət dar-

vazasından çıxdı. Hələ də nə baş verdiyini anlaya 
bilməyən Tərxun Binnətin yanına gəldi. Binnət tut 
ağacından asılmış əlüzyuyanda əllərini yuyurdu. 
Tərxun əlində dəsmal ona yaxınlaşdı:

 - Dədəsi, noolub sən allah? Yüzasif heç belə 
eləməzdi. O hələ uşaqdı, gedər, başına bir iş gələr.

 Binnət dillənmədi. Əlini, üzünü yudu, Tərxu-
nun əlindən dəsmalı alıb silindi. Sonra gəlib evə 
girdi. Ortada sərilmiş süfrənin yanındakı döşək-
çədə əyləşdi. Tərxun Tələti, Təyyarı, Tahiri, Şü-
kufəni də çağırdı, süfrənin ətrafında əyləşdirdi. 
Gedib ayrı-ayrı qablarda camış qaymağını gətirib 
süfrəyə qoydu. Qalın stəkanlara çay süzdü, gəti-
rib hər kəsə birini verdi. Sonda özü də gəlib əyləş-
di. Binnət üzünü qaldıranda Tərxunun ağladığını 
gördü:

 - Noolub, nənəsi, niyə ağlıyırsan?-deyə soruşdu.
 Tərxun gözlərini silib:
 - Heç nə,- dedi. 
 Təyyar Tələtin qaymağının onunkundan çox 

olduğunu görüb, anasına baxdı:
 - Annə, niyə Tələtə çox qaymaq vermisən, ma az?
 Tərxun pərişan olsa da, Təyyarın sualını ca-

vabsız qoymaq istəmədi:
 - Ona görə ki, Tələt səndən böyükdü. Bax, sə-

nin də qaymağın Tahirinkindən, Şükufəninkin-
dən çoxdu. 

 Tərxun özünü yenə ələ ala bilmədi:
 - Heç Yüzasif qağanız onu da yemədi. Körpə, 

camış qaymağının dəlisidi...-deyib, ağladı.
 Ailənin bu kiçik yemək məclisindəki söhbətlər 

ürəyincə olmasa da, Binnət daxili bir həzz yaşayır-
dı. Uzun illər təkbaşına, sibirin meşəsində, içində-
kilərin nədən hazırlandığını bilmədiyi yeməkləri 
yemək məcburiyyətində qaldığını xatırlayır, bu 
günə şükür edir, balaları ilə birlikdə təmiz ca-
mış qaymağı yeməsi ona ləzzət verirdi. Nəhayət, 
yeməyini bitirib, çayını içdikdən sonra döndü 
Tərxuna:

 - Nənəsi, hamını yedirtdin, amma özün heç nə 
yemədin!

 -Boğazım kilitlənib, yeyə bilmirəm. Yüzasifin 
elə getməyinə dözə bilmirəm. 

 Binnət yenə bir xeyli susdu. Nəhayət, uşaqların 
hamısının yeyib qurtardığını görüb, çıxıb çöldə 
oynamalarını tapşırdı. Uşaqlar bir-birinin ardın-
ca süfrədən qalxıb bayıra çıxdılar. Binnət üzünü 
Tərxuna tutdu:

 - Gəl otur, nənəsi. Otur, yaxşı-yaxşı qulaq as 
ma... - Binnətin sözünü heç vaxt çevirməyən Tərxun 
gəlib onunla üzbəüz oturdu, yenə gözlərini yaylığı 
ilə quruladı. Binnət bütün bunları seyr etsə də, heç 
nə demirdi. Tərxun əyləşib, rahatlaşandan sonra 
Binnət onun üzünə baxaraq sual verdi:

 - Niyə belə narahatsan?
 Tərxun Binnətin üzünə baxmadan küskün-küs-

kün cavab verdi:
 - Niyə narahat olmuyum? Nobel hardadı, bil-

mirik, nə yeyir, nə içir, sağdı, sağ döyül, bilmirik. 
İndi də Yüzasif gözünün qabağında evdən ajıq eli-
yib gedir, dilini tərpətmirsən.

 Ailə qurduğu gündən heç vaxt ona irad bildir-
məyən Tərxunun sözləri Binnəti danışmağa vadar 
etdi:

 - Nənəsi, mən nə elədiyimi bilirəm. Başa dü-
şürəm, övlad nə qədər böyüyür-böyüsün, ana 
üçün həmişə uşaqdı. Amma dədələr heylə döyül. 
Dədələr uşağın, əsas da oğlan uşağının kişi kimi 
böyüməsini istəyir. Nobel gözümüzün ilkidi. Mən 
ona acıqlı döyüləm. Yekə kişidi, mənim sözüm-
dən çıxıb deyə, onu oğulluqdan çıxarası döyüləm 
ki! Amma onun belə hərəkətindən istifadə edirəm 
ki, qoy bərkə-boşa düşsün, özü həyatda özünə yol 
tapsın. Qan nə qədər sağlam olsa da, dədə-baba 
nə qədər öyüt-nəsihət versə də, kişi həyatın eni-
şində, yoxuşunda bərkiməlidi, yoxsa ondan kişi 
olmaz. Ona görə Nobeli buraxıram həyatın axa-
rına, özü çapalayıb, vurnuxub, yolun tapajaq. 
Qaldı Yüzasifə, o çox ürəyiyumşaq uşaqdı. Ona 
görə bir az sərt davrandım ki, həyatın ağrılarının 
da olduğunu anlasın. Nə xoşuma gəldi, bilirsən? 
Dünən axşam gələndə bir-iki kəlmə ajı söz dedim. 
Bir az da töhmət elədim ki, bu yaşında hələ özün 
bir manat qazanmırsan. Belə-belə sözlər dedim. 
Gejə hiss eliyirdim ki, yerində eşələnir, yata bil-

mir. Bilirdim ki, səhər nəsə eliyəjək. Yanı, kişidisə, 
eləməliydi. Elədi də! Deməli oğlumuz kişidi. Qoy 
getsin, özün bir bərkə-boşa salsın. Cəmi beş sinif 
oxuyub, amma görmürsən nətər savadlı danışır? 
Tələtlə Təyyarı da danışmışam, Qərvənddə mək-
təb açılıb, ora qoyajam, oxusunlar. Belə ki, gö-
rürəm, bu sovet höküməti məndən əl çəkməyəjək. 
İstəyirəm uşaqlar elə böyüsünlər ki, mən olma-
yanda nəslimizi davam etdirə bilsinlər. Nobel də 
cəzasın çəkib gələjək inşallah, ona da üzülmə. O 
qədər var-dövlətdən uşaqlara bir şey verə bilmə-
dim. Yanı, qoymadılar verəm. Tək mənim başıma 
gəlməyib. Hacı Zeynalabdın kimi kişini müflis eli-
yib bu hökümət. Onun yanında mən kiməm ki? 
Ona görə uşaqlar özləri öz həyatlarını qurmalıdı-
lar, yaşamağın yolun tapmalıdılar. Bundan ötrü 
də, gərək bərkdən, boşdan çıxsınlar. 

 Binnətin danışdıqları Tərxunu xeyli sakitləş-
dirmişdi. Sözünü bitirən Binnət:

 - Çayın qaldısa, birin də ver, içim, duraq gedək 
alağa! - deyib Tərxuna baxdı...

 Yüzasifin xatirə dəftərindən:

 “Dəryazı çiynimə alıb üzü Ağcəbədiyə tərəf 
yol aldım. Boyat kəndindən keçəndə atla gedən 
bir kişi çiynimdə dəryazı görüb atını saxladı. 

Mənə baxıb soruşdu:
 - Biçinçisən, a bala?
 - Hə,- dedim. Kişi məni xeyli süzdü:
 - Niyə belə arıqsan, bu bədənlə səndən biçinçi 

olar? - deyə mənə istehza elədi. Mən buna dözmə-
yib hirslə dedim:

 - Arıqlığımı neynirsən, yerin var gedək biçim, 
gör biçə bilirəm, bilmirəm. 

 Mənim belə ürəkli danışmağım, deyəsən xo-
şuna gəldi. Məndən adımı soruşdu. Dedim. Gü-
lümsünüb dedi ki, adaşıq. Elə bildim onun da 
adı Yüzasifdi. Amma sonra başa düşdüm ki, adı 
Yusifdi, amma Yüsasif Həzrət Yusif peyğənbərə 
Misir fironunun verdiyi ad olduğuna görə məni 
adaş adlandırdı. Yusif kişi məni atının tərkinə 
aldı. Hindarx kəndində böyük bir əraziyə gətirdi. 
Ucu-bucağı görünməyən ərazidəki otu biçmək la-
zım olduğunu deyib, nə qədər vaxta onu biçə bilə-
cəyimi soruşdu. Baxıb bir həftəyə biçə biləcəyimi 
dedim. Razılaşdıq. Dərhal dəryazı endirib biçinə 
başlamaq istədim. Ancaq razı olmadı:

 - Gedirik evə, günortaya az qalıb. Yeməyimizi 
yeyirik, yol gəlmisən, bir az da dincəlirik, sonra 
gətirirəm, başlayırsan biçməyə. 

 Yusif kişi ilk gündən bir insan kimi ürəyimə 
necə yatdısa, gecəyə-gündüzə salıb beş günə əra-
zini biçib qurtardım. Tez-tez gələrdi. Məni məc-

bur edib dayandırardı, gətirdiyi kəkotulu çaydan 
içərdik, söhbət edərdik, sonra yenə biçinimə baş-
layardım. Söhbət zamanı atamın kimliyini soruş-
du. Başqa adam adı dedim. Həm də özümü Qar-
yaginli kimi təqdim elədim. İstəmədim ki, gedib 
soraqlayıb atamın kimliyini öyrənib, xalq düşmə-
ninin oğlu olduğuma görə işi əlimdən alsın. Nə 
isə, biçini başa çatdırdım. Evə gəlib hesablayıb 
dedi ki, sənin puluna on səkkiz put buğda düşür. 
İstəyirsən, pul əvəzinə buğda verim. Razılaşdım. 
Yusif kişi on səkkiz əvəzinə iyirmi put taxıl yığ-
dırdı arabaya. Neftlə işləyən çox bəzəkli, düzəkli 
bir çıraq da verdi ki, bunu məndən xatirə saxla. 
Yola düşəndə isə, birdən-birə üzümə baxıb nə fi-
kirləşdisə, əlini atıb qəlifeyi şalvarının cibindən 
bir topa pul çıxardı:

 - Burda neçə manatdı, bilmirəm. Bunu da gö-
tür, birdən yolda-rizdə lazımın olar. Mən etiraz 
edib götürmək istəməsəm də, zorla pulları cibimə 
basıb:

 - Di yaxşı yol, allah amanında,- dedi.
 Evə gəldim. Cəmi bir həftəyə iyirmi put taxıl, 

bir göz oxşayan çıraq, xeyli də pul qazanıb evə 
döndüyümü görən atam üzümə baxıb gülümsün-
dü:

 - Hə, deməli sa arxayın ola bilərəm. 
 Evə girəndə anam bir həftədi zirzəmidə saxla-



Təhmasib Novruzov

272

dığı camış qaymağını gətirib qarşıma qoydu:
 - Sən bunu yeməmiş getdin. Heç kimə də ver-

mədim. Dedim gəlib özü yeyəjək. Şükür allaha, 
qismətin imiş. Otur ye.

 Qaymaq bir az turşusa da, anamın könlünü 
qırmamaq üçün bəh-bəh deyə-deyə, iştahla hamı-
sını yedim.

 Bundan sonra başım ev, ailə işlərinə, ardın-
ca atamın və Nobelin başına gələnlərə, sonra isə 
ikinci dünya müharibəsi zamanı yaranan çətinlik-
lərə necə qarışdısa, Yusif kişini axtarmaq imka-
nım olmadı. 1950-ci illərdə Yusif kişini xatırlayıb 
qardaşım Təyyarın moskviç maşını ilə Boyatı da, 
Hindarxı da axtardıq, ancaq onu tapa bilmədik. 
Nəhayət, öyrəndim ki, Yusif kişi əslən Laçından 
olub. Gəlib həmin yeri sahibindən alıb və onu 
biçdirib aparırmış Laçına. Müharibədən sonra isə 
kəndə gəldiyini görən olmayıb... ”

  *** 

 Artıq Binnətin ailəsi üçün həyat axarına düş-
məyə başlamışdı. Olmazın əzablarına qatlaşan 
Tərxun hərdən xəlvətə çəkilib ağlayar, sonra göz 
yaşlarını silib heç kimə içindəki dərdini danış-
mazdı. Bir gün Yüzasiflə Tələt analarının həyətin 
bir küncünə çəkilib ağladığını gördülər. İki qar-

daş analarının yanına gəlib niyə ağladığını so-
ruşdular. Uşaqların əl çəkmədiyini görən Tərxun 
gözlərinin yaşını yaylığı ilə silib dedi:

 - Deyim, amma dədənizə demiyin. 
 Qardaşlar razılaşdılar. Tərxun Nobelin xüffə-

tin çəkdiyini dedi. Uşaqların hamısını çox istədi-
yini, hamısı onun ciyər-parəsi olsa da, gözünün 
ilki kimi ürəyində Nobelin ayrıca yeri olduğunu, 
indi harda, nə elədiyini, nə yediyini, nə içdiyini 
bilmədiyinə görə xüffətini çəkdiyini dedi. 

 Bu söhbətdən sonra Yüzasiflə Tələt gizli ma-
raqlanıb öyrəndilər ki, Şükür yoxa çıxandan son-
ra Nobelin kənddəki adamlarla əlbir olub Şükürü 
aradan götürməsindən şübhələnmişlər və dindir-
mək üçün Ağdama gətiriblər. Qardaşlar ataların-
dan xəlvət kənddən bir at kirayələyib Ağdama 
gəldilər. Uşaq olmasına baxmayaraq çox çevik, 
dilli-dilavərli Tələt məhbəsin mühafizəçisinə yol 
tapıb, gecə saatlarında onları Nobellə görüşdür-
məyə razı saldı. Burda Yüzasif bildi ki, Tələt giz-
licə gəlib Qərvənd mağazasından kibrit alıb, özü-
nün düzəltdiyi balaca arabaya yığıb, Əhmədağalı, 
Mirəşəlli kəndlərində satıb, pul qazanırmış. Hə-
min yolla qazandığı puldan xeyli mühafizəçinin 
cibinə basıb, onu qardaşları ilə görüşdürməyə razı 
salmışdı.

 Axşamdan xeyli keçmiş Yüzasiflə Tələti içə-

ri çağıran mühafizəçi onları bir otağa saldı. Az 
keçmədi ki, Nobel də bura gəldi. Üç qardaş ağ-
laya-ağlaya bir-birinə sarmaşdılar. Sonra oturub 
gecə yarısına qədər söhbət elədilər. Nobel olma-
yan vaxtlarda atasının geri qayıtdığını, Abdaldan 
Mirəşəlliyə gəldiklərini, Camal bəyin Bağırov-
la görüşməsini, Hüsünün qayıdıb gəldiyini, bir 
sözlə, bütün olmuşları Nobelə danışdılar. Nobel, 
qardaşlarının danışdıqlarından bəziləri haqqında 
məlumatlı olmasına baxmayaraq, uşaqların dilin-
dən eşitmək istədiyinə görə üstünü vurmur, on-
lara qulaq asırdı. Söhbət zamanı Yüzasif anasının 
ondan ötrü çox xüffət çəkdiyini, hər gün ağladı-
ğını, amma atasının ona çox acıqlı olduğunu da 
dedi. Ayrılanda Nobel qardaşlarını bağrına basdı:

 - Ta məni bir də gözləmiyin. Annəmə heç nə 
demiyin. Amma məni bir də görmüyəssiniz. 

 Nobel qardaşlarının gözlərinin dolduğunu görüb:
 - Qorxmuyun e... Ma bir şey olmayajaq. İnşaal-

lah, burdan sağ-salamat çıxajam. Amma dədəmin 
dediyi o sözlərdən sonra mən onun üzünə çıxa bil-
mərəm. Burdan çıxandan sora uzaqlara gedəjəm. 
Evə qayıdası döyüləm. Annəmdən, uşaqlardan 
muğayat olun - deyib, son dəfə qardaşlarını bərk-
bərk bağrına basdı.

 Yüzasiflə Tələt gəlib analarına Nobellə görüş-
düklərini, lap yaxşı olduğunu dedilər. Amma No-

belin son sözlərini deməyəcəklərinə yolda ikən 
sözləşmişdilər...

 Bu minvalla Binnətin ailəsində həyat ilbəil 
yaxşılaşırdı. Tələtlə Təyyarı Qərvənd məktəbinə 
yazdırmışdılar. Hər dəfə Tərxun Abdala getmə-
yin vaxtı çatdığını, bir gedib ordakı ev-eşiklərinə 
baxmağın, Səriyyənin də vəziyyətini öyrənməyin 
vacib olduğunu desə də, Binnət yox deyirdi:

 - Abdala ya həmən Binnət olub qayıdajam, ya 
da ola bilməsəm, bir də qayıtmayajam!

 Artıq Binnət təsərrüfatını genişləndirməklə ya-
naşı xırda alverə də başlamışdı. Yevlaxdakı köhnə 
tanışlarından biri ilə danışıb ağ neft alverinə baş-
lamışdı. Ticarətə çox maraqlı olan Tələti də bu işə 
qoşmuşdu:

 - Yüzasif burdakı təsərrüfatı idarə eləsin, sən 
də ticarət işlərini, - demişdi.

 Beləcə, ailənin durumu aybaay yaxşılaşmaq-
da davam edirdi ki, 1937-ci ilin bir yay günündə 
həyətə bir dəstə silahlı adamlar gəldi. Heç bir 
sorğu-sual etmədən Binnətin əl-qolunu bağlayıb 
apardılar. Artıq belə səhnələrə alışmış Tərxun da, 
uşaqları da bu olayı sakitliklə qarşıladılar. Binnə-
ti aparanların kimliyini belə öyrənmək ağıllarına 
gəlmədi. Onlara elə gəldi ki, yenə aparıb bir az 
sorğu-sual edib buraxacaqlar. Ancaq belə olmadı. 

Günlər, aylar bir-birini əvəz etsə də Binnətdən xə-
bər yox idi. Nəhayət, yenə Yüzasif Tələti də ya-
nına alıb Ağdama gəldilər. Birbaşa, artıq Tələtlə 
dostlaşmış mühafizəçi ilə görüşdülər. Mühafizəçi 
girib maraqlandıqdan sonra qayıdıb onlara bil-
dirdi ki, Binnət Fərzəliyev bura gətirilməyib. Onu 
tutanlar birbaşa Bakıdan, NKVD-dən gəliblərmiş. 
Götürüb birbaşa da Bakıya aparıblar. Xəbərdən 
narahat olan qardaşlar ata minib Gülablıya get-
məyə, Camal bəylə görüşməyə qərar verdilər. 
Lakin Camal bəyin evinə çatanda keçmiş xidmət-
çilərdən birinin:

 - Camal bəy neçə bayramdı ki, uşaqların da 
götürüb köçüb Bakıya. Bağırov maşın da göndər-
mişdi. Yığışıb getdilər, - deməsi onların əl-qolunu 
boşaltdı. Yüzasif Camal bəyin Bakıdakı evini öy-
rənmək istəsə də xidmətçi heç kimin bilmədiyini 
dedi. Əlavə etdi ki, deyirlər Bağırov tapşırıb ki, 
heç kimə hara getdiyini deməsin.

 Qardaşlar kəndə gəlmişkən məsləhətləşib həm 
evlərinə baş çəkmək, həm də bacıları Səriyyəni 
görmək üçün Abdala gəldilər. Evin bütün qa-
pı-pəncərələrinin sökülüb aparıldığını görüb mə-
yus olsalar da, Səriyyə ilə görüş xeyli təsəlli oldu. 
Səriyyə qardaşlarına necə sarıldısa, kənardan bu 
səhnəni seyr edən Şəkər xanım dözə bilməyib 
hönkürtü ilə ağlamağa başladı. Anasının hönkür-

tüsünə evdən çıxan Süleyman Yüzasiflə Tələti 
görəndə qucağındakı uşağı qaytarıb evə qoydu. 
Sonra gəlib qardaşlarla görüşdü. Onları evə dəvət 
etsə də, axşama qədər evə çatmasalar analarının 
narahat olacağını dedilər. Səriyyənin suallarına 
cavab verən Yüzasif Mirəşəllidə hər şeyin qayda-
sında olduğunu, orda ev tikdiklərini, təsərrüfat 
qurduqlarını, Tələtin ticarətlə məşğul olduğu-
nu, Tələtin də, Təyyarın da, Tahirin də məktəbdə 
oxuduqlarını, Nobellə olan görüşlərini bacılarına 
ətraflı danışdılar. Sonda atalarının yenə tutulub 
Bakıya aparıldığını deyəndə isə, Səriyyə iki əlini 
dizinə vurdu:

 - Can ay dədə! Ay allah, bu kişidən nə isdiyir-
lər? Mənim dədəm kimə neyniyib axı?

 Sonra Abdaldakı vəziyyətlə maraqlandılar. 
Öyrəndilər ki, Şükürü işdən çıxarıblar. Sonra həbs 
ediblər. Xeyli həbsxanada qalandan sonra bu-
raxıblar. Kəndə qayıdandan bir-iki ay sonra isə 
yoxa çıxıb. Nə qədər axtarırlarsa, nə özü tapılır, 
nə də leşi. Elə bil yağlı əppək olub, göyə çəkilib...

 Qardaşlar Səriyyə ilə, oğlu Məhəmmədlə, Sü-
leymanla, Şəkər xanımla xudahafizləşib evə dön-
dülər. Gəlib ataları ilə bağlı məlumatı Tərxuna 
danışdılar. Sonra Səriyyə ilə görüşdüklərini, Sə-
riyyənin bir oğlu olduğunu, adını da Məhəmməd 
qoyduqlarını, Süleymanın Səriyyəyə çox yax-

şı baxdığını dedilər. Binnət sarıdan içi odlanan 
Tərxuna Səriyyə ilə bağlı deyilənlər, sanki sərin su 
oldu, içindəki yanğını qismən də olsa söndürdü. 

 Yüzasif çox düşünüb daşındı. Ömründə heç 
vaxt Bakıya getmədiyinə, Bakını tanımadığına 
görə atasının dalınca Bakıya gəlib nə edəcəyini 
bilmirdi. Nəhayət, Tələtlə, artıq xeyli böyümüş 
Təyyarla, anası ilə məsləhətləşib Yevlaxa, ordan 
da qatarla Bakıya gəldi.

 Qatardan düşən Yüzasif vağzaldan çıxıb, qarşı-
dakı meydançada müştəri gözləyən faytonlardan 
birinə yaxınlaşdı. Salam verib Hacı Zeynalabdının 
evini tanıyıb-tanımadığını soruşdu. Faytonçu bir 
qədər Yüzasifə diqqətlə baxdıqdan sonra soruşdu:

 - Bakıya birinci dəfədi gəlirsən?
 Yüzasif faytonçuya baxıb, təsdiq elədi:
 - Hə, əmi, birinci dəfədi. Hardan bildin?
 - Hiss elədim! Hacını soruşmağından da bil-

dim ki, dünyadan xəbərin yoxdu. Hacı on beş ildi 
dünyasını dəyişib. O cür kişinin bütün var-döv-
lətini əlindən aldılar, axırda evin də alıb, atdılar 
küçəyə. Rəhmətlik dözmədi, dünyasını dəyişdi. 
Neynirdin ki, Hacını? 

 Yüzasif çaş-baş qaldı, nə deyəcəyini bilmədi, 
bir qədər duruxdu:

 - Heç, əmi. Atamın dostuydu. Ona görə, elə-
belə, görüşmək istədim, - deyib faytonçudan 

aralandı. Faytonçu xeyli Yüzasifin dalınca baxdı, 
cavan oğlanın Bakının küçəsində gah gedib, gah 
dayandığını görüb faytondan endi, onun ardınca 
gəlib qolundan tutdu:

 - Ay oğul, atan Hacı ilə dost olubsa, demək 
qeyrətli kişilərdən olub. Hacı hər adamla dost ol-
mazdı. Bakının bütün camaatı Hacını çox istəyirdi. 
Madam ki, sən onun dostunun oğlusan, nə dərdin 
varsa, çəkinmə, de. Bəlkə bir köməyim dəydi. 

 Yüzasif faytonçunun gözlərinin içinə baxdı. 
Faytonçunun üzündəki nur, gözlərindəki müla-
yim baxış onu ürəkləndirdi:

 - Atamı bir dəfə tutmuşdular. Rəhmətlik Hacı 
kömək eləmişdi, buraxmışdılar. İndi yenə tutub-
lar. Dedim Hacı ilə görüşəm, bəlkə yenə kömək 
eliyər. O da ki...

 Qəhər Yüzasifi boğdu. Faytonçu diqqətlə ona 
baxdı:

 - Atan varlı adam olub?
 - Keçmişdə varlı idi. Şura höküməti gələndə 

hər şeyimizi dorq elədilər. İndi bir həsirik, bir də 
məmmədnəsir. Amma yenə əl çəkmirlər.

 Faytonçu əlini uzadıb Yüzasifin çiyninə qoy-
du. Başını yellədi:

 - Bildim, ay oğul, bildim. Bakıda çox evləri xa-
raba qoyub bu allahsızlar. Bir hökümət ki, allahı 
dana, ondan nə desən gözləmək olar. Gəl səni 

aparım NKVD-nin qabağında düşürdüm, gör içə-
ri girə bilsən, onlar sənə bir məlumat deyərlər. 

 Yüzasif minnətdarlıq edib, qayıdıb faytona 
mindi. Faytonçu onu Daxili İşlər Xalq Komissarlı-
ğının qabağına gətirdi. Binanı göstərib:

 - Bax NKVD buradı. Qapısı da ordandı. Get, 
gör bir şey öyrənə bilirsənmi? Allah köməyin ol-
sun, - dedi.

 Yüsazif faytondan düşdü. Əlini atdı ki, cibin-
dən pul çıxarıb yol haqqını versin, faytonçu atın 
yüyənini çəkib, “dəh-dəh” deyib getdi. Yüzasif 
dalınca getsə də, faytonçu atını çaparaq, ondan 
uzaqlaşdı.

 Binanın giriş qapısına yaxınlaşanda silahlı əs-
gər tüfəngi ona tuşlayıb:

 - Dur, - deyə əmr etdi. Yüzasif dayanan kimi 
əsgər soruşdu:

 - Nə istəyirsən?
 Yerində quruyub qalan Yüzasif dili topuq vu-

ra-vura:
 - Atamı tutub gətiriblər bura, onu...
 Əsgər tüfənglə istiqamət göstərdi:
 - Get bu tərəfdəki otağa, orda dərdini de! 
 Yüzasif əsgərin göstərdiyi tərəfə iki addım at-

mışdı ki, bir səs gəldi:
 - Yüzasif!?.
 Adını eşidib səs gələn tərəfə döndü. Murtuz 

idi. Camal bəyin bacısı oğlu. Gülablı məktəbində 
Yüzasiflə bir sinifdə oxumuşdu. İndi hərbi geyim-
də Komissarlığın binasından çıxan Murtuz Yüza-
sifi görən kimi tanımışdı. Köhnə dostlar kimi gö-
rüşüb qucaqlaşdılar. 

 - Ə, Yüzasif, sən hara, bura hara? Xeyirdimi?
 Yüzasif xeyir olmadığını, atasının yenə tutul-

duğunu, Gülablıya gedib Camal bəylə görüşmək 
istədiyini, Camal bəyin Bakıya köçdüyünü dedik-
lərini Murtuza danışdı. Murtuz Camal bəyin Bakı-
nın havasını götürmədiyini, gələndən iki il sonra 
rəhmətə getdiyini dedi. Sonra Yüzasif Murtuzun 
əynindəki hərbi formaya baxıb sual verdi:

 - Yaxşı, sən neyniyirsən? Bu nə formadı belə?
 - Hərbçiyəm. Göndərdilər Peterburqda ali hər-

bi məktəb oxudum. İndi təyinatımı gözlüyürəm, 
görək hara göndərirlər. 

 Xeyli dərdləşdikdən sonra Murtuz “məni bur-
da gözlə, qayıdıram” deyib yenidən binaya daxil 
oldu. Bir müddət keçdikdən sonra çıxıb Yüzasifə 
yaxınlaşdı:

 - Burda bizim Ağbulaq kəndindən bir erməni 
işləyir. Adı İşxandı. Erməni olsa da, yaxşı inşandı. 
Camal dayımı da çox eşidərdi. Ona dedim, Binnət 
əmini tanıdı. Getdi araşdırdı, gəlib dedi ki, onlar 
bir qrupla Moskvaya göndəriliblər. Onların işlə-
rinə birbaşa SSRİ Ali Məhkəməsi baxacaq. 



Təhmasib Novruzov

282

 Bunu deyəndən sonra Murtuz Yüzasifə Camal 
bəyin böyük oğlu Şəmilin Ali Məhkəmədə işlədi-
yini dedi:

 - Amma bizim məhkəmələr Moskvaya nə deyə 
bilərlər ki? Təzə də qərar veriblər, antisovet fəa-
liyyət göstərən adamların hamısını həbs eliyirlər, 
hələ sonra neyniyəcəklər, bilmirik. 

 Murtuz nə qədər israr eləsə də Yüzasif onunla 
getməkdən imtina elədi. Bu vəziyyətdə onlara ge-
dib evdəkilərin də qanını qaraltmaq istəmədiyini 
deyib, rayona qayıtmaq fikrini bildirdi. Murtuz 
onu vağzala gətirdi. Yüzasif Yevlaxdan keçən ilk 
qatara bilet alıb Yevlaxa, ordan da Mirəşəlliyə qa-
yıtdı...

 İllər keçdi. Ancaq Binnətdən xəbər gəlmirdi ki, 
gəlmirdi. Ailənin bütün yükü üstünə tökülmüş 
Yüzasif qardaşlarının oxumaları, təhsil almaları 
üçün gecə-gündüz işləyirdi. Qardaşının təkbaşına 
evin yükünü çəkməsini qəbul etməyən Tələt isə 
həm oxuyur, həm də dərsdən sonra at arabasına 
qoyduğu bir tonluq neft çəni ilə kəndləri gəzib ağ 
neft satırdı. Əldə etdiyi gəliri də hər gün Yüzasifə 
verir, özünə pul lazım olanda da ondan istəyirdi. 

 Bir axşam həyət qapısından bir adamın “ay 
Yüzasif” deyib onları çağırdığını eşidən Təyyar 
qapıya tərəf gəldi. Təbiət etibarilə əsəbi olan Təy-

yar qapıya çatan kimi:
 - Kim lazımdı, a kişi?- deyə hirslə soruşdu. Kişi 

bir qədər Təyyarın üzünə baxıb:
 - Ay oğul, - dedi, - elə hirslə soruşdun ki, de-

dim bəs məni vurassan.
 Təyyar üzünü turşutdu:
 - A kişi, kim lazımdı?
 Kişi başını buladı:
 -Binnət kişinin uşaqlarından biri lazımdı. Yü-

zasif evdə?
 - Yox, qağam işdədi. Neynirsən ki, qağamı?
 - Neynək, işdədi, axşam düşür, yəqin indilərdə 

gələr. Gözlüyüm gəlsin.
 Təyyar ailədə hamıdan ərköyün idi. Qardaş-

larından fərqli olaraq həmişə əsəbi tonda danı-
şardı. Onu tanıyanlar artıq buna adət eləsələr də, 
ilk dəfə həmsöhbət olan adamlara qəribə gəlirdi. 
Elə bu xasiyyətinə görə hərdən qardaşları ilə sözü 
çəpləşəndə, Yüzasif də, Tələt də ondan böyük 
olmalarına baxmayaraq Təyyara tabe olurdular. 
Tərxun da onların pərişan olmamaları üçün ürək-
dirək verərdi:

 - Qurban olum, Təyyar mənim dəli oğlumdu. 
İndi neyniyək? Allah onu da elə yaradıb. Siz bö-
yüksünüz, baş qoşmuyun, - deyərdi.

 Gələn adamın kim olduğunu bilməsə də, 
onunla da eyni tonda danışdı. Yüzasifi gözləyəcə-

yini deyəndə isə, qayıdıb evə gəldi. Anasına gələn 
adamın Yüzasifi gözlədiyini deyəndə, anası acıq-
landı:

 - A bala, hər kimdi, allah qonağıdı. Qapıda qo-
yub niyə gəlirsən? Get çağır, bir oturacaq verim, 
otursun həyətdə. Bəlkə dədəndən bir xəbər-ətər 
gətirib!

 Təyyarın qapıya qayıtmaq fikri olmadığını 
görən Tərxun balaca oğlu Tahiri çağırdı. Gedib 
qapıdakı qonağı həyətə çağırmağı tapşırdı. Ancaq 
Tahirin getməsinə ehtiyac qalmadı. İşdən gələn 
Yüzasif qonaqla birlikdə həyətə daxil oldular. 
Qonaq Yüzasifi həyətin bir küncünə çəkdi. Ona 
deyəcəyi sözün ikisinin arasında qalacağına and 
içməsini istədi. Yüzasif and içmədi, ancaq kişi 
kimi ikisinin arasında qalacağına söz verdi. Qo-
naq dedi:

 - Mən vaxt varıdı NKVD-də işləyirdim. Bir gün 
dedilər ki, Abdalda bir qolçomaq var, onun evini 
dorq eləməyə gedirik. İşimiz bu idi. Nə həddim 
varıdı getməyim? İşdən qovub, özümü də soxar-
dılar dama. Getdik. Orda adın eşitdim ki, dorq 
eləməyə gəldiyimiz evin yiyəsi Binnət adlı kişidi. 
O vaxt xəlvətcə əlimə keçən bir-iki şey tulladım 
çəpərin dibinə ki, yazıqdılar, çay dəmləməyə, nə 
bilim, çörək bişirməyə qab-qaşıqları olsun barı. 
Evdən üç küp qızıl-gümüş götürdük. Gecəykən 

ordakı firqə sədri Şükür bizi döndərdi firqəyə. 
Qızıl-gümüşdən gətirib hərəmizə bir ovuc verdi. 
Qalanın qoydu otağına. Dedi ki, Binnətin evindən 
qızıl-gümüş götürüldüyün heç yerdə, heç kimə 
demiyin. Nə isə, gəldim evə. Səhər duranda də-
dəmə dedim ki, bəs belə-belə, gejə Abdalda Bin-
nət adlı kişinin evini dorq elədik. Dədəm başın 
yelləyib dedi ki, hayıf Binnətdən. Maraqlandım. 
Dədəm o kişi haqqında elə danışdı ki, onun evinə 
dorqa getdiyimə görə özümdən utandım. Amma, 
neyniyim, ay oğul, zəmanənin üzü qara olsun, 
qorxdum dədəmə, ya başqa bir adama deyəm 
ki, kişinin evindən çıxan qızıl-gümüşü aramızda 
paylaşdıq. Hələ bir yumru dəmir də varıdı, Şükür 
dedi ki, Qarakəndin keşişi istəyib bunu məndən, 
ona verəjəm. Vallah, ta onun içində nə vardı, bil-
mədim. Sonra eşitdim ki, Binnət qayıdıb gəlib. 
Xəlvətcə getdim kəndə ki, tapıb verim, heç olmaz-
sa uşaqlarına bir gün ağlasın. Kənddə dedilər ki, 
Binnət gejə gəlib, elə gejəynən də uşaqların gö-
türüb kənddən çıxıb. Hara getdiyinizi də bilən, 
deyən olmadı. Neçə ildi Binnət kişini axtarıram. 
Dünən Abdaldan bir adamla görüşəndə dedi ki, 
Binnət kişini təzədən bir də tutublar, uşaqları da 
Mirəşəllidədi. Büyün də durub gəldim ki, halallıq 
eliyim.

 Bunu deyib qonaq yenə o tərəf-bu tərəfə boy-

landı. Cibindən bir bükülü dəsmal çıxardı:
 - Ehtiyacım oldu, üstündən iki dənə onluq gö-

türüb, xırdalamışam. Onu halal eliyirsən, elə, elə-
mirsənsə, gedim borc-xərc eliyim, onu da düzəl-
dim, gətirim. – dedi.

 Yüzasif sanki yuxuda idi. Xeyli qonağın üzünə 
baxdı:

 - Adını bağışlayrsanmı, əmi?
 - Adım Qocadı. Muğanlıdanam. Mahmud oğlu 

Qoca. Kənddə kimdən soruşsan tanıyajaq.
 Yüzasif Qocanın ona verdiyi dəsmal boxçası-

nı açdı. İçində xeyli qızıl-gümüş olduğunu, çoxlu 
sayda onluq qızıl olduğunu görüb, əl atıb üç ədəd 
onluq qızıl götürüb Qocaya uzatdı. Qoca qızılı al-
maq istəməyəndə Yüzasif:

 - Bunu almasan, mən də heç bu dəsmalı götür-
müyəjəm, - dedi.

 Qoca könülsüz qızılları alıb cibinə qoydu:
 - Halal eliyirsən?
 Yüzasif yenə diqqətlə onun üzünə baxdı:
 - Özün dedin ki, evimizə dorq üçün on bir nəfər 

gəlmisiniz. Bu qızıldan da hamınıza pay düşüb. 
On bir adamın içində sənin qeyrətin yol vermiyib, 
gətirib verirsən özümüzə. O biri on nəfərdə qeyrət 
çatmır ki, heç olmasa üstündən iki-üç dənəsin gə-
tirib verib, halallıq istəsin. Özün götürdüyün də, 
indi mənim verdiyim də, min kərə halalın olsun. 

 Qoca xudahafizləşib getdi. Yüzasif evə girəndə 
Tərxun üzünə baxdı:

 - Kimidi gələn, ağrın alım? Dədəndən bir xəbər 
var?

 Yüzasif istədi gələnin kimliyini, hansı məqsəd-
lə gəldiyini uşaqların yanında anasına desin. La-
kin kişi sözü verdiyini xatırlayıb anasına baxdı:

 - Yox, annə. Bu kişi Muğanlıdandı. Bir xəbər eşi-
dib. Gəlib onu deməyə. Dədəm deyirdi axı, o vaxt 
bizim evdən apardıqları qızılı, gümüşü Şükürün 
firqəsinə qoyublar. Bir də, Şah İsmayılın ulu ba-
bamız Dədəbəyə verdiyi fərmanın Qarakənd keşi-
şinə verildiyin dedi. Sabah gedəjəm, görüm Keşiş 
Tiqranı tapsam, ondan soruşajam, görüm bizə aid 
olan bir fərman onun nəyinə lazımdı?

 Tərxun narahat oldu:
 - A bala, getmə. Hələ qoy görək dədənin axırı 

nolur. Onu da gedib alıb gətirərsən, başımıza bəla 
olar. Erməni olsa da, Tiqran dədənin xətrin çox 
istəyirdi. Dədənlə kirvə idilər.Yəqin o fərmanın 
Şükürdə olduğun eşidib, ondan alıb ki, dədən qa-
yıdanda özünə versin.Ondadısa, itib-batmaz. Qoy 
dədən gəlsin, özü gedib Tiqranla görüşər. 

 Yüzasif anasının dediyi ilə razılaşdı. Sonra göz 
edib o biri otağa çağırdı. Bükülü dəsmalı çıxarıb 
Tərxuna verdi:

 - Bunu gizlət, amma hardandı, nədi soruşma. 

Kişi sözü vermişəm, deyə bilmərəm.
 Yüzasif danışdıqca Tərxun dəsmalı açdı. Qı-

zıl-gümüş olduğunu görüb Yüzasifə baxdı:
 - Bunlar nədi belə, a bala. Dədənin başın yeyən 

bu qızıl-gümüşdü. Onu hardan almısan? Təzədən 
evimizə niyə gətirmisən? Qaytar hardan almısan, 
ver yiyəsinə. Bizim evimizə bədbəxtlik gətirir 
bunlar.

 Yüzasif anasının hədsiz narahat olduğunu gö-
rüb ona sirr açmağa məcbur oldu:

 - Bax, annə, sa düzün deyəjəm. Amma ikimiz-
dən başqa heç kim bunu bilməyəjək. 

 - Nə sirr, a bala? Hardandı axı bu qızıllar?
 Yüzasif anasına hər şeyi olduğu kimi danışdı. 

Sonunda anasını bir daha bu sirri heç kimə ver-
məmək üçün bərkitmək istədi:

 - Uşaqlar bilər, bir yerdə ağızlarından qaçırar, 
gedib hökümətin qulağına çatar, yazıqdı, o kişini 
də damlayarlar. Bu puldan ikimizdən başqa heç 
kimin xəbəi olmuyajaq. Onu eləcə saxla, o pul-
la qardaşlarımı oxudajam. Vaxtım çatsa, özüm 
də oxuyajam. İndi savadı olmayanı heç yerdə iş-
ləməyə qoymurlar. Oxusunlar ki, çörək yiyəsi ol-
sunlar...

 *** 

 Binnətin həbsindən dörd il ötürdü. Ancaq ailə-
sinə, övladlarına onun taleyi barədə heç bir xəbər 
vermirdilər. Nəhayət ,Yüzasif anası ilə məsləhət-
ləşib, iki onluq qızılı xırdaladaraq yazın ortaların-
da atasını tapmaq üçün Bakıya gəldi. Daxili İşlər 
Xalq Komissarlığında heç bir məlumat əldə edə 
bilməyib, Camal bəyin oğlu Şəmil Mirzəyevlə gö-
rüşmək üçün Ali Məhkəməyə gəldi. İki gün sonra, 
nəhayət Şəmil Mirzəyevlə görüşə bildi. Şəmil Bin-
nətin yenə tutulduğunu eşidəndə qanı çox qaral-
dı:

 - Nə vaxt tutublar Binnət əmini?
 - Dörd il olar,- deyə Yüzasif cavab verdi. Şəmi-

lin qaşları çatıldı. Az qala gözlərindən qan dama-
caqdı.

 - Bəs dörd ildi hardasan, indi gəlib deyirsən? 
 Yüzasif günahkarmış kimi başını aşağı dikdi. 

Handan-hana özünə gəldi, başını qaldırıb atası tu-
tulandan sonra Gülablıya getdiyini, Camal bəyin 
Bakıya köçdüyünü dediklərini, sonra Bakıya gəl-
diyini, NKVD-nin qarşısında Murtuzla görüşdü-
yünü, Murtuzun, Binnəti Moskvaya apardıqlarını 
öyrənib ona deməsini, bundan sonra qayıdıb ra-
yona gedib, xəbər gözlədiyini Şəmilə ətraflı danış-
dı. Yüzasif Şəmilin həddən artıq narahat olduğu-
nu görüb, özlüyündə bu vaxta kimi Binnəti azad 
edə bilmədiyinə görə məyus olması ilə izah etdi. 



Təhmasib Novruzov

290

Şəmil qalxıb otaqda var-gəl elədi. Sonra Yüzasifə 
sabah onun yanına gəlməyi tapşırdı. Çıxanda qal-
mağa yeri yoxdusa onun evinə getməyi təklif etsə 
də, Yüzasif razılaşmayıb mehmanxanaya gəldi...

 Yüzasif otaqdan çıxar-çıxmaz Şəmil Daxili İş-
lər Xalq Komissarlığına zəng edib Fərzəliyev Bin-
nət Novruz oğlu haqqında ona məlumat vermə-
yi xahiş etdi. Bir saat sonra Şəmilin şübhələndiyi 
məlumat gəldi. Özünü yerin altında, yoxsa üstün-
də olduğunu hiss etməyən Şəmil otaqda hönkürtü 
ilə ağlamağa başladı. Atası Camal bəy dünyasını 
dəyişməzdən əvvəl vəsiyyət etmişdi ki, Binnətin 
adı hökümətin qara siyahısındadı, onu qorusun. 
İndi aldığı xəbər isə Binnəti qoruya bilmədiyinə 
görə sarsıtmışdı Şəmili. Nəhayət, çətinliklə özünü 
ələ aldı, telefonun dəstəyini götürdü:

 - Məni Birinci Katiblə bağlayın! - dedi.
 Mircəfər Bağırova atasının vəsiyyətinə əməl 

edə bilmədiyini, Binnətin güllələndiyini necə hə-
yacanla dedisə, onun səsindəki titrəyişi duyan 
Mircəfər Bağırov dərhal yanına gəlməyi tapşırdı. 

 Birinci katibin yanında da Şəmilin özünü ələ 
bilmədiyini görən Mircəfər Bağırov dövlət adamı-
nın belə hadisələrə soyuqqanlı yanaşmasının va-
cibliyini desə də, Şəmil razılaşmırdı: 

 - Axı niyə qərarı birbaşa, məhkəməsiz-flansız, 
özləri verirlər? O zaman məhkəmə niyə lazımdı, 

yoldaş Bağırov? Özləri yazıb, özləri pozur, özləri 
də cəzanı verir. Özü də ona tətbiq edilən maddəyə 
baxın: İqtisadi sapotaj! Guya kolxoz quruluşunu 
pozmaq üçün adamları öyrədirmiş ki, pambığın 
suyun kəsib versinlər taxıla, pambıq qurusun, 
taxıl çürüsün! Kim, kim, Binnət kişi! Bu nə cür 
ədalətdi, yoldaş Bağırov? Belə də ədalət olarmı? 
İndi mən onun oğluna nə deyim? Deyim dədəni 
niyə güllələyiblər?

 Şəmilin özünü-sözünü bilmədiyini görən Mir-
cəfər Bağırov ayağa durdu. Gəlib əli ilə başını qu-
caqlayan Şəmilin yanında dayandı:

 - Sakit ol. Belə eliyərsən, başqa adamlar görər, 
səni yoldaş Stalinin qərarlarına qarşı çıxmış kimi 
xəbər çatdırarlar, heç mən də səni qurtara bil-
mərəm. Od olmasa, tüstü çıxmaz. Yəqin bir gü-
nah eliyib ki, tutublar. Axı o, vaxtilə sürgün edil-
mişdi. Ola bilsin ordan siyahıda adı gəlib, Beriya 
da, mənə demədən göstəriş verib, birbaşa tutub 
gətiriblər. İndi çətin zamandı. Özünü qoru. Belə 
eləsən mənə də problem yaradarsan. Binnəti mən 
də tanıyırdım. Bir dəfə həbsdən, bir dəfə də sür-
gündən rəhmətlik Camal bəyin xahişi ilə mən 
qurtarmışam onu. Görünür qisməti beləymiş. 
Sakitləş. Dur get dincəl, özünü ələ al. Sabah saat 
üçdə Binnətin oğlun göndər mənim yanıma. Mən 
söhbət eliyərəm onunla. Sən heç nə demə. Eləcə 

de ki, Binnət hələ Moskvadadı, yoldaş Bağırov 
sənə nə lazımdısa deyəcək...

 Sabah səhər iş başlayan zaman Ali Məhkəmə-
nin qarşısına gələn Yüzasifin yanına, Şəmilin 
göstərişi ilə gələn milis əməkdaşı Şəmil Mirzəyev 
yoldaşın təcili tapşırıqla rayona getdiyini, saat 
üçdə isə Yüzasifi Birinci katib yoldaş Bağırovun 
qəbul edəcəyini, odur ki, saat üçə on beş dəqiqə 
qalmış Mərkəzi Komitənin qəbul otağında olma-
sını tapşırıb, geri döndü.

 Mircəfər Bağırov Yüzasifi gülərüzlə qarşıladı. 
Binnətin həbsi barədə onun indi xəbəri olduğunu, 
Moskvaya aparıldığını, hələ ki, cəzasının müəy-
yən edilmədiyini deyib, bir xəbər olan kimi onla-
ra da məlumat veriləcəyini bildirdi. Əlavə olaraq 
Binnəti yaxşı tanıdığını deyib, çalışıb onun işini 
Moskvadan Bakıya dəyişəcəyinə, burda da lazım 
olan hər şeyi edib azadlığa buraxılmasına kömək 
edəcəyinə söz verdi...

  ***

 Yüzasif Bakıdakı görüşləri barədə anasına və 
qardaşlarına mükəmməl məlumat verəndən son-
ra, Tələtlə təkbətək söhbət elədi:

 - Annəmin, uşaqların yanında demədim, amma 
mən Şəmildən də, Bağırovdan da şübhələndim. 

Şəmil rayona gedəsi olsaydı gəlib mehmanxanada 
mənlə görüşərdi, nə lazımsa özü deyərdi. Elə bil 
Şəmillə söhbət eliyəndə şübhəli danışırdı. Dədə-
min tutulduğunun dörd il olduğun deyəndə həm 
mənə acığı tutdu ki, niyə indi gəlib deyirsən, həm 
də tez-tez stola otururdu, durub var-gəl eliyirdi, 
bir də otururdu. Bağırov da, gözündə eynəyi var-
dı, amma qəribə baxışlarıyla məni süzürdü. Elə 
bil dedikləri yalan idi, mənə də baxırdı ki, görsün 
onun dediklərinə inanıram, yoxsa yox! Ona görə 
istəyirəm gedib Tiqran Kirvəylə görüşüm. Ermə-
nilər bic olurlar. Bəlkə o, nəsə bilir, ya da nəsə 
öyrənib bizə deyər. Həm də Şah İsmayılın fər-
manının sorağın onda almışam. O barədə də bir 
ağzın arayım, görüm nə deyir. Amma annəm də, 
uşaqlar da bilməsin. Sənə də ona görə deyirəm ki, 
hər ehtimala qarşı hara, kimin yanına getdiyimi 
biləsən. Bilirəm ki, annəm bilsə deyəjək ki, getmə. 

 Tələtlə razılaşıb, analarına, qardaşlarına heç nə 
deməməsinə əmin olan Yüzasif səhər tezdən işə 
getmək adı ilə atı minib Qarakəndə yol aldı. 

 Sovetlər hakimiyyətə gəldikdən sonra SSRİ-də 
beynəlmiləlçilik siyasəti ön plana keçmişdi. Bir-bi-
ri ilə ixtilafda olan xalqlar arasında dostluq telləri-
ni gücləndirmək Kommunist ideologiyasının ana 
xətlərindən biri olmuşdu. Odur ki, artıq azərbay-
canlılarla ermənilər arasındakı buzlar da ərimişdi 

və bir-birinə gediş-gəliş çoxalmışdı. Azərbayca-
nın ağıllı düşünən adamları bunun keçici oldu-
ğunu anlayır, erməni məkrinin heç vaxt məhv 
olmayacağını, indi gizlində yeni planlar üzərində 
işlədiklərini düşünsələr də, sadə adamlar bunun 
fərqində olmur, bir-biri ilə kirvələşir, qohumlaşır, 
dostluq əlaqələri qururdular. 

 Odur ki, Yüzasif birbaşa Qarakəndə, kilsənin 
həyətinə gəldi. Kilsənin qarşısında əlində iri xaç 
ağacı tutan, başdan ayağa qara geyinmiş adamı 
görüb, ona yaxınlaşdı:

 - Salam, kirvə.
 Qara geyimli adam başını qaldırdı. Yüzasifə 

baxıb başını tərpədərək salama cavab verdi. Yü-
zasif bir az da yaxınlaşdı:

 - Ma keşiş Tiqran lazımdı. Burdadı?
 Qara geyimli adam Yüzasifi yenə süzdü:
 - Ha, ara, keşiş Tiqran yoxdu.
 -Gej gələjək?
 - Ara, galmiyajax. 
 Yüzasif duruxdu. Bir az gözləyib yenidən nəsə 

demək istəyirdi ki, qara geyimli adam soruşdu:
 - Neynirsan Tiqranı? San xristiansan?
 - Yox, kirvə. Mən, əlhəmdüllah, müsəlmanam. 

Keşiş Tiqranla dədəm dost olublar, yanı, kirvə 
olublar. Çoxdandı görmürdüm, ona görə gəldim 
ki, halını xəbər alım.

 - Ha... Ara, Tiqran düz on il bundan qabax bur-
dan çıxıb, gedib Yerevana. İki il bundan qabax da, 
siz deyan kimi, allax raxmatına gedib. Nataar kir-
vasınız ki, onun öldügün bilmirsınız?

 Yüzasif yenə duruxdu. Tiqranın ölüm xəbəri 
onu məyus etdi. Ancaq qara geyimli adamın si-
masını dəyişməsi, ona bir-iki addım atıb üzündə-
ki təbəssümlə:

 - Ara, nə sözün varsa, mana de. Man buranın 
taza keşişiyam. - deməsi onu bir az ürəkləndirdi. 
Bu dəfə keşişə bir az da yaxınlaşdı. Bir an düşü-
nüb belə nəticəyə gəldi ki, əgər Tiqran ölübsə və 
onu indi bu keşiş əvəz eliyirsə, yəqin yumru də-
mir qab haqqında da bu keşiş bilər. Odur ki, üzü-
nü keşişə tutdu:

 - Dədəmin onda bir amanatı varıdı. 
 Keşiş Yüzasfin sözünü axıra kimi deməsinə 

imkan vermədi:
 - Ara, san turksan?
 Yüzasif yenə çaş-baş qaldı:
 - Vallah, ay kirvə, türk olmağına türkəm. 

Amma Sovet Höküməti bizim adımızı dəyişib, 
ona görə indi türk deməyə bir az çəkinirəm. 

 - Ara, onu biliram li, deyiram yanı turklar ba-
balarına dada deyıllar, san da ela deyırsan. Onçun 
soruşuram. 

 Yüzasif keşişin sualının mənasını indi anladı:

 - Yox, kirvə, biz elə atamıza dədə deyirik. Ba-
bam yox, atam kirvə olub keşiş Tiqranla.

 - Ha, indi başa duşdum. Atanın amanatı naydı?
 - Yumru dəmir qab idi. İçində bir fərman va-

rıdı. Çoxdan ey... Şah İsmayıl Xətainin fərmanı. 
Bilirəm ki, keşiş Tiqrana o lazım deyil. O fərman 
bizim şəcərəmizə aiddir. Sovet höküməti təzə 
gələndə dədəm, yanı atam verdi keşiş Tiqrana ki, 
gizlədib saxlasın, sonra qaytarar. İndi dədəm gön-
dərdi ki, gəlim onu götürüm.

 Yüzasif danışdıqca keşiş diqqətlə onun gözlə-
rinə baxırdı. Nəhayət, gözlərini ondan çəkib, gü-
lümsəyərək dedi:

 - Ara, san indi dunankı uşax, mana na yalan 
danışırsan? Ara, atanda o parmanın olduqun So-
vet Hokumatı bilsa, bilirsan neyniyardı? Atanı di-
vara soykayıb gullalıyardı li! Mandan sana ama-
nat, onu heç kima dema. Yoxsa sizi bay toraması 
kimi hamınızı qırarlar. Vallax!

 Yüzasif bu dəfə keşişə daha da yaxınlaşdı:
 - Yəqin kilsədə gizlədib, kirvə. Gəl belə danı-

şaq. Sən onu tap ver mana, mən də sana yaxşı bir 
hörmət eliyim. Nə deyirsən?

 Keşiş xaç ağacını bir-iki dəfə yerə vurdu:
 - Na hormat edarsan mana?
 - İki dənə onluq, qızıl. Nikolay qızılı. 
 Keşiş Yüzasifə tərs-tərs baxdı:

 - Ara, san dalısan, yoxsa mani axmax hesab eli-
yirsan? Ara onun qıymatı bilisan nadı? Min dana 
onnux qızıl...

 Yüzasif udqundu:
 - Ay kirvə, nə danışırsan? Balaca kətan parça-

sıdı. Sadəcə, bizim nəslimizə aiddi deyə, istəmirik 
itib-batsın. Həm də keşiş Tiqrana dədəm onu bir 
dost kimi, kirvə kimi etibar eliyib amanat vermiş-
di. Tiqran kirvə də etibarlı adamıdı. Sən bax, onu 
hardasa gizlədib. Tap ver, iki yox, beş onluq ve-
rirəm. 

 Keşiş yenə gülümsündü:
 - Ara, Tiqran gedanda nayi vardısa yıqıb apar-

dı Yerevana. O cur sanaddarı da, biliram ki, satıb 
Matenadarana.

 - Matenadaran kimdi? - Yüzasif təəccüblə so-
ruşdu,- İnanmıram, Tiqran kirvə elə iş tutmaz. O 
etibarlı adamıdı. 

 Keşiş Yüzasifə baxdı:
 - Ara, kim doyul e... Matenadaran bizim Yere-

vanda kadım sanatdarın saxlandığı yerdi li... Yanı, 
arxiv. Bildin? 

 Arxivin, Matenadaranın nə olduğunu hələ də 
anlamayan Yüzasif yenə israr etdi:

 - Olsun arxiv, kirvə. Ordan götürmək olmaz 
ki, onu? 

 Keşiş başını buladı:

 - Ay estivas!.. Ara, siz musurmannar belə bir 
cursunuz e... Ara, hay xalqının on min illik tarixi o 
Matenadaranda saxlanır. Kimdi mani, sani, ya da 
başkasını ora buraxan ki, get ordan istadığını götür? 

 - Axı onu niyə versin ki, keşiş Tiqran ora? - 
Yüzasif səsini bir az yüksəltdi, -Onların nəyinə 
gərəkdi ki, o fərman? Şah İsmayıl onu bizim baba-
mıza verib. Biz də xatirə kimi saxlamaq istiyirik, 
vəssalam. İndi bəylik-flan var? Bir balaca kətan 
parçasıdı, kimin nəyinə lazımdı ki?

 Keşiş Yüzasifin sadəcə kətan parçası adlandır-
dığı həmin fərmanın nə qədər əhəmiyyətli tarixi 
sənəd olduğunu və Tiqranın da məhz bu sənəd 
üçün Binnətlə kirvəlik elədiyini yaxşı anlamışdı 
artıq. Ona görə də söhbəti uzatmağın mənası ol-
madığını fikirləşib üzünü Yüzasifə tutdu:

 - Naisa, san o parman deyirsan, na deyirsan, 
onnan alini uz. Onu sana bir da heç kim vermiya-
jax. O getdi. Matenadarana giran sanadı heç kim 
ordan ala bilmaz. Ordan heç kim oğurluya da bil-
maz. San oranı gorsan, bilarsan. Ora bir şaxar boy-
dadı e... Ulu Tiqrandan, Artaşesdan tutmuş bizim 
bütün tariximiz ordadı. Oranı dovlat qoruyur li! 
Yaxşısı budu san o parmanı unut getsin...

 Keşişin son dedikləri Yüzasifə xüsusilə pis tə-
sir etmişdi. Bu sənədi sadəcə bir ailə xatirəsi he-
sab edən Yüzasif, keşişin dediyi kimi, həqiqətən 

onun nə qədər dəyərli bir tarixi sənəd olduğunun 
fərqində deyildi. Fərqində olsaydı belə, artıq gec 
idi. Uzun illər həmin sənədin izi ilə Binnətlə kir-
vəlik edən keşiş Tiqran sonda Şükürün əli ilə istə-
yinə nail omuşdu. Heç şübhəsiz, orijinal olan hə-
min fərmana görə keşiş Tiqran Matenadarandan 
böyük məbləğdə mükafat da almışdı...

 Keşişdən ayrılan Yüzasif o qədər pəjmürdə idi 
ki, hələ Mirəşəllidən çıxarkən planlaşdırdığı kimi, 
Abdala gedib bacısı Səriyyə ilə görüşmək də ya-
dından çıxdı. Atını birbaşa sürüb evə gəldi. Tələtə 
hal-qaziyəni danışdı. Tələt ayağa durub adəti üzrə 
gülümsəyə-gülümsəyə qardaşına təsəlli verdi:

 - Canın sağ olsun. O boyda qardaşımızın, də-
dəmizin dərdini qoyub bir kətan parçasının dalına 
düşəsi döyülük ki!.. Ermənidə nə vaxt kişilik olub 
ki, indi də olsun? Başından çıxar getsin. Özümüzü 
heylə şeylərilə yormayaq. 

 ***

 Stalinlə Hitlerin, Almaniyanın və SSRİ-nin 
bir-birinə qarşı hərbi əməliyyat keçirməmələri 
haqqında müqavilə imzalamalarına baxmayaraq 
yayın əvvəlində Almanlar Sovet İttifaqına hücum 
elədilər. Beləliklə, SSRİ-nin Böyük Vətən Müha-
ribəsi adlandırdığı, əslində isə ikinci dünya mü-

haribəsinin bir hissəsi olan Sovet-Alman müha-
ribəsinin ilk günlərindən Stalinin əmri ilə hərbi 
səfərbərlik başlandı. İlk olaraq Yüzasif çağırılmış-
dı cəbhəyə. Vaqonla Bakıya, ordan da Mazdoka 
gətirilən Yüzasif digər çağırışçılarla birlikdə uzun 
müddət burda hazırlıq keçməli, sonradan cəbhəyə 
yola düşməli idilər.

 Bir gün Yüzasifin olduğu hərbi hissəyə bir 
dəstə həkim briqadası gəldi. Bütün çağırışçıla-
rı tibbi müayinədən keçirdilər. Gecə saatlarında 
Yüzasifi yuxudan oyadıb komandirin yanına ça-
ğırdılar. Rus dilini bilmədiyinə görə onunla digər 
bir azərbaycanlı çağırışçını da götürüb apardılar. 
Komandirin yanına girəndə, zəhmli bir generalın 
əsib-coşduğunu gördü. Yanındakı azərbaycanlı-
dan onun nə dediyini soruşdu. Həmin adam tər-
cümə elədi ki, bizim ordakı həkimləri söyür:

 - Deyir götürüb xəstələri, şikəstləri göndərir-
lər fronta. Onlar da gəlib burda o biri əsgərləri 
xəstələndirirlər.

 Birdən komandir Yüzasifin adını çəkdi. Tər-
cüməçi bildirdi ki, onun qanında ağır malyariya 
xəstəliyinin əlamətləri aşkar olunub. Əsəbi şəkil-
də əlindəki qovluğu kənara atan general əmr etdi. 
Əmri Yüzasifə tərcümə edəndə, qulaqlarına inana 
bilmədi:

 - Deyir, dərhal qaytarılsın geri, yaşadığı əra-

zidəki hərbi həkimlər müalicəsini həyata keçirsin. 
Həkimlərin yekun rəyi müsbət olarsa, təkrar gön-
dərilsin fronta...

 Yüzasif hərbi hissənin həyətindən yenicə ara-
lanmışdı. Gecənin qaranlığında üzünü görə bil-
mədiyi bir adam yarıpıçıltılı səslə onu çağırdı. Yü-
zasif əvvəl onu qara basdığını düşündü. Qərib bir 
diyarda onu kim tanıyırdı, kim onu adı ilə çağıra 
bilərdi? Silkələnib ayılmaq istədi. Ancaq səs yenə 
gəldi:

 - Yüzasif, bura gəl.
 Səs köhnə bir tikilinin tinindən gəlirdi. Yenə 

duruxdu. Həyatında ilk dəfə olduğu bir yerdə 
onu kim tanıya, adı ilə səsləyə bilərdi? Əyilib əli 
ilə yerdən daş-kəsək axtarmaq istədi. Əlinə uzun 
bir ağac keçdi. Götürüb ehtiyatla səs gələn tərəfə 
doğru addımladı. Tində dayanan adam yavaş səs-
lə yenə dilləndi:

 - Yüzasif, qorxma, Binnət kişinin dostuyam. 
Gəl bura.

 Yüzasif atasının adını çəkən adamın kim ol-
masından asılı olmayaraq, onu pis məqsədlə səs-
ləmədiyinə əmin olub ağacıı kənara atdı. Tində 
dayanan adamın yanına gəldi. Çatan kimi adam 
bir bükülünü ona verib:

 - Al, bunu qoy boxçana, sonra danışarıq - dedi. 
Yüzasif adamın kimliyini, verdiyinin nə olduğu-



Təhmasib Novruzov

302

nu bilmədən alıb əsgər boxçasına qoydu. Sonra 
dönüb adama baxdı:

 - Qardaş, sən kimsən, bu nəydi verdin mənə? 
Atamı hardan tanıyırsan? 

 Adam tələsik izahat vermək istədi:
 - Mən Binnət bəyin sayəsində oxumuşam. Pe-

terburqda Tibb fakültəsin bitirmişəm. İndi bur-
da hərbi həkiməm, sançastın rəisiyəm. Sənin də 
malyariya xəstəsi olduğunu mən yazmışam. Sənə 
verdiyim də puldu. Yolda lazımın olar. İndi vaxt 
itirmə, çıx burdan get birbaşa rayondakı tibb ko-
missiyasına. Çalış orda da xəstəliyini təsdiqləsin-
lər. 

 - Qardaş, heç olmasa adını de, kimliyini bilim. 
Dünya düzələr, gələrəm, görüşərik. - deyə Yüzasif 
etiraz etmək istədi. 

 Adam yenə tələsik dedi:
 - Adım Əhməddindi. Dərbənddənəm. Uzun 

söhbətdi. Vaxt itirmə. Üstü açılsa, mənim dərimə 
saman təpərlər, səni də cərimə batalyonuna gön-
dərərlər. 

 Yüzasif adamın dediklərini təkrar etdi:
 - Əhməddin, Dərbənddən... 
 - Vaxt itirmə, qaç çıx burdan - deyib, adam ge-

cənin qaranlığında uzaqlaşdı. 
 Yüzasif nəyin baş verdiyini anlaya bilməsə də, 

qərar ürəyincə idi. Qardaşlarını, anasını təkrar 

görəcəyinə görə çox sevindi. Vaxt itirmədən də-
miryol vağzalına gəldi, qatarla Bakıya, ordan da 
Ağdama, verilmiş tapşırığa əsasən, birbaşa Ağ-
damda yaradılmış hərbi tibb komissiyasına gəldi. 
Komissiyanın sədri uşaqlıq dostu, Murtuzla birgə 
eyni sinifdə oxuduğu, Camal bəyin qan qohumu 
Qulu Qasımov idi. Qulu həkim onu təkrar müa-
yinə etdikdən sonra gülə-gülə dedi:

 - Səndə malyariyadan heç bir əlamət yoxdu. 
Amma mən də yazacam ki, şiddətli malyariya 
xəstəliyin var. Birdəfəlik azad edəcəklər səni. 

 Yüzasif buna etiraz edib, bu adla yaşamaq 
istəmədiyini desə də, üzünə mənalı-mənalı baxan 
Qulu həkim:

 - Şadlığına şitlik eləmə, Yüzasif, - dedi, - ca-
maat bundan ötrü kilo-kilo qızıl verir bu saat. Ola 
bilsin ki, Mazdokda kiminsə analizi ilə sənin ana-
lizin səhv düşüb. Ya da nəsə başqa bir məsələ var. 
Mən onu bilmirəm. Hər halda, yəqin allah belə 
məsləhət bilib. Başınıza gələn o qədər müsibətdən 
sonra, allah razı olmuyub ki, qardaşların, Tərxun 
xala başsız qalsınlar...

 Yüzasif tam hərbi xidmətə yararsız kimi qey-
də alındıqdan bir müddət sonra Tələti və Təyyarı 
cəbhəyə çağırdılar. İki ay sonra ard-arda hər iki-
sindən məktub gəldi. Tələt Tiflisdə tank təmiri za-
vodunda, Təyyar isə Yerevanda mina hazırlayan 



Təhmasib Novruzov

304

zavodda xidmət edirdilər. Vəziyyətlərinin yaxşı 
olduğunu, gündə on altı saat işlədiklərini, yemək 
sarıdan korluq çəkmədiklərini bildirirdilər. Mü-
haribə bitən kimi isə hər ikisi hərbi xidmətlərini 
başa vurub evlərinə qayıtdılar.

 Yaşı çatmadığına görə hərbi xidmətə müharibə 
başa çatandan sonra gedən Tahir isə müharibə nə-
ticəsində dağıdılmış yerlərin bərpasında xidmət 
göstərdi. İkinci dünya müharibəsi kimi qanlı-qa-
dalı günlərdən bütün ailə üzvlərinin sağ-salamat 
çıxmasını allahın onlara lütfü kimi qəbul etsə də, 
Yüzasif bu işlərdə Əhməddindən başqa da ki-
minsə, yaxud kimlərinsə rolu olduğuna şübhə et-
mirdi. Ancaq kim?..

 Artıq yazıb-pozmağı bacaran qardaşlar mü-
haribədən sonra da ataları ilə bağlı Mircəfər Ba-
ğırova, hətta Təyyar rus dilini yaxşı bildiyinə görə 
Moskvaya, Stalinə məktublar yazır, məktublara 
şablon cavalar alırdılar: “Böyük Vətən Müharibə-
si illərində bir sıra arxiv materialları itdiyinə görə 
atanız haqqında sizə müfəssəl məlumat vermək 
mümkün deyil!”

 Müharibədən veteran kimi qayıdan Tələt Bakı 
Ticarət texnikumuna, Təyyar isə Politexnik tex-
nikuma qəbul oldular. Hər iki qardaş təhsillərini 
başa vurub rayonda işləməyə başladıqdan sonra 
isə Yüzasif, o zaman Qara Mehdi kimi tanınan 

kolxoz sədrinin göndərişi ilə Bakı Maliyyə-Kredit 
texnikumunun qiyabi şöbəsinə daxil oldu. Bir-bi-
rinin ardınca qardaşlar hamısı ailə həyatı qurdu. 
Altı övladından otuza yaxın nəvəsi olmuşdu Bin-
nətin. Həyat öz axarı ilə davam edirdi. Tərxun 
Yüzasifin toyundan bir il sonra dünyasını dəyişdi. 
Yataqda ağır xəstə olduğu günlərdə Yüzasif nə qə-
dər israr etsə də, anası Malıbəylidəki qohumların-
dan heç birinin adını çəkməmişdi:

 - Dədənə söz vermişəm. Desəm, o dünyada də-
dənin üzünə nətər baxaram?

 İllər bir-birini əvəz edirdi. Artıq radio, televi-
ziya ilə bütün evlərdə insanlar dünyanın hər ye-
rindən xəbər tuturdu. Bir axşam televiziyada bir 
general danışanda Yüzasif televizorun səsini ar-
tırdı. Məlum oldu ki, danışan Azərbaycanın Hərbi 
Komissarı, general-mayor Murtuz Quliyevdi. Bu, 
Yüzasiflə bir sinifdə oxumuş, Gülablı Camal bə-
yin bacısı oğlu Murtuz idi. Yüzasif onunla görüş-
mək üçün Bakıya getmək haqqında fikirləşsə də, 
sonra fikrindən vaz keçdi:

 - Deyəjək ki, otuz ildə məni itirib, axtarmayıb, 
indi komissar oldum deyə gəlib görüşür!

 Lakin elə həmin ilin yayında Abdaldan Yüzasi-
fin ardınca maşın gəldi. Gələn kolxoz sədri Abdal 
Hüseynin sürücüsü Xəlil idi. Evə girən kimi Yüza-
sifə üzünü tutdu:

 - Ay Yüzasif qağa, əynini geyin.
 - Nədi ay Xəlil, nolub?-deyə Yüzasif soruşdu.
 Sürücü Xəlil Binnətin əmisi nəvəsi idi. Əmioğ-

lu Vəlinin də bacısı oğlu idi. Odur ki, özünü bu 
ailədə çox sərbəst hiss edirdi. Xəlil əlini uzadıb 
stolun üstündəki çaydan bir qurtum aldı.

 - Of! Vallah ciyərim yanır. Qağa,- üzünü Yü-
zasifə tutdu,- Murtuz gəlib Abdala. Düşən kimi 
də nə soruşsa yaxşıdı? Binnət əminin uşaqların-
dan kim var? Dalınca da dedi Yüzasif haralarda-
dı? Katib də o saat Hüseyn müəllimə işarə verdi, 
müəllim də məni göndərdi ki, qaç Yüzasifi götür 
gəl.

 Yüzasif bir qədər fikrə getdi. Handan-hana Xə-
lilə baxdı:

 - Vallah, mən də görüşmək istəyirəm. Beş il bir 
sinifdə oxumuşuq. Dayısının da üstümüzdə haqqı 
çoxdu. Amma bir tərəfdən də çəkinirəm. Deyəjək-
lər ki, otuz ildi itirib-axtarmayıb, indi Hərbi Ko-
missardı deyə...

 Yüzasif sözünün dalını gətirmədən, nə fikirləş-
disə birdən ayağa durdu:

 - Əşi yox e... Gedib görüşəjəm...
 Abdalda, Nur dərəsinin başı üstündə dayanıb 

təbiətin gözəlliklərini seyr edirdi Murtuz. Yüza-
sif maşından düşüb yaxınlaşdı. Dönüb ona tərəf 
baxan Murtuz:

 - Dayan bir... Sifət dəyişib, amma o gözlər Yü-
zasifin gözləridi vallah! Səhv eləmirəm ki?

 Köhnə dostlar qucaqlaşdılar. İkisinin də gözlə-
ri dolmuşdu. Yüzasif Murtuza baxdı:

 - Mən ağlasam da olar, sən möhkəm ol, hərbçi 
gərək dözümlü olsun.

 - Niyə, hərbçinin urəyi yoxdu? Hərbçi otuz ildi 
görmədiyi dostun görür, nə cür dözsün?

 Yenidən qucaqlaşdılar. Sonra üzünü rayondan 
gəlmiş digər adamlara tutdu:

 - Otuz ildi Yüzasifin xüffətini çəkirəm. Onunla 
enib Nur dərəsində bir az söhbət edəciyik. Köhnə 
günlərimizi yada salacayıq. 

 Nur dərəsinə tərəf enməyə başladılar. Bir qə-
dər getmiş Yüzasif:

 - Murtuz, yadına gəlir burda eşşəyə minmək 
üstdə dalaşırdıq?- deyə Murtuzu keçmiş günlərə 
qaytarmaq istədi. Murtuz başı ilə yadına düşdü-
yünü işarə elədi:

 - Məndən güclüydün. Məni yıxıb bu Nur dərə-
sində ayaqlarımdan tutub sürüyürdün. Ona görə 
başımın tükləri tez töküldü də...- Gülüşdülər. Bir-
dən ayaq saxlayan Murtuz Yüzasifə baxdı:

 - Bir də nə yadımdan çıxmır, bilirsən, Yüzasif? 
İkimiz də məktəbə evdən yemək gətirərdik. İki-
mizin də yeməyimiz çox olurdu, hamısın yeyib 
qurtara bilmirdik. Bir dəfə sən bircə salxım üzüm 

gətirmişdin, mən də para təhnə çörəyi. Bir-birimi-
zin üzünə baxdıq. Sən götürdün çörəyi ikiyə böl-
dün. Sonra üzümdən bir gilə mənə, bir kilə özünə. 
Bir az belə yedik. Gördün ki, çörək azalıb, üzüm 
hələ çoxdu. Bu dəfə bir dişlək çörək, iki gilə üzüm. 
Sonra bir dişlək çörək, üç gilə üzüm. Belə-belə, 
axırda bir dişlək çörək beş gilə üzüm yedik. İnan, 
Yüzasif, o gün yediyimiz o üzümlə çörəyin dadı 
hələ də damağımdadı. 

 Murtuzla Yüzasif xatirələri yada sala-sala Nur 
dərəsinə endilər. Yuxarı kəhrizdə əllərini, üzlərini 
yudular. Sonra qozlu bağa tərəf getməyə başladı-
lar. Birdən Murtuz ayağını saxladı:

 - Yüzasif, Tələt, Təyyar neyniyirlər?
 - Yaxşıdılar. Şükür allaha, dədəmdən sonra to-

parlanıb vəziyyətimizi düzəltdik. İndi hərəmizin 
öz ev-eşiyimiz, öz həyət-bacamız. Dolanışığımız 
da yerində. Təyyardan sonra bir qardaşımız da 
oldu. Sən onda kənddən getmişdin. Tahir. Onun 
da evi, eşiyi, həyəti, bağı, bağçası...

 Murtuz dayandı:
 - Allaha min şükür. Bəs Binnət əmidən necə, 

bir xəbər ala bildiniz?
 Yüzasif başını buladı;
 - Yox, hələ bir xəbər-ətər yoxdu. Nə öldüsün 

deyən var, nə qaldısın. Nigarançılğımız bir on-
dandı, bir də Nobeldən. Heç biri haqqında bir mə-

lumat öyrənə bilmirik.
 -Yüzasif, daha yaşlaşmışıq. Əslində indiyə 

kimi görüşsəydik, çoxdan deyərdim bunu sənə. 
Nigaran qalıb, gözünüzü yollara dikməkdənsə, 
bunu bilib ağlayıb, sakitləşib, rahatlanardınız. 
Binnət əmini 1938-ci ildə Nargin adasında güllələ-
mişdilər. 

 Yüzasif ayaq üstdə qurudu:
 - Nə danışırsan, Murtuz? Mən müharibədən 

bir-iki ay əvvəl Şəmillə, sonra da Bağırovla görüş-
düm...

 Murtuz Yüzasifin sözünü kəsdi:
 - Bilirəm, hamısını bilirəm. Şəmil hamısını mənə 

danışdı. Sən ondan ayrılan kimi Şəmil zəng vurub 
öyrənib ki, elə 1938-ci ildə, həbsindən bir il sonra 
onu Nargində güllələyiblər. Kolxoz quruluşuna 
qarşı iqtisadi sabotajçı kimi... Şəmil Binnət əmini 
qoruya bilmədiyinə görə özün bağışlaya bilmirdi. 
Axırda dözmədi. Bağırova şəxsən müraciət etdi, 
işındən çıxdı. Qardaşı Seymur Moskvada, Malıy 
teatrın müdiriydi. Şəmil də, Cəmil də getdilər 
Moskvaya. Şəmil dedi ki, mən Azərbaycanda baş 
verən o boyda repressiyalardan, xüsusilə Binnət 
əmidən sonra Bakıda qalıb adamların üzünə baxa 
bilməzdim. Bilirsən də, o dövr Stalinin dövrü idi. 
Kəsdiyi başa da sorğu-sual yox idi. Azərbaycanı 
vermişdi Beriyayla bir-iki dığanın ixtiyarına. On-

lar da bacardıqları qədər Azərbaycanda adlı-san-
lı, xətir-hörməti olan kişiləri məhv etməklə Stalinə 
plan verirdilər. Mircəfər Bağırov da indiki birin-
ci katib kimi döşlü adam deyildi. Heydər Əliyev 
kimi bir yiyəsi olsaydı, millətin başına Beriya ki-
miləri bu oyunları aça bilməzdilər. Şəmil də bunu 
həzm edə bilmədi. Sadəcə, Bağırovdan xahiş elə-
mişdi ki, onun da, Cəmilin də sağ-salamat çıxıb 
Moskvaya getməsinə kömək eləsin. Bağırov da 
elədi. Beləcə, yəni başın götürüb getdi buralardan. 
Bu olanlara görə millətin üzünə çıxa bilməzdi. Nə 
qədər olmasa, o da bu ölkənin məsul adamların-
dan idi. Dediyim odu elə hesab eləməyəsən ki, Şə-
mil, ya elə Bağırovun özü xəbərləri olub kömək 
eləmiyiblər Binnət əmiyə. İnsafən, Şəmil deyirdi 
ki, Bağırov da çox məyus olmuşdu Binnət əmiyə 
görə. Amma, artıq iş-işdən keçmişdi. O repressiya 
vaxtı Bağırova heç bir məlumat verilmirdi. Beriya 
burda birbaşa Stalinin adamı idi deyə, onun işlə-
rinə müdaxilə etməyə də kimsə, hətta Bağırov da 
risq eləmirdi. Beriya da plan doldurmalı idi. Bin-
nət əminin adı düşmüşdü qolçomaqlar siyahısına. 
Ona görə birbaşa özü göstəriş verib həbs elətdir-
mişdi, sonra da güllələtmişdi. 

Murtuz danışdıqca Yüzasif Şəmillə, Bağırovla 
görüşlərini xatırlayır, Bağırovun da, Şəmilin də 
hərəkətlərində onu şübhələndirən anları yadı-

na salır, şübhələrində haqlı olduğunu anlayırdı. 
Murtuza baxdı:

 - Mən o vaxt şübhələnmişdim ki, nəsə var, 
amma Şəmil də, Bağırov da məni yola verirlər. 
Deməli mən onlarla görüşəndə dədəm artıq yox 
imiş. 

 - Dedin Nobeldən də bir xəbər yoxdu, eləmi? - 
Murtuzun sualı Yüzasifi çaş-baş saldı. 

 - Yox! Nobeldən dədəm acıqlıydı deyə, Tələt-
lə görüşəndə bizə dedi ki, mən bir də evə dön-
muyəjəm, məni gözləmiyin. Sonra da dədəmin tu-
tulması, dalınca müharibə, başımız qarışdı, necə 
oldu, hara getdi, heç nə öyrənə bilmədik.

 - Deyim onu da bil. -Murtuz davam elədi. - 
Şükür yoxa çıxandan sonra Nobeli çəkmişdilər 
məhşər ayağına ki, sən Şükürü kimin aradan 
götürdüyünü bilirsən. Nobel də boynuna alma-
mışdı. Axırda kəşfiyyat öyrənib ki, Məşədi Bəxti-
yarla Hüsü gizli əlaqə saxlayırmış Nobellə. Niyə 
Binnətdən az sonra da Hüsünü, Məşədi Bəxtiyarı 
tutub güllələdilər? Şükürü onların öldürdüyü-
nü, bu işdə Nobelin də əli olduğunu öyrəndilər. 
Öyrənmişdilər, amma sübut yox idi. Ona görə 
hökumət adamına sui-qəsdə görə onların ikisini 
də gəlib kənddən, camaatın gözünün qabağında 
götürüb aparmışdılar, sonra da ikisin də güllələ-
yiblər. Məqsəd bilirsən nəydi? Stalinin metodu bu 

idi ki, adamları qorxu altında saxlasın. Bəxtiyarla 
Hüsü isə qorxu nədi bilmiyən adamlarıdı. Belələ-
rinin bir bəhanə ilə sıradan çıxarılması Stalindən 
gələn göstəriş idi. Nobeli də içəridə gülləliyiblər, 
bunu da bil!

 Yüzasif eşitdiklərinə inana bilmirdi. Amma 
Murtuz Quliyev kimi Sovet İttifaqının azsaylı mil-
li generallarından birinin dediklərinə inanmaya 
da bilmirdi. Yüzasif bu düşüncələr içində ikən, 
Murtuz əlini Yüzasifin boynuna saldı:

 - İndi gələk sizin, siz qardaşların, Binnət əmi-
nin oğullarının məsələsinə.

 Yüzasifin hələ də özünə gələ bilmədiyini hiss 
edən Murtuz onu özünə sıxdı:

 - Olmazın müsibətlərin adlatmısan, noldu? İn-
diki günə şükür elə. Qulaq asırsan deyim, yoxsa 
burda bitirək söhbəti?

 Yüzasif qəhərdən qurumuş boğazını arıtladı:
 - Yox, nə danışırsan? Elə bil nəsə deyirdin, ya-

rımçıq saxladın. 
 - Qulaq asırsansa deyim, yox hələ də fikrin 

Binnət əminin, Nobelin yanında qalıbsa, bunları 
saxlayaq, sonra danışarıq.- deyə Murtuz Yüzasi-
fin üzünə baxdı. Yüzasif özünü ələ aldı, Mutuzun 
gözlərinə baxıb, zorən gülümsündü:

 - Ağzım nədi Sovet generalının sözünə qulaq 
asmıyım? Nəsə deyirdin...

 - Hə, bunu da deyəcəm. Amma hesab eləmə ki, 
özümü gözündə qaldırmaq üçün deyirəm bunları. 
Sadəcə, istədim biləsən ki, bu həyatda Şükür kimi 
namərdlər varsa, mərd insanlar da var və Binnət 
kimi kişinin adı o adamlar üçün həmişə əziz olub. 

 Bunları deyib Murtuz çəmənliyə çökdü. Əlinin 
birini yerə dayayıb göy çəmənin üstündə oturdu. 
Yüzasifə də işarə elədi ki, otursun. Sonra söhbətə 
başladı:

 - Səni cəbhəyə aparırdılar, Mozdokdan xəstə 
adı ilə geri qaytardılar, eləmi?

 Yüzasif yenə şübhələrinin ünvanına çatacağına 
əmin oldu. İstədi dərbəndli hərbi həkim Əhməd-
dinin adını çəksin. Ancaq sonra vaz keçdi, istəmə-
di ki, dostu olsa da Sovet Generalı olan Murtuz 
Quliyevə həmin adam haqqında desin:

 - Hə, gəldim, burda bizim Qulunun da yanına 
getdim. Məni tamam-dəstgah yoxlayandan sora, 
Qulunun dediyinə görə, sap-sağlam çıxdım. So-
ruşdum ki, bəs orda niyə məni xəstə çıxardıblar? 
Dedi ki, yəqin kiminsə, başqa bir əsgərin analizi 
ilə sənin analizin dəyişik düşüb. Amma sonra da 
Qulu xəstəliyin ağır vəziyyətdə olduğun yazdı 
xəstəlik vərəqəmə, eləcə də aparmadılar. Bəs sən 
bunu hardan bilirsən? Qulu deyib?

 Murtuz gülümsündü:
 - Bir az səbr elə, deyəcəm. Qulu demiyib, ək-

sinə Quluya mən demişdim və tapşırmışdım ki, 
Yüzasif heç nə bilməsin. Sonra da Tələt gəldi, gön-
dərdilər Tiflisə tank təmiri zavoduna, Təyyarı da 
göndərdilər Yerevana mina istehsalı zavoduna, 
eləmi?

 Yüzasif başı ilə təsdiq edib, düz Murtuzun 
gözlərinə baxdı:

 - Dəli olajam, vallah, a Murtuz. Sən hardan bi-
lirsən bunları? Sən bizi izləyirdin?

 - Yox, - Murtuz mənalı-mənalı Yüzasifə baxdı, 
- mən sizi izləmirdim. Allah sizi mənə rast gətirir-
di. Başını çox ağrıtmayım. O vaxt mən Mazdok-
da generalın adyutantıydım. Özü məni bəyənib 
yanına götürmüşdü. Qafqazdan cəbhəyə gedən 
əsgərlərin bölgüsünü o aparırdı. Siyahı stolumun 
üstünə gələndə oxuyub sənin də adının orda oldu-
ğun gördüm. Əvvəl istəmədim generala deyəm. 
Amma elə gətirdi ki, gecənin bir yarısı məni çağır-
dı yanına, dedi yata bilmirəm. Xeyli söhbət elədik. 
Kefi kökəldi. Girəvəyə salıb Binnət əmi haqqında, 
onun başına gətirilənlər haqqında buna danışdım. 
Sonra da dedim ki, indi onun oğlu gəlib, burdadı. 
Cəbhəyə göndəriləcək. Xaçpərəst olanda nolar, al-
lah ona qəni-qəni rəhmət eləsin. Soruşdu ki, səni 
tanıyır? Dedim bir sinifdə oxumuşuq, niyə tanı-
mır? Dedi onda sən onun gözünə görünmə, ata-
larına o zülm olub, oğlun burdan qurtaraq, o da 

gedib faşist gülləsinə tuş gəlməsin. Beləcə, əsgər-
lərin həkim müayinəsi zamanı sənin adını general 
özü vermişdi sançastın rəisinə. Burda ortaya nə 
çıxdı, bilirsən? Sançastın rəisi ilə görüşüb söhbət 
edirdik. Mənim Azərbaycandan, Abdaldan oldu-
ğumu biləndə birdən-birə məndən Binnət əmini 
soruşdu. Məlum oldu ki, o da Binnət əmini tanı-
yırmış. Mənim də Abdaldan olduğumu, Binnət 
əmini yaxşı tanıdığımı görəndə danışdı ki, vax-
tilə sevdiyi bir qızı götürüb qaçıbmış Petrburqa. 
Dərbənddə qalsaymış qızın adamları onu tapıb 
öldürəcəklərmiş. Ona görə qızın qohumları on-
ları tapa bilməmələri üçün, qızın da razılığı ilə 
birlikdə Peterburqa qaçıblarmış. Özləri də çox pis 
vəziyyətdə yaşayırmişlar. Bir təsadüf nəticəsində 
Peterburqa xəli-gəbə aparan Binnət əmimlə rast-
laşıblar. Binnət əmim bunların vəziyyətin görüb, 
onlara Petrburqda bir ev alıb, xeyli də pul verib, 
deyib ki, tez-tez sizə pul göndərəcəm, Peterburq-
dakı institutların birinə daxil olun, oxuyun, təhsil 
alın, gələcəyinizi qurun. Binnət əmim hər ay onla-
ra pul göndərirmiş. İkisi də tibb institutuna daxil 
olublar, oxuyub həkim olublar. Sovet hökuməti 
gələndən sonra Əhməddin gəlib ki, Binnət əmini 
tapıb görüşsün, gəlib eşidib ki, Binnət əmini tu-
tublar, qayıdıb geri. Onun danışdıqlarını eşidən-
dən sonra bildirdim ki, Binnət əminin oğlu burda-

dı, generalın tapşırdığı adam da həmin əsgərdir. 
Həmin o Əhməddin çox böyük risqə getdi, sənə 
ağır malyariya xəstəsi diaqnozu qoydu. Sən ge-
neralın yanına çağırılanda mən küncdə oturmuş-
dum. Fraşkanı gözümün üstünə basdım ki, məni 
görüb tanımayasan. Məni tanıyardın, görüşərdik, 
şübhə yaranardı. Divarın da qulağı var deyiblər. 
İndi bildin niyə malyariya xəstəsi olmuşdun?

 Yüzasif nə deyəcəyini bilmədi. Hərbi hissədən 
“komsavat” kağızı alıb çıxandan sonra Əhməddi-
nin onu gözlədiyini, orda görüşüb pul verdiyini 
Murtuza dedi. Murtuz hamısından xəbəri oldu-
ğunu bildirdi. Yüzasif nə deyəcəyini, nə edəcəyini 
kəsdirə bilmirdi. Dayanıb Murtuzun üzünə baxır-
dı. Murtuz hiss elədi ki, Yüzasif özündə deyil. 
Odur ki, söhbətinə azca ara verdi. Handan-hana 
özünə gələn Yüzasif:

 - Tələti, Təyyarı da ...- deyib cümləsini bitirmə-
dən Murtuza baxdı:

 Murtuz başı ilə təsdiq etdi:
 - Onların işi asan oldu. Elə soyad, ata adı gö-

rüb, Binnətin oğlu olduğunu bilən kimi, generala 
dedim. O da birin Tiflisə yazdı, o birin də Yerevana. 

 Yüzasif sanki heykələ dönmüşdü. Bilmirdi 
Murtuza, bu sadiq, təmənnasız dosta nə desin, 
hansı xoş sözlərlə ona içindəki hissləri çatdırsın:

 - Murtuz, nə deyəcəyimi də bilmirəm, vallah. 

Bu gün həyatda qaldığımıza görə sana borclu-
yuq...

 Murtuz onun sözünü kəsdi:
 - Yox, bu olmadı. Adamın həyatının sonu da, 

əvvəli də, həyatda qalıb-qalmaması da yaradanın 
ixtiyarındadı. Mən kiməm ki, sizin həyatda qal-
mağınıza səbəb olam? Sadəcə, Binnət əmi kimi ki-
şiyə olunan haqsızlıqdan sonra, sanki allah məni 
o generala rast gətirdi və sonra da sizi bir-bir gön-
dərdi ki, mən sizə kömək eliyim. Hamısı yarada-
nın planı olub. Mən burda sıradan bir vasitəçi ol-
muşam. Bunu sənə deməzdim, dedim biləsən ki, 
Binnət əmiyə düşmən olanların da aqibətinə baxa-
san, onun yoxluğunda belə, kölgəsinin hər zaman 
sizin üstünüzdə olduğunu da biləsən, törəmələri-
nin aqibətini görüb olmuşları unudub yaradana 
şükür edəsən. Maraqlanıb öyrənmişəm, Cəfərov 
Şükürün nəslinin bir nəfər də olsun davamçısı 
yoxdu. Bir bacısı var, deyilənə görə o da zəlil gün-
də. Amma Binnətin dörd oğlu, iki qızı, hamısı da 
övladlı-uşaqlı, rayonda da xətir-hörmətli. Bax ya-
radanın möcüzəsi dediyimiz budu, Yüzasif! Allah 
məni necə Mazdoka yerləşdirmişdisə, elə də sizi 
yanıma göndərdi. Allahı tanımayana lənət!

 Yüzasif deməyə söz tapmırdı:
 - Min lənət, Murtuz, min-min lənət. Şükür ol-

sun allahın böyüklüyünə , - deyib yerindən qalx-

dı, gəlib yenə Murtuzu bağrına basdı. Necə sıxdı-
sa Murtuz dözməyib:

 - Yaxşı, yavaş, sıxıb belimi qırdın. Bu da uşaq-
lıqdakı döyül, yerlə sürüyəsən, saçım tökülə...

 Murtuz danışırdı, amma Yüzasif onu eşitmir-
di. Eləcə Murtuzu bağrına basıb sıxır və burax-
maq istəmirdi. Ancaq xəyalında, hələ uşaq ikən 
atası Binnət həbs edildikdən sonra Şükürün, on-
ların evinin qarşısında dayanıb dediyi sözləri xa-
tırlayırdı: “Bircə bu evi xaraba qoysam, bu nəslin 
kökünü kəssəm, dərdim olmaz”- demişdi firqə 
sədri Şükür!

 ***

 Murtuzla görüşdən bir neçə gün keçmişdi. Yü-
zasif qardaşı Tələtin maşını ilə Bakıda, Ali Mək-
təbdə təhsil alan, yay tətilinə çıxdığına görə kəndə 
qayıdan kiçik oğlunu götürüb Abdala gəldilər. 
Göbəklidən başlamış Nur dərəsinə qədər yerləri 
göstərib harda, nə zaman, hansı hadisələrin baş 
verdiyi haqqında hekayətlər danışdı. Nur dərə-
sinə çatmamış dağın döşündəki Tək qəbir adla-
nan məzarı göstərdi: 

 - Bax, ulu babamız, Səfəvi ordusunun on dörd 
il sərkərdəsi olmuş Dədəbəylə xanımı Paşa xatu-
nun birlikdə dəfn olunduqları məzar odu. Sövet 

hökumətinin qorxusundan bunu demirik ki, bəy 
məzarı olduğuna görə gəlib onu da dağıdarlar. 
Amma sənə deyirəm ki, biləsən, vaxt gələr, dün-
ya düzələr, o məzarın itməməsi üçün nəsə eləmək 
olarsa, eliyərsən. 

 Söhbətlərini, hekayətlərini bitirdikdən son-
ra, axşamüstü dönüb Mirəşəlliyə yol aldıqda isə, 
əmisi Tələt maşını bir dağdağan ağacının altında 
saxladı. Yüzasif Tələtə baxdı:

 - Niyə saxladın? Getmirik?
 Tələt güləş üzlə dönüb baxdı:
 - Hər şeyi sən danışdın, göstərdiklərini göstər-

din. Mən də bir şey göstərmək istəyirəm. 
 Yüzasif dönüb Çıraxlı dağı tərəfdəki bir kərpic 

daxmaya baxıb, gülümsündü:
 - Hə, bildim. Yaxşı fikirdi. Qoy onu da bilsin.
 Hər üçü maşından endilər. Kərpic daxmaya 

girdilər. Daxmanın içində heç nə yox idi. Tələt ci-
bindən bir onluq çıxarıb küncdə, bir döşəkçənin 
üstündə təkbaşına oturan kor qadının əlini açıb, 
ovcuna qoydu:

 - Güllər, on manatdı. Uşaqlara deyərsən, ürə-
yin istəyəni alıb gətirsinlər.- dedi. 

 - Kimsən, qağa?- kor qadın soruşdu.
 Tələt kor qadının sualını cavabsız qoymadı:
 - Hər dəfə gəlib sa pul verəndə soruşursan, 

mən də ayrı adamın adın deyirəm. İndi düzün 

deyəjəm.Tələtəm, ay Güllər, Yüzasif də yanımda.
 Tələtin, Yüzasifin adlarını eşidən kor qadın 

pulu yerə atdı:
 Uuy... Allah, məni niyə öldürmürsən? Binnət 

əmimin oğlanları gəlib ma pul verirlər ki, acından 
ölmüyüm. Goruna itin..., ay Şükür! Olmuyan go-
run çatlasın, ay Şükür! Səndənsə annəm bir daş 
doğeydi, ay Şükür!..

 Güllər Şükürün nəslindən qalan yeganə nü-
mayəndə idi. Gəncliyində gözəl- göyçək bir qız 
olduğunu deyirlər. Şükürün çörəyi dizinin üstün-
də olmasını, atasını, anasını hərəkətləri ilə çatla-
dıb öldürdüyünü, elinə, obasına, xüsusilə, ağzının 
çörəyini, əyninin paltarını verən, öxutdurub təh-
silli bir adam olmasını təmin edən Binnətə qarşı 
naxələfliklərini bildiklərindən kimsə Güllərlə ailə 
həyatı qurmamışdı. Beləcə, Cəfərov Şükürün nəsli 
qurumuşdu... 

SÖZARDI

 Romanda təsvir edilən bütün hadisələr real 
həyatdan götürülüb. Keşməkeşli, mürəkkəb bir 
dövrdə baş verənlərin real həyat inikası olan əsər, 
nəsillər dəyişsə də, bir ictimai-siyasi sistem digə-
ri ilə əvəz olunsa da, həmişə aktualdı. İnsanlığın, 
dözüm və dəyanətin, qətiyyətin, bir olan allahın 
qəzavü-qədərinin fəlsəfi dəyərini anlamaq üçün 
hər kəsə qiymətli mənəvi yolgöstərici rolunu oy-
naya bilər. 

 Real həyatda yaşamış, yaxşılıqlara qarşı pislik-
lərlə cavab vermiş, öz şanını, şöhrətini, nüfuzunu 
süni yollarla artırmaq istəyən, bu məqsədlərinə 
çatmaq üçün haqqı, ədaləti, insanlığı ayaqları altı-
na atan, dünya malını, şanı, şöhrəti özünün həyat 
amalına çevirən Şükür Cəfərovun bu gün adını 
anan bir nəfər belə qalmayıb həyatda. Nə özünün, 
nə də yeganə bacısının nəslinin davam etməməsi, 
bizim anlamaqda çətinlik çəkdiyimiz ilahi qüdrə-
tin, haqq və ədalətin ən böyük dayağı olduğunun 
bariz nümunəsidir. Şükürün, nəslini kəsmək üçün 
bütün qüvvəsini sərf etdiyi repressiya qurbanı 
Fərzəliyev Binnət Novruz oğlunun isə nəslinin 
davamçılarının və Bİnnət adı ilə qürur keçirənlə-
rin sayı iki yüzü keçib. Həm də bu yüzlərin tam 
əksəriyyəti ali təhsil almış, həyatda özlərini təsdiq 

etmiş, cəmiyyətdə nüfuz qazanmış şəxsiyyətlər-
dir. Bu gün Binnət adını şərəflə daşıyan, baba Bin-
nətin oğul nəvəsi Yasinin oğlu Binnət Novruzov 
Azərbaycan iqtisadiyyatının inkişafında önəmli 
rol oynayan, özünün iqtisadi yenilikləri ilə cə-
miyyətin firavanlığına töhfələr verən gərəkli milli 
kadrdır. 

 Binnətin nəvə-nəticələrinin, demək olar ki, 
hamısı Müstəqil Azərbaycan naminə babalarının 
yoluna işıq salan, ümumən cəmiyyətin inkişafına 
töhfələr verən insanlar, böyük türk dünyasının la-
yiqli nümayəndələridir

1986-cı ildə ziyalı nəvələrinin israrlı tələbi ilə 
SSRİ Ali Soveti Rəyasət Heyəti tərəfindən Binnət 
Fərzəliyevin haqqında 1938-ci ildə çıxarılmış gül-
lələnmə qərarına yenidən baxılmış və haqqında 
çıxarılan qərar əsassız hesab edilərək bəraət veril-
mişdir. 

 Bəraət verildi. Fəqət...
 Bu bəraət Binnət Fərzəliyevin yarım qalmış 

ömrünə yenidən həyat verə bilmədi...
 Bu bəraət Binnət Fərzəliyevin ailəsinin, övlad-

larının, yaxınlarının fiziki, maddi və mənəvi izti-
rablarını unutdura bilmədi...

 Bu bəraət Binnət Fərzəliyevin topdağıtmaz 
mülkünü, halal bizneslə qazandığı var-dövlətini 
ona və övladlarına qaytara bilmədi...

 Bu bəraət Binnət Fərzəliyevin, uğrunda canını 
fəda etdiyi Vətən torpağında bir məzarının olma-
sını belə təmin edə bilmədi...

 Bu bəraət on illər boyu “kulak balası” kimi hər 
yerdən dışlanan Binnət övladlarının sınmış qəlb-
lərini bərpa edə bilmədi...

 Bu bəraət bir nəslin beş yüz illik şəcərəsinin ya-
digarı olan, böyük Şah İsmayılın imzası və möhü-
rü ilə verilmiş tarixi sənədi, sənəd və abidə oğrusu 
haylardan geri gətirə bilmədi... 

 Nəhayət, bu bəraət haqqında Binnətin nəvələ-
rinə məlumat verildiyi 1990-cı ildə artıq dünyası-
nı dəyişmiş Nobelin, Yüzasifin, Təyyarın, Tahirin 

uşaq yaşlarında aldıqları mənəvi yaralarını sa-
ğaltmadı, bəraət kağızını əllərinə alıb, qucaqlaşıb 
hönkür-hönkür ağlayan Tələtin, Səriyyənin və Şü-
kufənin isə içlərindəki alovu söndürə bilmədi! 

 Və Azərbaycanda çox binnətlər, çox hüsülər, 
çox bəxtiyarlar qurbanı oldu amansız rejimin. Bin-
nətlərin, hüsülərin, bəxtiyarların başına gətirilən-
lərin təkrar edilməməsi naminə nə etməli, necə 
yaşamalı? Elə bu suala cavab olaraq romanı kiçik 
bir sonluqla başa vururam.

 S O N L U Q
 
 Binnətin gözünün ilki Nobelin də atası kimi 

bir məzarı belə olmadı. 1980 - ci illərdən dünyası-
nı dəyişən digər övladları Yüzasifin, Təyyarın və 
Tahirin məzarları öz arzuları ilə Abdal kənd qə-
birstanlığında, Nur dərəsinin başı üzərində salın-
dı. Fəqət erməni insanafoblarının Abdal kəndini 
işğal etmələri ilə bağlı Tələtin, Səriyyənin və Şü-
kufənin cənazələrini ata yurdunda dəfn eləmək 
qismət olmadı. Beləcə, növbəti erməni qəsbkarlığı 
bu övladların məzarlarını bir-birindən ayrı saldı. 
Bununla belə həm işğal zamanına qədər, həm də 
işğaldan sonra Binnətin nəslinin nümayəndələri 
Abdal kəndindəki bu məzarları tez - tez ziyarətə 
gəlir, nəslin şəcərə davamçıları ata - baba məzarı 
ilə bərabər, həm də hər qarışında unudulmaz tarix 
yaşadan, qoynunda ulu bir nəslin beş yüz illik za-
man kəsiyini qoruyub saxlayan, böyük sərkərdə 
Dədə bəyin və xanımı Paşa xatunun da cəsədləri-
ni ağuşuna alan yurdu ziyarət edirlər. Bununla da 
romanda təsvir edilən və edilməyən bütün reallıq-
lar təkrar - təkrar anılır, yada düşür və beləcə nəs-
lin növbəti davamçılarına ötürülür. Öz istəkləri 
ilə Nur dərəsinin başı üzərində dəfn olunmalarını 
vəsiyyət edən Binnət uşaqlarının məqsədi də elə 

bu olub: ata - baba yurdu unudulmasın, yaddan 
çıxmasın, yaşasın və yaşatsın ... Yaşasın ki, məş-
hur “Hardan başlanır Vətən?” sualına cavab ver-
məkdə nəslin davamçıları zorlanmasınlar. VƏTƏNin 
məhz ataların, babaların, uluların uyuduğu yurd-
dan başlandığını özlərindən sonra gələnlərə də 
rahatlıqla anlada bilsinlər... 

